
	“Улсын хэвлэлийн газар” Улаанбаатар хотноо 1989 онд эрхлэн хэвлүүлсэн “М. Шолохов : ДӨЛГӨӨН ДОН (Гурав, дөрөвдүгээр дэвтэр)” номоос

	 

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ГУРАВДУГААР ДЭВТЭР

	 

	Асранхан тэжээсэн ачлалт аав Дон Иванович, 

	Алдар цуут намуун дөлгөөн мөрөн минь, 

	Чинийхээ яруу сайхан нэрийг дурсаж, 

	Чихэнд чимэгтэй сайхан дуугаа аялахад

	Урсгал мандал чинь ирэлзэнхэн мэлтэлзээд

	Улам ч түргэн урсах шиг болдог сон.

	Эртнийхийгээ бодвол чи минь одоо

	Эх адаггүй булингартан урснам гэхэд

	Эрэлхэг шонхор казак эрчүүлээ тараачхаад би

	Эгц цавчим эрэг дов минь элэгдэж урсаад

	Элсэн манхан, гэзэг бэлчир минь задарч сийрлээ» гэж

	Эрхэм алдарт дөлгөөн Дон минь үглэнэм.

	(Казакийн эртний дуу)

	 

	 

	
ЗУРГААДУГААР ХЭСЭГ

	 

	I

	 

	1918 оны дөрөвдүгээр сард Дон нутгийнхан хоёр том хэсэгт хуваагдаж, хойд зүгийн Хопер, Усть-Медведицийн тойрог, дээд донын зарим тойргоос урд фронтод явж агсан казакууд ухарч яваа Улаан армийн ангиудтай нийлж, тэднийг Доод Донын тойргийн казакууд мөрдөн хөөж мужийнхаа хязгаар луу шахаж байв.

	Улаантантай Хоперынхан бараг тэр аяараа, Усть-Медведицийнхний тэн хагас, Дээд донынхны шалихгүй хувь нь нийлжээ.

	Зөвхөн 1918 онд л түүх Дээд Доныг доод донынхноос нэгмөсөн салгав. Гэвч тэгж салж хөндийрөх эхлэлт нь бүр хэдэн зуун жилийн өмнө тавигдаж, Азов хавийн шим тэжээлт, нутаг, усан үзмийн тариалан, өгөөмөр баялаг ан гөрөө, загас агнуургүй хойд зүгийн тойргийн ядуулаг казакууд үе үе Черкасскаас салж, их Оросын нутаг руу дур зоргоор уулгалан довтолж Разинаас эхлээд Секачийг хүртэл аливаа бүх бослого, самуун өдөөгчдийг орогнуулдаг найдвартай түшиг тулгуур болж байжээ.

	Их гүрний хавчлагад нухлагдсан нийт казак цэргүүд битүүдээ дургүйцэн бухимдаж агсан сүүлийн үед ч гэсэн Дээд Донын казакууд атаманыхаа удирдлагаар илт хөдөлж, хаант төрийн үндэс суурийг донсолгож хааны цэрэгтэй тулалдаж, Доноор явсан жин хөсгийг талж, Ижил мөрөн хүрч, зүрх зориг нь мохсон запорожийнхныг самуун үймээн хийлгэхээр хатгаж түлхэж байсан удаатай.

	Дөрөвдүгээр сарын хуучаар улаантан Дон мужийн гуравны хоёр хувиас түрэгдэн зайлав. Мужийн засаг байгуулах нь гарцаагүй болоод ирмэгц дүүргийн чуулган хийлгэх саналыг өмнө зүгт байлдаж явсан цэргийн, хэсгийн удирдах тушаалтан гаргав. Донын Түр Засгийн газрын гишүүд, суурины болон цэргийн ангиудын төлөөлөгчид дөрөвдүгээр сарын 28-нд Новочеркасскт цуглахаар тогтлоо.

	Мөн сарын хорин хоёрны өдөр Вешенскийн сууринд сууриныхан цуглаж Цэргийн Дүүрэгт очих төлөөлөгчдийг сонгоно гэсэн Вешенск суурины атаманы гарын үсэгтэй бичиг Татарск гацаанд иржээ.

	Тэр бичгийг Мирон Григорьевич Коршунов цуглаан дээр уншин сонсгов. Гацааныхан Коршунов, Богатырев өвгөн, Пантелей Прокофьевич гурвыг Вешенскт томилон одуулав.

	Суурины цуглаанаас Дүүрэгт сонгосон төлөөлөгчдийн дотор бас Пантелей Прокофьевич оролцов. Пантелей тэр өдөртөө Вешенскээс буцаж ирээд, Новочеркасскт очихоосоо өмнө амжиж Миллеровск орохоор маргааш нь хадамтайгаа хоёул (Мирон Григорьевич Миллеровоос керосин, саван зэрэг аж ахуйн жаал зугаа юм авах, бас ташрамд нь Моховт тээрмийн шигшүүр, цун авч өгч ашиг олох ажилтай байжээ) явахаар шийдэв.

	Тэд үүрээр хөдөлж, дөрвөн дугуйтад хөллөсөн Мирон Григорьевичийн хар хээр морьд дэргэтэл хатирч, эрээн мяраан цэцэг хуар зурсан хашлаганд зэрэгцэж суусан хоёр худ гүвээн дээр гармагц яриа дэлгэж эхлэв. Миллеровод германы цэрэг байлдаж байсан болохоор Мирон Григорьевич баахан айсан янзтай:

	— Үгүй хөө, худ минь, германчууд манийгаа бариад авахгүй байгаа? Намалдаг дундуур нь баганаар байлгаж баймаар ширүүн улс шүү! гэхэд Пантелей Прокофьевич:

	— Тэгэхгүй. Саяхан Матвей Кашулин түүгээр очоод ирсэн. Германыхан хулчгар байна гэнэ билээ... Казакуудад гар хүрэхээс айж байгаа л даа гэв.

	— Иш чи минь! гээд Мирон Григорьевич шар сахлаа бавалзуулан инээмсэглээд, интоор ташуураа гартаа эргэлдүүлэн оролдож явснаа сэтгэл нь тайвширсан янзтай яриагаа өөрчилж:— Ингэхэд ямар засаг тогтооё гэж бодож байна даа? гэв.

	— Өөрсдийнхөө казак хүнээр л атаман тавина даа!

	— Тэгэх л болтугай! Сайн л хүн сонгоорой! Гологдол гаргахгүйн тулд цаад генералуудыгаа цыганууд морь шинждэг шиг сайн л барьж чимхэлж үзээрэй дээ.

	— Сонгоно доо. Ухаантай эрчүүл Донд мундсан биш.

	— Тийм нь ч тийм л дээ, худ минь... Тэд ч гэсэн асман тэнэгүүдийн адил тарьж ургуулдаггүй, өөрсдөө төрдөг юм гээд Мирон Григорьевич нүдээ жирвийлгэж, сэвхтэй нүүрэнд нь гуньхралын шинж илэрч, — Би Митъкаг хүний зэрэгт хүргэж офицер болгоод тавьчихъя гэж бодсон минь тэр шашны дунд сургууль ч төгсөлгүй хоёр дахь өвөл нь оргосон юм гэж ярилаа.

	Хоёр өвгөн большевикуудын хойноос хөөцөлдөж яваа хөвүүдийнхээ тухай бодлогошрон хэсэг зуур таг чиг болцгоов. Дөрвөн дугуйт овон товонтой замаар дэндэлзүүлж баруун талын хар морь нь шинэхэн тахаа тачигнуулсаар үе үе бүдчин, тэрэгний хашлага хайвалзахад шахцалдаж суусан хоёр худ орооны загаснууд шиг бие биеэ шөргөөнө.

	— Казакууд маань хаана явдаг бол? гэж Пантелей Прокофьевич шүүрс алдав.

	— Хопер луу явцгаасан гэнэ билээ. Халимаг Федотка морь нь гэмтчихээд Кумылгаас буцаж ирсэн. Тишаны суурины чигтэй яваа гэж ярьж байна билээ.

	Тэр хоёр дахиад л таг чиг болов. Жихүүн салхи ар нуруунаас нь жиндүүлж, тэртээ ард хоцорсон Донын цаадах ой, нуга, нуур, цагаан тал алгуурхан улалзан мандаж буй хурц нарны түүдэг гал шиг улаан ягаан туяанд шатаж байгаа мэт үзэгдэнэ. Элсэн хярууд зөгийн балын амсар шиг шарлаж, тэмээний бөх шиг манхнууд хүрэл мэт хүрэнтэнэ.

	Жигд биш хавар болж, цэнхэрлэж байсан ой мод одоо өтгөн ногоон өмсгөлөө агсаж, хээр талын навч цэцэг дэлгэрээд, цасны ус татарч, хонхор хотгор газруудад тоо томшгүй гялан цалан нуур шалбааг тогтож, харин эгц мөргөцөг ганга жалгын ёроолоор уринд идэгдэж тарлан болсон цас адтай тод гялтайна.

	Тэд хоёр дахь хоног дээрээ оройхон шиг Миллеровод хүрч, будааны агуулахын хажуухантай суудаг танил украйн айлд хоноглов. Өглөө цай унд уучхаад Мирон Григорьевич морьдоо хөллөж дэлгүүрт очлоо. Төмөр замын гармыг ямар ч саадгүй гатлахдаа хүн болсоор анх удаа герман хүмүүсийг харлаа. Гурван герман цэрэг зам хөндөлсөн явж байснаа, чихээ хүрсэн буржгар хүрэн хууз сахалтай нэг пагдгар цэрэг гараараа даллав.

	Мирон Григорьевич баахан тэвдэж яах нь энэ билээ гэсэн янзтай уруулаа умалзуулсаар мориныхоо жолоог татав. Германчууд хүрч ирэв. Прусс нутгийн пэндгэр том цэрэг цагаан шүдээ яралзуулан инээж нөхөртөө:

	— Жинхэнэ казак гээч энэ дээ! Бас тэгээд казак хувцастайгаа явааг хараач! Энэний хүү ч лав мантай тулалдаж явсан байх. Алив хөө, үүнийг барьж аваад амьдаар нь Берлин рүү хүргүүлье. Энэ хачин сонин үзвэр болно! гэхэд нөгөө хууз хүрэн сахалтай нь огтхон ч тоглож даажигнасан шинжгүй:

	— Бидэнд морьд нь л хэрэгтэй. Өөрөө харсан зүг рүүгээ тонилно биз! гээд баахан зүрхшээсэн янзтай морьдыг нь ажигласаар Коршуновын тэрэг рүү ойртож очив.

	— Өвгөн чи буу. Морьд чинь бидэнд хэрэгтэй болоод байна. Тэр харагдаж байгаа тээрмээс буудал руу баахан гурил зөөх ажил байна. За, буу гэж байна шүү чамайг! Морьдоо комендантаас очиж аваарай! гээд герман цэрэг тээрэм рүү нүдээрээ зааж, юу гэсэн ч хэрэгсэх янзгүйгээр Мирон Григорьевичийг тэрэгнээс буухыг урив.

	Бусад хоёр цэрэг нь эргэн эргэн харж инээлдсээр тээрэм рүү явлаа. Минчийн хүрлийж шарласан Мирон Григорьевич мориныхоо жолоог хашлагандаа сойж уячхаад тэргэн дээрээс идэрхэн эр шиг үсрэн бууж морьдынхоо өмнө очив.

	«Худ чинь өнгөрлөө. Ингээд морьдыг минь айчихдаг байж! За даа баларчээ! Ингэж золигтох гэж дээ!» гэж тэрхэн зуур бодоод хамаг бие нь хүйт оргив.

	Герман цэрэг шазуур зууж, Мирон Григорьевичийн ханцуйнаас угзарч яв гэж тээрмийн зүг дохив.

	— Тавь чи! гээд Мирон Григорьевич зэвхий дааж цонхийгоод герман цэргийн өөдөөс ухасхийж, — Бузар гараа хүнд битгий хүргэ! Морьдоо чамд өгөхгүй! гэв.

	Түүний хариу үгийн утгыг дууны нь өнгөөр герман цэрэг гадарлаж ам нь гэнэт араатан архирах мэт ярзайж, хүүхэн хараа нь уурлаж занасан янзтай томорч, хоолой нь чахран зандарч захирах маягтай дуугарч, мөрөвчилсөн винтовынхоо оосрыг шүүрэв. Тэгмэгц Мирон Григорьевич идэр залуу явснаа санаж, байлдагч эрийн ёсоор гараа бараг далайлгүйгээр нөгөө герман цэргийн улаан нүүр лүү буулгаж орхив. Маш хүчтэй нударгалуулсан герман цэргийн толгой нугдгасхийхэд төмөр дуулганы нь сагалдарга тас үсрээд, өөрөө онхолдон ойчиж, сахалтай амнаасаа бөөн бөөн нөж савируулсаар босохыг завдахад Мирон Григорьевич дахиад ар шил рүү нь нударгалж, ийш тийш хялавхийж харангуутаа тонгойж винтовыг гуд татан авав. Тэрхэн зуур өвгөний ухаан санаа хурдан бөгөөд маш сэргэлэн ажиллав. Мирон Григорьевич морьдоо бушуухан эргүүлж залахдаа араас германчууд буудахгүй гэдгийг лавтай мэдсэн болохоор төмөр замын хашааны цаанаас юм уу замын манаач нар харуузай гэж айж байв.

	Хоёр хар морь нь уралдаанд ч тэгж хурдалж байсан удаагүй ажээ! Дөрвөн дугуйтын дугуй хурим найрын үед ч ингэтлээ хурдан эргэлдэж байгаагүй биз ээ! Мирон Григорьевич: «Бурхан тэнгэр авраач! Холдуулаач! Ай тэнгэр минь!..» гэж амандаа шившсээр морьдын зооноос ташуур салгалгүй ороолгосоор явлаа. Угийн шунахай сэтгэл түүнийг баллах шахаж, хоносон айлдаа орхисон гудсаа авах гэж бодсоноо болиод, ашгүй эрүүл ухаан нь дийлж нөгөө тийш зайлан зугтав. Сүүлд өөрийн нь ярьснаар Ореховын слобода хүртэл хорин мод газар Илья хувилгааны давхиснаас ч хурдан нисэх мэт довтолгож хүрсэн гэдэг. Ореховт байдаг танил украйныдаа хагас голтой юм давхиж очоод, юу болсноо ярьж морьдтой минь хамт нууж үзээч гэж гуйжээ. Цаад украйн нь нуух ч нуужээ. Тэгэхдээ харин:

	— Би чамайг нуух ч нууя. Харин германчууд айхавтар тамлаад гарвал Григорыч минь би хүний гар дээр тавих юмгүй ядуу хүн гэдгээ хэлэхээс аргагүй болно. Овоохойг минь шатаагаад турсагыг минь хуулж орхивол яана гэж анхааруулав.

	— Иш хонгор минь, нууж л үз! Би тусыг чинь юугаар бол юугаар хариулна! Үхлээс л авар, хаана ч хамаагүй нууж үзээч. Сүргээр хонь ч авчирч өгнө! Шилдэг сайн арваад иргээ ч хайрлахгүй! гэж Мирон Григорьевич тэргээ саравч дор санд мэнд түрж оруулах зуур гуйж гувшив.

	Нэхэж хөөж ирэх вий гэхээс үхтлээ айжээ. Тэрээр украйн айлын хашаанд үдшийн бүрэнхий болтол бүгж байгаад харанхуй болмогц арилж өгчээ. Ореховоос гараад буухиа шиг шувт харайлгаж морьдын нь хөлс ус ийш тийшээ цацалж, тэрэгний дугуйн хигээс нь харагдахгүй болтол эргэлдэж явсаар Доод Яблоновск гацаа хүрээд сая нэг сэхээ оржээ. Гацааны наахнатай очоод герман цэргээс мулталж авсан винтовыг суудал доороосоо авч, оосрын нь дотор талд хорон балтай харандаагаар зөндөө юм бичиж эрээчсэнийг хараад сэтгэл тайвширч:

	— Муусайн золигууд гүйцэж ирсэн бол уу?! Та нар тэгж амархан наргихгүй! гэж муухай хашхичин ханхалзав.

	Нөгөө украйн айлд амласан хонио өгөлгүй өнгөрчээ. Намар нь тэднийхээр дайрч өнгөрөхдөө гэрийн эзэн горьдсон янзтай хараад байхлаар:

	— Хэдэн хонь маань турж үхээд дууссан. Хониор ч ягдлаа шүү... Харин сайн санасандаа өөрийнхөө цэцэрлэгийн лийрээс чамд авчирлаа! гээд тэргэн дотроос замд няцарсан хоёр жаахан сав лийр буулгаж, өөр тийш гөлийтөл ширтэж байгаад:

	— Манай лийр яриагүй сайхан... Гүйцэд болсон... гэж хэлчхээд бушуухан явчихжээ.

	Мирон Григорьевич Миллеровоос зугтаж явах зуур түүний худ Пантелей буудал дээр хий хүлээж зогсов. Залуухан герман офицер зам нэвтрэх бичиг олгоод, орчуулагчаар дамжуулан Пантелей Прокофьевичийг шалгааж, үнэ хямдтай өөдгүйхэн янжуураа сорох завсар ивээн тэтгэгчийн байдлаар:

	— За явах ч яв. Харин танайханд өөдтэйхөн шиг засаг хэрэгтэй гэдгийг санаж яваарай. Ерөнхийлөгчөө байдаг уу, хаанаа байдаг уу юугаа л сонгоно, гагцхүү төрийг жолоодох сэхээтэй, манай улсын талаар хэвийг сахисан бодлого баримталж чадах тийм л хүнийг сонгоорой гэж хэлэв.

	Пантелей Прокофьевич герман офицерыг тун ч дургүй байдалтай ажиж, үг солилцох ч дургүй нь хүрээд нэвтрэх бичиг авмагцаа шууд галт тэрэгний билет авахаар явав.

	Новочеркасскт залуухан офицерууд жигтэйхэн олширч, гудамжаар бөөн бөөнөөр хөлхөлдөж, зоогийн газар сууцгааж, авгай хүүхнүүдтэй шалиглан зугаалж, атаманы ордон, Дүүргийн чуулган нээгдэх гэж байгаа шүүхийн байшингийн хавьцаа бужигналдаж байгааг хараад өвгөн Пантелей мэл гайхав.

	Төлөөлөгчдийн буудалласан нийтийн байранд Пантелей Прокофьевич нутгийнхаа хэдэн хүн, Еланск сууринаас ирсэн нэг танилтайгаа дайралдав. Төлөөлөгчдийн дунд зонхилох нь казакууд, цөөвтөр офицер, суурины сэхээтнийг төлөөлсөн хорь гучаадхан хүн байв. Мужийн засгийн сонгуулийн тухай итгэл муутайхан яриа явагдаж, гагцхүү атаманыг сонгох ёстой нь тодорхой болж, казакийн аль нэртэй цуутай генералуудыг нэрлэж, хэнийг сонгох тухай бөөн яриа болж байлаа.

	Пантелей Прокофьевич очсон оройгоо цай уучхаад, гэрээсээ авчирсан замын хүнсийг идэхээр тасалгаандаа сууж, борцолж хатаасан булуу цагаан загас гаргаад талх зүсэв. Дэргэд нь Мигулины хоёр казак сууж, бас хэдэн хүн очиж нийлэв. Тэдний яриа фронтын байдлаас эхлээд аажмаар засгийн сонгуульд шилжиж орлоо.

	— Ай даа хөөрхий, талийгаач Калединаас илүү сайн хүнийг эрээд олохгүй дээ! гэж Шумилины ширвэгэр хууз сахалт казак шүүрс алдав.

	— Бараг тийм ч байх! гэж Еланы казак санал нийлэв.

	Тэр ярианд байлцсан Бессергевеневийн суурины төлөөлөгчөөр сонгогдож ирсэн дэд есаул нэлээд шаралхуу янзтай:

	— Таарах тэнцэх хүн яагаад байдаггүй билээ? Ноёд, та нар юу л яриад байна? Генерал Краснов яасан юм бэ? гэв

	— Ямар Краснов байдаг билээ?

	— Юу «ямар» гэж? Ноёд минь ингэж асуухаасаа ичихгүй байна уу? Гуравдугаар морьт корпусын дарга, алдарт генерал, ухаалаг сэргэлэн, георгийн одонт, авьяаслаг жанжин даа!

	Дэд есаулын хөөргөн магтсан үг фронтын ангиас ирсэн нэг төлөөлөгчийн зэвүүг хүргэв.

	— Тэрний авьяаслагийг бид сайн мэднэ гэдгийг би танд биетэй баримтаар хэлээд өгье! Шал хэрэггүй генерал! Германы дайнд базаалтай шалгараагүй хүн. Хувьсгал гараагүй бол ч бригаддаа л балрах байсан хүн дээ.

	— Хонгор минь, та генерал Красновыг мэдэхгүй байж юугаа яриад байна? Тэгээд бас олны хүндэтгэл хүлээсэн генерал хүнийг хамаагүй ингэж хэлж таарах уу даа? Та чинь жирийн нэг казак цэрэг гэдгээ мартчихсан хүн юм аа даа?

	Дэд есаулын мөс шиг хүйтэн үгэнд үхтлээ хайруулсан казак хулчийж:

	— Эрхэмтэн минь, би түүний удирдлагад явж байснаа л ярьж байна... Тэр чинь Астрицийн фронт дээр манай хороог өргөстэй төмөр утсан хориг руу оруулж балласан юм! Тэгээд бид түүнийг хэнд ч хэрэггүй хүн гэж үздэг болсон... Дараа нь чухам юу болсныг бүү мэд... Шал өөр болсон ч байж болох л юм даа гэж шуухитнав.

	— Тэгвэл түүнд яалаа гэж Георгийн одон шагнасан байх нь вэ? Энэ тэнэгийг хараач! гэж Пантелей Прокофьевич уцаарлаад идэж байсан загасныхаа ясанд хахаж цацан ханиалгаж, — Балай тэнэг юм бодчихоод, аль хавьтсанаа муулаад битгий байгаарай... Та нарын нүдэнд сайн харагдах амьтан байх биш... Энэ чинь ер нь ямар гэгчийн маяг вэ? Чалчих нь багахан байсан бол хаанаас ийм сүйрэлд орох билээ? Гэтэл ухаан нь дэндчихээд дэмий хоосон чалчигсад нь хэт олон болжээ! гэж казак цэргийг аашлав.

	Черкасскийнхан, доод донынхон нэлдээ Красновын талд байв. Георгийн одонтой, бас тэгээд японы дайнд эдний нэлээд олон нь түүнтэй цуг явж байсан болохоор өвөгчүүлийн сэтгэлд генерал Краснов яв цав нийлж байлаа. Гвардийн зэрэг язгууртан гарал угсаа, өндөр боловсрол хийгээд эзэн хааны дэргэд шадарлаж байсан генерал Красновын түүх намтарт офицерууд биширч байлаа. Краснов бол зөвхөн жагсах, байлдах төдий цэргийн боловсролтой байснаар барахгүй, бас ч зохиолч, офицеруудын ахуй амьдралын сэдвээр бичсэн өгүүллэгүүд нь «Нева» сэтгүүлийн хавсралтад хэвлэгдэж гарсныг их л шохоорхон уншицгаадаг байсан зэрэг нь либерал сэхээтний сэтгэлд нийлэмжтэй санагдаж, зохиолч л болохоор ямар ч атугай боловсролтой хүн гэлцэж байлаа.

	Красновыг сонгоё гэсэн ухуулга төлөөлөгчдийн байраар шаргуу хийгдэж, түүний дуулианд бусад генералын нэр сүр дарагдаж байв. Красновын талын офицерууд Африкан Богаевскийн тухай явган цуу үг тарааж, Богаевский, Деникин хоёр ав адилхан нэг тэрэгний хоёр дугуй, Богаевскийг атаманаар сонгочихвол большевикуудыг хяхаж, Москваг эзэлмэгц л казакуудын хамаг бүх эрх дарх, автономит байдал өнгөрөх нь тэр гэлцэнэ.

	Красновт дургүй хүмүүс ч бас байлаа. Нэг төлөөлөгч багш генералын нэрийг гутаах гэж оролдсон нь бүтсэнгүй. Тэр багш төлөөлөгчдийн өрөө тасалгаагаар явж, казакуудын шар үс, хулхи болсон чихэнд шумуул шиг шунгинасан дуутай хорон үгээр:

	— Краснов уу? Генералын хувьд өөдгүй, зохиолчийн хувьд хэнд ч хэрэггүй амьтан! Ордны үүд сахиж сурсан бялдууч! Үндэсний капиталтай болж хал балгүй ардчилсан ёсыг хэвээр байлгах хүсэлтэй хүн. Харж л байгаарай. Доныг аль түрүүлж дайралдсандаа худалдчих вий! Үл бүтэх этгээд. Улс төрийн бодлого гэвэл юу ч мэдэхгүй хүн. Агеевыг л сонгох хэрэгтэй. Түүнийг бодвол Агеев шал өмнөө хүн гэж ятгана.

	Гэсэн ч багшийн оролдлого амжилт олсонгүй. Дүүрэг эхлээд гурав хоносны дараа тавдугаар сарын 1-нд:

	— Генерал Красновыг урья!

	— Хүсэж...

	— Учирлаж...

	— Хүсэж байна!

	— Бидний ганц бахархал!

	— Хүрч ирээд бидэнд амьдралаа ярьж өгөг! гэж уудам том танхимд цугларагсад ам амандаа шуугилдав.

	Офицерууд алгаа пас пасхийтэл ташиж, тэднийг казакууд дагалдан эв хавгүйхэн чол чол гэтэл алга ташицгаав. Тэдний хар бор ажилд нухлагдсан саарьтай баргар хар гарын тажигнасан хяхнуун чимээ нь танхимын үүд хаалга, гудмаар зай завсаргүй шахцалдаж зогссон авгай хүүхнүүд, офицер, сурагчдын булцгар зөөлхөн алганы намуун зөөлөн дууны дэргэд тас өмнөө эвгүй ч юм шиг сонсогдов.

	Мундар нь нэл одон медаль, эполет, генералын ялгах тэмдэг зэрэг өдий төдий юм зүүсэн насаар ахимаг боловч тэнхлүүн өндөр, гоолиг хээнцэр генералыг тайзан дээр жагсаал маягаар идэрхэн эр шиг алхлан гарч ирэхэд танхим дүүрэн шуугиан болж алга нижигнүүлэн хашхиралдав. Алганы дуу улам олширч, тасралтгүй нижигнэж, шагшран бишрэх сэтгэл төлөөлөгчдийг эзэмдэж, тэдний олонх нь тэрхүү сэтгэл хөдлөн баярлаж зурмал хөрөг шиг зогсож байгаа генералыг үзээд хаант төрийнхөө хуучин сүр хүчний бүдэг барааг дахин олж харах мэт болж байлаа.

	Пантелей Прокофьевич нулимс гүйлгэнүүлэн, малгай дотроосоо гаргасан ув улаан алчуураа хамартаа барьж удтал шуухитнаж «Ёстой генерал гэдэг ч энэ дээ! Ямар хүн болох нь илт байна! Эзэн хаан өөрөө яг л ийм байж билээ. Талийгаач Александртай яасан ч адилхан юм бэ!» гэж бодсоор тайзны ирмэг орчим зогсож байгаа Красновыг шохоорхон ширтлээ.

	«Доныг аврах Дүүрэг» гэж нэршсэн Дүүрэг яаралгүй хуралдав. Дүүргийн дарга есаул Яновын саналаар цэргийн тушаалтанд олгосон погоон ба бүх ялгах тэмдгийг зүүх тухай тогтоол гаргав. Краснов маш чадамгай хурц үг хэлж «Большевикуудад доромжлогдсон Орос орны тухай», түүний «урьдын сүр хүчний» тухай, Донын хувь заяаны тухай сэтгэл уярмаар ярьж, одоогийн байдлыг дурдаад, герман цэрэг орж ирсэн тухай цухас өгүүлж, үгийнхээ төгсгөлд большевикуудыг ялсны дараа Дон мужийг тусгаар тогтнуулах талаар товойлгон ярихад хүмүүс баярлаж бархиралдан сайшаав.

	— Дон мужийг гүрний Цэргийн Дүүрэг захирч байх болно! Хувьсгалаар эрх чөлөөгөө олсон казакууд казакийнхаа аж амьдралын хуучин бүх сайхан хэвшлийг сэргээж, урьд манай өвөг дээдсийн хэлдэг байснаар: «Эзэн цагаан хаан эрдэнэ чулуун Москвадаа заларч, эгэл жирийн казакууд Дөлгөөн Дондоо жаргах болтугай!» гэж бид өндөр дуугаар ам бардам хэлэх болно гэв.

	Тавдугаар сарын шинийн гуравны үдэш хошууч генерал Красновыг цэргийн атаманаар сонгоход зуун долоон хүн баталж, гучин төлөөлөгч татгалзаж, арав нь түдгэлзэв. Краснов цэргийн есаулаас атаманы бэрээ, тамгыг хүлээж авсангүй, харин Дүүрэгт төлөвлөн оруулсан гол гол хуулийг баталж, атаманд хэмжээгүй эрх олгож өг гэдэг болзол тавив.

	— Улс орон маань сөнөхийн даваанд тулж очоод байна! Ийм учраас атамандаа бүрэн итгэл хүлээлгэсэн нөхцөлд л би бэрээ, тамгыг хүлээж авна. Донынхны хүсэл эрмэлзлийг илэрхийлэх дээд газар болсон Дүүргийн итгэлийг хүлээж, большевикуудын салан задгай, анархи байдлын эсрэг хууль зүйн хатуу чанд хэм хэмжээ тогтооно гэдгийг ойлгож, хүлээсэн үүргээ гүнзгий ухамсарлан итгэл төгс ажиллахыг хэрэг явдал шаардаж байна гэв.

	Красновын санал болгон оруулсан хууль бол чухамдаа хуучин хаант төрийн хуулийг хам хум өнгөлж, бага сага засварласан зүйл байжээ. Түүнийг Дүүрэг батлахгүй байж яаж болох билээ! Тэгээд ч баяртай баталцгаав. Хамаг юм тун тааруу, засварласан далбаа нь хүртэл урьдах тууш хөх, улаан, шар (казак, харийнхан, халимагийн) өнгөтэй хэвээрээ, харин засгийн газрын сүлдийг л казакуудын саналын дагуу үндсээр нь өөрчилж, далавчаа дэлгэж, савраа арзайлгасан хоёр толгойт махчин бүргэдийн оронд архины торх унаж, хурган малгай өмсөж, буу сэлэм зүүсэн нүцгэн казак зуржээ.

	Хэлэх үгээ олж ядсан бялдууч нэг төлөөлөгч:

	— Эрхэмтэн гуай, үндсэнд нь баталсан эдгээр хуулийг өөрчлөх, эсхүл засах ямар нэг санал танд байх болов уу? гэж долигонов.

	Краснов маасалзан инээмсэглэж, алиалах байдал үзүүлэн, Дүүргийн гишүүд рүү нэг юм хэлэх янзтай харснаа, олны анхаарал татаж эрхэлсэн хүний дуугаар:

	— Бололгүй яах вэ. Далбаа, сүлд, төрийн дууллын тухай дөчин найм, дөчин ес, тавьдугаар зүйлийг ч өөрчилж болно. Та нар улаан л биш бол ямар ч далбаа, таван хошуу юм уу масоны1 аль нэг тэмдэг л биш бол ямар ч хамаагүй сүлд, «интернационал» л биш бол ямар ч хамаагүй төрийн дуулал зохиох саналаа гаргаж болох юм гэв.

	Цугларагсад инээлдэж, Дүүрэг хуулийг батлав. Атаманы тэр алиалж хэлсэн үгийг хэзээ хойно болтол ам дамжин бахархан ярилцсаар байв.

	Тавдугаар сарын шинийн 5-нд Дүүрэг тарав. Сүүлчийн төлөөлөгчид үг хэлцгээв. Өмнөд бүлгийн командлагч Красновын баруун гар, хурандаа Денисов большевикуудын засгийг хэзээ хэзээгүй устгана гэж амлав. Дүүргийн гишүүд атаманыг амжилттай сонгож, фронтын байдалтай танилцсандаа баярлаж сэтгэл тайвшраад гэр гэртээ харьцгаав.

	Баяр хөөр болж сэтгэл нь догдолсон Пантелей Прокофьевич Донын нийслэлээс буцав. Тэр нь атаманы бэрээ, тамга найдвартай хүний гарт орж, большевикуудыг удахгүй бут цохиод, хүүхдүүд маань гэр орондоо буцаж ирнэ гэдэгт хэлбэрэлтгүй итгэж явав.

	Вагоны цонхны дэргэд ширээ тохойлдон бодлого болж суугаа өвгөний чихэнд Донын төрийн дууллын үдэлтийн аялгуу цуурайтаж сэтгэл татсан үгс оюун санааны нь угт тултал шингэж, нээрээ л «ариун итгэлт Дөлгөөн Дон маань ёстой нэг долгилон оволзох» шиг санагдаж байлаа.

	Гэтэл Пантелей Прокофьевич Новочеркасскаас хэдхэн мод газар яваад Баварын морьт цэргийн эргүүлүүд явааг вагоны цонхоор харав. Морьтой хэсэг герман цэрэг төмөр замын хоёр талаар галт тэргийг тосон айсуй. Тэд тайван гэгч алхуулж, өргөн хэнхдэгтэй тарган морьд нь тогдгор сүүлээ шарваж, хурц нартайд голилзон харагдана. Пантелей Прокофьевич аль байдгаараа урагшаа бөгцийн их л харамсаж зовсон маягтай нүдээ анивчин байж герман цэргийн морьд казакийн газар шороог ялж дийлэв гэсэн мэт дээрэнгүй янзтай гишгэчиж явааг хармагцаа өргөн нуруугаа цонх руу харуулан эргэж, удтал таг чиг түгдийн суув.

	 

	 

	II

	 

	Цагаан гурил, өндөг, цөцгийн тос, үхэр мал тээсэн галт тэрэгний улаан цуваанууд Доноос Украинаар дамжин Герман руу цувж, вагон бүрийн тавцан дээр саравчгүй малгай, зэгэл хөх хүрэм өмсөж, хутган жадтай винтов барьсан герман цэргүүд зогсоцгоожээ.

	Герман цэргүүдийн зузаан шар бухаар гутлын төмөр товхтой өсгий Донын зам харгуйг дагтаршуулж, баварынхан унаа морьдоо Доноос усалцгаана... Гэтэл дөнгөж сая дайчлагдаж Персиановкт сургуулилсан залуу казакууд Украинтай залгаа хил дээр петлюрийнхэнтэй тулалдаж, Донын казакийн шинээр байгуулсан арван хоёрдугаар хорооны бараг тэн хагас нь Украины нутгаас хумслан илүү дутуу муж газар эзлэх гэж байлдсаар Старобельскийн хавьд ясаа тавьцгаав.

	Хойд зүгт Усть-Медведицийн суурин нэгээс нөгөөгийн гарт шилжиж: Галзуновск, Ново-Александровск, Кумылга, Скуришенск гацаа болон бусад сууринаас уван цуван очсон улаан гвардийн казак отряд эзлээд цаг хэртэй болж байтал тэднийг цагааны партизан офицер Алексеевын отряд сууринаас хөөж, гудамжаар отрядын гол хүчин гимнази, реалист, семинарынхны шинельтэй хүмүүс гүйлдэнэ.

	Дээд Донын казакууд хойд зүг рүү сууринаас суурин дамжин холдож, улаантан Саратов мужийн хил рүү ухарч, Хоперын тойргийг бараг бүхэлд нь орхив. Зэвсэг барьж чадах бараг бүх насны казакуудаас бүрдсэн Донын арми зуны сүүл сард Дон мужийн хилд хүрэв. Зам зуураа шинэчлэгдэн байгуулагдаж, Новочеркасскаас ирсэн офицеруудаар сэлбэгдсэн арми нь жинхэнэ армийн төрхтэй болж, сууринуудаас гаргасан цөөн тооны баг цэрэг нийлэлдэж, хуучин байнгын хороодыг германы дайнаас үлдсэн бүрэлдэхүүнээр нь сэргээж, хороодыг дивиз болгон томруулж, штабын хорунжий нарыг хашир догь хурандаа нараар сольж, удирдах тушаалтны бүрэлдэхүүн аажим аажмаар өөрчлөгдөв.

	Зуны сүүл сард Мигулинск, Мешковск, Казанск, Шумилинскийн казак зуутуудыг нэгтгэн нийлүүлсэн байлдааны нэгж нь хошууч генерал Алферовын тушаалаар Донын хил давж Воронеж мужийн эхний суурин Донецк слободаг эзэлж уездийн хот Богучарыг бүслэв.

	 

	* * *

	 

	Татарск гацааны казакууд Петро Мелеховын удирдлагаар Усть-Медведицийн тойргоос хойш гарч гацаа, сууринууд дамжсаар дөрөв хоног явав. Тэднээс баруун тийш улаантан төмөр замын шугам руу байлдалгүйгээр яаралтай ухарцгааж байлаа. Мелеховын зуут явсан зам зуураа нэг ч дайсантай учирсангүй. Тэд холгүй яваад хонож өнждөг байжээ. Петро болон бусад казак илт ярилцаагүй ч гэсэн үхэх гэж яараад яах вэ гэж шийдээд, нэг хөдлөхдөө гучаадхан модноос илүү ахидаггүй байлаа.

	Тав дахь хоног дээрээ Кумылгийн сууринд очиж, Хопероор дамжин Дундуковын гацааг чиглэв. Зүлэг нугын дээгүүр ялаа шумуул утаан хөшиг шиг нүүгэлтэж, жингэнэсэн дуу нь улам чангарч, бөөн бөөнөөрөө хуйлран шавж, хүн хар, агт морьдын нүд чих рүү орж, морьд ялаархан тургилдаж, казакууд гараа савчин, навчин тамхиа зогсоо зайгүй баагиулцгаана.

	— Ёстой нэг хөгийн юм чинь энэ байна! гэж Христоня нулимс гүйлгэнэсэн нүдээ ханцуйгаараа арчин уцаарлана.

	— Нүд рүү чинь орхичхоо юу? гэж Григорий инээмсэглэв.

	— Нүд хорсоод байх чинь вэ. Хортой чөтгөр байж таарах нь!

	Христоня улаан зовхио урвалзуулан, саарьтай хуруугаараа нүдээ гаднаас нь баахан илснээ, уруулаа дорвойлгож байгаад гарынхаа араар нүдээ удтал нухав.

	Григорий Христонятой зэрэгцэж явлаа. Тэр хоёр анх гэрээс гарсан өдрөөс эхлээд цуг яваа ажээ. Бас тэдэнтэй сүүлийн үед хэт таргалж яг л бүдүүн авгай шиг болчихсон Аникушка нийлжээ.

	Тэдний отряд зуу арай хүрэхгүй хүмүүс байлаа. Петрогийн туслахаар Татарск гацаанаас гэрлэсэн вахмистр Латышев явав. Григорийн захирч яваа салааны казакийн олонх нь гацааны доод биеийн Христоня, Аникушка, Федот Бодовсков, Мартин Шамиль, Иван Томилин, зэгзгэр Борщев, баавгай шиг хөглөгөр Захар Королев, Прохор Зыков, цыган гарлын Меркулов, Епифан Майсаев, Егор Синилин, бас үе тэнгийн арав гаруй залуучууд байлаа.

	Хоёр дахь салааг Николай Кошевой, гурав дахийг Яков Коловейдин, дөрөв дэхийг Митька Коршунов тус тус захирч явав. Подтелковыг цаазалсны дараахан Митька Коршуновыг генерал Алферов яаралтай ахлах урядник болгон зэрэг ахиулжээ.

	Зуутынхан морьдынхоо биеийг халааж жигд хатируулав. Зам ус шалбаагтай хотгоруудыг тойрч, зулзаган ногоон зэгстэй хотгор луу буугаад нугын дундуур гарчээ.

	Ар эгнээнд явсан Яков Подков унзад хоолойгоор пар пар инээж, бас Подтелковын хань хамсаатны цусыг урсгаж байж урядникийн зэрэг олж авсан Андрюшка Кашулин жингэнэсэн хоолойгоор түрж байгаа сонстоно.

	Петро Мелехов, Латышевтай зуузай холбон зэрэгцэж, намуухан дуугаар ярилцана. Латышев сэлмийнхээ шинэхэн оосрыг оролдож, Петро зүүн гараараа морио илбэж, хоёр чихний нь хооронд маажиж явав. Латышев цулцгар хацраа малигануулан инээмсэглэхэд тамхины утаанд шарлан элэгдэж эмтэрсэн шүднүүд нь сиймгэр хар сахлын нь доогуур харлаж үзэгдэнэ.

	Хүмүүсийн хамгийн сүүлд Брехийн хүү, казакуудын Антип Брехович гэж хочилсон Антип Авдеевич мижилзсэн алаг гүүтэйгээ бөг бөг шогшино.

	Казакуудын зарим нь ярилцаж, зарим нь эгнээнээсээ гараад тав таваараа зэрэгцэж, бусад нь явж үзээгүй газар нутгийн байдал, цагаан бурхны цоохор шиг хонхол цонхол болсон нуур цөөрөм бүхий нуга, нов ногоон улиас бургасыг ажин ширтэцгээнэ. Казакуудын эд төхөөрөмжийг үзвэл алсыг зорьж яваа нь илт, эмээлийнхээ урдуур, хойгуур зөндөө юм дүүрч даруулж, богцондоо түнтийтэл юм чихэж, хүн болгон шинелиэ нямбай гэгч хуйлжээ. Хазаар, ногт, олом жирмийг харсан ч цөм яг таг болгож үдэж сэлбэсэн байв. Уг нь сарын өмнө дайн болохгүй гэж итгэж байсан бол одоо цус урсгахаас зайлах газаргүй болсныг ойлгоод сэтгэл гонсрон явцгааж байгаа нь энэ ажээ. «Одоохондоо турсагатайгаа явавч маргааш болоход түүнийг чинь хээр талд хар хэрээ элдэж суух вий» гэдэг бодол хүн болгоны сэтгэлд уяатай байв.

	Крепцийн гацаагаар дайрч өнгөрөхөд замын баруун биеэр зэгсэн дээвэртэй байшингуудын гэрэл энд тэнд сүүмэлзэнэ. Аникушка шалбуур өмднийхөө хармаанаас талх гарган, хагасыг нь хазаад иржгэр жижигхэн шүдээ яралзуулан эрүүгээ туулай шиг умар умар хөдөлгөн зажилж явлаа.

	Түүнийг Христоня хялавхийн хараад:

	— Өлсчхөө юү? гэв.

	Тэгэлгүй яах вэ... Авгай минь болгож өгсөн юм.

	Чи ер нь идэхдээ ч бас лут юм! Чиний гэдэс дотор лав гахайных шиг байх аа! гээд Григорий руу эргэж харснаа, уурлаж уцаарласан дуугаар, — Муухай золигийн идэж ууж байгаа нь хүртэл хэмжээ цаг алга! Энэ их юм хаана нь шингэж байдаг бол оо? Энэ хэд хоног ажаад байхад биеэр жаахан мөртөө ёроолгүй юм шиг чихэх нь аймшигтай юм гэж үглэв.

	— Өөрийнхөө юмыг идэхдээ л иднэ. Үдэш бүхэл хонь идээд унтсан ч өглөө эрт юм идмээр л байдаг. Бид янз бүрийн жимс иддэг. Аманд л орж байвал цөм рашаан болно! гээд Аникушка пажигнатал инээд алдаад, дургүй нь хүрч газар нулимсан Христоняг цаашлуулж Григорий руу нүд ирмэв.

	— Петро Пантелеев, хаа хоноцгоох болж байна? Морьд маань ягдаж гүйцлээ! гэж Томилин хашхирав.

	Түүнийг Меркулов дэмжиж:

	— Буух цаг боллоо. Нар жаргаж байна гэв.

	Петро ташуураараа дохиж:

	— Ключийн гацаанд очиж хононо. Кумылгийн гацаанд ч хүрч юу магад гэв.

	Меркулов бужгар хар сахлаа бавалзуулан инээмсэглэж:

	— Муу золиг Альферовт сайн хүн болох гэж байгааг нь хараач. Яарч... гэж Томилины чихэнд шивнэв.

	Нэг нь Меркуловын үсийг засахдаа дамшиглаж битүү сахлыг нь тайрч, өтгөн байсныг шингэлж жаахан шодгор юм болгочихсон юм санжээ. Меркуловын тэр инээдэмтэй байдал нь дандаа улсын тоглоом тохуу болж байдаг болжээ. Томилин ч тэссэнгүй:

	— Чи бас сайн хүн болох гэж байгаа юм биш биз? гэв.

	— Юугаараа?

	— Сахал самбайгаа хүртэл генералыг дуурайж тайрч орхиод. Сахлаа генералынх шиг засаж орхивол юу юугүй дивиз олгоно гэж бодоогүй биз? Дивизийнхээ оронд салаавч авах уу?

	— Тэнэг золиг! Хүн үнэн юм хэлж байхад энэ амьтны ярьж байгааг хараач гэв.

	Инээлдэж шуугилдаж явсаар Ключийн гацаанд хүрэв. Байр сууц олуулахаар түрүүлж очуулсан Андрюшка Кашулин зуутаа хамгийн захын айлын гадаа тосож:

	— Манай салаа миний хойноос! Нэгдэх салаанд энэ гурван айл, хоёр дахь салаанд зүүн талынх, гурав дахь нь тэр худагтай айлд, бусад салаа нь цуваад цуваад бууцгаа гэв.

	Петро очиж уулзаад:

	— Юу ч дуулдсангүй юу? Асуув уу? гэхэд цаадах нь:

	— Энд тэдний үнэр ч алга. Харин энд юу байна, зөгийн бал л байна. Нэг хөгшнийх гурван зуугаад үүртэй гэнэ. Өнөө шөнө заавал ч нэг үүрийг нь хага цохино доо гэв.

	— За, за, битгий өвчигнөөд байгаарай! Тэгвэл би өөрийг чинь хага цохиж орхино шүү гэж Петро хөмсөг атируулаад морио гуядав.

	Казакууд байрлацгааж морьдоо амраав. Харанхуй бүрэнхий болж гэрийн эзэд казакуудыг хооллож цайлав. Цэргийн болон гацааны казакууд хашаа дотор байсан ноднингийн түлээ сандайлцгаан аахар шаахар юм хөөрөлдөж байгаад унтахаар явцгаав.

	Тэд гацаанаас өглөөгүүр хөдлөв. Зуутыг Кумылга хүрэх шахаж явахад яаралтай зарлага нэхэн очиж бичиг гардуулав. Петро эмээл дээрээ хавчганан байж бичгийн дугтуйг нээгээд зурвас бичгийг хүнд юм шиг хоёр гараа сунган өргөж байгаад удаан уншив. Григорий очиж:

	— Тушаал уу? гэв.

	— Тийм ээ!

	— Юу гэж байна?

	— Ажил гарчээ... Зуутаа тушаа гэнэ. Миний зуутын нас чацуутныг цөмийг татаж Казанскт хорин наймдугаар хороо байгуулах гэнэ ээ. Их буучид, пулемётчидыг бас нэг адил.

	— Бусад нь хаачих болж байна?

	— Энд бичсэн нь: «Арженовскт очиж хорин хоёрдугаар хороотой нийл. Нэн даруй хөдөл» гэжээ. Бас хараач! «Нэн даруй» гэнэ шүү!

	Латышев хүрч ирээд тушаалыг Петрогийн гараас угз татан авч хөмсгөө хөдөлгөн дарвагар уруулаа умалзуулан уншив.

	— Хөдлөөд! гэж Петро хашхирав.

	Зуутынхан хөдөлж алхуулцгаав. Казакууд эргэн эргэн харж, Петрог юу хэлэх бол гэж анхааран ажиглацгаана. Петро тушаал ирснийг Кумылгад очсон хойно мэдэгдэв. Ахмад насны казакууд буцах замдаа бэлтгэн үймэлдэв. Зуутынхан сууринд хонож, маргааш нь үүрээр зүг зүг хөдөлцгөөхөөр шийдэв. Дүүтэйгээ уулзаж ярилцах зав, эв зүйг бүхэл өдөржин эрсэн Петро, Григорийн байранд очоод:

	— Талбайд очиж уулзъя гэв.

	Григорий юу ч дуугарсангүй хашааны гадаа гарав. Тэдний хойноос Митька Коршуновыг очиход Петро тээршээсэн янзтай:

	— Цаашаа бай, Митрий. Надад дүүтэйгээ ярих юм байна гэв.

	— Тэр ч харин болно шүү гээд Митька учрыг ойлгосон янзтай инээмсэглэн хоцров.

	Нүднийхээ булангаар Петрог ажиж явсан Григорий ямар нэг ноцтой юм хэлэх гэж байгааг гадарлаж, түүнийгээ мэдэгдэхгүйн тулд хэнэггүй хөгжүүн байдал үзүүлж:

	— Сонин юм даа. Гэрээсээ зуугаадхан мод газар холдохтой зэрэг хүн амьтан нь өөр, үг яриа нь ч манайхаас ялгаатай, барилга байшин нь бунхан шиг өөр болчих юм даа. Тэр загалмай суварга шиг банзан дээвэртэй том хаалгыг хараач. Манайханд ийм хаалга байхгүй. Тэр бас гээд ойролцоо харагдсан нэг баян айлын байшинг зааж, хаяавчийг нь хүртэл банзаар бүржээ, мод нь ялзрахгүй гэж хийсэн юм байх даа! гэв.

	— Боль доо гээд Петро урвалзан, — Чи ч үүнийг хэлж байгаа биш л дээ... Энэ бургасан хашааны хажууд зогсъё. Улс амьтан хараад байна гэв.

	Тэр хоёрыг талбайгаас яваа авган хүүхэн, казак эрчүүл үгэнд дурлан харцгаана. Хөх цамц өмсөж, бүс бүслээд, бүслүүр нь ухаа ягаан болтлоо гандчихсан казак малгайтай нэг өвгөн зогсож:

	— Амарцгааж байна уу? гэв.

	— Амарцгаах л санаатай байна.

	— Мориндоо тавьж өгөх овьёостой юу?

	— Жаахан бий гэж Петро хариулав.

	— Байхгүй бол манайхаар очоорой. Би хоёр сав овьёос өгнө.

	— Буян чинь дэлгэр, өвөө минь!

	— Тэнгэр бурхан ивээх болтугай... Очоорой. Манайх тэр ногоон төмөр дээвэртэй шүү гэв.

	Григорий хөмсөг зангидан яаралгүй:

	— Чи юун тухай ярилцах гээд байгаа юм бэ? гэв.

	— Юм болгоны тухай гээд Петро халж ядсан янзтай инээмсэглэмээр болоод, шар сахлаа завжиндаа зууж, — Гришатка минь, цагийн байдал гэдэг дахиж уулзаж чадахгүй ч болгож магадгүй болоод байна... гэв.

	Григорий чухам учрыг өөрөө үл ухамсарлавч ахдаа дургүй болчхоод явсан нь Петрогийн халж ядсан хөөрхийлөлтэй инээмсэглэж байгааг үзээд, хар бага цагаасаа «Гришатка» гэж дууддаг байсныг сонсмогц гэнэт замхран арилав. Петро ч мөн нэг хэсэгтээ ёозгүйхэн инээмсэглэмээр болж, дүүгээ өөгшөөсөн янзтай ширтэж зогссоноо уруул нь умалзан, царай нь барайгаад:

	— Муу ёрын амьтад хүн ардыг яаж ялгаж заагласныг чи харж байгаа биз! Анжсаар хагалчихсан юм шиг л нэг нь нэг тийшээ, нөгөө нь нөгөө тийшээ хага ярагдлаа. Амьдрал ч гэж ад чөтгөр шиг, цагийн байдал ч гэж аймшигтай боллоо! Бие биеийнхээ санаа сэтгэлийг ч мэдэхээ болилоо... Ингэхэд чи гээд Петро ярианыхаа өнгийг эрс өөрчилж, — Ингэхэд чи бол миний төрсөн дүү, гэтэл би чамайгаа ямар хүн болохыг үнэхээр мэдэхээ байлаа! Чи надаас нэг л хөндийрөөд байх шиг санагдаад байдаг боллоо... Би үнэн юм хэлж байна уу гэвэл яах аргагүй үнэн. Чи завхарч гүйцэж байна... Чамайг улааныхан руу шарваад орчих вий л гэж айх юм... Гришатка, чи одоо болтол замаа олоогүй явна! гэв.

	Тэртээ хол үзэгдэхтэй үгүйтэй байгаа Хоперын хяр, цэрдэн гүвээний цаагуур нар жарган, огторгуйн хаяа улайран туяараад, тэр түймэр шиг улаан туяан дундаас хөглөгөр бараан үүлс нүүдэллэн айсуйг ширтэн зогсож агсан Григорий:

	— Харин чи яамаа олсон юм уу даа? гэв.

	— Олсон. Би ч яадаг замаараа явж байгаа хүн. Түүнээс намайг гаргаж чадахгүй! Гришатка, би чам шиг гуйвж дайвах хүн биш.

	— Хо? гэж Григорий зэвүү нь хүрсэн янзтай хямсалзав.

	— Хэрхэвч үгүй!.. гээд Петро уурлаж сахлаа ширвэлзүүлэн гялбасан мэт байн байн нүд анивчин, — Намайг уургалж татаад ч улаантанд нийлүүлж чадахгүй. Казакууд нийтээрээ тэдний эсрэг. Урваж шарвах ч үгүй, тэгж байх хүсэл ч алга! Юу гэх юм дээ... Надад тэдэнтэй нийлэх хэрэг алга, бидний зам ондоо! гэв.

	— Энэ яриагаа тат гэж Григорий залхуу нь хүрсэн бололтой хэлэв.

	Тэгээд Григорий түрүүлж байр луугаа хавчигдуу мөрөө хөдөлгөсөөр тэнтэр тунтар алхлав.

	Петро хашааны хаалган дээр дагалдан очоод:

	— Ер нь мэдэж авъя гэж бодсон юм... Гришка, чи улаантан, руу оргочих юм биш биз дээ? Хэл гэв.

	— Юу л бол... Мэдэхгүй байна.

	Григорийн тун дурамжхан сул хариултыг сонсож Петро шүүрс алдаад шалгаахаа больж, сэтгэлээр бухимдан гонсойгоод цааш одов. Урьд яв цав нийлж байсан тэр хоёрын замд үзэж туулсан үйлс явдал нь давж гаршгүй бартаа ширэнгэ болж ургаад, санаа бодол тохирохоо больсон нь тэдний аль алинд тодорхой болжээ. Тэр нь ямааны хөлөөр чийр гарсан нарийхан харгуй гүвээний хажуу бэлээр дурайн явснаа гэнэт мурийж ямар нэг ганга жалганы ёроол руу живж тас огтлуулсан мэт дуусаад, цааш явахын аргагүй хана шиг өндөр ургасан арсгар морин шарилжид тулж мухарддагийн адил болжээ.

	... Маргааш нь Петро зуутынхаа хагасыг аваад Вешенск руу буцаж, үлдсэн залуучуудыг Григорий авч Арженск тийш хөдлөв.

	Өглөөнөөс эхлээд халуун наран цоргиж, мэлгэр тал зэрэглээ татан буцлах шиг болно. Ар талд Хоперын нурууны үргэлжлэл нүүгэлтэн цэнхэрлэж, нүцгэн элс шав шар задгай ус шиг мэлтийнэ. Хөлөрсөн морьд нозоорон гэлдэрч, казакуудын царай наранд гандаж хүрлийгээд, эмээлийн тохош, дөрөө, хазаарын төмөр тоног гар хүрэхийн аргагүй халж, ой дотор ч гэсэн сэрүүн амьсгал алга болж бүгчим халуун уур ханхийж, бороо чийгийн үнэр ханхална.

	Григорий гүн уйтгарт мансууран автаж, бүхэл өдөржингөө мориноосоо буулгүй ягшуулж явахдаа ирээдүйн тухай үе үе бодож, Петрогийн үгийг эрих шиг имрэн эргэцүүлж, яахаа мэдэхгүй шаналж явлаа. Хээрийн агийн эхүүн ааг уруул амыг хорсгож, наранд улайссан зам халуу оргин төөнөнө. Шарлаж хүрэнтсэн тал мэлтийгээд, талын дундуур хуурай салхи сэвэлзэн, хатсан өвсийг хошууруулж элс тоос манаруулна.

	Орой тийшээ нарны наагуур цайвар суунаг бүрхэж, огторгуй цийлэнтэн зэвхий даагаад, өрнө этгээдээс баргар хар үүл босож тасарч унжсан үзүүр нь газар шүргэнэ. Тэгж байснаа салхинд туугдан, дүгрэг цав цагаан сэрвээнээ улам улам цайвартан зайрагнаж, баглагар бор сүүлээ тэртээ дор чирэн, сүртэйеэ хөврөлдөн нүүж эхэллээ.

	Отряд Кумылга голыг хоёр дахь удаагаа гаталж улиасан ой руу оров. Модны навчис салхины аясыг даган мөнгөлөг цагаан өнгөөр гялалзаад, хөг нийлүүлэн шуугьж, Хоперын тэртээ хөшиглөн байгаа үүлний цав цагаан хормой дороос мөндөртэй жишүү бороо цутгаж, таван өнгийн солонго бүслүүрдэн туяарна.

	Эзгүй талын бяцхан гацаанд хоноглоцгоов. Григорий морио янзалчхаад зөгий үржүүлэх газар очлоо. Айлын эзэн бужгар казак өвгөн сахалдаа наалдсан зөгийг түүж зайлуулах зуураа Григорийд:

	— Энэ хайрцагтай үүрүүдийг саяхан худалдаж аваад энд тээж ирсэн минь нялх зөгийнүүд нь цөм үхэж орхилоо. Тэр зөгийнүүд үүрээ чирч явааг хараач! гэж хэлээд мод ухаж хийсэн үүрийн дэргэд зогсож, зөгийнүүд үхсэн үрсээ зогсоо зайгүй зөөж гаргаад, тус тусдаа авч хүнгэнэн дуугарсаар нисэн одож байгааг харуулав.

	Айлын өвгөн өрөвдсөн маягаар шар нүдээ жортойлгон уруулаа гомдолтой нь аргагүй умалзуулна. Тэр бээр гараа хаялан түргэн түргэн ухас ухас гэж алхална. Дэндүү хөнгөн мөртөө эв хавгүй том биетэй тэр өвгөний год, шод хийсэн яаруу хөдөлгөөн нь орчноо хий сандаргаж, үй түмэн зөгий уран нарийн ажлаа аажуу намбатай тогтуун хийж байгаа үүрийн дэргэд илүү мэт үзэгдэнэ. Григорий жаахан дургүй нь хүрсэн байртай ажиглаж зогсов. Уцаар цухалдуу, хэл яриа нь хүртэл хяхнуур, түргэн болчихсон ханхгар цээжтэй энэ казак өвгөнийг хараад Григорийд тийм сэтгэгдэл өөрийн эрхгүй төржээ.

	— Энэ жилийн гарц сайн. Цэцэг ч сайхан дэлгэрсэн болохоор бал сайн гарсан. Саргай цэцгийнх ч сайн даа. Үүнийг аваачъя... гэж өвгөн хэлэв.

	Григорий нугын янз бүрийн сайхан цэцгийн үнэр ханхалж, цавуу шиг унжралдсан өтгөн балтай цай уулаа. Өвгөний охин өндөр гоолиг бүсгүй цай аягалж өгч байв. Хүргэн нь улааныхантай явчихсан учраас өвгөн ая тал засаж, даруу номхон байв. Тэгээд ч охиныхоо жимбэгэр ягаавтар уруулаа жимийн Григорийг хулгай нүдээр ширтэж байхыг нь анзаарсангүй. Тэр бүсгүйг данх авах гээд гараа сунгах зуур сугандаа ширэлдсэн буржгар хар үстэйг Григорий ажив. Григорийн нүд сониуч ажигламтгай бүсгүйн харцтай хэд хэдэн удаа халз тулгарахад залуу хүүхний хацар ягаарч, уруул нь үл мэдэг жуумалзах шиг болж байлаа.

	Цай ууж дууссаны дараа өвгөний охин дэр дэвсгэр авч Григорийн дэргэдүүр гарахдаа хүслэн болсон эрээгүй харцаар төөнөх мэт шавхуурдаж:

	— Би танд том өрөөнд ор засаж өгье гэж хэлчхээд өдөн дэрийг хөвсийлгөн цохиж байх зуураа анзааргагүй ярьж байгаа хүн болж, — Би гадаа саравчинд унтдаг... Байшинд бүгчим, нохой бөөс хазаад... гэж аман дотроо түргэн гэгч хэлэв.

	Гэрийн эзэн өвгөнийг дөнгөж хурхирч эхлэхтэй нь хамт Григорий холхиндог гутлаа углачхаад нөгөө бүсгүйн унтсан саравч руу очив. Ханхай тэргэн дээр хэвтэж агсан хүүхэн хажуудаа Григорийд хэвтэх зай тавьж хонины нэхий дээлээ толгой дээгүүрээ нөмрөн, хөлөө Григорийд хүргээд, нам жим болов. Тэр бүсгүйн омголтсон ширүүн уруулаас сэтгэл гижигдсэн ямар нэг үл мэдэгдэм сайхан үнэр сонгинын үнэртэй хамт ханхална. Григорий түүний наршсан туранхай бор гарыг дэрлэнхэн үүр хаяартал хэвтэв. Хүүхэн ч бүхэл шөнөжингөө Григорийг тас тэвэрч цадаж ханашгүй энхрийлж, эрхэлж наадаж, Григорийн уруулыг цус шүүртэл хазаж, хүзүү, хэнхдэг, мөрөн дээр нь үнсэж үмхэлсний хөх толбо, үнэг хярсных шиг жижигхэн шүднийхээ иржгэр орыг дурсган үлдээв. Гурав дахь тахианы дуунаар Григорий дэвсгэр лүүгээ буцах гэтэл хүүхэн салахгүй зуурав.

	— Хонгор минь, тавь л даа. Алимхан минь явуул л даа! гэж Григорий унжуу хар сахлынхаа цаанаас инээмсэглэн гуйгаад гараас нь мултрах гэж оролдов.

	— Жаахан хэвт л дээ.., хэвт!

	— Хүн амьтан харчихна шүү дээ! Хараач, удахгүй үүр цайх нь!

	— Яах вэ, цайж л байг!

	— Эцэг чинь юу гэх бол?

	— Аав мэдэж байгаа.

	— Яагаад? гэж Григорий гайхширан хөмсөг ширвэв.

	— Яах вэ...

	— Мөн хачин хэрэг ээ! Хаанаас мэдсэн байдаг билээ?

	— Цаадах чинь... Хэрэв офицер хүн ирээд оролдоод байвал унтчихаад амыг нь хаагаарай. Тэгэхгүй бол Гераськаас болж морийг маань аваад явчихна. Бас аягүйцвэл юу ч болж магад... гэж өчигдөр надад хэлсэн байхгүй юу. Миний нөхөр Герасим улаантантай явчихсан.., гэв.

	— Аа тийм учиртай юм бий! гэж Григорий ёжтой гэгч инээмсэглээд дотроо харамсах шиг болов.

	Тэрхүү эвгүй бодлыг янаг бүсгүй замхруулж, Григорийн гарын булчинд өхөөрдөн наалдаад:

	— Манай тэр муу ч чам шиг биш л дээ... гээд бүх бие нь давхийж байлаа.

	Григорий цайрч байгаа огторгуйн оргилыг сэргэсэн нүдээр ширтэж:

	— Ямар байсан юм бэ? гэж сонирхов.

	— Шал дэмий... Улбайсан... гээд амраг бүсгүй Григорийд итгэсэн янзтай наалдан, хоолой нь чичиргэнэж, нулимс нь гүйлгэнэх шиг болсноо, — Би түүнтэй ер нь хүслээ хангаж байсан удаагүй. Энэ талын ажилд өөдгүй эр... гэж шулганав.

	Шүүдрээр ундаалсан цэцгийн дэлбээ адил огт танихгүй хүний балчир сэтгэл Григорийн өмнө тэр аяараа дэлгэрэн нээгдэж, ухаан санааг мансууруулан өрөвдөх сэтгэл төрүүлэв. Григорий гэнэгүй тохиолдсон найзыгаа хайрлаж, сэгсийж задарсан үсийг нь өхөөрдөн илбэж хэвтсээр ядарсан нүдээ анив.

	Саравчны зэгсэн дээврийн завсраар бүдгэрч буй сарны сүүмгэр гэрэл тусаж, огторгуйн хаяа руу гялсхийн зурсан одны бүдэг мөр цийлэн цайвар огторгуйд дурайн үлдээд, цөөрмийн усанд эр эм алаг нугаснууд дуу дуугаа авалцан гуаглаж байгаа сонстов.

	Григорий тачаангуйн амтанд живж бүх бие нь нозоорч сульдсан боловч унтлагын өрөө рүү хөнгөн шингэн гүйн очиж янаг бүсгүйн уруулын хужирлаг амт шингэсэн уруулаа байн байн долоож, янаглаж ханахгүй казак хүүхний бие, түүний цэцгийн амтат бал, хөлс холилдсон тийм гэх баримжаагүй үнэрийг сэтгэлдээ нандигнан хадгалсаар таг нойрсов.

	Хоёр цагийн дараа казакууд ирж сэрээв. Прохор Зыков морийг нь эмээллэж хашааны гадаа гаргачихсан байлаа. Григорий гэрийн эзэнтэй салах ёс гүйцэтгээд, зэвүү нь хүрч уур хилэн нь бачимдан байгаа харцыг тэсвэрлэн, хажуугаар нь гараад гэр лүүгээ явж байсан охин руу нь толгой дохив., Бүсгүй ч толгой гудайлган, нимгэн ягаан уруулаараа мишилзэн инээмсэглээд харамсан гуньж байгаа нь илт байлаа.

	Григорий нарийн гудамжинд гарч эргэн эргэн харсаар явав. Тэдний хашааг ороож, урьд шөнийнхөө хоносон саравчны харалдаа очиход, нөгөө өвөртөлж дулаацуулсан казак бүсгүй нь бургасан хашааны дээгүүр нарийхан жаахан бор алгаараа саравчлан харж байгаа үзэгдэв. Сэтгэл нь гэнэт ганцаардан уйтгарлах шиг болоод тэр бүсгүйн нүүр царай, бүх төрх байдлыг санаандаа сэргээн бодох гэж оролдовч болж өгсөнгүй. Гагцхүү цэргүүдийн хойноос ширтэн байгаа казак бүсгүйн цагаан алчууртай толгой цэргүүдийн явж байгаа чигийг даган алгуурхан эргэлдэж байгааг л олж харлаа. Илчит нарны аажуухан тойрог аяллыг даган ажиглагч наран цэцгийн түрүү л ингэж эргэлдэж байдаг сан даа.

	 

	* * *

	 

	Михаил Кошевойг Вешенскээс фронт руу өртөө дамжуулан тууцгаав. Түүнийг Федосеевск сууринд хүрэхэд тэндхийн атаман нэг өдөр саатуулж, Вешенск рүү бие хүнээр туулган буцааж хүргүүлэв.

	— Яалаа гэж буцааж байгаа юм бэ? гэж Михаил бичээчээс асуухад:

	— Вешенскээс шийдвэр ирсэн гэж дуртай дургүйхэн хариулав

	Тэгэх нь ээ нь Мишкагийн хөлгүй ээж гацааны чуулганд өвдгөөрөө мөлхөж очоод өвөгчүүлийг гуйж гувшихад цаадуул нь ар гэрээ тэжээх ганц хүү Михаил Кошевойг нь агтад шилжүүлж шийтгэх нийтийн хүсэлтийг тавьсан хэрэг байжээ. Уг хүсэлтийг Мирон Григорьевич өөрөө суурины атаманд биечлэн очиж мэдүүлсэн ажээ. Модойтол номхон зогссон Мишкаг суурины атаман захиргаандаа аваачиж баахан загнаснаа төдхөн овоо уярч:

	— Большевикуудыг бид Донын г хамгаалах улс гэж итгэж чадахгүй! Хариулгын газар очиж агт хариул! Тэгээд цаашдаа яах нь яваандаа харагдана. Муу нохойн гөлөг чи сайхан мэдээрэй! Даанч муу эхийг чинь хайрлалаа. Тэгэхээс биш чамайг даа... За яв! гэж зандарчээ.

	Мишка харгалзагч ч үгүй болж гав ганцаараа улайсах шахам халсан гудамжаар алхалж гарлаа. Мөрөвч нь нухаж, зуу гаруй мод газар тавруулсан хөл нь эцэж цуцахын туйлд хүрээд шөнө болсон хойно арай гэж гацааныхаа барааг харлаа. Өглөө эх нь салан салтлаа уйлж унжиж, таалж энхрийлэн байж агтын газар луу үдэж мордуулав. Мишка эхийнхээ өтөлж ядарсан царай, толгойд нь буурал орж байгааг анх удаа ажиж, бодон бодсоор хэтийн замд одов.

	Картинск сууринаас урагш үеийн үед хагалж тариалаагүй, уртаараа хорин найман мод, өргөнөөрөө зургаан мод онгон зэлүүд нутаг байдаг ажээ. Суурины үржлийн адуу оторлоход зориулан олон түмэн десятин газар гаргаж өгсөн нь отрын нутаг гэж нэршсэн ажээ. Жил болгон Егорын өдөр Вешенск сууринаас өвлийн жүчээнд өвөлжсөн морьдыг адуучид аваачиж оторлодог байв. Тэр аглаг бэлчээрийн тэг дунд сууринуудын хөрөнгөөр найман азарганы зуны задгай саравч, бас түүний хавьцаа оторчид, агтын даамал, малын бага эмч нарын суух дүнзэн хуаран бүхий салбар жүчээ байгуулжээ. Вешенскийн казакууд гүүнүүдээ тууж аваачиж, бага эмч, агтын даамал хоёр шалгаж хоёр аршинаас чамгүй хязаалангаас доошгүй настайг сонгож шилж дөч дөчөөр нь ялгаж нэг азарганд хураалгадаг, азарга бүр тус тусынхаа гүүнүүдийг дагуулан бэлчээрт гарч, тэднийг огт алдахгүй хурааж сахина.

	Мишка чөдрийнхөө ганц гүүг унаж очлоо. Эх нь үдэж мордуулахдаа хормогчоороо нулимсаа арчин байж:

	— Гүү чинь хээл авч юу магад... Чи наадахыгаа дандаа дагилгүй азарганд тавиарай. Ахиад нэг унаатай бололгүй горьгүй! гэж захижээ.

	Их үдийн алдад судгийн дээгүүр униартсан цайвар манангийн цаанаас оторчдын хуарангийн төмөр дээвэр, сараалжин хашаа, жүчээний өжиж өмхөрсөн банзан дээвэр үзэгдэв. Тэр бээр гүүгээ гуядаж, дэнж дээр гарахад барилга байшин, түүний цаадах цэлгэр бэлчээрийн халиурсан цайвар өвс харагдаж, тэртээ зүүн талд нь цөөрөм рүү цуварч яваа бөөн бөөн сүрэг адуу хар цоохор толбо шиг барайж, тэдний хажуугаар давхиж яваа адуучин нь тоглоомын хүн шиг жижигхэн үзэгдэнэ.

	Мишка хашаанд орж буугаад, мориныхоо цулбуурыг үүдний хананаас эгэлдэрч дотогш оров. Байшингийн ханхай том гудамд сэвх суусан нүүртэй дунд зэргийн нурууны нэг оторчин тааралдаж, их л ярвагар янз гаргаж Мишкаг улнаас нь оройг хүртэл хялайн харснаа:

	— Хэнтэй уулзах нь вэ? гэв.

	Агтын даамалтай л уулзах гэсэн юм.

	— Струковтой юу? Байхгүй, явчихсан. Туслах Сазанов л цаана чинь байна. Зүүн талын хоёр дахь хаалга. Яах нь вэ? Чи хаанаас яваа вэ?

	— Танай оторт ажиллахаар ирж байна гэхэд:

	— Аль дайралдсанаа нааш нь чихэж байдаг болжээ... гэж үглэсээр нөгөө казак гадаа гарав.

	Нөгөө оторчин мөрөн дээгүүрээ эгэлдрэглэсэн олсон бугуйлынхаа үзүүрийг газар чиргүүлэн явж хаалга нээснээ, ташуураа савчин эелдэг зан нь хөдөлсөн янзтай:

	— Дүү минь, манайхны ажил ч гэж бэрх дээ. Заримдаа хоёр хоног ч эмээл дээрээс буухгүй үе гардаг гэв.

	Түүний түгдгэр нуруу, майга хөлийг Мишка араас нь ажлаа. Тэрхүү казакийн ёоз муутайхан биеийн хэв байдал, үүдний гэрэлд нэгд нэггүй дурайн үзэгдэж, матмал мөөр шиг майга хөлийг хараад инээд нь хүрэв. Хаалганы бариулыг харцаараа эрэх зуураа «Дөчин жил бөөрөнхий торх зайдалсан юм шиг...» гэж бодоод жуумалзан инээмсэглэв.

	Шинэ ирсэн оторчныг Сазонов тун ихэрхүү, тоомсоргүй янзтай хүлээж авлаа.

	Төдхөн, хаанаасыг бүү мэд, агтын даамал, атаманы хорооны вахмистр агсан гүжирмэг булиа казак Афанасий Струков өөрөө ирж, Кошевойг хоолны бүртгэлд оруулах тушаал өгөөд, зуны наран шарсан үүдний довжоон дээр Мишкатай цуг гарч:

	— Эмнэг сургаж чаддаг уу? Ер нь морь сургаж байсан уу? гэж асуув.

	— Үгүй гэж Мишкаг чин үнэнээ хэлмэгц даамлын халууцаж урвайсан царай гэнэт сэргэж, дургүй нь хүрэх шинж тодрохыг Мишка ажиглав.

	Даамал хүдэр том дал нуруугаа гэдийн, хөлс болсон нуруугаа маажингуутаа Мишкагийн өөдөөс халз ширтээд:

	— Бугуйл хаяж чаддаг уу? гэв.

	— Чадна.

	— Моринд гамтай юу?

	— Гамтай эдэлдэг.

	— Адуу гэдэг амьтан ярьж чадахгүйгээс биш хүн л гэсэн үг. Гамнаж байх хэрэгтэй! гэж тушаагаад учир зүггүй уурлан дуугаа өндөрлөж, — Гамнана гэдэг бол ороолгоно гэсэн үг биш! гэж зандрав.

	Царай нь агшин зуур бодлогошрон, хөгжүүн янзтай болсноо тэр дорхноо нүүрийн нь үрчлээс бүр хүрлийж барайгаад:

	— Эхнэртэй юү? гэж асуув.

	— Хаанаас даа, үгүй.

	— Мөн ч тэнэг амьтан юм даа! Гэрлэж л байхгүй гэж агтын даамал баярлангуй янзтай угтан хэлэв.

	Тэгээд юу гэх бол гэсэн янзтай дув дуугүй болж атар хээрийн нэлгэр талыг хэсэг зуур ширтэн зогссоноо, эвшээлгэсээр байшин руугаа оров: Үүнээс хойш Мишка оторчноор сар гаруй болохдоо Струковын ганц ч үг хэлж байхыг сонссонгүй.

	Оторт бүгд тавин таван азарга байсан болохоор оторчин бүрд хоёр гурван азарга адуу ногддог байлаа. Бахарь гэдэг лут том хөгшин азарганы хураасан том суурь, бас түүнээс биеэр арай багавтар Банальный гэдэг азарганы хорь орчим гүүг Мишкад хариуцуулж өгөв. Хамгийн эрэлхэг зоригтой оторчны нэг Илья Солдатовыг отрын даамал дуудаж:

	— Татарск гацаанаас ирсэн шинэ оторчин Михаил Кошевой гэгч энэ дээ. Наадахдаа Банальный, Бахарь хоёрын суурийг зааж өгөөд, бугуйлтай болго. Танайхны байранд сууна биз. Зааж сургаж бай. За яв гэж даалгав.

	Солдатов юу ч дуугарсангүй тамхиа сорсоор:

	— Явъя гэж Мишка руу толгой дохив.

	Байшингийн довжоон дээр гараад, ялаархан зогсож байсан Мишкагийн муу гүүг заагаад:

	— Чинийх үү? гэв.

	— Минийх.

	— Хээлтэй юү?

	— Үгүй.

	— Бахарьт хураалга. Манай Вангийн заводын унага англи удамтай цус холилдсон азарга байгаа юм. Ай даа омголон доо!.. За мордъё гэв.

	Хоёул зэрэгцэн явав. Морьд нь дөрөө зурам өвсөн дундуур алхуулна. Оторчдын хуаран, жүчээ хоёр тэртээ хойно хоцорч, өмнө нь шинэхэн хөх манан татсан уудам тал анир чимээгүй цэлийнэ. Хөвсгөр үүлсийн цаанаас наран булталзан, халсан өвсний нялуун ааг сэнгэнэж, баруунаа бүрэг бараг манантан үзэгдэх хөндийн тэртээ Жировын тойром зурайн, сувд мэт гялалзаж жирвэлзэн мишилзэнэ. Эргэн тойрон хаашаа ч харсан нүд алдам магнаг ногоон тал мэлийгээд, цайвар зэрэглээ чичиргэнэн гүйлдэж, өвгөн буурал тал нутаг үд дундын аагим халуун наранд нозоорч, нүдний хараа бараг үл хүрэх огторгуйн хаяанд лүглэгэр том хиргис үүр сүүмэлзэн харагдах нь тун ч соньхон ажээ.

	Өвс угаасаа аваад өтгөн ногоон шүүрс хөөж, үзүүр нь наранд нэвт гэрэлтэн цагаан мөнгө мэт өнгө булаалдан гялтганаад, буурцаглаж гүйцээгүй морин хялганууд сагсайлцан, салхины аясаар дугуйрч цагариглан халиурч, хиаг буурцагт ногоон толгойгоороо наран өөд шунаглан тэмүүлнэ. Хэсэг хэсэг тачирхан зээргэнэ газар шигдэн наалдаж, хааяа «нэг хялгана хальж урссан үерийн ус шиг цэнхэрлэн нэлийж, хонхон цэцэг, баавгай цэцэг зүйл зүйлийн өвсний дунд өнгө булаалдан алаглана.

	Казакууд дув дуугүй алхуулсаар байлаа. Мишка хавь ойрдоо тохиолдож яваагүй номхон хүлцэнгүй сэтгэлийн эрхшээлд автаж, атар хээрийн анир чимээ, сэцэн цэлмэг, цэлгэр уудам байдлын сүрт дарагдав. Цуг яваа дагуул нь мориныхоо дэл дээр тонгойн, сэвх сууж саарьтсан гараа сахил хүртэж байгаа хүн шиг урд бүүргэн дээрээ зөрүүлж тавьчихсан үүрэглэж явлаа.

	Морьдын хошуун дороос ногтруу дэрхийн босож, цагаан өвчүүгээ наранд гялалзуулан жалгын дээгүүр нисэцгээнэ. Өглөөнөөс эхлээд урдаасаа, магадгүй Азовын тэнгисийг дайрч ирсэн, зөөлөн салхи өвсний толгой халиуруулан сэвэлзэнэ.

	Осиновын цөөрмийн хавьд бэлчиж яваа адуунд цаг хагас болоод хүрэв. Солдатов сэрж суниагаад, залхуу нь хүрсэн бололтой:

	— Ломакин Мантелюшкины адуу байна. Өөрөө алга байх шив гэв.

	Мишка гунагар урт биетэн Дон үүлдрийн зээрд азаргыг шохоорхон харж:

	— Азарга нь ямар нэртэй юм бэ? гэв.

	— Фразер. Муухай ааштай монди! Бүлтэлзэж байгааг нь хараач! Адуугаа хураалаа!

	Азарга холдож зайлахад гүүнүүд нь хуйлран дагав.

	Мишка ногдсон сууриа хүлээж аваад, хүнс хоолоо хээрийн байранд оруулж тавив. Мишкаг ирэхээс өмнө тэр байранд Солдатов, Ломакин, бас нэг хөлсний адуучин, дуу цөөтэй хижээлэвтэр казак Туроверов гурав сууж байжээ. Тэдний ахлагч нь Солдатов юм санжээ. Тэгээд ч Мишкаг хийх ажилд нь дуртайяа зааж оруулаад маргааш нь азаргануудынхаа зан аашийг хэлж өгч, инээмсэглэн:

	— Чи уг нь өөрийнхөө унааг хэрэглэж байх ёстой юм. Гэвч түүнийгээ өдөр болгон дагиад байж хэрэггүй, юүлж бай. Харин чи гүүгээ адуунд тавьж өөр морь сэлгэж, түргэн түргэн юүлж байгаарай гэж зөвлөв.

	Мишкаг харсаар байтал адуунаас нэг гүүг таслан хөөж сурамгай гэгч бугуйлдаж бариад, Мишкагийн эмээл тохчхоод бүх бие нь чичрэн гэдрэг сууж байгаа тэр гүүг Мишка руу хөтлөн аваачиж:

	— За морд, эмнэг золиг шиг байна! Мордооч! гэж ууртай янзтай зандарч, баруун гараараа цулбуураас нь чангааж, зүүн гараараа цоровдон дараад, — Чи хамаагүй битгий ширүүлээрэй. Жүчээнд азаргатай тааралдчихвал «ганц дайраад! нэг тийш нь шахвал баларна гэж мэдээрэй!» Ялангуяа Бахариас тун болгоомжилж байгаарай. Ойрхон бүү очоорой. Хазна шүү гэж яриад дөрөөнөөс нь барьж, бухимдан гэлдэрч яваа гүүний хамба хилэн шиг чилдгэр хар дэлэнг шохоорхон илбэж байх зуураа захиж ярилаа.

	 

	III

	 

	Мишка бүхэл өдөржингөө морины нуруун дээрээс буулгүй явж долоо хоног амарна. Хээр тал сэтгэлийг нь эзэмдэж, анх эртний өвс ургамал мэт амьдрахад албаар хүргэв. Бэлчиж яваа адууныхаа хавьцаа нэг бол морин дээрээ үүрэглэж, эсхүл өвсөн дотор тэрийж хэвтээд огторгуйд хөглөрөн тарж бэлчсэн хөвөн цагаан үүлсийн сүрэг салхинд туугдан тэнүүчлэн явааг дэмий л гөлрөн ширтэнэ. Тиймэрхүү зожиг зэлүүд байдал эхлээд сэтгэлд нь нийцэж, хүн амьтнаас зайдуу амьдрах нь аятайхан ч юм шиг санагдаж байжээ. Гэтэл долоо хонож шинэ байдалд дасаад иртэл битүүдээ айдас төрж, «тэнд хүмүүс өөрсдийнхөө болоод өрөөл бусдын хувь заяаг шийдвэрлэж байхад, би энд хэдэн гүү хариулж суух нь юу болж байна? Эндээс зайлахгүй бол бүр ч өнгөрч орхих вий» гэж ухааран боддог болов. Тэгтэл сэтгэлд нь өөр нэг бодол төрж хажуугаас нь: «Тэд яах вэ, байлдаж, үхэж, хатаж л байг. Харин энд бол эрх дур, өвс ногоо, тэнгэр огторгуй л байна. Тэнд балмад хэрцгий явдал ноёлж байхад энд амгалан тайван байна. Ер нь бусдын явдал чамд ямар хамаа байна?...» гэж наазгай дуугаар шивнэнэ. Иймэрхүү бодол санаа Мишкагийн амгалан тайван байдлыг алдагдуулан зовоож, түүнийг хүн амьтанд ойртохыг шахаж шаардаж, тэгээд Дударевын цөөрмийн орчим отортойгоо яваа Солдатовтой уулзаж найзалдаг юм билүү гэж өдөр хоног ахих тусам улам их боддог боллоо.

	Солдатов бол ганцаардахын зовлонг мэддэггүй бололтой. Байрандаа унтах нь ховор, бараг л дандаа отортойгоо, эсхүл цөөрмийн ойр ан араатан шиг явж, хоол ундаа өөрийнхөө ов ухаанаар борлуулж, насан туршаа түүнээс өөр юм хийж яваагүй мэт ан гөрөө хийх нь адтай. Нэг өдөр морины сүүл томж байхыг харчхаад Мишка сонирхож:

	— Утас томж юу хийх нь вэ? гэж асуужээ.

	— Загас барья.

	— Загас хаа байгаа юм бэ?

	— Цөөрөмд улаагана бий.

	— Гурилаар барих уу?

	— Талхаар ч болно, гурилаар ч болно.

	— Чанадаг уу?

	— Борцолж хатааж байгаад иддэг. Май энэ дээ гээд шалбуур өмднийхөө хармаанаас хатаасан улаагана гаргаж Мишкаг найрсгаар дайлжээ.

	Нэг өдөр Мишка отор дагаж яваад торонд орчихсон ногтруутай тааралджээ. Түүний хажууд жигтэйхэн уран хийцтэй хиймэл ногтруу тавьж жижигхэн гадастай торыг өвсөн дотор тун чадамгай далдалж тавьсан байж билээ. Тэр орой Солдатов нөгөө ногтрууг халуун нурамд булж мулт шараад, Мишкаг урьж амттай бор мах зулгааж суух завсраа:

	— Дахиж дайралдвал битгий авч байгаарай. Хамаг юмыг минь баллаж орхих вий гэж хэлжээ.

	— Чи ер нь яагаад энд ирсэн хүн бэ? гэж Мишка асуув.

	— Би өнчин хүн гээд Солдатов хэсэг зуур дуугүй болсноо гэнэт, — Чамайг улааныхнаас ирсэн гэж улс ярих юм. Үнэн үү? гэв.

	Тэгж асууна гэж санаандгүй байсан Кошевой тулгамдаж:

	— Үгүй... юу ч гэх юм дээ... Тэдэн рүү зугтаж яваад баригдсан гэв.

	— Яах гэж зугтсан юм бэ? Юугаа эрсэн хэрэг билээ? гэж Солдатов хөмсөг атируулан намуун дуугаар асуугаад, ногтрууны махыг яаралгүй зажилж эхэллээ.

	Тэр хоёр хуурай жалгын ирмэг дээр асаасан задгай галын дэргэд сууж байв. Аргалын гашуун утаа савсаж үнсний завсраар цог улалзана. Тэдний ар нурууг хуурай, бүлээн салхи үлээж, хурган агийн нялуун үнэр ханхална. Хилэн хар огторгуйг харваж байгаа одод гялс гялсхийн ороолгож, унасан одны мөр нь адууны хонго дээр ороолгосон ташуурын ором шиг хэзээ хойно болтол цайрч зурайна.

	Мишка цогийн улбар туяа туссан Солдатовын нүүрийг баахан болгоомжилсон янзтай харж:

	— Эрх мэдэл л олж авах гэсэн юм гэв.

	— Хэнд? гээд Солдатов бүр ч сэргэх шиг болов.

	— Ард түмэнд.

	— Ямар эрх мэдэл байдаг билээ? Чи яриач хөө.

	Солдатовын дуу намуун бөгөөд нууцархах өнгөтэй болов. Мишка хэсэг зуур эргэлзэж, энэ Солдатов лав нүүр царайныхаа байдлыг мэдэгдэхгүй гэж галд аргал нэмж хийв гэж бодсоноо зориг ороод ярьж эхэллээ.

	— Нийтээр нь тэгш эрхтэй болгох гэсэн юм. Ноёд барлагийн аль алин нь үгүй болох ёстой. Ойлгов уу? Үүнийг л нэг тийш болгох хэрэгтэй байгаа юм.

	— Түүнийг кадетууд хийж чадахгүй гэж бодож байна уу?

	— Яаж чадах юм!

	— Ухай мөн, чи тэгэх гэсэн юм бий... гээд Солдатов гэнэт босож, — Чи муу золиг казакуудыг боолчлуулах гэж байсан юм бий?!. гэж хяхнасан дуугаар зандраад, — Чи...

	Нармайг чинь буулгах юм. Та нар ингэж манийгаа баллах гэж байдаг вий?!. Тэгнэ байх аа!.. Манай тал нутагт улаантан фабрикаа байгуулах юм болж байна уу? Газрыг маань мулталж авах вий?!. гэв.

	Гайхаж цочирдсон Мишка яаралгүй бослоо. Солдатовыг зодох нь гэж бодоод Мишкагийн айж ухрахыг харж Солдатов гараа далайв. Мишка далайсан гарыг нь барьж аваад, бугуйнаас нь атгаж:

	— Ах гуай, та зүгээр бай. Зүгээр байхгүй бол чинь би туужуурдаж орхино шүү! Чи юу болоод сүржигнээд байгаа юм бэ? гэж анхааруулав.

	Тэр хоёр харанхуйд халз тулан зогсож, гал нь гишгэгдэн унтраад зөвхөн гадагш өнхөрч ойчсон аргалын цог улайж байлаа. Солдатов солгой гараараа Мишкагийн цамцнаас заамдаж мушгиад, баруун гараа салгах гэж оролдов.

	Мишка булиа хүзүүгээ эргэлдүүлэн: 

	— Заамнаас битгий барь! Битгий барь гэж байна шүү! Нулина шүү, дуулж байна уу чи? гэж хяхнан дуугарав.

	— Үгүй... чи... цохино гэнэ ээ... харж байгаарай! гэж Солдатов амьсгаадав.

	Солдатовыг унатал цохих юм сан гэдэг цэвдэг хүсэл нь бадарсан Мишка цамцаа тавиулж түүнийг гэдрэг нь хүчтэй түлхээд чичирсэн гараараа цамцаа засав.

	Солдатов дахин халдаж очсонгүй, шүдээ хавиран хараалын үг хольж байгаад:

	— Заавал мэдүүлнэ!.. Даамалд очиж хэлнэ! Чамайг би нэг сайн залхаана!.. Хорт могой!.. Муу золиг!.. Большевик!.. Чамайг Нодтелковтой адил дүүжилбэл таарна! Модны мөчрөөс олсоор өлгөж албал зохино! гэж хашхичив.

	«Мэдээлчихдэг... элдэв юм бурж орхидог... Шоронд хийчихдэг... фронт руу явуулахгүй, тэгэхлээр өөрсдийнхөнтэйгөө нийлж амжихгүй нь. Баларчээ!» гэж бодохоос Мишкагийн дотор хүйт оргих шиг болж, сэтгэл санаа нь яахыг мэдэхгүй үерт автаж мухар нүхэнд орчихсон хулгана шиг гарах газар олж ядан сандчин үймрэв. «Алчихъя! Одоохон багалзуурыг нь шахаж орхиё... Тэгэхгүй бол болохгүй нь..» гэдэг агшин зуурын бодолд захирагдаж, тийнхүү шийдсэнээ цагаатгах арга шалтаг эрж: «Намайг зодох гээд дайрсан... Тэгэхлээр нь багалзуурдаад авсан. Санамсаргүй ууртаа болоод... гэж хэлэх юм» гэж бодов.

	Тогтож ядан салганасаар Мишкаг дөхөж очиход Солдатов зугтсан л бол тэр хоёрын толгой дээр үхэл, цус хоёр найрлах байжээ. Гэтэл Солдатов хараал зүхэл болж хашхирсаар байсан учраас Мишка таг чиг болж зөвхөн хөл нь салганаж, зоо нуруу, суганы нь хөлс дааварлав.

	Гайгүй, чи сайхан мэдээрэй!.. Хүүе Солдатов, битгий орилоод бай. Чи л эхэлж өдсөн шүү.

	Тэгээд Мишка царайчлан аргадаж эхлэв. Эрүү нь чичирч, нүд нь тогтож ядан гөлөлзөж:

	— Найз нөхдийн аль хөглөхийг тэр гэх вэ... Би чамайг цохиогүй... Харин чи л заамдаж авсан... Би болохгүй юу хэлчихээ вэ? Энэ бүгдийгээ нотлох хэрэгтэй... Харин чамайг гомдоосон бол уучлаарай... Гуйя! За юу? гэв.

	Солдатовын уур омог, дуу шуу намдаж харааж хашхирах нь татрав. Хэсэг болсны дараахан Солдатов Мишкагийн хөлстэй хүйтэн гараас гараа шувтарч аваад цаашаа эргэх зуур:

	— Чи муу золиг сүүлээ сөхөж л байгаарай! За яах вэ, би хэлэхгүй.. Зөнөг эхийг чинь өрөвдөж байна... Миний нүдэнд дахин бүү үзэгд. Чамайг харахаас дургүй хүрч байна! Чи ч өөдгүй нохой юм! Еврей нарт биеэ худалдсан, мөнгөөр биеэ худалддаг хүмүүсийг би өрөвддөггүй гэв.

	Солдатов Мишкагийн зүс царай, цус чинэртэл зангидсан нударгыг харанхуйд олж үзээгүй боловч Мишка хөөрхийлөлтэй хулчгар байдлаар инээмсэглэв.

	Тэр хоёр дахиж нэг ч үг солилгүй салцгааж, Кошевой морио тас нясхийтэл ороолгон адууныхаа хойноос давхив. Зүүн талаас баргил хар үүл босож, аянгын дуу нижигнэж байв.

	Тэр шөнө оторчдын дээгүүр аянгын цахилгаан гялбалзан, шөнө дундын алдад сахуутсан адуу шиг уухилж шуугьсан ширүүн салхи үлээж, хүйтэн амьсгал, гашуун тоос нөмөрч ирэв.

	Огторгуй бүрхэж, зунгаг хар шороо шиг хар үүлсийг цахилгаан хага зүсэн гийгүүлж, хэсэгхэн зуур нам гүм болсноо тэртээ хол аянгын дуу түрхрэн нижигнэж, ширүүн борооны бүдүүн ширхэг талын өвсийг хэвтэгнүүлж эхэллээ. Хоёр дахин цагариглаж гялалзсан цахилгааны гэрэлд огторгуйн тэн хагаст эргэлдсэн хар эмжээртэй аймшигтай бараан үүлс газар шүүрлэн унжиж, түүний дор адуун сүрэг жижигхэн үрэл хоргол шиг хуйлран зогсох харагдана. Аянгын дуу зүрх шантармаар хүчтэй нижигнэж, цахилгаан нь газарт өрөмдөн орох мэт санагдана. Аянга дуугарахтай зэрэг өтгөн үүл дундаас аадрын бороо сад тавин цутгаж хээр тал пижигнэн догдлох мэт болж, хуй салхи Кошевойн нойтон малгайг хуу татаж, өөрийг нь эмээлийн урд бүүрэгт наалдтал үлээж шуурав. Хэсэг зуур амсхийснээ огторгуйн энгээр нэг цахилгаан гялбаж, юу ч үзэгдэхгүй пад харанхуй болж байлаа. Дараачийн дуу нь тас няс хийн хагарч цуурах мэт маш чанга нажигнасанд Мишкагийн унаж яваа морь зогтусан цоройн дэвхцэв. Бөөгнөрсөн адуу бужигнав. Кошевой мориныхоо жолоог байдаг хүчээрээ татаж байгаад адуугаа тайвшруулах санаатай:

	— Зогсоод!.. Тррр!.. гэж хашхирав.

	Гэтэл баглагар үүлсийн сэрвэн хяр дээгүүр атиралдан гялбасан цахилгааны гялтгар цагаан гэрэлд адуун сүрэг хар хурдаараа айсуй үзэгдэв. Адуу нойтон хошуугаа бараг газарт хүргэх шахаж, улангасах мэт давхилдаж, хамар нь тачигнан сэртэлзэж, тахгүй туурайнууд нь нойтон газрыг хүнгэнэтэл доргионо. Адууны түрүүнд Бахарь азарга хар хурдаараа жирийлгэж явлаа. Кошевой золтой л хамуулсангүй ухасхийн зайлж амжив. Адуу хурдаараа өнгөрөөд холдолгүй зогсов. Кошевой аянга цахилгаанд тэвдэж сандарсан адуу эзнийхээ дуугаар хуйлран давхиж ирж байгааг мэдэлгүй дахиад л:

	— Зогсоорой! Ай! гэж чанга гэгч бархирав.

	Харанхуй дунд дахиад л олон адууны хөлийн төвөргөөн цахилгаан мэт хурдан пижигнэн айсуй сонстов. Яах учраа мэдэхгүй айсан Кошевой ташуураараа гүүнийхээ тархин дундуур байлгасан боловч адууны замаас зайлж завдсангүй. Гүүний нь ташаа руу нэг сандарсан уухангүй адуу хэнхдэгээрээ мөргөж, Кошевой эмээл дээрээсээ мулт шидэгдэв. Аз болж няц гишгүүлсэнгүй, адууны ихэнх гол нь баруун талаар өнгөрч, харин нэг гүү л Кошевойн баруун гарыг шаварт шигдэн ортол гишгэв. Мишка босож, аль болохоор чимээ анир гаргахгүйг хичээн болгоомжтой гэгч хажуу тийш холдов. Адуу нь тэрүүхэн хавьд эзнийхээ хашхирах чимээгээр дахин галзуурсан мэт дайрч очихыг хүлээн зогсоцгоож, Бахарь азарганы тургиж байгаа нь андашгүй илхэн сонсогдов.

	Кошевой үүр хаяарахын өмнөхөн хээрийн пиндээ очив.

	 

	IV

	 

	Дон нутгийн их цэргийн атаман Краснов тавдугаар сарын 15-нд удирдах зөвлөлийн дарга, гадаад явдлын хэлтсийн эрхлэгч, хошууч генерал Африкан Богаевский, Донын армийн байр сууцын албаны ерөнхий захирагч хурандаа Кислов, Кубанийн атаман Филомонов нарын хамт усан онгоцоор Маныческ сууринд хүрэлцэн ирэв.

	Усан онгоц буудалд ойртож, тэнгисчид ийш тийшээ гүйлдэн, булингартаж хоормогтсон усны давлагаа шуугьж байхыг Дон, Кубанийн эзэд усан онгоцны дээд тавцан дээрээс гуньхран харж зогсоно. Тэд буудлын хажууд цугларсан түмэн амьтны нүд булаасаар хөлөг онгоцноос буугаад эрэгт гарч ирэв.

	Огторгуй, алс тэнгэрийн хаяа, өдрийн байдал, сиймгэр саарал манан цөм цэлийж цэнхэрлэнэ. Дон мөрөн ч хүртэл ер бусын төвгөр толь шиг цэнхэрлэн мэлтэлзэж, түүнд лүглэгэр их үүлсийн цасан цагаан оргил гэрэлтэж тусна.

	Наршиж хагссан үнэр, нялуун хужир, хагд өвсний үжмэл үнэр салхины аясаар анхилж, хүмүүсийн яриа дүнгэнэн шуугилдана. Орон нутгийн эрх баригчдын угтаж авсан генералууд цуглааны газар луу явцгаав.

	Цагийн дараа суурины атаманы байшинд Донын засгийн газар, сайн дурын армийн төлөөлөгчдийн зөвлөгөөн эхлэв. Сайн дурын армиас генерал Деникин, Алексеев хоёр, армийн жанжин штабын дарга генерал Романовский, хурандаа Ряснянский, Эвальд нарын хамт хүрэлцэн иржээ.

	Уулзалт хүйтэн амьсгалтай болж, Краснов ихэрхүү байдал гаргав. Алексеев тэнд байгаа хүмүүстэй мэнд усаа мэдэлцээд ширээнээ сууж, хатангир цагаан алгаараа унжгар хацраа тулан, нүдээ анин таг чиг болов. Тэр бээр замдаа машинд зайлагдаж, өндөр нас, үзэж өнгөрүүлсэн хатуу ширүүн явдалдаа нэрвэгдэн хатаж байгаа мэт үзэгдэнэ. Нойтон цусгүй болчихсон уруулын нь завж шаналсан шинжтэй унжиж, судас нь гүрийж хөхөрсөн зовхи нь бэмбийтэл хөөж хавагнаад, нүдний нь хоёр чамархай руу дэвүүр шиг цацарсан жижиг үрчлээс гарчээ. Хацрынхаа эвэршиж сунасан арьсыг тулж барьсан гарын нь хуруунуудын үзүүр тайрмал богинохон өтөлж шарласан үсэнд нь шигдэн оржээ. Хурандаа Ряснянский, Кисловтой элбэж ширээн дээр хуйлаастай газрын зургийг тун няхуур дэлгэв. Романовский чигчий хурууныхаа хумсаар зургийн буланг дарж зогсов. Богаевский намхан цонх налж зогсоод Алексеевын туйлгүй эцэж алжаасан царайг их л өрөвдсөн янзтай байн байн эргэж харна. Алексеевын царай ч шохойгоор хийсэн баг шиг цонхийсоор л байв. Богаевский зурвагар уулинхай нүдээр Алексеевыг салгалгүй ширтэж «Яасан их өтлөө вэ! Мөн ч айхавтар өтөлж дээ!» гэж бодов. Цугларагсдыг ширээнд сууж завдаагүй байхад Деникин, Краснов руу хандаж цухалдуу эрс дуугаар:

	— Зөвлөгөөн нээхийн өмнө танд мэдэгдэх нэг зүйл байна. Юу гэвэл та Батайскийг эзлэхээр гаргаж өгсөн байрлалт дээр танай баруун жигүүрийн цуваанд германы батальон, их бууныхан байлдаж байгаа гэж заасан явдалд бид тун их гайхаж байна. Иймэрхүү хамтын ажиллагаа надад бүр ч хачин санагдаж байгааг хэлье... Та, эх орныхоо дайсан, нэр төрөө алдсан дайсан этгээдтэй холбоо барьж, тэдний тусламжийг ашиглахдаа чухам ямар зүйлийг мөрдлөг болгосон бэ гэдгийг мэдэж болох сон болов уу? Холбоотон манайхныг дэмжихэд бэлэн байгаа гэдгийг та, бодвол, мэдсэн л биз дээ?.. Германыхантай холбоо тогтоосон явдлыг сайн дурын арми, Орос орныг сэргээх үйлсээс урвасан хэрэг гэж үзэж байна. Донын засгийн газрын ажиллагааг холбоотны эрх баригчид ч дагуудаа мөн тэгж үзэж байна. Үүнийг тайлбарлаж өгөхийг хүсэж байна гэв.

	Деникин хөмсөг атируулан хариу хүлээв.

	Дээгүүр зиндааны язгуурлаг хүний тэсвэрийн ачаар Краснов огт тэвдэх янз гаргаагүй боловч илт эвгүйрхэж, бууралтаж байгаа сахал нь ширвэлзэн, ам нь умалзаж тун тавиу хичээнгүй байдлаар:

	— Хамаг хэрэг балрахын даваанд хүрсэн цагт дайсан байсан этгээдээсээ ч тусламж авахаас сэжиглэдэггүй юм шүү. Тэгээд ч ер нь аль нэг этгээдийн эрхшээлд орж байгаагүй Донын засгийн газар таван сая ард түмнийг төлөөлөн биеэ даасан засгийн газрын хувьд казакуудыг хамгаалах үүрэгтэй учраас тэдний эрх ашгийн дагуу ажиллах эрхтэй юм гэж хариулав.

	Энэ үг хэлмэгц Алексеев нүдээ нээж түүний яриаг анхааралтай чагнах гэж оролдов. Краснов уцаарлан шөрвөгөр сахлаа байн байн имэрч суугаа Богаевский руу хялавхийж харснаа үгээ үргэлжлүүлэн:

	Эрхэмсэг ноёнтон таны эргэцүүлэн бодож байгаагийн дотор зан суртахууны чанартай зүйл голлож байх шиг байна. Биднийг та Орос улсын үйл хэргээс урвалаа ч гэх шиг, холбоотноосоо урван тэрсэллээ ч гэх шиг маш олон хатуу үг хэлж байна... Гэсэн ч бидэнд германыхны худалдсан зэр зэвсгийг сайн дурын арми биднээс хүлээж авсан гэдгийг та лав мэдэж байгаа байх гэж би бодож байна... гэв.

	— Гүнзгий ялгаатай үзэгдлийг хатуу зааглаж үзэхийг хүсэж байна! Германаас зэр зэвсгийг та нар чухам ямар аргаар авч байдаг нь надад огт хамаагүй. Харин тэдний цэргийн дэмжлэгийг хэрэглэнэ гэдэг чинь!.. гээд Деникин уурлаж дал мөрөө хавчилзуулав.

	Краснов үгийнхээ төгсгөлд өөрийгөө нөгөө Австри, Германы фронт дээр явж байсан урьдын бригадын генерал биш гэдгийг Деникинд цухас болгоомжтой боловч шийдэмгийхэн ойлгуулж өгөв.

	Красновын үгийн дараа хүмүүс чухам юу хэлэхээ мэдэхгүй нам гүм болцгооход Деникин яриагаа эвтэйхэн өөрчилж Донын болон сайн дурын армийг нийлүүлж нэгдсэн командлалтай болгох тухай асуудалд шилжиж оров. Гэсэн ч тэр ярианы өмнөхөн болсон маргаан тэдний харилцааг цаашид муудуулсаар байгаад Красновыг засгийн эрхээс зайлах үед уг харилцаа бүрмөсөн тасрах эхлэлт болж өгчээ.

	Краснов шууд хариу өгөхөөс займчиж, нэгдүгээрт, стратегийн чухал төвийг эзлэх, хоёрдугаарт, тэнд бэхжиж аваад

	Уралын казакуудтай нийлэхийн тулд Царицын руу хамтран довтлох санал гаргав.

	Түг таг гэсэн товчхон яриа болж:

	— Царицын бидэнд ямаршуу их ач холбогдолтойг та ярих явдалгүй.

	— Сайн дурын арми германыхантай учирч магадгүй. Царицын руу бид явахгүй. Юуны өмнө би Кубанийхныг чөлөөлөх ёстой.

	— Тийм нь ч тийм. Гэсэн ч Царицыныг авах нь хамгийн чухал зорилт болоод байна. Энэ талаар эрхэмсэг ноёнтон таныг гуйгаарай гэж Донын цэргийн засгийн газар надад даалгасан юм.

	— Давтаж хэлэхэд би кубанийхныг орхиж явж чадахгүй.

	— Царицын руу довтлох л юм бол нэгдсэн командлал бий болгох тухай ярилцаж болох байна гэлцэв.

	Алексеев дургүй нь хүрсэн байртай ярвалзан:

	— Санашгүй хэрэг! Большевикуудын гараас бүрмөсөн цэвэрлэгдээгүй Кубань мужаасаа кубанийхан гарч явахгүй. Бас тэгээд сайн дурын арми хоёр мянга гаруйхан явган цэрэгтэй гэх боловч гуравны нэг нь жагсаалаас гарчихсан шархтай, өвчтэй улс гэв.

	Ерийн нэг хоолон дээр хүмүүс энэхэн тэрхнийг ярилцаж, хэлэлцээ таарахгүй нь тод боллоо. Хурандаа Ряснянский марковынхны нэгний хөгтэй явдлын тухай ярьж, хамтын хоол унд, хөгжилтэй ярианы эрхээр хүмүүсийн дүнсгэр байдал аажмаар зөөлрөв. Харин хоолны дараа байр луугаа тарцгаах үес Деникин, Романовскийн мөрийг нударч анивхийсэн ёжтой нүдээр Краснов руу зааж

	— Мужийн хэмжээний Наполеон доо... Шал тэнэг амьтан... Наадах чинь... гэж шивнэхэд Романовский инээмсэглэж:

	— Засаг ноён болох санаатай... Бригадын генерал эзэн хааны засагт халуурч байгаа юм. Наргих хошигнохыг мэдэхээ больсон хүн шиг бололтой... гэв.

	Түнжин муудаж дайсагналцах шинж нь ороод тарцгаав. Тэр өдрөөс эхлээд сайн дурын арми, Донын засгийн газар хоёрын харилцаа эрс муудаж, Красновоос Германы эзэн хаан Вильгельмд явуулсан захидлын агуулга сайн дурын армийн командлалд мэдэгдсэний дараа бүр ч мууджээ. Новочеркасскт хэвтэцгээж байсан сайн дурын армийн шархтнууд автономи байгуулах гэсэн Красновын эрмэлзлийг шоолж, казакийн хуучин байдлыг сэргээх гээд чадал нь хүрэхгүй байгааг даажигнаж өөрсөд дундаа Красновыг «бүл эзэн», Дон дахины их цэргийг «бүхнийг хөгжөөн баясгагч» гэж хочилжээ. Түүний хариу болгож Донын явган шүлэгчид тэднийг «хэрмэл хөгжимчид», «Засаггүй ноёд» гэж нэрлэжээ. Сайн дурын армийн «Ихчүүлийн» нэг нь Донын н засгийн газрыг тун сүрхий егөөдөж: «Германы хөнжилд орж мөнгө олдог янхан» гэж ч хэлжээ. Тэгэхэд нь генерал Денисовын эгдүү хүрч «Хэрэв Донын засгийн газар янхан бол сайн дурын арми тэр янхны юмаар амь зуудаг муур байж таарна» гэж хэлжээ.

	Тэр нь германаас авч байгаа зэр зэвсгийг хуваалцаж авдаг атлаа Сайн дурын арми Доноос тусгаар тогтносныг егөөдсөн хэрэг байжээ.

	Сайн дурын армийн ар тал болж байсан Ростов, Новочеркасск хотуудад офицерууд дүүрч, ар талын тоо томшгүй олон албан байгууллагад хэдэн мянгаараа алба хаамаар болж, пянз наймаа хийж, садан төрөл, танил талынхнаараа орогнож шархтсан гэдэг хуурамч баримт зохиож эмнэлэгт хэвтэцгээж байв. Аль хамаг зоригтой нь дайн тулалдаан, хижиг тахал, шархны халуунаас үхэж үрэгдээд, харин хувьсгалын жилүүдэд нэр төр, нинжин сэтгэлээ нэгмөсөн алдсан бусад нь араатан чоно шиг ар талд нуугдан үлдэж, цаг үеийн байдал ширүүсэхэд бузар муухай өтөг баас шиг дээшээ хөвж гарч ирж байлаа. Тэд бол урьд Орос орноо хамгаалахыг уриалан, Чернецовын бут ниргэж, илчилж, ичээж байсан нөгөө огт хөндөгдөөгүй хур тарган бэлтгэл офицерууд юм. Тэдний ихэнх нь цэрэг мундар өмссөн «сэтгэгч сэхээтэн, гэгч давхрааны хамгийн өөдгүй хэсэг нь байв. Тэд больщевикуудаас зугтаж, цагаантантай нийлэлгүй ийн тийн амьдарч Орос орны хувь заяаг маргаж, хүүхэд багачуулдаа сүүний мөнгө олж, дайн дуусаасай гэж тэсэж ядан хүлээж байсан улс юм.

	Дайн дуусаж л байвал улсын эрхийг Краснов, Герман, большевикуудын аль нь барих нь тэдэнд ялгаа алга байжээ.

	Гэтэл хэрэг явдал өдөр хоног өнгөрөх тусам ундарч Сибирьд чехословакууд үймээн гаргаж2, Украинд германтай их буу, пулемётын хэлээр ойлголцож хуйвалдсан Махно3 гаарав. Кавказ, Мурманск, Архангельск... Орос орон нэлдээ галын цагаригт орж, дахин хуваагдахын зовлонд нэрвэгдэв...

	Чехословакууд Ижил мөрөнд дорнод фронт нээж, германы цэргийг довтлох зорилгоор Саратов, Царицын, Астраханийг авлаа гэдэг цуурхал зургаадугаар сард Дон даяар дорно зүгийн салхи шиг түгэв. Оросын нутгаас сайн дурын армид нийлэх гэж яваа офицеруудыг Украинд байсан германчууд тун дурамжхан нэвтрүүлдэг болов. 

	«Дорнод фронт» үүсэв гэдэг цуурхал сонсоод сандарсан германы командлал Дон руу бие төлөөлөгч томилон одуулав. Долоодугаар сарын 10-нд германы армийн хошууч фон Кокенхаузен, фон Стефани, фон Шлейниц нар Новочеркасскт хүрэлцэн ирэв. 

	Тэднийг ирсэн өдөр нь атаман Краснов, генерал Богаевскийг байлцуулан хүлээн авч уулзав. 

	Хошууч фон Кокенхаузен нь герман цэргийн командлал бол большевикуудтай тэмцэж, Донын хилийг сэргээх талаар Донын их цэрэгт хөндлөнгөөс зэвсгийн хүчээр оролцох хүртэл байдаг бүх хүчээрээ туслалцаж байгааг дурдаад, хэрэв чехословакуудыг германы эсрэг байлдаж эхэлбэл Донын засгийн газар яах бодлоготой байгааг лавлан асуув. Казакууд төвийг сахих бодлогыг хатуу баримталж, Доныг дайны талбар болгохгүй нь мэдээж гэж Краснов илэрхийлэв. Атаманы тэр хариуг бичгээр батжуулж авахыг хүсэж байгаагаа хошууч фон Стефани мэдэгдэв. 

	Уулзалт үүгээр шувтарч маргааш нь Краснов дор дурдсан бичгийг нь германы эзэн хаанд явуулахаар бичсэн нь:

	Эрхэмсэг их эзэн хаан, ван танаа! Донын атаман миний бие, эрхэмсэг их эзэн хааны ордноо зүтгэх Донын их цэргийн Зимов суурины (элчин) атаман ба түүний нөхдөд энэ захидлыг шийтгэн олгож агуу их Герман улсыг ерөнхийлөн захирагч эрхэмсэг дээд эзэн хаан таны амар амгаланг айлтгаж, дор дурдсаныг уламжлахаар томилон одуулав. 

	Саяхан германы ард түмний төрөл садан Бурийнхэн Английг хэрхэн зориг баатарлаг эсэргүүцэн байлдаж агсны адилаар Донын эрэлхэг казакууд эх орныхоо эрх чөлөөний төлөө хоёр сарын турш тэмцэлдсэн нь манай улс бүх фронт дээр бүрэн дүүрэн ялж эдүгээ Донын их цэргийн нутгийн 9/10 хувь нь улаан гвардийн зэрлэг зандалчдаас чөлөөлөгдөв. Тус орны дотор төрийн дэг журам бэхжиж хууль ёс бүрэн төгс. Эрхэмсэг Эзэн хаан таны цэргийн найрсаг тусламжийн ачаар манай нутгийн өмнөд хэсгийн байдал нам тайван болж миний бие улсын дотоодод дэг журмыг сахиулж, гаднаас дайсан этгээд халдан довтлох явдлыг хориглохын тулд казакийн корпусыг бэлтгэв. Одоогоор манай их цэргийн шинэ тутам байгуулагдсан засаг төр ганцаараа оршин тогтнох нь бэрхшээлтэй байгаа учраас Астраханийн цэргийн болон Кубань мужийн нутгийг большевикуудаас чөлөөлмөгц, Донын их цэрэг, Астраханийн цэрэг, Ставрополь губернийн халимаг, Кубанийн цэргүүд, хийгээд бас умард Кавказын ард түмний холбоон дээр үндэслэн бат бэх улс юугаа байгуулахын тул Астрахань, Кубанийн цэргийн тэргүүн хурандаа гүн Тундутов, хурандаа Филимонов нартай холбоо тогтоов. Эдгээр гүрэн цөм тохиролцож, шинээр байгуулагдаж байгаа улс нь Донын их цэргийн бүрэн зөвшөөрснөөр өөрийнхөө газар нутгийг цуст мөргөлдөөний талбар болгуулахгүй байхаар шийдвэрлэж, төвийг сахих тууштай үүрэг авав. Эрхэмсэг Эзэн хаан таны ордноо зүтгэх манай Зимов суурины атаманд миний бие бүрэн эрх шийтгэн олгож даалгасан нь:

	Донын их цэргийнхэн биеэ даан тусгаар тогтнож, Кубань, Астрахань, Терийн цэргийн болон Умард Кавказын холбоо хэмээх нэр бүхий холбоот улс болох эрхийг зөвшөөрөн олгохыг эрхэмсэг Эзэн хаан танаас Донын их цэргийн хил хязгаарыг урьдах газарзүй, угсаатны байдлаар тогтоохын дээр донынхон нь Таганрогийн тойргийг таван зуу гаруй жилийн турш эзэмдэн захирч ирсэн ба уг тойрог нь Тмутараканы хэсэг бөгөөд түүнээс Донын цэрэг үүссэн удам судартай тул Таганрогийн тойргийн улмаас Украин ба Донын цэргийн дунд үүссэн маргааныг Донын цэргийн засгийн газарт ашигтайгаар шийдвэрлэн өгөхийг эрхэмсэг Эзэн хаан танаас хүсэх:

	Эрхэмсэг та стратегийн байдлыг нь харгалзан Донын цэргийн мэдэлд Камышин, Царицын Саратов губерн, Воронежийн хотууд, Лиск, Поворино өртөөг нэгтгэж өгөх талаар тус дэмжлэг үзүүлж Донын цэргийн нутгийн хил хязгаарыг Зимов сууринд байгаа газрын зурагт заасан ёсоор болгон тогтоож өгөхийг хүсэх хүсэлт билээ. 

	Москвагийн зөвлөлт засгийг хавчин шахаж, Донын их цэргийн нутаг хийгээд Дон-Кавказын холбоонд багтах бусад гүрний газрыг улаан армийн дээрэмчин отрядуудаас цэвэрлүүлэх тушаал гаргуулж Москва, Донын цэргийн хооронд хэвийн найрамдалт харилцаа тогтоох бололцоо гаргаж өгөхийг эрхэмсэг танаас хүсье. Большевикийн довтолгооны улмаас Донын цэргийн Дүүргийн хүн ам, худалдаа, аж үйлдвэрт учирсан бүх хохирлыг Зөвлөлт Орос улсаар нөхөн төлүүлбэл зохино. 

	Манай шинэ залуу улсад зэр зэвсэг, байлдааны хэрэгсэл, инженерийн төхөөрөмжөөр тусалж, хэрэв ашигтай гэж үзвэл Донын цэргийн Дүүргийн нутаг их буу, жижиг буу, их бууны сум үйлдвэрлэх завод байгуулж өгөхийг эрхэмсэг танаас хүсье. 

	Донын их цэргийнхэн ба Дон-Кавказын Холбооны бусад улс нь гучин жилийн дайны үес Донын хороод Валленштений армийн эгнээнд багталцан явж байхад казакуудын мөр зэрэгцэн тулалдаж явсан германы ард түмний ач тус хийгээд бас 1807—1813 онд донын казакууд атаман гүн Платовын хамт Германы эрх чөлөөний төлөө тэмцэж явсныг мартахгүй бөгөөд одоо ч цуст дайны бараг гурван жил хагасын турш Прусс Галиц, Буковин, Польшийн талд казак германыхан цэргүүдийнхээ эрэлхэг зоригтойг харилцан хүндэтгэдэг болж, сайн санаат найз хоёр дайчдын ёсоор гар гараасаа барилцан, төрөлх Донын эрх чөлөөний төлөө хамтран тэмцэж байна. 

	Эрхэмсэг их эзэн хаан таны ач тусын хариуд Донын их цэргийн Дүүрэг улс түмний дэлхий дахины тэмцлийн үед төвийг бүрэн сахиж, Германы ард түмэнд дайсагнагч тийм зэвсэгт хүчнийг нутагтаа оруулахгүй байх үүрэг хүлээх бөгөөд үүнийг Астраханийн цэргийн атаман тайж Тундутов болон Кубанийн засгийн газар мөн нэгэн адил зөвшөөрөв. Харин нэгдэж нийлэлдсэн тухайд Дон Кавказын Холбооны бусад хэсэг зөвшөөрөх болно. 

	Донын их цэргийн Дүүрэг нь орон нутгийн хэрэгцээт үр будаа, гурилыг хангаад илүү гарсан тариа будаа, арьс ширэн эдлэл, түүхий эд ноос, загасны зүйлс, ургамлын ба малын тос өөх, мөн тос өөхөөр хийсэн зүйлс, тамхи ба тамхины зүйлс, адуу мал, усан үзмийн дарс зэрэг цэцэрлэг, газар тариалангийн бусад бүтээгдэхүүнийг давуутай тээвэрлэн аваачиж, оронд нь Германы эзэнт улсаас хөдөө аж ахуйн машин, химийн бүтээгдэхүүн, арьс элдүүрийн идээ ирүүлж, улсын тэмдэгт цаас үйлдэн гаргах экспедицийг зохих нөөц материалын хамтаар бас цэмбэ, хөвөн даавуу, арьс шир, хими, чихрийн зэрэг эд бараа үйлдвэрлэх заводын тоноглол, цахилгаан техникийн төхөөрөмж нийлүүлэх эрхийг Германы эзэнт улсад олгож байна. 

	Үүний гадна Донын их цэргийн Дүүрэг нь Донын аж үйлдвэр, худалдааны газрууд тухайлбал шинэ усан ба бусад зам тавьж ашиглалтад оруулах талаар хөрөнгө оруулах, онцгой хөнгөлөлтийг Германы аж үйлдвэрт олгож байна. 

	Нягт дотно гэрээ бичиг нь Герман, казакийн ард түмний хамтын тулалдааны талбарт асгаруулсан цусаар гагнагдсан найрамдал ба хоёр биеийн ашиг тусыг өрнүүлэн, манай бүх дайсныг эсэргүүцэн тэмцэхэд лут хүчин болж өгнө. 

	Эрхэмсэг Эзэн хаан танд энэ захидлыг олон улсын зүй ёсыг нарийн мэддэг дипломат хүн биш, шударга дайнд германы зэвсгийн хүчин чадлыг үнэлэн хүндэтгэж сурсан жирийн цэрэг хүн бичсэн болохоор элдэв ов мэх өвөрлөлгүй эрс шулуун байдал гаргасныг минь уучилж чин үнэнээсээ итгэж байгааг минь хүлээн соёрхохыг хүсье. 

	Таныг хүндэтгэн ёсолсон

	Доны атаман, хошууч генерал

	Петр Краснов гэжээ. 

	 

	* * *

	 

	Уг захидлыг долоодугаар сарын 15-нд хэлтсийн захирагчдын зөвлөлөөр хянаж хэлэлцүүлэхэд базаалтай сайшаахгүй байдал илэрч, Богаевский зэрэг засгийн Газрын хэд хэдэн гишүүн дургүйцсэн боловч Краснов тэр дорхноо Берлинд суугаа Зимов суурины атаман гүн Лихтенбергскийд гардуулан өгсөнд тэр бээр уул захидлыг авч Киев ороод, тэндээс генерал Черячукины хамт Герман руу явсан ажээ. 

	Уг захидлыг Берлин рүү явуулахаас өмнө Богаевскийн явуулгаар гадаад хэлтэст хувилж, олон хүний гар дамжин, холбогдох тайлбарын хамтаар казак цэргийн анги, сууринаар тараасан нь суртал нэвтрүүлгийн сүрхий зэвсэг болжээ. Красновыг Германд биеэ худалдлаа гэж ярилцах нь улам ширүүсэж, фронт дээгүүр будилаан үймээн гаргахад хүргэжээ. 

	Тэгж байх зуур нь амжилтдаа бардамнасан германыхан оросын генерал Черячукиныг Парисын хавьд аваачиж, тэр нь германы жанжин штабынхантай хамт Круппын хүнд их буу Англи-Францын цэргийг яаж бут ниргэж байгааг ажиглаж авчээ.

	 

	 

	V

	 

	Мөсөн аяллын үед (Корниловынхон Ростовоос Кубань руу ухарсныгаа мөсөн аялал гэж нэрлэсэн ажээ) Евгений Листницкий хоёр удаа эхлээд Усть-Лабинскийг эзлэх тулалдаанд, дараа нь Екатеринодар луу довтлоход тус тус шархтаж аль аль нь хөнгөн шарх байсан учраас удалгүй ангидаа эргэж очжээ. Гэтэл тавдугаар сард сайн дурын армийг Новочерскасскийн районд түр амрах завсар Листницкийн бие сульдаж хоёр долоо хоног амрах чөлөө авчээ. Харих хүсэл их байсан боловч цааш нааш явж цаг үрэхгүйг бодож Новочеркасскт үлдэхээр шийдлээ. 

	Түүнтэй нэг салаанд цуг байсан найз ротмистр Горчаков бас амралтаа авч хамт явахаар болов. Горчаков Листницкийг өөрийндөө бай гээд:

	— Бид хүүхэд багачуул ч үгүй, чамайг очиход эхнэр минь баярлана. Би захидалдаа бичдэг болохоор чамайг мэднэ гэв. 

	Зун цагийн их үдийн халуунаар тэр хоёр буудлын хажуу гудамж дахь бөөцгөр жаахан байшинд хүрч ирцгээв. 

	Хар сахалт Горчаков хурдан алхалж Листницкий рүү эргэж хараад:

	— Урьдын цагт сууж байсан өргөө минь энэ дээ гэв. 

	Цэнхэрлэн туяарсан бүлтгэр бор нүд нь сэтгэл догдлон баярласандаа нулимс гүйлгэнэн, грек маягийн монхгор хамар нь унжиж мушилзан инээмсэглэнэ. Түүнийг элэгдсэн бор ногоон өмднийхөө салтааг сэрчигнэтэл хавирсаар том том алхлан байшинд ороход хээрийн цэрэг хүний эхүүн нялуун үнэр тасалгаагаар нэг хан хийж билээ. 

	— Леля хаа байна аа? Ольга Николаевна хаачсан бэ? гэж галын өрөөнөөс инээвхийлсээр гүйн гарч ирсэн зарц авгайгаас чангаар асууснаа, — Цэцэрлэгт байгаа юу? Хоёул очъё гэв. 

	Цэцэрлэг дотор алимын модны ёроолоор ирвэсийн арьс шиг цоохор эрээн сүүдэр тусаж, халсан шороо зөгийн бал мэт нял хийтэл ханхалж, Листницкийн нүдний шилэнд нарны туяа гялалзан цацарна. Холын замд галт тэрэг баргиа бүдүүн дуугаар орилж, тэр уянгалан орилсон гунигт дуутай өрсөлдөн:

	— Леля! Леля! Чи хаа байна? гэж Горчаков дуудав. 

	Зурвас замын хажуу дахь нохойн хошууны бутны цаанаас шаргалдуу бошинзтой, өндөр хүүхэн бултасхийн гарч ирэв. 

	Тэр хүүхэн тулгамдан цочиж, сэтгэл хөдөлгөм сайхан хөдөлгөөнөөр цээжээ алгаараа даран зогссоноо гараа сунган дуу алдаад нөхөр өөдөө гүйв. Маш хурдан гүйсэн учраас зөвхөн банзлын хормой доогуур цухалзаж байгаа бондойсон өвдөг, шаахайны шөвгөр хоншоор, гэдийсэн толгойн халиуран намирч байгаа алтан шаргал үснээс өөр юмыг Листницкий олж харж амжсангүй. 

	Өлмий дээрээ өндийн, наршсан нүцгэн ягаан гараараа нөхрөө хүзүүдэн, тоос шороо болсон хацар, хамар, нүд, уруул, нар салхинд тас хар болчихсон хүзүүг нь зогсоо зайгүй үнсэж, шимэн озох час час гэсэн чимээ пулемёт шүрших мэт тачигнаж гарав. '

	Листницкий эргэн тойрон анхилж байгаа гөлөглөсөн модны үнэрийг амьсгалан, нүднийхээ хавчаар шилийг арчиж байх зуураа, яагаад ч бүү мэд нөлөө саа туссан хүн шиг мушилзан инээмсэглэж билээ. 

	Баяр хөөрийн эрч намдаж, агшин зуур чөлөө гарахад Горчаков эхнэрийнхээ гарыг хүзүүнээсээ алгуур боловч шулуухан салгаад хоёр мөрөөр нь тэврэн, аяархан эргүүлж нааш харуулаад!

	— Леля... Миний найз Листницкий гэв. 

	— Аа, Листницкий! Яасан сайн юм! Таны тухай манай хар хүн надад... гээд амьсгаадан баярлаж мансууран инээвхийлсэн нүдээр хальт харав. 

	Гурвуул зэрэгцэж Горчаков хар хир дүүрсэн хумс, нэл шар үс болсон гараараа эхнэрийнхээ бэлхүүсээр тэвэрч алхлав. Листницкий, Горчаковын гарыг хялавхийн харж, гөлөглөсөн мод, наршиж гандсан эмэгтэй хүний биеийн үнэрийг амьсгалаад ямар нэг хүнд яггүй гомдсон хүүхэд шиг, би гэдэг мөн азгүй амьтан юм даа гэх шиг бодож явлаа. Тэгээд өөрөөсөө төө зайтай яваа эмэгтэйн ухаа шаргал туг үсэн дороос цухуйсан бяцхан чихний ягаан омог, хацрын торгонцор хөрсийг ажиж явсан Листницкийн харц хүүхний задгай энгэр лүү хонин гүрвүүл шиг гулсан орж жаахан бумбагар цагаан мөөмийг өнгийн харлаа. Лирсницкийг Горчаковын тунгалаг хөх нүд үе үе эелдэг найрсгаар мишээн харах боловч Горчаковын баргар хар царай шал өмнөө болж туяаран гийж байгааг үзээд Листницкий шалихгүй хардаж явлаа. 

	Харин хоол идэх зуур Листницкий авгайг нь сайн харж авав. Гучаад хаврыг үзэж өнгөрүүлсэн эмэгтэйчүүдэд ажиглагддаг сор сөл нь харьж яваа гоолиг хээнцэр байдал түүний биеийн төрх, нүүр царайнд илт харагдав. Гэсэн ч хүйтэвтэр харц, хөдөлж байгаа төрх янзаар бол идэр залуугийн нь ааг хараахан элж дуусаагүй бололтой. Зохиц муутайхан ч атугай царай нь нүдэнд дулаан, эелдэг дөлгөөн, тун төлөв жирийн гэмээр. Нүдэнд торох онцлог юм нь гэвэл өмнө зүгийн хар үстэй хүүхнүүдэд л байдаг омголтсон, хүрэн улаан, янаг халуун уруул, ягаарч гэрэлтсэн хацар, ухаа хонгор хөмсөг ажээ. тэр бээр сав л хийвэл инээх боловч тайрч тэгшилсэн мэт жирийсэн жижиг шигүү шүдээ ярайлган инээх нь ердийн зан бололтой. Дуу нь намуун, нэг л хэвийн бүдэгдүү. Энэ нь хоёр сарын турш улиг домог болчихсон эмнэлгийн сувилагч нараас өөр эмэгтэй хүний бараа олж үзээгүй Листницкийд гойд хөөрхөн хүүхэн шиг санагдав. Листницкий үсээ орой дээрээ ороож даруулсан Ольга Николаевнагийн ихэмсэг дүрийг харж, асуусан зүйлд нь хариулмаар болж сууснаа төдхөн ядарсан гэдгээр шалтаг зааж, тусгайлан зэхэж өгсөн өрөө рүүгээ явав.... Нэг үе уйтгарлаж, нэг үе цэнгэсээр өдөр хоног амархан өнгөрөв. Тэр бүхнээ Листницкий хожим санаад, балчир хүүхэд шиг учир зүггүй дэмий л шаналан эвгүйрхдэг байжээ. Горчаков овогтой эр эм хоёр Листницкийг хажиглаж сахал үснээсээ салж залуужсан Горчаков инээмсэглэмээр болж байгаад, тасалгаандаа засвар хийх нэрийдлээр Листницкийг зэрэгцээ өрөөнөөс булангийн өрөөнд нүүлгэв. Тээр дараа болж байгаагаа Листницкий мэдсэн боловч танил айлдаа очиж суухаас нэг л дургүй хүрээд байв. Тэгээд бүхэл өдөржингөө алимын модны өлөн шаргал тоос манарсан сүүдэрт хэвтэж, юм бооход зориулсан сэрчгэр муу цаасанд яаруу сандруу хэвлэх чамай болсон сониныг уншмаар болж байгаад хөөж нозоортлоо унтдаг байлаа. Харин цагаан толботой хөөрхөн хүрэн муур л Листницкийн сэтгэлийн шаналгааг хуваалцаж битүүдээ гэрийн эзнийхээ авгайтай хардаж, Листницкийн хажууд ирж амьсгаадан хэвтэхэд Листницкий түүнийг илж өрөвдсөн янзтай:

	 

	Мөрөөдөөд бай... мөрөөдөөд бай, чи минь. 

	Мөлцгөр ногоон нүдээрээ мөн л гунигтай ширтсээр... 

	 

	гэж шивгэнэдэг байлаа. 

	Бунины сарнай цэцгийн бал шиг амттай сайхан шүлгийн бадгуудаас маргаангүй нэгийг шохоорхон санаж байснаа дахиад л унтаж орхидог байлаа. 

	Листницкийн гонсгор байдлыг Ольга Николаевна аргагүй л эмэгтэй хүний соргог араншнаар гадарлаж, угийн хянуурыг хэлэх үү, уулзаж ярилцах нь улам ч няхуур болж ирэв. Нэг үдэш хотын цэцэрлэгээс буцаж явах зуур (Горчаков цэцэрлэгийн хаалган дээр Марковын хорооны таньдаг офицертой уулзаж хоцорсон учраас) хоёулхнаа болж Листницкий, Ольга Николаевнаг хөтөлж тохойг нь чанга гэгч сугадан нэлээд сандаргажээ. 

	Ольга Николаевна инээмсэглэн:

	— Та намайг яагаад нэг их хараад байна даа? гэж асуух нь даажигнаж егөөдөх мэт санагджээ. Тэгэхлээр нь Листницкий зориг орж (бусдын гуньхран дуулсан яруу найраг тэр хэд хоногт санаанд нь нэлээд орж байсан болохоор) сэтгэлийн уяралтай шүлгийн бадгаар бугуйл хаяхаар шийдэж, тонгойн инээмсэглээд:

	 

	Хажууд нь сууж ойртсон би чинь 

	Хар алчуурын цаадтай байгаа, 

	Тэргэл мөрний эргийн сайхныг ширтнэм. 

	Тэртээ алсын гоёхныг ширтнэм. 

	 

	гэж шивнэв. 

	Тэгэхэд нь Горчаковын авгай гараа Листницкийн суганаас аяархан авч хөгжүүн дуугаар:

	— Евгений Николаевич гуай, би ер нь нэлээд... Надтай таны ямаршуу байдгийг би хаанаас мэдэхгүй байх билээ. Та ичихгүй байна уу? Та жаахан хүлээж бай! Би бодохдоо таныг арай л... өөр... Ер нь ингэж байхыг больё. Энэ чинь учир ухаанаа ололцоогүй шударга биш... Би ч иймэрхүү, туршилд хариугүй муу хүн л дээ. Эргүүлчхэж болмоор санагдав уу? Ингэхлээр нөхөр журмын харилцаагаа таслалгүй, дэмий балай явдлаа орхиё. Би чинь тийм «таньдаггүй хонгор» биш шүү. Ойлгов уу? Болов уу? Аль, гараа барьчихъя! гэв. 

	Листницкий тун их гутарсан хүний дүр үзүүлсэн боловч сүүл сүүлдээ тэсэж чадсангүй Ольга Ннколаевнаг дагалдан инээд алдав. Горчаковыг гүйцэж очмогц Ольга Николаевна улам ч хөгжиж сэргэв. Харин Листницкий таг чиг болж гэртээ очин очтолоо өөрөө өөрийгөө сэтгэлдээ аль байдгаар зэмлэж явав. 

	Тэгж учраа ойлголцсоноос хойш найз нөхдийн журмаар явна гэдэгт тэр эмэгтэй үнэн голоосоо итгэж явжээ. Тэр итгэлийг Листницкий өнгөн дээрээ дэмживч дотроо бараг үзэн ядаж, Ольгагийн зан авир, өнгө царайн аль мууг нь олох гэж хэд хоног үйлээ үзтэл эрж ядаад, ёстой их хэмжээний амраг сэтгэлийн амсар дээр зогсож байгаа юм байна гэдгээ сая ойлгожээ. 

	Сэтгэлд нь тогтсон тунадас хатаж гүйцээгүй байхад амралтын хоног дуусав. Сэлбэг авч түр амсхийсэн сайн дурын арми байлдаанд бэлтгэж гол хүч нь Кубань руу татагдаж байв. Удалгүй Горчаков, Листницкий хоёр Новочеркасскаас мордов. 

	Тэр хоёрыг Ольга үдэж мордуулав. Хар торгон алчуур нөмөрсөн нь улам ч хөөрхөн харагдуулж, уйлж улцайсан нүдээрээ инээмсэглэж буй байдал, эв хавгүй хавдаж пэмбийсэн уруулыг харахад сандарч тэвдсэн хүүхэд шиг өрөвдмөөр үзэгдэнэ. Яг л тийм сэтгэгдэл Листницкийн санаанд хадгалагдан үлдэв. Түүнийг Листницкий бүх л үзэж өнгөрсөн цус буртаг дунд санаандаа нандигнан хадгалж, тэр эмэгтэйн гандашгүй сайхан дүрийг хүн хүрч болдоггүй атар онгон зүйл мэт биширч явлаа. 

	Зургаадугаар сард сайн дурын арми тулалдаанд орж, гурван дюймийн их бууны сумны үлтэрхий ротмистр Горчаковын гэдэс дотрыг онги татаж, түүнийг хүмүүс галын шугамаас чиргүүлж гаргав. Мухлаг тэргэн дотор цус, шээсэндээ хутгалдан хэвтэж байсан Горчаков цаг хэртэй болоод Листницкийд:

	— Би үхнэ байгаа гэж санахгүй байна... Одоохон надад мэс засал хийнэ ээ... Хлорформ байхгүй гэнэ... Үхэхгүй л юм сан. Чи юу гэж бодож байна?.. За ямар ч бол сон... ухаантай байхдаа ч гэсэн, ер нь цаашдаа... Евгений минь Леляг битгий орхиорой... Тэр бид хоёрын аль алинд хамаатан садан гэж байхгүй. Чи шударга томоотой хүн, цаадахтайгаа сууж орхиорой... Дургүй байна уу?.. гэж ярив. 

	Тэгээд Евгенийг гуйх, загнах хослон ширтэж, сахал үс, хөхөрч барайсан хацар нь татвалзан чичирч, цус шороо болсон алгаараа хагархай гэдсээ эвтэйхэн гэгч дарж, уруулаа даган гоожиж байгаа хөлсөө байн байн долоох завсраа:

	— За юу? Битгий л хаяарай... Орос цэргүүд хэрэв чамайг бас над шиг ийм болгочихгүй бол... За юу? Хэлэхгүй юү? Леля сайхан хүүхэн шүү гээд аягүй гэгч ярвайснаа, — Тургеневийн бичсэн хүүхэн... Одоо тийм хүүхэн байхгүй... Чи яагаад дуугүй байна? гэв. 

	— Тэгье дээ. 

	— За тонил цаашаа!.. Баяртай!

	Горчаков салганасан хүйтэн гараараа Листницкийн гараас зуурч аягүй бачимдсан янзтай өөр лүүгээ татаад тамирдаж улам цонхийж, шал ус болсон толгойгоо өндийлгөн, пэмбийж хавдсан уруулаараа Листницкийн гарыг үнсэв. Тэгчхээд бушуухан гэгч шинелийнхээ хормойгоор толгойгоо бөглөөд буруу харах зуур уруул нь умалзан, хацар дээгүүр нь цийлэн ус цувран урсаж байгаа нь сандарч тэвдсэн Листницкийн нүдэнд үзэгдэв. 

	Хоёр хоноод Горчаков нас баржээ. Түүний маргааш зүүн гар, гуя хоёртоо хүнд шарх олсон Листницкийг Тихорецкий руу явуулав. 

	Кореновскийн хавьцаа ужиг ширүүн тулалдаан болоход Листницкий хороогоороо эхлээд дайсныг аттакалж, дараа нь сөрөх аттакт орж, гурав дахь удаагаа түүний батальон зэрэгцээ эгнээгээрээ гардан байлдаанд оржээ. «Бүү хэвт, «Хан бүргэдүүд урагшаа, «Корниловын үйл хэргийн төлөө урагшаа!» гэсэн ротын даргын зандруу дуунд шилбүүрдүүлсэн Листницкий зүүн гартаа бяцхан хүрзээрээ толгойгоо халхлан, баруун гартаа винтовоо атгасаар, хадаж хураагаагүй улаан буудайн дундуур бахардан шогшив. Нэг сум хүрзний нь гөвгөрийг хангинатал халти цохиж өнгөрөхөд Листницкий хүрзээ засаж бариад «ашгүй оносонгүй!» гэж баярлатал огцомхон айхавтар хүчтэй юм гарыг нь булга цохих шиг болжээ. Хүрзээ алдаж, бачимдахдаа, толгойгоо халхалсан ч үгүй арваад алд газар гүйгээд, винтовоо мөрөвчлөх гэтэл гар нь даагдсангүй. Үе мөч нь халуун тугалга цутгах шиг өвдөж, тарианы шан дунд гулдайн ойчиж хэд дахин сулхан хашхирав. Тэгж хэвтэж байх зуур зэрлэг сум гуяыг нь дайрч алгуурхан, маш их шаналгаатайгаар ухаан балартав. 

	Тихорецкт бяцарсан гарыг нь тайрч, гуяыг нь ярж ясны үлтэрхийг түүжээ. Хоёр долоо хоног өвчин, уйтгар хоёрт цөхөрч хэвтсэн Листницкийг Новочеркасскт шилжүүлжээ. Тэнд цэргийн эмнэлэгт дахиад гуч хоног тарчлав. Байн байн сольдог боолт, сувилагч, докторуудын улиг болсон царай, иодын эхүүн үнэр, карболка гээд л... Ольга Николаевна хааяа нэг ирдэг байлаа. Уй гашуудлаас болж хацар нь шарлаж ногоороод, уйтгар хагацлынхаа нулимсыг хатааж гүйцээгүй нүд нь бүр ч хүнхийж орхисон байлаа. Түүний өнгө жавхаагаа алдсан нүдийг Листницкий удтал ширтэж, дув дуугүй, цамцныхаа хоосон ханцуйг хөнжил доогуураа ичингүйрэн нууж байв. Ольга нөхрийнхөө яаж нас барсныг дурамжхан асууж, нүд нь тогтож ядан гөлгөнөж Листницкийн ярьсныг сонсмоор болж суух ажээ. Листницкий эмнэлгээс эдгэрч гармагцаа Ольгагийнд очив. Үүдэндээ тосож уулзсан Ольга Листницкийг тэгдийтэл тайрсан ухаа хонгор үстэй толгойгоо гулдайлган гарыг нь үнсэхэд царай буруулан эргэв. 

	Листницкий сахлаа толийтол хусаж, зэгэл ногоон өнгөтэй хээнцэр френчийг нөгөө л урьдынх шигээ жавхайтал өмссөн ч холхойж унжсан хоосон ханцуй сэтгэлийг нь шаналгаж боолттой мухар бугалга нь ханцуй дотроо годолзон хөдөлнө. Тэгээд хоёул гэрт орж, Листницкий суулгүйгээр:

	Борис нас барахынхаа өмнөхөн намайг гуйхдаа... таныг битгий орхиорой гэдэг амыг минь авсан... гэв. 

	— Би мэдсэн. 

	— Хаанаас?

	— Түүний сүүлчийн захианаас... 

	— Бид хоёрыг хамт л байгаасай гэж хүсэж... Харин тэгэхдээ та зөвшөөрвөл, дутуу тахир хүнтэй суухыг төвөгшөөхгүй бол... үнэн голоосоо итгээсэй гэж хүсэж байна... Хайр сэтгэлийн тухай ярих гэвэл одоо баахан... Харин таныг л сайн сайхан байгаасай гэж чин сэтгэлээс хүсэж байна. 

	— Би энэ тухай бодсон... Би зөвшөөрнө. 

	— Хоёул манай аавын эдлэн рүү очиж сууя. 

	— Тэгье. 

	— Бусад зүйлийг нь сүүлд ёсолж болох биз дээ

	— Тийм л дээ. 

	Тэгээд их л хүндэтгэсэн янзаар хөнгөхөн шаазан шиг гарт нь хошуугаа хүргэж, дөлгөөн даруухан харцаа дээш болгон харахад Ольгагийн уруул жуумалзан инээмсэглэмээр болж байгаа харагдав. Листницкий тэднийхээр өдөр бүр очдог боллоо. Дайн тулалдаанд эцэж цуцсан сэтгэл зүрх нь үлгэр домгийн гайхамшиг руу тэмүүлж... Өөрөө ч гэсэн сонгодог романы баатар шиг элдвийг эргэцүүлэн бодож, хэзээ ч хэнд ч зориулж байгаагүй ямар нэг лут их хайр сэтгэлийг өөрөөсөө олох олох гэж уйгагүй эрж хайх хайх болсон нь илэрхий тачаангуй хүсэл шуналаа халхалж гоёх гэсэн хэрэг ч байсан байж юу магад. Гэтэл тэр үлгэр домог шиг мөрөөдлийн нь өрөөсөн сэжүүр үнэн байдлыг шүргэж, түүний амьдралын замд гэнэт тохиолдсон тэрхүү эмэгтэй Листницкийг зөвхөн хурьцах хүсэл шунал төдийгүй, бас ямар нэг үл үзэгдэх утсаар хэрж холбож байв. Өөрийнхөө үзэж өнгөрүүлсэн зовлонгийн учир шалтгааныг Листницкий эл хуль эргэцүүлж бодоод, эрэмдэг зэрэмдэг болж жагсаалаас гарсан мань мэтийн хүмүүс бас л өнөөх «Би юү ч хийсэн цээргүй» гэдэг цадиггүй зэрлэг араншныхаа эрхшээлд байсаар байгаа юм байна гэдгээ тодорхой ойлгож авав. Ольгаг хүнд хэцүү хагацалд учраад шаналж явсан уй гашуудал тайлаагүй үед нь ч хүртэл түүнийг үхэж үрэгдсэн Горчаковтой хардаж, эзэмдэн шалиглах... хүсэл нь бадарсаар байлаа... Дайнд явж дарь үнэртэн, болсон үйл явдалд харалган болтлоо автагдсан хүмүүс нь зөвхөн өнөө маргаашийг бодоод юу ч хийхээс буцдаггүй байлаа. Тэгээд ч Евгений Николаевич үхэн хатан зорьж тэмцэж явсан үйл хэрэг нь зайлшгүй балрах болсныг бүрэг бараг гадарласан учраас амьдралаа Ольгатай холбох гэж яарсан байж ч юу магад. 

	Би гэрлэсэн, удахгүй, эхнэртэйгээ Жимстэд очно гэж аавдаа нэгд нэггүй захидал бичиж мэдэгдэв. 

	... Би хийх юмаа хийж дууслаа. Хувь заяаг нь бодож олон арван жил оросын сэхээтнүүдийн нус нулимсаа асгаруулсан энэ заналт «ард түмэн», үймж самуурсан нохдыг би дахиад ганц гараараа устгалцаж болох боловч энэ явдал одоо надад ямар ч утга зорилгогүй зэрлэг хэрэг мэт санагддаг боллоо... Краснов, Деникинтэй таарч нийлэхээ больж хоёр лагерийн дотор аль алиныхаа улыг шагайх, хов хутгах, муу муухай бүгд даварч байна. Заримдаа зэвүү хүрдэг болов. Юу болж таарах юм бэ? Таныгаа ганц гараараа тэвэрч, тантайгаа цуг амьдарч, тэмцэлдэгсдийг хөндлөнгөөс ажиглаж суух минь л үлдлээ. Бие махбод, сэтгэл санаагаар зэрэмдэг болсон над шиг хүн эр цэрэг болох нь өнгөрчээ. Би эцэж ядарлаа, бууж өглөө. Үүнд харин гэрлэж намуун тайван зогсоол олж буух эрмэлзэл минь зарим талаар нэмэр хамжаа болсон биз» гэсэн гуньхралтай хошин үгээр Листницкий захидлаа төгсгөжээ. 

	Листницкий Новочеркасскаас долоо хоноод явахаар тогтож, явахаасаа хэдхэн хоногийн өмнө Горчаковынд бүрмөсөн ирж суув. Өвөр нийлсэн шөнөөс хойш Ольга зүс царай алдаж мэдэгдэхүйц улбайж орхив. Тэр нь ийм байдалд орсондоо үнэнхүү зовж, сэтгэлдээ гутрах болов. Тэр хоёрыг холбосон хайр дурлалыг хүмүүс янз янзаар ярьж, нэг хэсэг нь үзэн ядаж байгааг Листницкий мэдээгүй буюу мэдэхийг бодохгүй байжээ. 

	Евгений явахынхаа өмнө Аксиньягийн тухай хааяа нэг дурамжхан дурсан санаж нарны гэрлийг гараараа халхлах адил Аксиньягийн тухай бодлоос бултаж зайлсхийхийг хичээвч тэр хэлхээ холбооны тухай дуртгал нь зурвас гэрэл тусах мэт улам ч тодорч сэтгэл санааг нь түгшүүлж эхэлжээ. «Түүнтэй холбоогоо таслахаа больё байз. Аксинья зөвшөөрөх ч байх» гэж нэг үе бодлоо. Гэсэн ч ёсыг баримтлах явдал илүү хүчтэй учраас очмогцоо эв зүйгээр ярилцаж, ер нь болж өгвөл салж хөндийрье гэж шийдлээ. 

	Тэд дөрөв хоноод Жимстэд хүрэв. Залуучуудыг өвгөн пан эдлэнгээсээ мод хэр газар тосож ирэв. Аавыгаа уралдааны хөнгөн тэрэгний суудлаас нэлээд үүртэж байж хөлөө гарган буугаад эсгий малгайгаа авч байгааг Евгений тэртээ холоос харав. 

	— Хүндэт зочдоо угтахаар ирлээ. Аль вэ хө, та нарынхаа зүсийг харъя... гэж бүдүүн хоолойгоо шахан байж бэрээ эв хавгүйхэн тэвэрч тамхины утаанд шарлаж бууралтсан сахлаараа хацрыг нь хатгачин таалав. 

	— Аав бидэнтэй цуг суу! Хөтөч өө, хөдлөөрэй! Аа Сашка өвөө гуай, сайн уу! Амьд мэнд шив дээ? Аав та миний байранд суу. Би хөтчийн хажууд сууя. 

	Өвгөн Ольгатай зэрэгцээ суугаад, алчуур гарган сахлаа шувтарч даруу бөгөөд тун залуурхуу байдлаар хүүгээ ажин:

	— За, хүү минь, юутай байна даа? гэв. 

	— Тантайгаа уулзсанд л тун их баяртай байна!

	— Тахир татуу болсон гэв үү?

	— Яая ч гэх вэ дээ? Тахир татуу болсон гэв. 

	Эцэг нь хүүгийнхээ цамцны хоосон ногоон ханцуй бүсэндээ хавчуулаастай байгаагаас нүд буруулан, зовнисон сэтгэлээ баллаж, зоримог байдал үзүүлэхийг хичээн тун цовоолог янзаар Евгенийг ажиглав. 

	— Дажгүй дасчихлаа гээд Евгенийг мөрөө хөдөлгөхөд өвгөн бушуухан гэгч угтуулж:

	— Дасахгүй яах вэ. Толгой бүтэн хойно яамай. Бамбайтай болчхож... шүү дээ. Тийм үү? Үгүй юү? Хуяг бамбайтай болоод ирж гэж хэлж байна. Тэр байтугай сайхан хүүхэн олзолж аваад ирээ юү дээ? гэв. 

	Евгений эцгийнхээ баахан хоцрогдсон ч болов эв зүйг нь эгзэгтэй тааруулж байгааг олзуурхаж: «За ямаршуу өвгөн байна даа?» гэж асуух янзаар Ольга руу мишээн хараад сэтгэлд нь тохирч байгааг түүний баясангуй инээвхийлэл төөнөсөн дотно харцаар хэлүүлэлгүй ойлгов. 

	Тэргэнд хөллөсөн хос загал гүвээний бэл рүү хатируулав. Гүвээн дээр гарахад барилга байшин, голын захын бургасны халиурсан ногоон дэл, гялалзсан цагаан туургатай байшин, цонх халхалсан царгас дурайн үзэгдэв. 

	— Яасан сайхан юм! Мөн ч сайхан аа! гэж Ольга баясав. 

	Хашаа дотроос том хар ноход харайлдан ирээд тэрэг тойрон давхилдав. Өвгөн Сашка тэрэгний зам руу харайж орсон нэг нохойн хондлой руу ташуураар шавхуурдан:

	— Дугуйн дор орчих нь ээ, золиг! Зайл! гэж уцаарлан хашхирав. 

	Евгений хойшоо харж суусан болохоор, морьд үе үе тургиж жижигхэн усан цацраг салхинд цацлуулан Евгений хүзүүг шүршиж явлаа. 

	Евгений гүвээн дээгүүр дамнаж дурайсан зам, аажим аажмаар тодрон харагдаж байгаа алс холын хяр, тэртээ огторгуйн хаяаг ээлжлэн ширтэж яваа аав, Ольга хоёроо инээмсэглэн ажиглана. 

	— Ёстой нэг аглаг газар юм даа! Чимээ аниргүй нам гүм... 

	Ольга инээмсэглэж, замын дээгүүр дуу шуу ч үгүй нисэж яваа турлиах, замын хоёр талаар жирэлзэн хоцорч байгаа шарилж бутыг ширтэнэ. 

	— Манийгаа угтахаар гарцгаалаа гэж өвгөн нүдээ анийлган ширтэв. 

	— Хэн?

	— Зарц нар. 

	Гадаагаа зогсоцгоож байгаа хүмүүсийг эргэж хараад Евгений чухам хэн болохыг ялгаж таниагүй боловч тэдний дунд лав л Аксинья байх шиг байна гэж бодоод минчийтлээ улайв Аксиньяг сэтгэл тун их хөдөлсөн янзтай байх биз гэж бодож байтал тэрэгний дугуй тарчигнасаар хашааны хаалгатай зэрэгцэн очиход Евгений зүрх нь догдолсоор баруун тийш эргэж харвал Аксинья баярласан янзтай инээмсэглэж байх нь хачин санагдав. Евгенийн нуруун дээрээс нь бөөн дарамт унах шиг болж дотор нь онгойгоод толгой дохиж хариу мэндлэв. 

	— Яасан дориун хөөрхөн хүүхэн бэ? Хэн гэгч вэ?.. сэтгэл татмаар царайлаг хүүхэн юм. Тийм үү? гэж Ольга шагширсан нүдээр Аксинья руу заав. 

	Тэгэхэд нь Евгений сая зориг орж:

	— Тийм ээ хөөрхөн хүүхэн. Манай зарц юм гэж хэнэг ч үгүй тайван хариулав.

	 

	* * *

	 

	Ольгаг ирснээс хойш гэр орны байдал шал өмнөө болов. Урьд бүхэл өдөржингөө гэртээ унтлагын цамц, сүлжмэл дулаан дотуур өмдтэйгөө явдаг байсан өвгөн пан эзэн нэл нафталин шингэсэн сюртук, генерал өмдөө авдраас гаргаж өгөхийг тушаав. тэр бээр урьдын салан байдлаа хаяж одоо цамцыг нь жаахан л үрчлээстэй индүүдсэн байвал Аксиньяг зандарч өглөө гутлыг нь арчаагүй авчирч өгвөл тун муухай хялайж хардаг болж, өнгө жавхаа ороод эрүү шанаагаа гялалзтал хусчихсан явдаг болсныг Евгений хараад гайхаж билээ. 

	Аксинья ч бас хэрэг биш болох нь гэж мэдсэн юм шиг залуу эзэгтэйн сэтгэлд таалагдахыг хичээж, долигонуур, дуулгавартай, гойд ажилсаг болжээ. Лукерья хоол ундыг яавал сайн хийх вэ гэхээс амь тавих шахаж чадлаасаа хэтэрсэн амтлаг сайхан шүүс, хачрыг ухаан сийлж зохиодог болов. Жимстийн эдлэнд болсон өөрчлөлт өтлөхийн туйлд хүрч биеэ зөнд нь тавьсан өвгөн Сашкад хүртэл нөлөөлөв. Нэг өдөр пан эзэн байшингийн довжооны хажууд Сашкатай дайралдаж түүнийг хөл толгойгүй ширтэн, их л зэвүү нь хүрсэн янзтай хуруугаараа даллаж ирүүлээд:

	— Нохойн зулзага чи яаж байгаа чинь энэ вэ? гэж нүдээ аймшигтай эргэлдүүлэн байж, — Чи яахлаараа ийм өмдтэй явдаг юм бэ? гэхэд нь

	— Ямар? гэж өвгөн Сашка адарласан боловч эзнийхээ тэгж хоолойгоо шахан эгзэгтэй байцаахад баахан хулчийжээ. 

	— Гэр оронд залуу хүүхэн ирчхээд байхад чи муу хог намайгаа авсанд чихчих санаатай байна уу? Өмхий ухна чи яагаад өмдөө товчлохгүй явна вэ? За юу?!. гэж пан эзэн зандрав. Сашка өвгөний хиртэн хуруунууд, өмднийхөө энгэрийн дуугардаггүй баян хуурын даруул шиг цуварсан том том товчийг тэмтчив. Өвгөн дахиад нэлээдгүй гашуун үг хэлээд тавьчих гэтэл гэрийн эзэн залуугийнхаа зангаар хуучин маягийн урт хошуутай савхин гутлынхаа улыг ярзайтал дэвсээд:

	— Жүчээндээ оч! Марш! Лукерьяд хэлж чамайг халуун усанд зумлуулна! Адууны засаа шиг наад хир зунгагаасаа сал гэж аашлав. 

	Евгений амарч буу үүрэглэн хөндий хөтөл хэмжиж, ятуу агнадаг байлаа. Гэсэн ч Аксиньятай холбоотой асуудал сэтгэлийг нь төөнөнө. Гэтэл нэг үдэш эцэг нь Евгенийг тасалгаандаа дуудаж хаалга руу байн байн хялбалзаж байгаад хүүгийнхээ өөдөөс эгц харахаас далдичин:

	Би ингэхэд.. Хувийн чинь хэрэгт хөндлөнгөөс оролцож байгааг минь уучлаарай. Ер нь Аксиньятай яах санаатай байгааг чинь мэдмээр байна гэж хэлжээ. 

	Евгений тамхиа түргэн түргэн сорсоор тамираа танигдав. Анх ирсэн өдрийнх шигээ нүүр халж байгаагаа мэдээд улам ч их улайж:

	— Мэдэхгүй... Яахаа мэдэхгүй болоод байна... гэж үнэнээ хэлчхэв. 

	Тэгэхэд нь өвгөн зоригжиж:

	— Тэгвэл яахыг би мэдэж байна. Одоохон очиж цаадахтайгаа ярь. Мөнгө өгье гээд үз гэж хэлээд мушилзан инээвхийлснээ

	— Манайхаас яв гэж гуй. Бид өөр хүн олж авъя гэв. 

	Евгений тэр дорхноо зарц нарын байр луу очлоо. 

	Аксинья цаашаа хараад гурил зуурч байв. Хоёр дал нь гөвөлзөн, ар нуруу нь үл мэдэг ховилтож, ханцуйгаа тохойндоо хүртэл шуусан цулцгар бор гарын нь булчин гүрэлзэнэ. 

	Евгений, Аксиньягийн шилэн хүзүү, бөөн бөөнөөр цагаригласан саглагар үсийг харснаа:

	— Аксинья, тантай би хэдхэн минут уулзъя гэв. 

	Аксинья давхийж эргээд, баярласнаа нууж, амарлингуй дуулгавартай янз үзүүлэхийг хичээв. Гэсэн ч ханцуйгаа буулгахдаа гар нь чичирч байгааг Евгений ажиж мэдлээ. 

	— Би одоохон гээд тогооч авгай руу эвгүйрхэж харснаа, баярласан сэтгэлээ барьж чадсангүй аз нь гийсэн янзтай мишээн инээмсэглэсээр Евгений рүү очлоо. 

	Үүдэн дээр гараад Евгений:

	— Цэцэрлэг рүү очъё. Ярих юм байна гэв. 

	Урьдах харилцаа маань эхлэх нь дээ гэж баярласан Аксинья:

	— Явъя л даа гэж дуулгавартай гэгч зөвшөөрөв. 

	Замдаа Евгений:

	— Яах гэж чамайг дуудсаныг мэдэж байна уу? гэж аяархан асуув. 

	Аксинья харанхуйд ганцаараа инээмсэглэн, Евгенийн гарыг атгатал цаадах нь гараа шувт татан авав. Тэгэхэд нь сая Аксинья хамаг учрыг ойлгож зогсов. 

	— Евгений Николаевич, та яах гэсэн юм бэ? Цаашаа би явахгүй гэв. 

	— Тэг л дээ. Энд ярилцаж болно. Биднийг хэн ч сонсохгүй... гээд Евгений яарсандаа болж хэлэх үгээ олж ядан ээдэрч

	— Чи намайг ойлгох хэрэгтэй. Би одоо чамтай урьдахтай адил... чадахгүй боллоо. Би чамтай амьдралаа холбож чадахгүй нь... Чи ойлгож байгаа биз дээ? Би одоо гэрлэчихсэн болохоор шударга журмыг алдаж муухай явдал үйлдэж болохгүй нь... Нинжин сэтгэлгүй байж болохгүй... гэж сүрхий айхавтар үг хэлчихсэндээ баахан ичингүйрэв. 

	Огторгуйн зүүн хэсгээс үдшийн багил харанхуй нөмөрч эхэлж байлаа. 

	Харин тэнгэрийн өрнөд хэсэгт үдшийн гэгээ тасраагүй ягаарсаар байв. Үтрэм дээр «Цагийн сайханд» амжиж дэнлүүний гэрэлт будаа цайруулж, тээрмийн машины судас түргэн түргэн лугшиж, ажилчид шуугилдан цайруулагч машины долонцог ходоодонд зогсоо зайгүй өл залгуулж байгаа нэг эр баяр жавхлантайгаар: «Аль аль, нааш нь!» гэж сөөнгөдүү хоолойгоор хашхирна. Цэцэрлэг дотор чив чимээгүй, халгай, улаан буудай, усан чийгийн үнэр л ханхална. Аксинья дув дуугүй зогссоор л байв. 

	— Чи юу гэж бодож байна? Аксинья чи яагаад дуугарахгүй байна?

	— Надад хэлэх юм алга. 

	— Чамд би мөнгө өгнө. Чи эндээс явбал таарна. Чамайг зөвшөөрөх байх гэж бодож... Чамайг дандаа харж байх нь надад хэцүү байна. 

	— Долоо хоноод сарын хугацаа дуусна. Тэр болтол ажиллаж болно биз дээ?

	— Бололгүй яах вэ, тэгэлгүй яах вэ!

	Тэгээд Аксинья хэсэг дуугүй болсноо, зодуулсан хүүхэд шиг халж ядан Евгений рүү ташаалдан дөтөлж очоод:

	— За тэгвэл явлаа... Сүүлд нь амаа барихгүй юм биз дээ? Амьдралын эрхээр л би ингэж хээгээ барчихлаа... Ганцаараа байсаар зовж гүйцлээ... Женя, чи надад битгий муу юм санаарай гэв. 

	Аксиньягийн дуу нь ч эрс чанга болж ирэв. Үнэнээсээ ингэж хэлж байна уу? Эсхүл даажигнаж байна уу? гэдгийг мэдэх гэж Евгений оролдоод оролдоод чадсангүй. 

	— Чи юу гэх гээд байгаа юм бэ? гээд тулгамдан ханиалгатал Аксинья дахиад л гарыг нь барих гэж тэмтэрлээ... 

	Таван минутын дараа Евгений сайхан үнэр сэнгэнэсэн үхрийн нүдний нойтон бутны цаанаас гарч, цэцэрлэгийн хашаа хүрээд папирос баагиулан, нойтон өвсөнд ногоон болчихсон өмднийхөө өвдгийг нусны алчуураар удтал арчив. 

	Тэр бээр үүдэндээ очоод эргэж харахад зарц нарын байрны цонхны шар гэрэлд гоолиг сайхан биетэй Аксинья хүүхэн хоёр гараараа үсээ засаж байгаа харагдав. Аксинья Евгений тамхины галыг хараад инээмсэглэн байв... 

	 

	 

	VI

	 

	Хялгана гүйцэд нахиалж, олон бээрийн хээр тал нь мөнгөн цайвар өнгөөр гялалзан халиураад саглаг хялгана салхины аясаар ханаран нахилзаж сэрчигнэн хуйларч зэгэл цайвар давлагаа нэг үе урагшаа, нэг үе баруун тийшээ найгана. Салхины урсгал хүчтэй үлээсэн газрын шивээ хялгана мөргөх мэт мэхэлзэн мөнгөн буурал зоон дээгүүр нь зурайсан баран заадас зам татуулан хэзээ хойно болтол дурайна. 

	Төрөл бүрийн өвс цэцэглэж дуусаад гандаж горзойсон шарилжууд гүвээ хяр дээгүүр ёозгүй тожийлцож, зуны богино шөнө хурдан өнгөрч шөнөдөө хөө хар огторгуйд тоо томгүй одод ирвэлзэн, казакийнхны наран болсон тэргэл сар захаасаа харлантан сиймийж бүдэг цайвар гэрлээр гийж огторгуйн цэлгэр уудам зүйдэл нь бусад оддын замтай сүлжилдэнэ. Хуурай агаар, салхинд агь шарилжийн эхүүн үнэр шингэж мөн л тэр агийн хүчтэй ааг шингэсэн газар шороо сэрүү орохыг мөрөөдөн хүлээнэ. Морины туурай, хүний хөл хүрээгүй огторгуйн оддын зам тодоос тод дурайж, хар шороот газар шиг хав хар тэнгэрт цацсан буудай мэт үй түмэн од соёлж чадалгүй мөхөж, саран хужиртай хуурай тойром шиг ёлтойно. Харин өвс ногоо нь гандаж хатсан хээр талд мөнгөн цагаан бүднэ тасралтгүй жиргэж, морин царцаа сэрчигнэх дуун цуурайтна... 

	Өдөртөө жин халуун наран шарж, униар манан дуниартана. Өнгө жавхаагаа алдсан ганц ч үүлгүй цийлэн хөх огторгуйд өршөөлгүй халуун наран манхайж халин нисэгч элээ шувуудын сарвайн тэлсэн хүрэн далавч болд мэт гөлтгөнөн гялалзахаас өөр юу ч үл үзэгдэнэ. Атар талд шивээ хялгана нүд гялбам гялалзаж, өвс ногоо халж хагсаад тэмээний унгас шиг хүрэнтэн зуурч, хөх огторгуйд ташаалдан хальж яваа элээнүүдийн том том хар сүүдэр өвсөн толгой дээгүүр чимээ аниргүй гулсана. 

	Зурам онхио муутайхан шогшролдож, тарвага шар дошин дээрээ тунтайлцан сажна. Хээр тал халуун оргивч үхсэн мэт дүнсийж эргэн тойрны бүх юм чимээ аниргүй мэлтийн цайлалзана. Нүд хүрэх газар харагдах хиргисүүрүүд хүртэл зүүд зэрэглээ мэт хачин нь аргагүй цэнхэрлэн бүртэлзэнэ... 

	Өсөж төрсөн хээр тал нутаг минь!. Азарга, гүүнүүдийн хур дэлийг эхүүн бүлээн салхи сэвэлзүүлж, салхинд морины хуурай хоншоор дээр хүртэл хужир тогтож, морь гашуун хужирлаг юмны үнэр авахтайгаа зэрэг торгон хилэн уруулаа язвалзуулж нар салхины амт авсан мэт үүрсэн янцгаана. Донын тэнгэрийн ивээлд оршдог хайрт хээр тал нутаг минь! Элж хулайсан гуу жалга, хөтөл хөндий, улаан шавартай эрэг ганга, морины туурайнд дагтаршсан шивээ хялганат уудам талд булшлагдсан казакийн яруу алдрыг харж хамгаалан суугаа онч мэргэд шиг анир чимээгүй дүнсийн буй хиргисүүрүүд... Казак эрсийн хатаж арилшгүй цус шингэсэн Дон чинийхээ ариун шороог чинь өвдөг сөгдөн байж төрсөн үрийн ёсоор үнсэж байнам!

	 

	* * *

	 

	Могой шиг хатангир жаахан толгойтой, сэртэлзсэн бяцхан чихтэй энэ морины хэт хөгжсөн хэнхдэгийн булчин төвийж зангирна. Чийрэг нарийхан хөлтэй, бэрэвхий сайтай, туурай нь голын чулуу шиг мөлийж элэгдсэн, бие нь шувтан, сүүл нь саглагар жинхэнэ Дон угсааны адуу байв. Түүгээр ч барахгүй ямар ч хольцоогүй цэвэр цусны үүлдэр болох нь юм бүхнээрээ илт. Түүнийг Мальбрук гэж нэрлэжээ. 

	Усан дээр гүүгээ харамлаж, өөр нэг илүү их бяртай хөгшин азаргатай ноцолдож, наадах нь буруу талын урд хөлийг нь сүрхий гэмтээсэн атлаа хоёр азарга бэлчээрт дандаа муудалцдаг болжээ. Тэр хоёр ам дөрвөлжлөн босож, бие биеэ мэрж, хөлөөрөө цавчилдан, бие биеийнхээ арьсыг өм өм хэгз татдаг байлаа. 

	Адуучин нь тэдний ойр байсангүй, тал дунд нуруугаа наранд шараад шороотой гуталтай майга хөлөө жийчихсэн унтаж хэвтэв. Нөгөө хөгшин азарга Мальбрукийг хазаж унагаад, цус нөжийг урсгаж, дараа нь адуунаас хол ийг хөөж орхиод гүнүүдийг нь өөрийнхөө адуунд нийлүүлж намагт судгийг дагуулан туужээ. 

	Шархадсан азаргыг жүчээнд аваачиж тулгарсан хөлийг нь бага эмч сувилав. Харин долоо хоноод агтын даамалд ажлаа илтгэхээр Мишка Кошевойг очиход удам угсааг залгуулагч эцэг малын догшин ороо нь орсон Мальбрук цулбуураа тас татаж давхиад оторчин, агтын даамал, бага эмч нарын унадаг хэдэн гүү хашааны хажууд чөдөртэй идэшлэж байсныг хурааж хөдөө тийш хөөж, сүүл сүүлдээ аль хоцорсныг хазаж улам хурдлан элдэж билээ. Гүүнүүдийн чөдөр тушаагаа тасчих чимээгээр оторчид, агтын даамал гүйлдэж гарав. 

	— Үзээрийн монди, манийгаа явгалчихлаа!.. 

	Даамал хараал зүхэл тавивч улам холдож яваа адуун сүргийн хойноос дотроо бахархсан шинжтэй харж байлаа. 

	Үд дундын алдад Мальбрук гүүнүүдээ усан дээр тууж ирэв. Явган оторчид гүүнүүдийг барьж, өөрийг нь Мишка эмээллэж унаад талд бангаа адуу руугаа одов. 

	Адуучнаар хоёр сар ажиллахдаа Кошевой бэлчээрийн адууны байдлыг анхааралтай судалж, адгуусны ухаалаг сайхан чанарыг гүнээ хүндэтгэдэг болов. Хэзээ ямагт анх эртний үеийн байдлаар явагдаж ирсэн энэ нийлүүлэг зүй ёсны цэвэр, ариун бөгөөд ердийн хэрэг болсон хүний ном ёсноос гажууд юм гэдэг бодол Кошевойн ухаанд өөрийн эрхгүй төрж билээ. Гэвч адгуусны харилцаанд хүнийхтэй төстэй зүйл олонтой байв. Жишээ нь гүүнүүддээ тун хэрцгий ширүүн харьцдаг хөгширч яваа Бахарь азарга нь духан дээрээ том сартай дүрэлзсэн хурц нүдтэй соёолон хөөрхөн шарга байдсыг бусдаас онцлон үзэж, дэргэд нь очихлоор тогтож ядан тавтиргүйтэж, байдсыг дандаа л тачаадсан янзтай шуухинан үнэртэж байдаг байлаа. Адууг зогсоолд байх үед тэр азарга омогтой толгойгоо сэтгэлт тэр гүүнийхээ ууц нуруун дээр тавьчхаад удтал үүргэлж зогсох дуртай байв. Тэгж зогсохдоо азарганы нимгэн арьс бүхий хэрэлдсэн булчин нь үл мэдэг татвалзаж байгаа нь Бахарь өтөлж найдваргүй болсон хойноо энэ байдсанд ухаангүй айхавтар сэтгэлтэй болчхоод гуньхарч байх шиг Мишкад санагдаж байжээ. 

	Кошевой ажилдаа зүтгэлтэй байлаа. Түүнийг няхуур сайн ажиллаж байна гэдэг мэдээ суурины атаманы сонорт хүрч, Кошевойг суурины захиргааны мэдэлд ирүүл гэсэн тушаалыг наймдугаар сарын эхээр агтын даамал авав. 

	Мишка яах ийхийн завдалгүй бэлтгэж, сангийн юмыг хүлээлгэж өгөөд тэр оройгоо гэр лүүгээ мордож, чөдрийн ганц гүүгээ зогсоо зайгүй ташуурдан довтолгов. Жаргах нарнаар Каргиныг өнгөрч, Вешенск рүү яваа хөсөг тэргийг гүвээн дээр гүйцэж очив. 

	Хоёр хос тарган морийг украйн хөтөч довтлуулж зөөлөн тэрэгний ар суудалд хот газрын пиджак өмсөж, саарал эсгий малгай шилдүүлэн дарчихсан ханхар цээжтэй нэг хүн налайтал суучихсан явлаа. Кошевой донсолгоонд донхолзож яваа эсгий малгайтай хүний шувтан мөр, цамцны нь өлөн шороо болсон зурвас цагаан захыг ажиглан, хэсэг зуур тэрэгний хойноос дагаж явлаа. Тэр хүн хөлийнхөө хажууд шар ширэн цүнх, бас шуудайтай юм тавиад пальтогоор хучжээ. Харь орны янжуурын үнэр Мишкагийн хамрыг гижигдэж «Ямар гэгч хэргэмтэн суурин руу заларч яваа юм бол!» гэж бодоод тэрэгтэй дөрөө холбон зэрэгцэж очив. Тэгээд эсгий малгайн нь доогуур хальт харж, Степан Астахов халхайж суучихсан догшин шар нүдээ аньсхийн, том хар янжуурыг байн байн зууж суугааг үзмэгцээ, айх гайхах хоёр хосолж, ар нуруу нь хүйт оргих шиг болоод амаа ангайн мэлрэв. Мишка эхлээд үнэмшсэнгүй, айл аймаг хүнийхээ хачин өмнөө, болчихсон танил царайг дахин нэг хараад, аргагүй л Степан амьд хэвээр тэрэгний донсолгоонд донхолзож явна гэдэгт итгэж тулгамдан тэвдэхдээ хөлс нь дааварлаад хоолойгоо засан ханиалгаж:

	— Уучлаарай, ноёнтон, та чинь Астахов биш биз дээ? гэж асуув. 

	Тэргэн доторх хүн тонгосхийн малгайгаа духдуулаад эргэж Мишкагийн өөдөөс харав. 

	— Тийм ээ, Астахов. Тэгээд юу гэж? Та чинь ингэхэд, үгүй хө чи чинь Кошевой юу даа? гээд өндийж, засмал хүрэн сахлаа мушилзуулан инээвхийлж, харц болон хөгшрөх шинж орсон царайн нь хүйтэн өнгө хараахан буураагүй ч болов тэвдэж баярлан гар сунгаж, — Кошевой мөн үү? Михаил уу даа? Ингэж уулздаг аа!.. Яасан сайн юм... гэв. 

	— Яахлаараа? Юу л болж байна? гээд Мишка жолоо цулбуураа тавьж, учир зүггүй гараа дэлгэн, — Чамайг чинь алагдчихсан гэж яриад байдаг. Гэтэл харах нь ээ Астахов... гэв. 

	Мишка баярлан малийтал инээж, эмээл дээрээ, өндөлзөн хавчилзсан боловч Степаны гаднах байдал, түүний хээнцэр цэвэрхэн уг ярианд бантаад, ярианы өнгөө өөрчилж тэр хоёрын байдал тэс өмнөө болчихжээ гэдгийг гадарлаж ярилцахдаа дандаа та гэж нэрлэсээр явлаа. 

	Тэр хоёр яриа дэлгэж, морьд ч жолоо сулруулан сажлав. Өрнө зүгт үдшийн туяа улайрч, шөнийн үүлс огторгуйг бүрхэн нүүдэллэнэ. Замын хажуугийн саглаг бударгана дотуур болжмор шагширч, өдрийн шуугиан хөдөлгөөн нь татарсан хээр тал тоос суунаглуулан дүнсийнэ. Чукарин, Кружилины хоёр замын уулзуур дахь суварга улбар хөх огторгуйн хаяанд дурайн үзэгдэж, түүний дээдтэй хүрэн улаан тоосго шиг багширсан том үүл санжиж байв. 

	— Степан Андреич, та чинь хаанаас гараад ирэв ээ? гэж Мишка шалгаав. 

	— Германаас, эх нутагтаа буцаж ирж байгаа нь энэ дээ. 

	— Манийг харсаар байтал Степаныг алчихсан гээд казакуудын яриад байдаг нь юу болж байна? гэхэд Степан олон юм асуухаас төвөгшөөсөн янзтай, цухас хэдэн үгээр:

	— Хоёр ч газар шархтсан, гэтэл казакууд... казакууд яасан гэж санана? Намайг хаяад явчихсан... би олзлогдсон... Германчууд эдгээгээд ажилд явуулсан... гэж хариулав. 

	— Танаас захидал ирээгүй гэдэг байх аа... 

	— Бичмээр ч хүн алга гээд Степан тамхиныхаа ишийг хаяж хоёр дахь янжуурыг асаав. 

	— Эхнэртээ яагаа вэ? Гэргий чинь энх мэнд шүү дээ. 

	— Түүнтэй би суухаа больсныг хэн бүхэн мэдэж байгаа байх. 

	Степаны дуу огтхон ч эелдэг шинжгүй тас түс цуурайтаж байв. Эхнэрийг нь дурсахад огт сандарсангүй. 

	Мишка эмээл дээрээ бараг элэглэн хэвтэж байгаад:

	— За тэгээд хүний газар уйдав уу? гэж шалгаав. 

	— Эхлээд уйдаж байснаа сүүлдээ дассан. Би ч сайн сууж байсан л даа гээд хэсэг дуугүй болсноо

	— Германы харьяат болоод бүрмөсөн үлдчих ч юм билүү гэж боддог байлаа. Гэтэл гэр орон санагдаад болохгүй болохоор хамаг юмаа орхиод хүрч ирлээ гэв. 

	Тэгж хэлсэн Степаны нүднээ анх удаа уярлын шинж тодорч инээмсэглэв. 

	— Манай энд ямаршуу дажин болж буйг харж байгаа биз?... Хоорондоо л дайтаж сууна. 

	— Тийм гэнэ билээ... сонссон. 

	— Та аль замаар ирэв дээ?

	— Францад Марсель гэж хот байдаг. Тэндээс галт онгоцоор Новочеркасскт ирлээ. 

	— Таныг цэрэгт татах болов уу?

	— Татах л байлгүй... Манай гацаагаар сонин юутай байна даа? 

	— Тэр болгоныг яриад барахаар биш. Сонин юм их бий. 

	— Байшин минь бүтэн болов уу?

	— Салхинд хагсаж... 

	— Хөршийнхөн маань бий юү? Мелеховын хөвүүд мэнд үү?

	— Мэнд ээ. 

	— Хуучин эхнэрийн минь талаар сураг чимээ байдаг уу?

	— Нөгөө Жимстийн эдлэндээ л байгаа. 

	— Өнөөх Григорий... Аксиньятай хэвээрээ юү?

	— Үгүй. Тэр чинь жинхэнэ авгайтайгаа байдаг. Танай Аксиньягаас салчихсан... 

	— Аа тийм бий... Би мэдээгүй яваа. 

	Тэд агшин зуур таг чиг болцгоож Кошевой Степаныг баахан хачирхан ажиглаж явснаа талархан хүндэлсэн байдлаар:

	— Степан Андреич, та ч сайн сууж байсан нь хартал илт байна. Таны хувцас хунар ч гэж язгууртан хүн шиг л болчихжээ гэв. 

	— Тэнд цөмөөрөө цэвэр хувцасладаг л даа гээд Степан ярвайсхийн хөтчийнхөө мөрөнд хүрээд, — За түргэлж үзээч гэв. 

	Хөтөч ташуураа дурамжхан далайж, эцсэн морьд тамирдан зүтгэв. Хөнгөн тэрэгний дугуй зөөлөн гэгч тачигнан дов сондуул дээгүүр дэндэлзэж, Степан яриагаа дуусмагц, цааш эргээд:

	— Гацаа орох нь уу? гэв. 

	— Үгүй, суурин орно. 

	Хоёр замын уулзуур дээр очоод Мишка баруун гар тийшээ эргэж эмээл дээрээ өндийн:

	— Степан Андреич, баяртай! гэхэд Степан монхгор хуруугаараа тоос болсон эсгий малгайныхаа хүрээг чимхэн, хүйтэвтэрхэн дуугаар Оросын бус харь орны хүн шиг үгээ үеэр нь таслан байж:

	— Баяртай! гэв.

	 

	 

	VII

	 

	Дайны фронт Филонов Поворины шугамаар тэгширч, улаантан хүч татаж цохилтын нударгаа улам чангатгаж байлаа. Казакууд давшмаар болж, зэр зэвсгээр сүрхий гачигдаж байран болохоор мужийнхаа нутгаас гадагш гарахыг эрмэлзэхгүй байв. Филоновын фронт дээр алдаг оног байлдаж, наймдугаар сард байдал нэлээд тайвширч, фронтоос хэд хоногийн түр чөлөөгөөр ирсэн казакууд намар тийшээ найрамдах ч байх гэж ярьцгааж байлаа. 

	Харин тэр үеэр ар талын суурин гацаа талх тариагаа хурааж, хүн хүч дутагдаж, өвгөчүүл, авгай, хүүхнүүд ажлаа дийлэхгүй ядаж байхад бас фронтод зэр зэвсэг, хүнс хоол хүргэх хөсгийг үргэлж шахам дайчилдаг байсан нь бүр ч саад болж байлаа. 

	Татарск гацаанаас бараг өдөр болгон Вешенск рүү тав зургаан хөсөг тэрэг хөдөлгөж, тэндээс хайрцагтай сум ачиж Андроновын гацаан дахь дамжлагын газар луу зөөдөг, заримдаа хөсөг хүрэлцэхгүй болохоор цааш нь Хоперын хавийн гацаанууд руу сунгаж явуулдаг байжээ.

	Гацаа хөл үймээнтэй боловч зэлүүдхэн байв. Хүн бүхний бодол санаа тэртээ холын фронт өөд тэмүүлж, казакуудын тухай ямаршуу муу мэдээ сонсогддог бол гэж айж түгшин хүлээцгээнэ. Степан Астахов буцаж ирсэн нь гацааныхныг бужигнуулж гадаа гэртгүй ганц түүнийг ярьдаг болов. Аль дивангарт үхэж үрэгдээд зөвхөн ганц нэг хөгшчүүлийн сэтгэлд үлдэж, тэр нь ч бас «төрөл арилжаад» бараг мартагдчихсан хүн гэнэт хүрч ирэх нь гайхалтай байлгүй яах билээ?

	Степан Аникушкийн авгайнд бууж, юм хумаа гэрт нь оруулж гэрийн эзэгтэйг цай хоол бэлдэх зуур орон гэрээ очиж үзэхээр гарав. Тэргэл сарны цагаан гэрэл туссан хашааныхаа дотуур эзэн хүний ёсоор удтал яаралгүй алхалж байшингаа эргэн тойрон ажиглаж, хазайж ойчих шахсан саравч доогуур орж сүлжмэл бургасан хашааныхаа шонг ганхуулж үзэв... Аникушкийн авгайн шарсан өндөг аль хэдийнээ ширээн дээр царцаж байхад Степан өвс шарилж дүүрсэн хашаа байшингаа үзсээр хуруунуудаа тачигнатал нухчин, хэлгүй хүн шиг амаа хөдөлгөн амандаа нэг юм үглэж явлаа.

	Зүс барааг нь харж, олзлогдогсдын газар ямаршуу амьдарч байсныг нь асуух гэж үдэш тэднийхээр казакууд цувж, Аникушкийн галын өрөөгөөр эхнэр хүүхэд дүүрчээ. Тэд Степаны яриаг чагнан завсар зайгүй хана налан зогсоцгоож, ангайсан амнууд цооног шиг онгойлдон харлана. Степан дурамжхан ярьж, түүний өтөлсөн царай ганц ч удаа инээмсэглэж мишээсэнгүй. Амьдрал түүнийг нэгмөсөн нухалж, эдэлж өөрчилсөн нь илт ажээ.

	Өглөө Степаныг унтлагын өрөөнд сэрээгүй унтаж байхад Пантелей Прокофьевич ирлээ. Пантелей алгаа амандаа барьж бөг бөг ханиалган Степаны сэрэхийг хүлээв. Унтлагын өрөөнөөс сэвсгэр хүйтэн шороон тал, татаж үзээгүй гашуун тамхи, холын замд удтал явсан хүнд шингэчихсэн байдаг аян замын үнэр ханхалж байв.

	Степан сэрээд чүдэнз зурж тамхиа асаах дуулдав.

	— Орж болох уу? гэж асуугаад Пантелей Прокофьевич даргад бараалхах гэж байгаа хүн шиг Ильничнагийн зориуд өмсгөж явуулсан дэрийсэн шинэ цамцныхаа хуниасыг бушуухан гэгч засав.

	— Ор, ор.

	Степан янжуур баагиулан тамхины утаанаас далдичин, бүлцийтэл унтсан нүдээ анивчсаар хувцаслаж байлаа. Пантелей өвгөн босгыг баахан тэвдүү давж орсноо Степаны шал өмнөө болчихсон зүс царай, торгон мөрөвчний төмөр олом арлыг харж сүрдээд, зог тусаж хар халтар алгаа тосох мэт сунган:

	— Хөрш сайн байна уу? Амьд мэнд уулздаг аа... гэвэл

	— Мэнд сайн байна уу? гэв.

	Степан өмднийхөө мөрөвчийг шувтан том мөрөндөө углаж мөрөө хавчилзуулан тааруулчхаад өвгөний ширүүн гар луу ихэрхүү янзтайгаар алгаа шургуулав. Хоёр биеэ агшин зуур ширтэлцэхэд эвгүйрхлийн оч Степаны харцанд улсхийж, нэг үе ёжирхож гайхах шинж Мелеховын бүлтгэр сөлөр нүдэнд тодорч байна.

	— Степ... чи чинь хөгширчихжээ. Хөөрхий минь.

	— Тийм ээ, хөгширсөн.

	— Чамайг бид яг л манай Гришка шигээр хойдын буяныг нь үйлдчихсэн... гэж хэлчхээд сүүлд нь баахан эвгүйрхэж түүнийгээ баллах санаатай., — За ашгүй дээ, амьд мэнд ирдэг чинь... Бурхан тэнгэрийн ач даа! Бид бас Гришкагийн хойдыг нь хийчхээд байтал Лазерь хувилгаан шиг амилаад орж ирсэн. Тэр маань хоёр хүүхэдтэй болчихсон. Нөгөө Наталья бэр маань ашгүй засарсан, сүрхий хүүхэн шүү... За ингэхэд, хүү минь, чи ямаршуу явж байна даа? гэв.

	— Баярлалаа.

	— Хөршийндөө айлчилж очно биз дээ? Манайхаар очоорой. Ярьж хөөрөмз.

	Степан татгалзсан боловч Пантелей Прокофьевичийг салахгүй шалгааж гоморхоод байхлаар аргагүйдэж, гар нүүрээ угааж, богинохон тайруулсан үсээ огсойтол самнаж «Сэвлэгээ яачихсан бэ? Уначихаа юу?» гэж өвгөнийг асуухад юу ч дуугаралгүй инээвхийлж эсгий малгайгаа сурамгай гэгч өмсөөд түрүүлж гадаа гарав.

	Пантелей Прокофьевич ая тал засаж долигоноод байхад «Урьд гомдоосноо хаацайлж байна...» гэдэг бодол Степаны санаанд өөрийн эрхгүй оров.

	Ильинишна нөхрийнхөө нүд ирмэн тушаах дохиогоор галын өрөө рүүгээ сандчин гүйж, Наталья Луняшка хоёрыг тэвдүүлээд өөрөө ширээ засаж эхэллээ. Хүүхнүүд бурхны хөргийн харалдаа суугаа Степаныг үгэнд дурласан харцаар байн байн шилбүүрдэж түүний цамц, зах, цагны мөнгөн оосор, чамин самнасан үсийг нүдээрээ имэрч, бие биеэ харалцан нууцгай боловч хэнд ч мэдэгдэхээр гайхан мишээлцэнэ. Дарья хүүхэн нэл улаан ягаан хацар болчихсон орж ирээд мишилзэн инээмсэглэснээ, жимбэгэр нарийхан уруулаа хормогчийнхоо сэжүүрээр арчаад, нүдээ жирвийлгэн:

	— Иш, хөрш минь, таныг чинь би таньсангүй. Та чинь казак гэмээргүй болчихжээ гэв.

	Пантелей Прокофьевич тэрхэн зуур самбаачилж, шилтэй нэрмэл дарс гаргаж ширээн дээр тавиад даавуун бөглөөг нь авч уур савссан нялуун аагийг үнэрлэж:

	— Амс, бидний өөрсдөө нэрсэн сархад, гал хүргэвэл хөх дөл улалзана гээч! Мөн догь доо! гэж магтав.

	Аахар шаахар яриа эхэлж Степан анхандаа төдий л уух дургүйвтэр байснаа төдхөн архины аагт автагдан зөөлрөв.

	— Хөрш минь, одоо гэрлэх хэрэгтэй.

	— Юу гэсэн үг билээ! Хуучныгаа хааш нь хийх вэ?

	— Хуучин... хуучин авгай яах вэ... Хуучин эхнэрээ элэгдээгүй гэж бодож байна уу? Эхнэр гэдэг чинь гүү гэсэн үг. Амандаа шүдтэй байхад нь дагьж болдог... Бид чамд залуу юм олж өгнө.

	— Бидний амьдрал ч хэцүү болжээ. Гэрлэхтэй мантай... Хагас сарын чөлөөтэй, тэгээд суурины захиргаанд очихлоор фронтод явуулах байлгүй гэж Степан жаахан хөлчүүрэх янз ороод харь орны цэмцгэр яриагаа аажмаар орхиж эхэллээ.

	Удсан ч үгүй Степан бөөн яриа, маргаан үлдээчхээд Дарьягийн шохоорхсон шунаг харцаар үдүүлэн гарч одов.

	Степаныг хар буруу саналгүй, цай идээнээс сэжиглэлгүй ирсэнд нь Пантелей Прокофьевич гайхаж баярлачихсан бололтой:

	— Энэ золигийн боловсорсон гэдэг! Ярьж байгааг нь хүртэл хараач! Гаалийн түшмэл юм уу, ямар нэгэн дээгүүр зиндааны хүн шиг л... Ороод очсон чинь дөнгөж босож байхгүй юу. Дотуур цамцан дээгүүрээ гялан цалан тээглүүртэй мяндсан мөрөвч мөрөвчилж байгааг нь яана! Морь шиг л ууц хэнхдэггүй нэл хударгалчихжээ. Ямар вэ дээ хө! Тэр нь ямар нэг юманд хэрэгтэй байдаг юм болов уу? Одоо ганц эрдэмтэй хүн маань Степан л болж байх шиг байна гэж магтлаа.

	Степан цэргийн хугацаа дуусгаад нутагтаа ирж, гэр орон, аж ахуйгаа сэргээх нь тэдний ярианы өнгөнөөс тодорхой болов. Тэрээр яриан дундаа мөнгөтэй гэж цухуйлгачихсан нь Пантелей Прокофьевичийг их бодолд оруулж, өөрийн эрхгүй хүндлэх сэтгэл төрүүлчихжээ.

	Степаныг явсан хойно Пантелей өвгөн:

	— Муу хог хөрөнгөтэй болоод ирсэн байх нь. Олзлогдсон казакууд эхийнхээ бэлдэж явуулсан хувцастайгаа ирдэг байхад энэний гангалчихсаныг... нэг бол хүн нухсан, эсэхүл мөнгө хулгайлсан байж таарна гэж ярив.

	Эхний хэд хоног Степан., Аникушкийн гэрт хэвтчихээд гадуур гардаггүй байлаа. Айл хунарынхан алхах гишгэх бүрийг нь харуулдаж, Степаны яах гэж байгааг мэдэх гэж Аникушкийн авгайг шалгаацгаана. Цаадах нь мэдэхгүй гэдгээр шалтгаацан ам хамхин нуугаад хэлдэггүй байлаа.

	Аникушкийн авгайг Мелеховынхоос морь хөлсөлж бямба гаригийн өглөө үүрээр зүг чиггүй алга болсны дараа хот айлаар нэг бөөн яриа болжээ. Түүний учрыг гагцхүү Пантелей Прокофьевич л битүүхэн гадарлаж, доголон гүүгээ хөллөж байхдаа; «Аксиньягийн хойноос очих гэж байгаа юм» гэж Ильинишна руу нүд ирмэжээ. Нээрээ ч таажээ. Аникушкийн авгай Степаны даалгавраар урьдынхаа гомдоосныг мартаж авааль нөхөртөө эргэж очих юм биш үү? гэж Аксиньяг гуйхаар Жимстийн эдлэн рүү очжээ.

	Тэр өдөр Степаны тэвчээртэй тайван байдал нэгмөсөн алдагдаж орой болтол гадуур тэнэж, Моховын хаяавч сандайлан, Сергей Платонович, Цаца хоёрт Германы тухай, тэнд ямаршуу байсан тухай, францаар дамжиж далайгаар яаж аялснаа удтал ярилаа. Моховын түмэн зовлон тоочихыг чагнан ярьж суухдаа цагаа байн байн харна...

	Жимст рүү явсан авгай үдэш бүрэнхий болсон хойно буцаж ирээд гадаа саравчиндаа цай хоол идэх зуур, Аксинья гэнэт хачин мэдээ сонсоод айж чиний тухай тун их асууж лавласан боловч эгж ирэхгүй гээд тун ч болж өгсөнгүй гэж ярилаа.

	Тэрээр энд эргэж ирэхийн хэрэгцээ ч алга. Ноёны хатан шиг л юм байж байна. Бумбайсан цагаан царайтай болчихжээ. Хүнд ажил хийдэггүй бололтой. Түүнээс илүү юу хэрэгтэй юм бэ! Хувцас хунар ч гэж санах юм биш. Жирийн өдөр өмсчихсөн банзал нь цас шиг цагаан, гар хурууны нь цэвэрхэн гэдэг хачин... гэж атаархуу авгай санаа алдан шүлсээ залгиж байгаад урсгалаа.

	Степаны хоёр шанаа ягаарч, уруу дором нүдний нь гал нэг сэргэж нэг унтарч, гарынхаа салганаж байгааг мэдэгдэхгүйг хичээн, жалдгар тавагтай таргийг түргэл түргэн халбагадаж байх зуураа байн байн учир замбараагүй асуулт тавина.

	— Цаадах чинь тэгээд сайхан байгаагаа гайхуулж байна гэнэ үү?

	— Тэгэлгүй яах вэ! Сайн суухыг хичээхгүй амьтан хаа байх вэ.

	— Намайг асууж байна уу?

	— Асуухгүй яах юм бэ! Таныг ирлээ гэж хэлмэгц царай нь цонхийж орхино билээ гэв.

	Цай уучхаад Степан өвс шарилж дүүрчихсэн хашаа рүүгээ очив.

	Намрын сүүл сарын богино үдэш түргэн урсгал мэт өнгөрч эрт бүрэнхий болов. Чийг татсан шөнийн сэрүүнд будаа цайруулагчийн гол тачигнаж, хүмүүсийн чанга чанга ярилцах сонстоно. Сарман шар сарны гэрэлд хүмүүс бужигнаж өдөр найруулсан будааг машиндаж үрийг нь амбаар луу зөөцгөөнө. Дөнгөж найруулсан буудайны нялуун хурц үнэр гацаагаар нэг ханхалж, хивгийн нарийн тоос манарна. Талбайн хавьцаа уурын тээрэм түчигнэж, ноход хуцаж, тэртээ холын тарианы үтрэмд хүмүүс дуулах цуурайтаж, Донын зүгээс усны сэрүүн амьсгал сэвэлзэнэ.

	Степан бургасан хашаа налж, гудамжаар харагдаж байгаа Донын мэлтэлзсэн ширүүн урсгал, сарны туяанд улалзаж байгаа ирвэлзсэн зурвасыг удтал ажиж зогслоо. Усны мандал үл мэдэг жирэлзэн давлагаална. Донын цаад эргийн бүйлснүүд нойрмоглох мэт нүүгэлтэж, Степаны сэтгэлийг анир чимээгүй уйтгар тас атгав.

	 

	* * *

	 

	Үүрээр бороо орж, нар гармагц үүл замхраад, хоёр цагийн дараа гагцхүү тэрэгний дугуйнаас хуурч ойчсон хуурай шавар л орсон бороог санагдуулах төдий болов.

	Өглөө Степан Жимстийн эдлэнд давхиж очоод баахан тэвдүү янзтай морио хашааны хаалганаас уяж, зарц нарын байранд алхлан оров.

	Өвс ногоо нь гандчихсан том хашаанд, хэн ч дайралдсангүй. Жүчээний хажууд хэдэн тахиа малын баас онгичиж, ханарч ойчсон сүлжмэл хашаан дээр турлиах шиг тас хар азарган тахиа эргэлдэж, эм тахиануудаа дуудаж, хашаа даган мөлхөж яваа улаан цохыг тоншиж байгаа янз үзүүлнэ. Тэрэгний байрны дэргэдэх нохойн саравчинд таргалчихсан тайга нохой тэрийж, зургаан сэгсгэр халтар гөлөг, анх удаа гөлөглөсөн залуухан гичийг дарчхаад, улбагар хөх дэлэнг нь учир зүггүй хөхөцгөөнө. Эзний байшингийн сүүдэр талын төмөр дээвэр дээр шөнийн хяруу цайрна.

	Степан эргэн тойрныг хянамгай ажиглаж аваад зарц нарын байранд орж, тогооч бүдүүн авгайгаас:

	— Аксиньятай уулзаж болох болов уу? гэж асуув.

	— Та чинь хэн гэгч вэ? гэж бүдүүн авгай хөлс нь чийхарсан бүрттэй улаан нүүрээ элгэвчээрээ арчин үгэнд дурлав.

	— Миний хэн болох нь танд падгүй. Аксинья хаа байна?

	— Эзнийд байгаа. Жаахан хүлээж бай.

	Степан сууж тун их ядарчихсан янзтай малгайгаа авч өвдөг дээрээ хаяв. Тогооч хүүхэн зочныг анзаарах ч үгүй, ширмэн суулгануудыг пийшин рүү шургуулж, тосгуур төмрөө түчигнүүлнэ. Галын өрөөнд иссэн таргийн үнэр сэнгэнэж пийшингийн ам, хана туурга, гурил болсон ширээн дээгүүр ялаа батгана хар эрээн болтол шавааралдана. Степан чимээ бүрийг чих тавин чагнаж суув. Тэгтэл Аксиньягийн танил дуу Степаныг вандан дээрээс түлхэх шиг болж, малгайгаа унагачин год үсэрч босов.

	Аксинья давхарлаастай олон таваг барьчихсан орж ирснээ царай нь хувьсхийж, зузаан уруулын нь завж татвалзан, яах ч ухаанаа олохгүй дэмий л тавгаа тас тэврэн зогсож, айсан «нүдээр Степаныг гөлрөн ширтэв. Тэгснээ гэнэт мултрах шиг болж, ширээ рүү бушуухан очоод гараа суллаж:

	— Сайн байна уу? гэв.

	Степан нойрсож байгаа хүн шиг уртаар шуухинатал амьсгалж биеэ барьсхийн инээмсэглээд, дув дуугүй мэхийн Аксиньягийн өөдөөс гараа сунгав.

	— Миний өрөө рүү оръё... гэж Аксинья толгой дохиж урив.

	Степан тонгойж малгайгаа авахад хүнд юм өргөх шиг чамархайны нь судас чинэрэн, нүд нь бүрэлзэх шиг болов. Тэд Аксиньягийн өрөөнд ормогцоо бяцхан ширээний хоёр галд сууцгааж, Аксинья хатсан уруулаа долоон шаналангуй дуугаар:

	— Чи чинь хаанаас гараад ирэв дээ?.. гэж асуув.

	Степан учир зүй, эв хавгүй хөгжиж, согтуу хүн шиг гараа хий савчиж баярлан гутарсан янзаар мушилзан инээмсэглэсээр:

	— Олзлогдоод... чамдаа ирлээ, Аксинья... гэв.

	Тэгж хэлчхээд үүртэж хавчилзсанаа, год үсрэн босож, хармаанаасаа бяцхан боодолтой юм гаргаад салганасан гараараа боодлыг бушуухан задалж, эмэгтэй хүний мөнгөн бугуйвч-цаг, жирийн хөх чулуутай бөгж... гаргаад хөлстэй нойтон алган дээрээ тавиад Аксиньяд өгөв. Аксинья гуйж царайчлан инээмсэглэж байгаа Степаны холдож хөндийрсөн хүйтэн царайг нүд салгалгүй ширтсээр л байлаа.

	— Ав л даа... Чамдаа хадгалсан... Хамт амьдарч байсны...

	— Би энүүгээр чинь яах юм бэ? Боль... гэж Аксинья зэвхийж цонхийсон уруулаа хөдөлгөн шивнэв.

	— Ав л даа... Намайгаа битгий гомдоогооч... Чи бид хоёр урьдын тэнэг явдлаа орхивол таарна...

	Аксинья биеэ гараараа халхлан босож, ор өөдөө очив.

	— Чамайг амь үрэгдсэн гэж ярилцсан...

	— Тэгэхэд нь чи баярлаж байсан уу?

	Аксинья юу ч дуугарсангүй, авааль нөхрийгөө оройноос нь улыг хүртэл аанай ажиж толийтол илүүрдсэн банзлынхаа үрчлээсийг засаж зогссоноо, нуруугаа үүрэн:

	— Аникушкийн эхнэрийг чи ирүүлсэн үү? Чамайг дуудлаа... сууя... гэж байна гэсэн.

	— Очих уу? гэж Степан таслан асуув.

	— Үгүй, очихгүй гэж Аксинья эрсхэн хариулав.

	— Яагаад?

	— Хөндийрчихжээ. Тэгээд ч одоо оройтжээ... Хожимдсон

	— Би чинь гэр орондоо байх санаатай. Германаас ирж явахдаа бодлоо. Тэнд байхдаа ч гэсэн дандаа л боддог байлаа... Аксинья, чи яаж амьдрах хүн бэ? Григорий хаячихсан... Эсхүл чи өөр хүн олж авчихсан юм уу? Чамайг пан эзний хүүтэй явдаг юм шигээр дуулсан... үнэн үү?

	Аксиньягийн хацар минчийж улайгаад, нүд нь ичгүүрийн утаанд хорсож улаанаар эргэлдээд:

	— Одоо ч явдаг хэвээрээ. Үнэн гэв.

	— Би зэмлэж байгаа юм биш гэж Степан хулчийгаад

	— Чамайг чухам яаж амьдрахаа шийдээгүй байж магадгүй гэсэндээ хэлж байгаа юм. Цаадах чинь чамайг удаан хэрэглэхгүй, зугаа хийж байгаа... Нүдний чинь доогуур үрчлээ сууж эхэлжээ... Хаячихна даа. Дургүйгээ хүрэхлээр чамайг хөөнө. Яая гэж бодож байна? Айлд зарцлагдаж хашраагүй гэж үү? Чи бодоод үз... Би мөнгөтэй ирсэн. Дайн дуусахад бид хэнээс ч дутуугүй амьдарна. Хэл амаа ололцох ч биз гэж бодсон. Би урьдах явдлаа мартъя гэж бодож байна гэв.

	— Хонгор найз Степан минь, урьд нь чи юугаа бодож байсан хүн бэ? гэж Аксинья ёжтой хэгжүүн харцаар төөнөхдөө чичрэнгэ хоолойгоор тавлан асуугаад, орноос хөндийрөн ширээ рүү тулан очиж, — Урьд залуу халуун амьдралыг минь үрэн таран хийж байхдаа юугаа бодож байсан бэ? Чи намайг Гришка руу түлхчхээд...зүрх сэтгэлийг минь хатаачхаад... чи ингэхэд намайг яадаг байснаа санаж байна уу? гэв.

	— Би чамтай тооцоо бодох гэж ирээгүй... Чи... Чи юу гэж санана! Түүнийг чинь бодсоор байгаад би өвчтэй болчихсон байж ч болох шүү дээ. Би түүнээс багагүй зовлон үзэж амссан ч байж болох шүү дээ. Санаад байхад... гээд Степан ширээн дээр тавьсан гараа удтал ажиглаж байж үгээ зөөн тун яаралгүй, — Чамайгаа бодоод... зүрх шимширдэг байлаа. Өдөр ч, шөнө ч санаанаас гарахгүй... Тэнд би нэг бэлэвсэн герман авгайтай явдаг байсан... Баян чинээлэг сууж байв... Тэгээд яах вэ, хаячихлаа... Гэр орон руугаа татагдаад... гэж ярив.

	— Бэлэн юманд татагдаа юу? гэж Аксинья хамраа сэртэлзүүлэн байж асуугаад, — Гэр орноо тордох санаатай гэнэ үү? Бас хүүхэдтэй ч, хамаг юм аа угаалгаж тэжээлгэж байх эхнэртэй ч болмоор байна уу? гээд аягүй гэгч хямсалзан инээмсэглэж, — Чадашгүй, Бурхан минь! Би хөгширсөн. Үрчлээг минь харлаа шүү дээ... Хүүхэд гаргаж ч чадахаа больсон. Би завхай эм болсон... Тэгэхлээр завхай эмс хүүхэд гаргах ёсгүй... Чамд тийм хүүхний хэрэг байна уу? гэв.

	— Чи ч их цовоо болчихжээ...

	— Тийм бол тийм л биз.

	— Тэгэхлээр «үгүй» гэж байгаа хэрэг үү?

	— Үгүй, очихгүй, чадахгүй.

	— За, яана гэх вэ. Сайн сууж байгаарай даа гээд Степан босож, нөгөө бугуйвчин цагийг гартаа баахан эргүүлж байснаа, дахиад ширээн дээр тавьж, — Бодож байгаад хариу хэлээрэй гэв.

	Аксинья хашааны хаалга хүртэл үдэж гаргаад, тэрэгний дугуй өлөн тоос бургиулж, Степаны ханхгар мөрийг бүрхэн халхлахыг удтал харж зогслоо.

	Хорслын нулимс гүйлгэнэж, санасандаа хүрсэнгүй гэж бүдэг бадаг бодоод, дахиад л салхины аяс дагуулан тавьж орхисон амьдралаа санаж үе үе эхэр татан уйлагнав. Өвгөнийд нэгэнт хэрэггүй болсноо мэдэж, авааль нөхрийнхөө буцаж ирснийг сонсоод... огт байгаагүй аз жаргалаа өөдөс өөдсөөр нь дахин цуглуулж эхлэхийн тулд нөхөртөө очъё гэж шийдтэл Степаныхаа номхон болчихсоныг үзмэгцээ Жимстийн эдлэнд байх нөхцөлөө алдаж гологдсон гэдэг хар санааны бардам зан нь зангиран бадарч, захирах баримжаагүй хор шар нь үг хэл, үйл явдлыг нь залж эхэллээ. Гомдож гутарч явснаа санаж, тэр хүний төмөр шиг том гарт яаж балбуулж зовж байснаа нэгд нэггүй бодоод, өөрөө салж хөндийрөхийг үл хүсэвч, өөрийнхөө хийсэн явдлыг сэтгэлдээ жигшин «Үгүй, чамд очихгүй, яасан ч үгүй!» гэдэг хатгаж хайрсан ширүүн үгэнд оосорлогдон бухимдав.

	Холдож яваа тэрэгний хойноос дахиад хэдэн удаа хараа сунгаж ширтэхэд Степан ташуураа савчсаар, замын хажуугаар зааглан ургасан навтгар хөх шарилжийн цаагуур далд оров...

	 

	* * *

	 

	Маргааш нь Аксинья хөлс мөнгөө тооцон авч, жаал зугаа юм төхөөрөөд Евгенийтэй салах ёс гүйцэтгэн:

	— Евгений Николаевич, та надад битгий муу санаарай гэж уйлагнав.

	— Юу гэсэн үг билээ, хонгор минь!.. Аль ч талаар чамд их баярлалаа гэж Евгений тээршээснээ баллаж, найршаасан хөгжүүн янз үзүүлэв.

	Аксинья тэндээс гарч үдэш Татарск гацаанд очив.

	Степан, Аксиньяг үүдэндээ угтаж уулзаад инээмсэглэн:

	— Хүрээд ирэв үү? Бүр ирээ биз? Дахиж явахгүй гэж найдаж болох уу? гэж асуухад Аксинья эвдэрч яйжийж, шарилж бударгана сэгсийтэл ургачихсан гэр орны байдлаа зүрх шимшрэн харангуутаа:

	— Явахгүй гэж огцомхон хариулав.

	 

	 

	
VIII

	 

	Дурновск суурины ойролцоо Вешенскийн хороо, ухарч яваа улаан гвардийн ангиудтай анх удаа тулалдав.

	Григорийн захиргааны зуутынхан өдөр дундын алдад бургас болсон бяцхан зэлүүд гацааг эзэлж, Григорий гацаан дундуур шуудуу гаргаж урссан горхины хажуу дахь бургасны сэрүүн сүүдэрт казакуудаа буулгав. Тэрүүхэнд нь хар шороо бужигнуулан хүйтэн булаг оргилж, булгийн мөс шиг хүйтэн усыг цангасан казакууд малгайгаараа угтаж, ховдоглон залгицгаагаад, нойтон малгайгаа хөлстэй толгойдоо дуртай нь аргагүй өмсөж байв. Наран эгц орой дээрээс шарж, дүн халуун болоод үдийн манан дуниарч, газрын хөрс тэр аяараа улайсжээ. Хортой хурц наранд төөнүүлсэн өвс, навчис, бургас нэлдээ царай алдан унхайлцаж, харин горхины захын саглаг бургасны сүүдэрт сэрүү татаж, далбис, шийр, бас газрын чийгт тэжээгдсэн саглаг өвс гоёхон гэгч ногоорч, горхины бяцхан тохойн усанд бадамлянхуа цэцэг хүслэнт бүсгүй шиг соён мишээж, хүрийн цаадтай ангир нугаснууд далавчаараа пул пал гэж ус цохилно. Морьд тургилдан ус руу тэмүүлж, цулбуураа угзчин лаг шавар дундуур шал пал гишгэлэн, уруулаараа усны цэврийг эрж, ус булингартуулсаар горхины гол руу зүтгэцгээхэд унжсан уруулаас нь халуун салхины аясаар эрдэнийн чулуу шиг дуслууд бөнжгөнөн савирна. Хүн малын хөлөөр хүхэр үнэртэй нунтаг тоос дэгдэж, зулзаган бургасны чийг татаж халсан нялуун амтлаг үнэр сэнгэнэнэ...

	Казакуудыг дөнгөж далбисын завсраар тэрийлцэн хэвтэцгээгээд яриа хөөрөө болж, тамхиа нэрж эхэлмэгц толгойн сэргийлэх буцаж ирээд «Улаантан» гэж хэлсэн ганц үг хүмүүсийг газраас ховх татах шиг болов. Олмоо чангалж, горхи руу дахин очицгоож, дашмагтаа ус дүүргэж, ууцгааж, дор бүрнээ: «Нялх хүүхдийн нулимс шиг иймэрхүү цэвэр тунгалаг ус дахин уух хувь байна уу, үгүй юү...» гэж бодоцгоов.

	Замд орж горхи гатлаад зогсоцгоов.

	Гацааны цаадтай километр хэр зайтай байгаа тарлан цоохор элсэн гүвээн дээгүүр дайсны тагнуул яваа үзэгдэж найман морьтой хүн гацаа руу цувралдан айсуй.

	— Эднийг бариад авъя! Зөвшөөрөх үү? гэж Митька Коршунов Григорийгоос зөвшөөрөл эрэв.

	Митька хагас салаа цэрэг аваад гацааны цаагуур тойрч очтол тагнуул казакуудыг харчхаад буцлаа.

	Цагийн дараа хорооны үлдсэн хоёр морин зуутыг хүрэлцэн ирмэгц тэд хөдөлцгөөв. Улаантан мянга орчим явган цэргийн хүчтэйгээр угтан айсуй гэж толгойн сэргийлэх ирж мэдэгдэв. Вешенскийн зуутууд баруун талаар яваа Елан-Букановын гучин гуравдугаар хорооноос холбоо тасарсан боловч байлдаад үзье гэж шийдлээ. Тэд гүвээ даваад явгалцгааж, морьдоо уруудаж орсон уужим жалга руу аваачив. Тэдний баруун талд дайсны тагнуулууд үзэгдэж хөнгөн пулемёт учир зүггүй тачигнав.

	Төдхөн улаантны цөөн цэрэг эгнээд давшиж яваа нь харагдаж эхэллээ. Григорий зуутынхнаа жалгын мөргөцөг дээгүүр тарааж, казакууд дэллэж ургасан тачир сөөгтэй гөвгөр дээгүүр хэвтэцгээв. Григорий газраар мөлхөж ургасан зэрлэг алимын модны араас тэртээ хол айсуй дайсны эгнээг дурандахад, хоёр эгнээ түрүүлж, хойноос нь хадаж хураагаагүй хүрэнтсэн тариан дундуур багсайсан бараан цуваа эгнэн яваа нь тодхон үзэгдэж байлаа.

	Түрүүчийн эгнээний эхэнд дарга нь бололтой тоомсог цагаан морьтой хүн явааг үзээд Григорий ч өөрөө, бас казакууд ч гайхацгаав. Бас хоёр дахь эгнээний өмнө хоёр ч морьтой хүн явав. Гурав дахь эгнээг дарга нь түрүүлж, хажууд нь улаан туг намиран тариалангийн бүүдгэр шаргалдуу өнгөн дээр жижигхэн дусал цус шиг улайрч байлаа.

	— Эдний комиссарууд нь түрүүлж явдаг байх нь ээ! гэж казакуудын нэг дуугарав.

	— Уухай! Энэ чинь баатарлаг хэрэг байна даа! гэж Митька Коршунов шагшран инээв.

	— Та минь, хараач! Улаантан гэдэг ийм л улс байх нь гэлцэв.

	Зуутынхан бараг дуу дуугаа авалцан өндийлцөж саравчлан харцгааснаа, хүмүүсийн яриа таг чиг болж, үхлийг угтсан айхавтар сүрлэг байдал нам гүм үүлэн сүүдэр дайрах адил хээр тал, жалга хотгорыг намуухан бүрхэж эрхшээлдээ оруулав.

	Григорийг эргэж харахад гацааны зэргэлдээх үнсэн буурал арал шиг төгөл бургасны цаадтай бөөн тоос бужигнан хоёр дахь зуут дансны жигүүр лүү дайран орж байв. Давшиж яваа зуутынхан хэсэг зуур гүвээний наагуур нуугдаж явснаа дөрвөн мод зайтай газар очоод гүвээ өөд мөлхөж гарав. Зуутынхны дайсны жигүүртэй зэрэгцэн очих газрын баримжаа, цагийг Григорий барагцаалж бодоод, дурангаа гэрт нь хийж огцомхон эргээд:

	— Хэвтээд! гэж командлав.

	Түүнийг эгнээ рүүгээ буцаж очиход нүүр царай нь нар, шороонд тос дааварлан хүрлийж харлачихсан казакууд даргынхаа царайг ширтэцгээн, бие биеэ харалцан хэвтэж байв. «Бэлтгээд! гэхэд олон бууны замаг араатны шүд шиг тачигналдав. Өндөрлөгийн орон дээр хэвтээ Григорийд казакуудын зөвхөн алцайсан хөл, малгайн орой, далны нь хотгороор нойтон хөлс дааварласан тоостой цамцны ар л үзэгдэнэ. Тэд хоргодох таарамжтай газар эрж, өөд сөөргөө мөлхөлдөж, зарим нь хатуу шороог сэлмээрээ хонхойлгох гэж оролдоно.

	Тэгж байтал дуу аялах бүдэг чимээ хээрийн салхины аясаар улаантны зүгээс сонстов...

	Улаантны эгнээнүүд үелзэн мушгиралдсаар айсуй. Дүнсийсэн халуун талд хүмүүсийн дуу шуу урсан ирэх мэт сонсогдоно.

	Григорийн зүрх түг түг гэж хурдан хурдан лугшина... Сэтгэл зүрх хөдөлгөсөн энэ дууг урьд, Глубокая сууринд улаан армийн тэнгисчдийг малгайгаа авч сэтгэл догдолсон янзтай нүдээ бүлтэлзүүлэн аялж байхыг сонсож байснаа санаад гэнэт айж сүрдэх шиг болж сандрав.

	Нэг өвгөжөөр казак сандран эргэж хараад:

	— Эд нар чинь юунд орилолдоод байгаа юм бэ? гэв.

	Баруун гар талд нь хэвтэж байсан нэг нь:

	— Мөргөл залбирал хийж байгаа юм шиг гэв.

	— Эднүүс үхсэн баасандаа мөргөх билээ! гэж Андрей Кашулин инээмсэглээд хажууд зогсож байсан Григорий руу хяламхийн харж: — Пантелеев, чи л эдэнтэй явж байснаараа яахлаараа дуулдгийг нь мэдэх байлгүй. Өөрөө ч гэсэн нийлчхээд орилж л байсан биз дээ? гэв.

	«...газар орныг эзэмшинэ!» гэсэн бүдэг үг хуй салхи шиг хуйлран сүртэйеэ цуурайтсанаа дахиад нам гүм болоход казакууд эгдүүцэн шуугилдаж, дунд эгнээнээс нэг нь инээд алдаж, Митька Коршунов байж ядан хавчилзаад:

	— Та нар сонсож байгаа биз?! Газар орныг эзэмших санаатай гэнэ шүү! гэж заваан муухайгаар хараагаад, — Григорий Пантелеев! Би тэр морьтой явааг нь явгалж орхиё! Ганц дарж орхих уу? гэв.

	Зөвшөөрөл өгөхийн завдалгүй буун дуу тасхийж, тэнэсэн сум морьтой хүнийг тэвдүүлэв. Тэгмэгц морьтой дарга бууж морио өгчхөөд, сэлмээ гялалзуулан эгнээг толгойлж алхлав.

	Казакуудыг буудаж эхэлмэгц улаантан хэвтэцгээв. Григорий галла гэж пулемётчинд тушаав. Хоёр удаа шүршсэний дараа улаантны түрүүчийн эгнээ босож гүйлдээд, арваад сажин газар ахиж хэвтлээ. Улаан армийнхан гар хүрзээр нуувч малтацгааж байгааг Григорий дурандан харав. Хөх тоос бужигнаж, эгнээний өмнүүр тарваганы дош шиг жижигхэн овгор шороо бий болж, шорооны цаанаас зогсоо зайгүй галлаж эхэллээ. Харилцан ширүүн гал нээж, байлдаан унжрах шинж оров. Цагийн дараа казакууд хохирол хүлээж нэгдэх салааны нэг казак алагдаж, шархтсан гурвыг морьд уясан хотгор луу чирч аваачлаа. Хоёр дахь зуут дайсны жигүүр лүү тоос манаруулан дайрч оров. Гэтэл казакууд Пулемётын галд хяргуулаад учир замбараагаа алдаж нэг үе хуйлран, нэг үе сандчин зугтаж байгаа харагдав. Ухарсан зуут эгнээгээ жигдрүүлэн, дуу шуу ч үгүй дахиж довтолгоонд орсон боловч пулемётын ширүүн гал тэднийг дахиад л хатсан навчийг салхи үлээх мэт эргүүлж хөөв.

	Гэвч олон удаагийн дайралт нь улаан армийнхны тэсвэрийг алдуулж эхний эгнээ нь бужигнан ухарцгааж эхлэв.

	Григорий завсар зайгүй галласаар зуутынхнаа босгов. Тэд хэвтэлгүй шууд давшицгаав. Эхлээд зарим нь баахан хөдөлж ядан тээнэгэлзэж байсан нь арилж, галын шугам руу их бууныхан хар хурдаараа ирсэн нь казакуудыг зоригжуулав. Галын шугамд орсон их бууны түрүүчийн салаа гал нээв. Григорий хүн илгээж морьдыг авчир гэж тушаагаад аттаклахаар бэлтгэв. Тулалдааны эхэнд улаантныг Григорий дурандаж байсан алимын модны хажууд гурав дахь их бууг зоов. Нарийнхан галифе өмдтэй өндөр офицер удаж будилсан хөтөч цэргүүдийг ондооцон загнаж, их буу руу гүйн очиж, гутлынхаа түрийг ташуураар ороолгон:

	— Морьдоо зайлуул! Хөөе! Чөтгөр алгадсан золигууд!... гэж зандчив.

	— Их буунаас хагас мод зайтай газар байрласан ахлах офицертой ажиглагч нар явгалж, ухарч яваа дайсныг бяцхан довон дээрээс дурандацгаана. Холбоочид утас хөвөн гүйлдэж, их бууг ажиглагч нартай холбоно. Их буучдын дарга өвгөжөөр есаулын бүдүүн хуруунууд (Нэг хуруунд нь хуримын алтан бөгж гялалзана) дурангийнхаа цагаригийг сандчин эргүүлнэ. Тэр нэг дэх бууны хажууд зогсож шүнгэнэсэн зэрлэг сумнаас далдичих бүрд ташаандаа зүүсэн хуучин цэрэг цүнх нь савчин гуядна.

	Григорий пир нир гэж сум тэсэрмэгц, их бууны сум хаа тусаж байгааг ажиглаж байснаа эргэж харахад нэг бууг, хэдэн цэрэг уухилж аахилсаар түрж явлаа. Их бууны түрүүчийн сум хадаагүй тарианы дунд тэсэрч, хөвөн шиг бөөн цагаан утаа номин хөх огторгуйд хэзээ хойно болтол суунаглаж байв.

	Дөрвөн их буу ханарч ойчсон тариалан руу ээлжлэн буудсаар боловч их бууны гал улаантныг төдий л сандраасангүй, зохион байгуулалттай яаралгүй ухарцгааж байгааг хараад Григорий бүр ч гайхав. Зуутууд нь гүвээний цаагуур ороод үзэгдэхээ болив. Давшаад ашиггүй гэдгийг Григорий ойлгосон боловч юу ч атугай их бууны даргатай яриад үзье гэж бодоод, наршиж гандсан шар сахлынхаа үзүүрийг солгой гараараа чимхэлсээр гэлдрэн очиж найрсгаар инээмсэглэн:

	— Давшдаг юм билүү гэж бодсон чинь... гэв.

	— Юуны чинь давших! гэж есаул толгой сэгсэрч, духныхаа хөлсийг гарынхаа араар арчиж: — Нохойн гөлөгнүүдийн яаж ухарч явааг хараа биз? Дийлдэнэ гэж хол! Дийлдвэл ч инээдтэй хэрэг болно. Энэ ангиуд чинь дандаа дарга офицеруудаас бүрдсэн байхгүй юу. Миний найз түрүүч Серов эдэнтэй яваа... гэв.

	— Та яаж мэдсэн юм бэ? гэж Григорий нүдээ онийлгон үнэмшихгүй янзтай асуув.

	— Оргож очсон юм л даа... Галлахаа зогс! гэж команд өгснөө учрыг ойлгуулах гэсэн янзтай, — Буудаад ашиг алга. Сум бага... Та чинь Мелехов уу даа? Танилцъя. Миний нэр Полтавцев гээд нойтон алгаа Григорийн атгад шургуулж, тэр дорхноо цүнхнийхээ задгай ам руу гар шургуулан папирос гаргаж, — Тамхи татдаг уу? гэв.

	Хотгороос их бууны хөтөч нар пижигнэн гарч ирээд, буунуудаа хөллөж эхлэв. Григорий зуутаа мордуулж гүвээний цаагуур далдарсан улаантны хойноос нэхэн хөдлөв.

	Улаантан дараагийн бяцхан гацааг эзэлсэн боловч түүнийгээ ямар ч эсэргүүцэлгүй орхив. Тэнд Вешенскийн гурван зуут, их бууны ангитай хамт байрлав. Айж сандарсан гацааныхан гэр орондоо бүгж, казакууд идэх юм эрж айл хунараар доншуучлав. Григорий морио захдуу нэг айлын хашаанд хөтөлж оруулаад үүдний нь хажууд уяв. Гэрийн эзэн ахимаг зэгзгэр өвгөн орон дээрээ хэвтэж, хар хиртэй дэрэн дээр бөнжгөр жаахан шувуун толгойгоо ёолж өнхчүүлнэ.

	Григорий мэнд усаа мэдэлцээд:

	— Өвдчихөө юү? гэж инээмсэглэв.

	— Бие хариугүй..

	Гэрийн эзэн худлаа баашилж, үнэмшихгүй байна гэдгийг мэдчихсэн бололтой нүдээ байн байн цавчилна.

	— Казакуудыг хооллох уу? гэж Григорий ширүүхэн асуувал

	— Та нар хэдүүлээ вэ? гэж авгай нь зуухнаас холдон хариу асуув.

	— Тавуул.

	— За яах вэ. Ир л дээ. Юу байгаагаараа хооллоно гэв.

	Григорий казакуудтайгаа хоол унд идэж уучхаад гадаа гарав.

	Их бууныхан худгийн хажууд байлдааны бүрэн бэлэн байдалтай байцгааж байв. Морьд хүзүүндээ өлгөсөн будаатай хүүдийг сэгсчин, арвайгаа идэж дуусацгааж байлаа. Хөтөч, бууч, нар нарнаас зугтан сумны тэрэгний сүүдэрт сууж, бууныхаа хажууд хэвтэцгээж, нэг нь хөлөө зөрүүлж, мөрөө татвалзуулан зүүдэлсээр үг сүггүй унтана. Тэр нь эхлээд сүүдэрт хэвтэж байсан бололтой, харин одоо сүүдэр өнгөрч бордооны үртэс шигдсэн бурзгар үстэй толгойг нь халуун наран шарна.

	Морьдын өргөн суран хударгын доод тал нэл хөлс дааварлан нойт оргиж, үс нь ширэлдэн хөөсөрнө. Сүлжмэл хашаанд уясан, офицер, зарц нарын морьд хөлөө хумин цомцойж зогсоно. Тоос хөлс болчихсон казакууд дуу шуу ч үгүй амарцгааж, их бууны офицер, дарга нар, худгийн амар налан газар сууж тамхи нэрцгээнэ. Тэдний хажуухантай хэсэг шарласан өвсөн дээр хэдэн казак толгойгоо нийлүүлэн зургаан хошуу шиг дугариглан хэвтэцгээгээд, суулгатай таргийг том том халбагадаж, амандаа орсон арвайн үрийг үе үе нулимцгаана.

	Нарны илч чангарч, гүвээний өөд өгссөн гацааны гудамж хүн амьтангүй эзгүйрч амбаар саравчинд, хашааны хажуу, морин шарилжийн сүүдэрт казакууд ундуй сундуй унтацгаана. Сүлжмэл хашааны хажууд багширсан эмээлгүй морьд, халуунд ялаархан үүргэлцгээнэ. Нэг казак залхуу нь хүрчихсэн янзтай ташуураа гозойлгон өнгөрлөө. Гацааны гудамж дахиад л хээр талын балар харгуй шиг болж, тэнд архайж тархайж байгаа ногоон будагтай үхэр буунууд нар салхи, аян дайнд эцэж ядарчхаад унтаж байгаа хүмүүст огт хэрэггүй илүү юм шиг үзэгдэнэ.

	Григорий уйдаад гэрт оръё юу гэж явтал гудамжаар өөр зуутын гурван морьтой казак улаан армиас олзлогдсон хэдэн хүнийг туучихсан гарч ирэв. Их бууныхан бужигналдан өмд цамцныхаа хог шороог гөвсөөр босоцгоов. Офицерууд ч босоцгоов. Зэргэлдээ хашаанд нэг хүн:

	— Нөхөд маань олзлогдогсдыг авчирчээ!.. Худлаа гэнэ үү! Энэ булай үхээрүүдийг хараач! гэж баярлаж онгирчихсон хашхирав.

	Нойрмог казакууд хашаануудаас яаралгүй гарч ирцгээв. Олзлогдон хөөгдөж, хөлс хулмас нь ханхалж, хар халтар, тоос шороо болсон найман залуу эрийг казакууд тойров шавав.

	— Эднийг хаанаас барьж аваа вэ? гэв.

	— Сайн эрүүд ээ! Наадуулыг чинь бид гацааны дэргэдэх наран цэцэг дотроос барьж авлаа. Харцаганаас нуугдсан болжмор шиг хярчихсан байхгүй юу. Бид морин дээрээсээ харчхаад хөөж ирлээ. Нэгийг нь нухчихсан... гэж тууж ирсэн нэг казак сайрхан хариулав.

	Улаан армийнхан харгислахаас айсан бололтой хулмалзан шахцалдаж казакуудын царайг гөлгөнөн ширтэцгээнэ. Харин хар хүрэн болтлоо наршсан загзгар шанаа, хир даг болсон цэрэг цамц, навсархай ороолттой ахимагдуу нэг цэрэг л сөлөрдүү хар нүдээрээ дээгүүр харж шалба цохиулж цус шүүрсэн уруулаа тас жимийж зогсоно. Германы дайнд зүүж явсан бололтой тэмдгийн нь ором арилаагүй, хавтгай шарвин шиг саравчтай зууван ногоон малгайг адууны дэл шиг арзгар хар үсээ цухуйлган өмсжээ. Нуруу намхан, мөр өргөнтэй тэр хүн хумсны нь завсраар цус хурж хатчихсан бүдүүн хар хуруугаараа цамцныхаа задгай энгэр, арзгар хар үс болсон төвөнхөө имрэн сул зогсоно. Харахад огт тэвдэх маяггүй боловч сулхан гишгэсэн, өвдгөө хүртэл барвайтал ороочихсон хөл нь үл мэдэг салганан чичирнэ. Бусад нь зэвхийж, цонхийгоод, тэр л ганцаараа данагар мөр, татар маягийн зоримог царайгаараа хүмүүсийн нүдэнд гойд харагдаж байв. Тийм ч учраас их бууны дарга түүн рүү хандаж:

	— Чи хэн гэгч вэ? гэж асуув.

	— Улаан цэргийн нүүрсний үлтэрхий шиг, бяцхан хар нүд нь хөгжин гялалзаж, тэр дорхноо тун овжин сэтгэж:

	— Улаан цэрэг. Орос хүн гэв.

	— Аль нутгийнх вэ?

	— Пензийнх.

	— Сайн дурын шидэл үү?

	— Харин биш шүү. Хуучин армийн ахдах унтер офицер. Цэрэгт арван долоотойгоосоо ороод одоо болтол явж байгаа нь энэ дээ... гэв.

	Хүргэж ирсэн казакийн нэг нь:

	— Наадах чинь биднийг буудсан дайсан даа! гэв.

	— Буудсан уу? гэж есаул мушилзаад дэргэдээ зогсож байсан Григорийн харцтай халз мөргөлдсөндөө, олзлогдсон даргыг нүдээрээ зааж, — Ямар вэ дээ хө! Буудсан гэнэ ээ? Чи баригдана гэж бодоогүй юу? Буудсаны чинь хариуг одоо авбал яах вэ? гэв.

	— Буудалцаад үзье гэж бодсон юм гэж гэмэрхсэн янзтай шархтсан уруулаа жуумалзуулав.

	— Нялуун эд ээ! Тэгээд буудалцахаа яагаа вэ?

	— А-а-а... гээд есаул зэвүүн муухай харсан боловч баригдсан цэргийг бахархан харж, «Та нар чинь ингэхэд хаанаас ирсэн гөлөгнүүд вэ?» гэж бусдыг нь даажигнасан харцаар ажиглаж шал өмнөө байдлаар асуув.

	— Эрхэмсэг дарга минь бид дайчлагдсан улс! Саратовынх... Балашовынх... гэж горзгор өндөр залуу улбар шар үсээ засан байн байн анивчсаар гуншгинав.

	Жагсаал цэргийн ердийн бор ногоон хувцастай тэдгээр залуучуудын эгэл даруу царайг Григорий тун их сонирхон ажиглав. Харин загзгар шанаатай тэр нэг хүн л тун этгээд зэвүүн үзэгдээд байхлаар эгдүүрхэн тавлаж:

	— Чи юу л горьдож үнэнээ хүлээгээд байгаа юм бэ? Чи лав хэл амаараа цаадуулынхаа толгойг эргүүлж сурсан байх аа? Дарга уу? Коммунист уу? Сумаа дуусчихсан гэнэ үү? Тэрний чинь хариуд бид чамайг сэлмээр цавчвал ямар вэ? гэв.

	Улаан цэрэг улам ч зоригжиж, бууны бөгсөөр няц цохиулсан хамрынхаа угалзыг сэртэлзүүлэн:

	— Би ямар адарсандаа үнэнээ хүлээж байгаа биш. Нуугаад яах юм бэ? Буудсан л бол буудсан л байгаа биз... Тэгж хэлсэн биз дээ? Цаазал л даа. Би та нараас... гээд дахин инээмсэглэснээ, — Та нар шиг казакуудаас сайн юм үзэхгүй нь лав гэв.

	Эргэн тойрны хүмүүс талархан инээмсэглэцгээв. Тэр цэргийн эрс шууд үгэнд таглуулсан Григорий бушуухан холдож, олзлогдогсод худаг руу очин ус залгилж бяцхан гудамжны цаанаас салаа салаагаар гарч ирж яваа явган зуутынхныг харж зогслоо.

	Хороо тасралтгүй байлдааны зурваст орж, эргэн тойрон фронтын шугам болсны дараа Григорий цар ямагт дайсантай улаан нүүрээрээ уулзаж тулалдаж явахдаа яагаад ч юм дайтах л хэрэгтэй болсон тэр улаан армийнхан, орос цэргүүдийг тийм гэхийн тэмдэггүй их хачирхаж сонирхдог байлаа. Аль дөрвөн жилийн дайны эхний өдрүүдэд Австри- Унгарын цэрэг, ачаа хөсгийн бужигнаж байгааг анх удаа Лешнювийн дэргэдэх довцог дээрээс ажиглаж байхад төрсөн «Эднүүс ер нь ямар хүмүүс бол оо? Ямаршуу хүмүүс байгаа бол?» гэдэг хүүхдийн гэнэн сэтгэгдэл Григорийн санаанд үүрд хоногшин үлдсэн мэт санагдана. Глубокая суурины орчим Чернецовын отрядтай тулалдаж явсан нь түүний амьдралд огт тохиолдоогүй мэтээр санагдана. Гэвч тэгэхэд дайсны олонх нь офицер, казакууд байсан болохоор шинж төрхийг нь лавтай мэдэж байв. Гэтэл одоо нэлдээ Зөвлөлт засагт түшиглэж, Григорийн бодлоор казакийн газар нутгийг булаан эзлэх гэж тэмүүлж байгаа тэс өмнөө орос цэргүүдтэй нэгийгээ үзэлцэх гээд отож суудаг боллоо.

	Нэг өдрийн байлдаанд Григорий гүвээний бэлээс гэнэт гарч ирсэн улаан армийнхантай бараг халз мөргөлджээ. Дайсныг тагнахаар салаатайгаа гарч гүвээний нугачаа дамжин уулзуурыг хүрмэгц гэнэт «о» үсгийг тодоор хэлдэг орос хүмүүсийн яриа тодхон сонсогдож, хөлийн чимээ сүр сар гээд улаан армийн хэдэн цэрэг казакуудыг харангуутаа хяр дээр гүйлдэн гарч, хэсэг зуур гайхсандаа гөлрөн зогсжээ. Тэдний нэг нь хятад хүн байв.

	— Казакууд! гэж нэг нь бачимдан айсан дуугаар хашхираад үг сүггүй нам хэвтэв.

	Хятад нь эхлэн бууджээ. Тэгтэл нөгөө түрүүлж хэвтсэн хялман шар цэрэг бачимдсан хоолойгоор:

	— Нөхөд өө! «Максимкаа» аваад ир! Казакууд! гэж хашхирахад бусад нь

	— Аль нааш нь! Казакууд! гэж давтав.

	Митька Коршунов хятад цэргийг гар буугаар нам буудмагцаа морио огцом эргүүлэн, Григорийн морийг шахаж байгаад, сандарсан мориныхоо амыг залж өндөр эрэгтэй нугачаа дундуур хамгийн түрүүнд харайлган арилав. Түүний хойноос бусад нь хойно урдаа орж бужигналдан давхицгаав. Тэдний араас цээлхэн дуутай пулемёт тачигнаж, сум нь довцгийн бэл хошуу ар дээгүүр саглайж ургасан харгана, улааганын навчсыг сэрчигнэтэл шүршиж, нугачааны хадтай ёроолыг сэгчиж гарлаа.

	Григорий улаан армийнхантай дахин хэд хэдэн удаа учирч, казакуудын сум, улаан армийнхны улан доорх шороог хэрхэн урвуулж, харь газрын шим тэжээлт тэр нутаг дээр улааныхан яаж амь насаа алдан унацгааж байгааг харлаа.

	... Тэгээд Григорий яваа яваандаа большевикуудыг хорсон занаж аж байдалд маань халдаж, газар нутгийг маань цөлбөн авч байгаа данснууд гэж үздэг болов. Бусад казак нь ч мөн тиймэрхүү сэтгэл санаатай болсныг нүдээрээ үзлээ. Дон мужид халдаж очсон большевикуудын гайгаар энэ дайн дажин болж байгаа мэт тэдэнд санагдана. Хадаж хураагаагүй хэвээрээ далагнаж байгаа улаан буудай, морины туурайнд гишгэлэгдэж хэвтэгнэсэн тариа будаа, хувхай хоосон хагсаж байгаа үтрэмийг харсан хүн болгон тариа будааг нь хураах гэж эхнэр хүүхдийнхээ үйл тамаа үзэж байгаа алгын чинээ газраа санаад уушги зүрх нь сагсайж, уур хилэн нь бадарна. Заримдаа байлдаж байхад тэдний дайсан тэр Тамбов, Рязань, Саратовын тариачид мөн л газрын хойноос үхэлдэж «Газрынхаа төлөө хайрт бүсгүйгээ хөөцөлдөж байгаа юм шиг үзэлцэнэ дээ» гэдэг бодолд автагдан ингэж яваа ч юм билүү гэж Григорий боддог байжээ. Тэгээд хүмүүсийг олзолж авах нь цөөрч, хядаж тамлах нь олшров. Дээрэм тонуул фронтоор нэг үерийн давлагаа шиг хальж большевикийг талархах шинж тэмдэг илэрсэн бүгдийн эд хөрөнгийг талж, улаан армийнхны төрөл садныг дээрэмдэж, олзлогдогсдыг тонон нүцгэлдэг болов...

	Морь тэрэгнээс эхлээд арсгар дарсгар дааж давшгүй юмыг хүртэл юу дайралдсанаа авцгааж, дарга цэрэггүй нэлдээ дээрэм хийдэг боллоо. Хоёрдугаар зэргийн хөсөг уналга ачаагаа даахаа больж, түүнд ачаагүй юм гэж алга болжээ. Хувцас хунар, халуун тогоо, оёдлын машин хазаар ногт, хударга юу л байсан бүгд үнэтэй цайтад тооцогдох болж, хөсгийн ачааг гэр орондоо тарааж явуулдаг байлаа. Гэр бүлийнхэн нь ч гэсэн цэргийн ангиудад буу сум, хүнс хэрэгслийг дуртайяа хүргэж өгөөд дээрмийн эд агуурсаар тэргээ дүүргэж харьцгаадаг болов. Казакийн олонх морьт хороодынхон бүр ч эрээгээ баржээ. Явган цэргүүд зүүдэг цүнхнээс өөр юм хийх савгүй байхад, морьт хороодынхон богцоо дүүргэж, хойгуур урдуураа даруулдаг байсан болохоор морьд нь цэргийн агт гэмээргүй нуруу ачаатай тэмээ мал шиг дэнхийж донхойсон юм явдаг болжээ. Их багагүй ичгүүр сонжуураа алдацгаав. Ерөөсөө дээрэм хулгайн ажил нь дайны үед хэзээ ямагт казакуудыг хөдөлгөх нэн чухал хүчин болсоор ирсэн ажээ. Үүнийг Григорий урьдын дайны тухай өвөгчүүлийн яриа, өөрийн туршлагаас мэдэж авав. Германы дайнд Пруссийн фронтын ар талд явж байхад бригадын дарга, гавьяат генерал нь хүртэл арван хоёрдугаар зуутыхныг жагсаагаад, тэртээ хотгорт байсан бяцхан хотыг ташуураар зааж:

	— Энэ хотыг эзэлж хоёр цагийн дотор дураараа туйлцгаа. Харин хоёр цагийн дараа дээрэм хийж байгаад түрүүлж баригдсан хүнийг шууд буудна! гэж хэлж байжээ.

	Гэвч тиймэрхүү юманд Григорий нэг л дасаагүй болохоор дээрэм хулгайг үнэн голоосоо сэжиглэж, хүний юманд гар хүрчих бий гэхээс битүүхэн зэвүүцэж, зөвхөн идэж уух, морио тэжээх тариа будаахан авдаг байжээ. Ялангуяа өөрсдийнхөө казакуудын дээрэмдэж байгааг хараад жигтэйхэн дургүй нь хүрнэ. Тэгээд ч зуутынхнаа маш чанга барьдаг казакууд нь ч гэсэн хааяа нэг юм ававч нууж хааж байж аргалдаг байжээ. Григорий олзлогдогсдыг устгаж, нүцгэл гэж тушаадаггүй, хэтэрхий зөөлөн сэтгэлтэйд нь казакууд болоод хорооны эрх баригчид дургүйцэж, дивизийн штабт дуудаж учрыг лавлан байцааж байсан ч удаатай. Нэг дарга, Григорийг дайрч давшлан захирангуй өндөр дуугаар:

	— Хорунжий чи зуутыг маань баллачих гээд байна уу? Юу гэж либерал зан гаргаад байгаа юм бэ? Юм болгонд улигнаад байдаг гэнэ үү? Бас л хуучнаараа тал засах гээд л байна уу?.. Чамайг загнахгүй байж яаж болох юм бэ?.. За, үг дуугүй тонил! Сахилга журам гэж мэддэг үү? Халагдъя гэж байна уу? Хална даа! Өнөөдрийн дотор зуутаа хүлээлгэж өг гэж тушааж байна! Үүнийг цааш нь битгий чалчаад байгаарай! гэж омогджээ.

	Сарын хуучаар тэдний хороо зэргэлдээ явсан Еланскийн хорооны гучин гуравдугаар зууттай нийлж Гремячий Лог гацааг эзлэв.

	Доорх хөндийгөөр нь бургас, яшил, буйлс багширч уулын бэлээр хээрийн чулуугаар өрсөн намхан хашаатай гучаад цагаан байшин ярайлцана Гацааны дээдтээх аль ч зүгийн салхинд ил газар хуучирсан салхин тээрэм сүглийж, эргэхээ больсон сэнс нь гүвээний цаанаас цухуйж байгаа өтгөн цагаан үүлний наана хазайсан загалмай шиг барайж сэрийнэ. Бороотой, бүрхэг өдөр байлаа. Гуу жалгаар булингартай шар ус хоржигнож, өвсний толгой шивнэлдэх мэт газар наалдан хэвтэнэ. Улаан бургас хүрэн цус шиг улайрч, үтрэмийн сүрэл дээвэр гялалзан, сайхан үнэртэй хөрсийг намрын зөөлөн чийг хучна.

	Григорий байрны даамлын гаргаж өгсөн байшинд салаатайгаа байрлав. Тэр айлын эзэн нь улаантантай явчихсан байв. Салааныхныг настай, өндөр гоолиг авгай, бага охинтойгоо хоёул тал засан үйлчлэв. Григорий галын өрөөнөөс гарч унтлагын тасалгаа руу нь орж үзлээ. Гэрийн эзэд нэлээд тохилог сууж байсан бололтой будмал шал, матмал сандалтай, толь моль болсон, бас хаалган дээрээ гэрийн эзний цэрэгт байсны жирийн гар зураг, сурагч байхдаа шагнуулсан сайшаалын хуудсыг хар өнгийн жаазанд хийж өлгөчихсөн байв. Григорий нойтон цуваа пинд өлгөчхөөд тамхи ороов.

	Прохор Зыков орж винтовоо ор түшүүлж тавиад, санаандгүй маягтай:

	— Хөтөл хөсөг иржээ. Тэдэнтэй цуг танай аав иржээ Григорий Пантелевич гэв.

	— Юу?! Битгий залаад бай!

	— Нээрээ гэм. Ааваас чинь гадна бас манай гацааны зургаан ч хөсөг тэрэг байгаа бололтой. Очиж уулзаач гэв.

	Григорий шинелиэ нөмөрч гарав.

	Пантелей Прокофьевич морио хөтлөөд хашааны хаалгаар оруулж байлаа. Тэргэн дээр Дарья гэртээ өмсдөг үстэй дээлээр хучиж суугаад морио жолооджээ. Григорийг хараад нулимс гүйлгэнэн инээвхийлж байгаа нүд нь нойтон юүдэн дороос жирвэлзэж байгаа харагдав.

	Григорий эцгийгээ харж инээмсэглээд:

	— Та нар чинь ямар эз нь хатгаад орж ирэв ээ? гэж хашхирав.

	— Ээ хүү минь, ингэж бас амьд мэнд уулздаг аа! Айлчилж ирсэн болоод асууж лавлалгүй орцгоож явна шүү дээ.

	Григорий эцгийнхээ ханхгар цээжийг явуут тэврэн тал өгчхөөд, тэрэг хөллөөг нь мултлалцаж өглөө.

	— Григорий, чи манийг хүрээд ирнэ гэж огт бодоогүй юу?

	— Харин тийм ээ.

	— Бид хоёр чинь жин тээж явдаг болсон... Баригдчихсан. Та нарт их бууны сум зөндөө авчирлаа. Одоо та нар байлдаад байдаг хэрэг.

	Морь тэргээ буулгах зуур тэр хоёр энэ тэрхний тухай хэдэн үг солилцов. Дарья тэргэн дотроос идэж уух юм, моринд тавьж өгөх будаа буулгав.

	— Ингэхэд чи чинь яах гэж ирсэн байдаг билээ? гэж Григорий асуув.

	— Аавд л хань болж явахгүй юу. Аав бие нь базаахгүй. Шар тосны сайн өдрөөс хойш ер өөдлөх биш. Ээж өвдчихсөн болохоор ганцаараа танихгүй мэдэхгүй газар юу ч болж магадгүй гээд...

	Пантелей Прокофевич мориндоо ааг нь ханхалсан шар ногоон хиаг хаяж өгөөд Григорий руу очиж улаан мах түрж хөөсөн хар нүдээ зовсон янзтай дүрлийлгэж байгаад:

	— За ямаршуу байна? гэж сөөнгө дуугаар шивнэн асуув.

	— Яах вэ, зүгээр, байлдаж л байна.

	— Казакууд хилээс цааш гарахгүй гээд байна гэдэг дам яриа сонслоо... Нээрээ юу?

	— Яриа л байгаа.. гэж Григорий займчуулан хариулав.

	— Ингэхэд та нар чинь юу л болж байна даа? гэж өвгөн их л гайхсан царайлж, — Яагаад тэр билээ? Манай өвөгчүүл намдаад байдаг... Та нараас өөр хэн өвгөн буурал Доныгоо хамгаалах болж байна? Та нар халшраад байвал, та минь! Байлдах дургүй... Яахлаараа ингэдэг байна? Танай хөсөг тэрэгнийхэн бурцгааж л байна билээ... Хүн амьтны толгой тархи үймүүлээд, муусайн гөлөгнүүд! гэв.

	Тэд гэрт орцгоолоо. Казакууд ч цугларлаа. Эхлээд гацааны сонин төдийхнийг ярьцгааж, Дарья гэрийн авгайтай шивнэлдэн идэх юм хийсэн цүнхийг тайлж цай унд зэхлээ.

	Ширэлдсэн сахлаа ясан самаар самнан Пантелей Прокофьевич:

	— Чамайг зуутаас халчихсан гэж ярилцах юм. Үнэн үү? гэж асуув.

	— Одоо би салааны дарга болсон.

	Григорийн хэнэггүй хариултад өвгөний зэвүү хүрч, духаа үрчийлгэн ширээ рүү хазганан очиж, бөгтөлзөн байж залбирмар болчхоод халбагаа авч дээлнийхээ хормойгоор арчсанаа нэлээд гутарсан янзтай:

	— Яагаад тэгж хүний итгэлийг хөсөрдүүлдэг билээ? Эсхүл дарга нартайгаа таараагүй юм уу? гэж асуув...

	Григорий тэр тухай казакуудын дэргэд ярилцахаас төвөгшөөн эвгүйрхсэн байдалтай мөрөө хавчилзан:

	— Шинэ хүн ирүүлсэн. Боловсролтой хүн билээ гэв.

	— Хүү минь, чи цаадуулынхаа үгэнд орж яв! Цаадуул чинь удахгүй үнэ хүндээ алдана! Бас «боловсролтой хүн ирүүлж» гэнэ шүү! Германы дайнд намайг нээрээ боловсруулж тавьсан бол би ямар ч нүдний шилтээс илүү юм мэдэх байсан гэв.

	Өвгөн илт эгдүүрхэж, харин Григорий хөмсгөө зангидаад казакуудыг шоолж инээлдэж байгаа эсэхийг ажиглан харж суулаа. Григорий тушаал буурсандаа огтхон ч гутарсангүй. Харин ч гацааныхаа хүмүүсийн амь насны хариуцлагаас мултарлаа гэж ойлгоод зуутаа дуртай хүлээлгэж өгчээ. Тэглээ ч гэсэн сэтгэлээр нэлээд гонсойж байжээ. Түүнийг нэг нь хөндөж ярьсан биш Григорийн дотор бүр ч юм оруулчхав.

	Айлын авгайг галынхаа өрөө рүү орж, гаднаас ирсэн нэг нутгийн Богартырев дэмжсэн биш Пантелей Прокофьевич:

	— Нээрээ та нар чинь хил давахгүй гэж ярилцаад байгаа юм биш биз дээ? гээд ярьж эхэллээ. 

	Прохор Зыков уян харцтай дулаан нүдээ байн байн анивчин жуумалзаж, Митька Коршунов пийшингийн хажууд явган суучхаад, тамхины хугархайг хуруугаа төөнөн төөнөн сорно. Бусад гурван казак суух нь сууж, вандан дээгүүр хэвтэх нь хэвтэцгээжээ. Өвгөний асуултад хэн ч хариулсангүй. Богатырев төвөгшөөсөн янзтай гараа хөдөлгөж хүнгэнэсэн бүдүүн дуугаар:

	— Наадуул чинь энэ мэтийн юманд санаа нь зовдог улс биш. Газар тэнгэр нийлсэн ч эдэнд пад алга аа... гэхэд номхон даруу үлбэгэр казак залуу Ильин залхуу нь хүрсэн янзтай:

	— Цаашаа яваад яах юм бэ? Явахын хэрэг юу байна? Би л хувьд ар талдаа эхгүй хэдэн өнчин амьтан үлдээчхээд... Бас өөрөө амь насаа шал дэмий бүрэлгэж байх.. гэв. 

	— Казакийн нутгаас хөөж гаргачхаад л харьцгаана! гэж нэг нь шийдэмгий гэгч дэмжив. 

	Митька Коршунов ганц ногоон нүдээрээ инээвхийлж, нарийхан сөрвөгөр сахлаа мушгин:

	— Надад бол дахиад таван жил ч байлдсан хамаа алга. Би ч байлдаж л явах дуртай! гэв. 

	— Гарц-гаа-гаад! Морьдоо эмээл-лээд! гэж гаднаас хашхиралдав. 

	— За хэлээгүй юү! Хувцас хунараа хатааж ч амжаагүй байхад «гарцгаа» гэж байгааг өвөгчүүл маань харж байгаа биз! Дахиад л байлдах нь дээ. Тэгэхэд та «хил, хил» гэж байх! Юуны чинь хил хязгаар? Харьцгаах л хэрэгтэй байна! Нам жим болж авах хэрэгтэй байхад, харин та нар... гэж Ильин уцаарлав. 

	Түргэн жагсаалд дуудсан нь худлаа болж, Григорий бөөн уур болсоор морио хашаанд оруулж, нүдээ бүлтэлзүүлэн мориныхоо цавь руу савхин гутлаар өшиглөж:

	— Муу золиг! Чигээрээ яваач! гэж зандчив. 

	Пантелей Прокофьевич хаалганы хажууд тамхи баагиулан зогсож, казакуудыг оруулчхаад:

	— Юуны бужигнаан болоо вэ? гэж асуулаа. 

	— Түргэн жагсаал болоод!... Үхэр харчхаад л улаантан ирлээ гэж өвчигнөөд, 

	Григорий шинелиэ тайлж, ширээ рүү очиж суув. Бусад нь амьсгаадсаар хувцас хунараа тайчиж, сэлэм, винтов, цүнхээ вандан дээгүүр хаялав. 

	Хүмүүсийг унтсан хойно Пантелей Прокофьевич Григорийг дуудаж гаргаад үүдний довжоо сандайлан сууж, хүүгийнхээ өвдгийг илбэн:

	— Чамтай яримаар юм байна. Би долоо хоногийн өмнө Петрог эргээд ирсэн. Тэдний хорин найм дахь хороо Калачийн цаадтай байна билээ... Хүү минь, би чинь тэнд бузгай хөлжив шүү. Петро ч яггүй, ер нь яггүй аж ахуйч хүн хойно! Надад хувцас хунар, морь, чихэр өгсөн. Морь ч гэж яриа алга... гэхэд нь юу ярих гэж байгааг гадарласан Григорий үгийг нь эрс тасалж:

	— Байз хө! Чи минь тэгэхлээр бас л тиймэрхүү юмны хойноос ирсэн болж байна уу? гэв. 

	— Тэгээд юу гэж?

	— Юу «юу» гэж?

	— Улс амьтан аваад байхад Гриша... 

	— Улс амьтан! Аваад байх! гэж Григорий хэлэх үгээ олж ядан цухалдахдаа, аавынхаа хэлсэн үгийг эгдүүрхэн давтаж, — Өөрийнх чинь багадаад байна уу? Та нар шиг булай амьтад алга! Германы фронтод иймэрхүү юм хөөцөлдсөн хүмүүсийг буудаж алдаг байсан!... гэв. 

	— Чи битгий урвалзаад бай! гэж эцэг нь зандарч үгийг нь хориглоод, — Би чамаас юм гуйгаагүй байна. Надад юу ч хэрэггүй. Би одоогоор амьд гэлдэрч явна, маргааш болоход амьсгалаа хураах ч юм билүү.. Чи өөрийгөө л бод. Чи ингэхэд яасан их баян тарган амьтан бэ! Гэрт үлдсэн нь ганц тэрэг... тэр нь ч... Энэ улаантны талд урваж орсон амьтдын юмыг авахад яадаг юм бэ? Харин авахгүй бол ч амны хишиг хазайх вий! Айлд илүүдэх юм гэж байдаггүй гэв. 

	Тэгмэгц Григорийн уур хүрч хамаг бие нь салганан:

	— Надад энэ мэтийн юм ярихаа тат! Татахгүй бол чинь эндээс тонилгочихно! Үүнээс чинь болж би казакуудынхаа намалдгийг нээдэг байхад эцэг маань айл хунар дээрэмдэх гэж ирж байдаг таарч дээ! гэж амьсгаадав. 

	— Үүнээс нь болоод чамайг зуутын даргаас огцруулсан байж таарна! гэж эцэг нь эгдүүцэн тавлав. 

	— Би зуутын даргаар ямар золигоо хийх юм бэ! Салааны даргаасаа ч болино... 

	— Тэгж л байхгүй юу! Их цэцэн амьтан гарах нь... гэлцэв

	Тэр хоёр хэсэг зуур таг чиг болж Григорий тамхиа асаах зуур чүдэнзний улсхийх гэрэлд эцгийнхээ уурлаж гоморхсон царайг хараад түүний энд ирсэн шалтгааныг сая ойлгож, «Хөгшин чөтгөр тэгэх л гэж Дарьяг дагуулж ирсэн байх нь! Дээрэмдэж авсан юмаа сахиулах нь» гэж бодлоо. 

	— Астахов Степан нутагтаа ирсэн, дуулсан уу? гэж Пантелей өвгөн хэнэггүй янзтай асуув. 

	— Нээрээ юү? гэж цочсон Григорий барьж байсан тамхиа газар алдав. 

	— Яах вэ, алагдаагүй, олзлогдсон гэнэ. Догь амьтан ирсэн, хувцас хунар, эд хөрөнгө гэж ярих юм биш! Хоёр тэргээр юм ачиж ирсэн гэж Пантелей Прокофьевич Степаныг төрөл садан шигээ гайхуулан Аксиньягаа авчирчхаад өөрөө цэрэгт явчихсан. Сайн ч тушаал өгсөн байна билээ. Казанскт гэсэн байх аа дунд тушаалын комендант болсон гэнэ билээ гэв. 

	— Тариа их цайруулж авсан уу? гэж Григорий яриагаа өөрчлөв. 

	— Дөрвөн зуун мөр. 

	— Ач нар чинь ямаршуу байна?

	— Ач нар гэдэг ч баатар амьтад! Жаал зугаа юм бэлэг сэлэг явуулмаар юм даа гэхэд сэтгэл санаа нь тэрхэн зуур Аксинья, Степан хоёрын дэргэд эргэлдэж байсан Григорий:

	— Фронтоос юугаа явуулдаг юм бэ! гэж уйтгартай гэгч шүүрс алдав. 

	— Чамаас винтов ч олдохгүй байгаа даа? Илүү юм алга уу?

	— Чи винтовоор яах нь вэ?

	— Гэртээ, ан араатан, муусайн улсаас биеэ хамгаалдаг байгаа даа. Ямар ч хэрэгцээ гарч болох шүү дээ. Би харин бүтэн хайрцаг сумтай болсон. Улс авч явахлаар нь би авчихсан. 

	— Хөсгөөс аваарай. Харин тиймэрхүү юм ч зөндөө гэж Григорий хүрлийн инээмсэглээд, — За явж унт! Би очиж харуул эргэнэ гэв. 

	Өглөө казакийн ангиуд гацаанаас хөдөлж, Григорий аавыгаа ичээж орхисон болохоор юу ч авалгүй хоосон буцах байх гэж найдлаа. Гэтэл Пантелей Прокофьевич казакуудыг явуулчхангуутаа айлын амбаар луу эзэн нь шиг орж өлгөөстэй байсан хом, тоногийг мултлаад тэрэг рүүгээ аваачихад айлын авгай нулимс савируулан өвгөнийг дагаж мөрөөс нь татлан:

	— Өвгөн гуай! Эвий минь! Нүгэл гэж байдаг байгаа даа! Өнчин ядуу улсыг гомдоогоод яах нь вэ? Хомыг маань аль! Бурхан тэнгэр минь! Гуйя гэж орилов. 

	Мелехов айлын авгайн гараас мултарч ядан сарвалзаж:

	— За, за чи тэнгэр бурхан дурсдагаа тат. Танайхны харчуул манайхнаас бас л ингэж авах байсан. Чинийх чинь комиссар гэсэн шиг билээ?... Зайл! Чинийх, минийх адилхан тэнгэр бурхны хишиг болохоор дуугаа тат, битгий харамлаад бай! гэж зандчив. 

	Дараа нь хөсгийнхнийг дув дуугүй харцгааж байхад айлын авдрын цоожийг мулт татаж шинэвтэрхэн шалбуур өмд, мундар гарган наранд гэрэлтүүлэн харж, гурдгар том хуруугаараа нухчин байж баадагнав. 

	Пантелей өвгөн тэднээс үдийн хоолны өмнөхөн хөдлөв. Овойтол ачсан түнтгэр баадантай юман дээр Дарья хүүхэн шармигар уруулаа жимийсхийн сууж, ачааны ар дээр халуун усны онгоцон тогоог дэнхийтэл даруулчихсан явав. Тэр онгоцыг Пантелей Прокофьевич халуун усны зуухнаас арай гэж мулталж аваад тэрэг рүүгээ чирч ирэхэд Дарья:

	— Аав, та чинь новшноос салахгүй нь уу? гэж уурлав. Тэгэхэд өвгөн:

	— Муу өлөгчин дуугүй бай! Би эдэнд онгоцыг нь үлдээхгүй. Чиний аж төрөх ч Гришкийн балиартахтай л адил байх. Харин надад бол онгоц хэрэг болно Тэгж л бай!.. За хөдөл өө! Юу л гээд урвалзаад байгаа юм бэ! гэж аашилжээ. 

	Улцайж урвайтлаа уйлж унжсан айлын авгайг хашааныхаа хаалгыг хааж байхад Пантелей өвгөн сайхан зан гаргаж:

	— Бүсгүй минь, баяртай! Битгий уурла. Та нарт гайгүй дахиад олдоно гэв. 

	Өдөр хоног өнгөрсөөр.. яг л хооронд нь хэлхчихсэн гархи шиг. Аялал, тулалдаан, амралт, халуун нар, үйр бороо, морины хөлс эмээлийн халсан гөлмийн эхүүн үнэр цаг ямагт чинэрч байгаа судас гүрээгээр нь цусны оронд халсан мөнгөн ус гүйх шиг болж нойр алдарч тархи толгой нь их бууны гурван ямхын сумнаас ч дутуугүй хүндрэх шиг болж байлаа. Григорий амарч нойр авмаар байлаа. Тэгчхээд анжис дагаж, тариалангийн умбарсан зөөлөн шороотой шан дундуур үхрээ исгэрэн тууж, тогорууны дуурсан хахираа дууг чагнан алхалж, хацартаа наалдсан аалзны мөнгөн цагаан мяндсыг энхрийлэх мэт илбэн зайлуулж, анжисны энгээр ярагдан сэндийлэгдсэн намрын нойтон шорооны сархдын сайхан үнэрийг салалгүй амьсгалж явах сан гэж боддог байлаа. 

	Гэтэл энэ бүхний оронд тариа будааг зам харгуй ирт мэс шиг тас хэрчиж, тэр замаар, хувцас хунар нь элэгдэж нүцгэрээд бие нь тоос шороонд булагдаж үхдэл шиг барайж харлачихсан олзлогдогсод өдий төдийгөөрөө цувж, зуутууд явж зам харгуйг чийрлэн, төмөр талх тариа будааг юүртэл бяцална. Гацаануудад хийх юмаа олж ядсан хүмүүс улааныхантай нийлж одсон казакуудын ар гэрийг эрж, буруу номтны авааль гэргий, төрсөн эхийг нь балбаж нүднэ... 

	Гашуун уйтгар өдөржин шөнөжин үргэлжилсээр байгаад жирийн өдөр байтугай, жигтэй хачин явдал ч гэсэн сэтгэл санаанд үлдэж хоцрохоо болиод тарамдан замхардаг болов. Урьд нэгэнтээ үзэж өнгөрүүлчихсэн болохоор жирийн дайн ч хүртэл урьд урьдынхаасаа улам ч уйтгартай болж, бас тэгээд урьд дайтаж явсан хүмүүс цөмөөрөө дайн байлдаанд дур гутаж, германы дайныг бодвол далайц, хүч, алдагдал хохирол нь тоглоом шиг болов. Харин гагцхүү хар үхэл л урьд Пруссийн талд ханхалж байсан шигээ ханхалзан босож хун амьтныг айлгаж, адгуус амьтан мэт амь хоохойлж суухад хүргэж байжээ. 

	— Энэ чинь дайн гэж үү? Ор нэрийн төдий юм болжээ. Германы дайнд дайснууд их буугаар буудаж эхлэхдээ манайхныг хороо хороогоор нь хяргаж тавьдаг байж билээ. Одоо тэгэхэд зуутаас хоёр хүн шархтчихвал хохирлоо гэж ярьдаг болжээ! гэж фронтынхон ярилцана. 

	Гэсэн ч энэ тоглоом шиг дайн нь хүмүүсийн сэтгэл санааг самууруулж, дур гутах, эцэж ядраах, хилэгнэн хорсох явдал газар авч зуутынхан нийтдээ:

	— Улаан хуухайнуудыг Донын нутгаас хөөж гаргаад л болох нь тэр! Хилээс цааш гарахгүй. Оросууд өөрсдөө яадаг санж, бид хувиа л бодно. Бид хувиа хичээвэл болоо биз. Тэднийд бид ямар ёс дэглэмээ тогтоохоор биш гэж сав л хийвэл ярьдаг болцгоожээ. 

	Бүхэл намаржингаа Филомонов суурины хавьцаа байлдмаар болцгоов. Стратегийн гол төв нь Царицын болж, тэр лүү цагаантан, улаантны аль аль нь шилдэг хүчээ чиглүүлж, харин умард фронт дээр хүч нь тэнцүү байлаа. Аль аль тал шийдвэрлэх дайралт хийхээр хүчээ бөөгнөрүүлж байлаа. Казакууд морьт цэргээр илүү байсан учраас тэр давуутай байдлаа ашиглан, морин ба явган ангиар хослон байлдаж дайсны жигүүрээр ороон ар талд нь нэвтрэн оржээ. Голдуу фронтын хавиас шинээр дайчлагдсан улаан армийнхнаас бүрдсэн бөгөөд сэтгэл санааны хувьд гуйвамтгай ангиудтай байлдаж байсан болохоор казакууд нэлээд ааглуу байжээ. Саратов, Тамбовынхон мянга мянгаараа бууж өгч байлаа. Гэвч командлал нь байлдаанд ажилчны хороо, тэнгисчдийн отряд, эсхүл морьт ангийг оруулмагц хүчний байдал тэгширч, байлдааны санаачилга дахиад нэгээс нөгөөд шилжиж, аль алин нь гагцхүү, орон нутгийн чанартай ялалт хийнэ. 

	Григорий дайтаж явахдаа байлдааны явцыг огт хамаагүй хөндлөнгийн хүн шиг ажиглаж, өвөл тийшээ фронт тарж казакууд найрамдах хүсэлтэй байгаа тул үргэлжилсэн дайн хэрхэвч болохгүй гэдэгт баттай итгэж явлаа. Хороонд хааяа нэг сонин ирнэ. Григорий боодлын шар цаасан дээр хэвлэсэн «Дээд Донын хязгаар» сонины дугаарыг зэвүү нь хүрсэн янзтай авч фронтын тухай товч мэдээг гүйлгэн хараад шүдээ зуудаг байв. Сонины хэт сүржин үгтэй өгүүллийг зориуд өндөр дуугаар:

	«Есдүгээр сарын 27-нд Филомоновын чиглэлд хүч тэнцүү байлдаан болов. 26-ны шөнө Вешенскийн эрэлхэг хороо Подгорны гацаанаас дайсныг хөөж гаргаад, тэр эрчээрээ Лукьяновск гацаанд халдаар оров. Эд агуурс, үлэмжхэн тооны хүмүүсийг олзлон авав. Улаантны ангиуд учир замбараагүй ухарцгааж байна. Казакуудын сэтгэл санаа сэргэлэн цовоо байсаар бөгөөд Донынхон шинэ ялалт өөд тэмүүлсээр байна» гэж уншиж өгөхөд казакууд хэнэг ч үгүй хөхрөлддөг байлаа. 

	— Бид чинь хэчнээн хүнийг олзолж авлаа? Асар олон гэнэ үү? Ай, муухай золигууд даа! Гучин хоёрхон хүн олзолж авсан биз дээ? Гэтэл мань өвгөд ха-ха-ха-ха! гэж Коршуновын Митька цагаан шүдээ яралзуулан, урт алгаараа ташаагаа алгадаж байгаад хөхрөв. 

	Сибирь, Кубаньд «кадетуудыг» амжилт олж байна гэдэг мэдээг казакууд үнэмшихгүй байв. «Дээд Донын хязгаар» нь ичих нүүргүй, хэтэрхий худал бичдэг байлаа. Урт гар, жигтэйхэн өндөр нуруутай Охваткин гэгч казак чехословакийнхны самууны тухай өгүүллийг уншаад Григорийг байхад:

	— Харж л байгаарай, чехүүдийг нухчихсаны дараа, байгаа бүх армиараа манайхан руу түрээд орж ирэхлээр нь биднээс нойтон чацга гоожих вий... Хэлэх л ганц үг нь Орос орон! Энэ чинь ер нь тоглож байна уу? гэв. 

	— Битгий шалчигнаад бай! Дараа нь тэнэг ярианаас болж хоолноосоо салав даа гэж Прохор Зыков хориглов. 

	Тэгэхэд нь чим чимээгүй сэтгэл бухимдан, тамхи ороож суусан Григорий «Зөв дөө!» гэж бодож байлаа. 

	Тэр үдэш Григорий бүдэг ногоон погоонтой нар салхинд гандсан цамцныхаа товчийг тайлж ширээний хажууд удтал дүнсийж суулаа. Наршиж борлосон нүүр нь хавдаж памбайгаад овгор товгор нь мэдэгдэмгүй болж ёрдгор шанаа нь улам ч сүртэй болсон үзэгдэнэ. Булчин нь гүрийсэн хар хүзүүгээ шөргөөн, наранд шарлаж атирсан сахлаа бодлогошрон имэрч, сүүлийн хэдэн жилд гал дөл нь буурч хөрсөн нүдээрээ ганцхан чигт ширтэн гөлөрч, үзэж өнгөрүүлээгүй түмэн бэрхшээлийг эргэцүүлэн бодож сууснаа унтахаар хэвтэхдээ нийтлэг нэг асуултыг хариулж байгаа мэт:

	— Орох газар алга! гэж хэлэв. 

	Григорий бүхэл шөнөжингөө унтсангүй, морио эргэхээр байн байн гарч анир чимээгүй шөнө байшингийн довжоон дээр удтал зогслоо. 

	 

	* * *

	 

	Григорийн төрсний бяцхан од нь гэрлээр сүүмэлзэн гялалзсаар бөгөөд булгарч, мөхөж байгаа хүйтэн дөлөөрөө огторгуйг шатаан зурсаар ойчих нь хараахан болоогүй мэт үзэгдэв. Ганцхан намар л Григорий гурван морио алуулж, шинелиэ таван газраар цоо буудуулж, ер үхэл казак эрийг хар жигүүрээрээ дэрвэн даажигнаж байгаа мэт санагдах ажээ. Нэг өдөр сэлмийн нь бариулыг зэрлэг сум салам цохиж, цацаг нь хөл дор навсайн ойчжээ. Тэгэхэд Коршуновын Митька:

	— Григорий, чиний төлөө нэг хүн айхавтар сүрхий залбирч байдаг юм аа даа гэж хэлчхээд Григорийн мишилзэн инээж байхыг хараад гайхжээ. 

	Фронт төмөр замын шугам гаталж, өдөр болгон хөсөг тэргээр өргөстэй төмөр утсыг цагариг цагаригаар тээж аваачна. 

	«Холбоотны цэрэг хэзээ хэзээгүй хүрэлцэн ирнэ. Нэмэлт хүч иртэл мужийн хил дээр бэхэлж, улаантны дайралтыг ямар ч хохирол үзсэн хамаагүй хаацайлж байх нь чухал» гэсэн үгтэй цахилгаан утас өдөр бүр фронтоор нэг тарж байв. 

	Дайчлагдсан хүмүүс царил зээтүүгээр хөлдүү газар ухаж, окоп малтаж, түүнийгээ өргөстэй төмөр утсаар хэрнэ. Гэтэл шөнө казакуудыг нуувчаа орхиод, орон байр луугаа дулаацахаар явахад улаан армийн тагнуулууд нуувч руу ирж, бэхлэлтийг нь нурааж, төмөр утасны зэвтэй өргөснүүдэд, казакуудад зориулсан уриалгын бичиг зүүдэг байлаа. Тэр уриалгыг казакууд хамаатан саднаасаа ирсэн захидал шиг маш их олзуурхан уншицгаана. Иймэрхүү нөхцөлд дайныг үргэлжлүүлнэ гэдэг бүтэшгүй нь тодорхой байв. Дулааны эрч буурч, хүйтэн жавар чангарч цас орох нь бэрхтэй болон, даарч хөл гараа хөлдөөнө. Явган цэргийн олонх нь өмсөх гуталгүй, зарим нь малын хашаа цэвэрлэх гэж байгаа юм шиг дан бойтог, шалбуур өмдтэй ирцгээсэн байжээ. Холбоотонд итгэх амьтан алга байлаа «Тэд л лав баасны хар цох унаж яваа байх аа!» гэж нэг өдөр Андрюшка Кашулин хүлээж ядчихсан байртай хэлж суужээ. Үе үе дайралдсан улаантны толгойн сэргийлэхийнхэн: «Хөөе хөөе! Христосын шавь нар минь! Та нарыг манайхан руу танкаар ирэх гээд байвал бид та нар луу чаргаар давхиад очих вий! Тавхайгаа өөхөөр тослоорой, удахгүй айлчилж очно! гэж хашхиралдаж байхыг казакууд сонсдог болов. 

	Арван нэгдүгээр сарын дундуур улаантан давшиж, казакийн ангиудыг төмөр замын шугам руу хүч түрэн шахсан боловч байлдааны эргэлт нэлээд хожим гарав. Улаантны морьт цэргүүд удтал тулалдаж байгаад арван хоёрдугаар сарын 16-нд гучин гуравдугаар хороог бут цохисон боловч Колодез гацааны зэргэлдээ тогтож байлдсан Вешенскийн хорооны хэсэгт тэд сүрхий эсэргүүцэлтэй тулгарав. Тарианы агуулахын ард шуурч хунгарласан цасны цаанаас Вешенскийн пулемётчид, явган жагсаалаар давшин айсуй дайсныг ширүүн галаар хяргаж, баруун гарын жигүүрт Каргины туршлагатай бууч казак Антиповын пулемёт дайсны бөөн рүү галлаж, цувралдаж гүйлдсэн эгнээг хяргаж эхлэв. Зуутууд бууны утаанд халхлагдаж, зүүн гарын жигүүрийн хоёр зуут дайсныг ороохоор хөдлөв. 

	Үдэш болмогц дөнгөн данган давшиж байсан улаан армийн ангиудын халааг дөнгөж сая фронтод хүрэлцэж ирсэн тэнгисчдийн отряд авч, дуу шуу ч үгүй, хэвтсэн ч үгүй тэр эрчээрээ пулемёт руу халз дайрч оров. 

	Григорий зогсоо зайгүй буудсаар л байв. Бууны модноос утаа савсаж, гол төмөр нь улайсаж гар хуруу төөнөхөд хэсэг зуур хөргөж байгаа, дахиад л сум шааж, тэртээ хол байгаа хүмүүсийн бяцхан дүрсийг бууныхаа овоо хараанд тааруулан шагайцгаана. 

	Тэнгисчдэд бут цохиулсан зуутынхан морьдоо салгаж аваад гацаанаас өнгөрч гүвээ даван далд орцгоов. Григорий мориныхоо жолоог зөнд нь тавьчхаад эргэж харахад цас хунгарласан бут сөөг бүхий хошуутай цагаан тал уйтгартай гэгч мэлийж нугачаа судгийн нь бэлээр үдшийн цайвар сүүдэр туссан байгаа нь гүвээн дээрээс ив илхэн үзэгдэв. Тэр талын дундуур пулемётын галд хяргуулсан тэнгисчдийн хүүр мод хэртэй газар тарлан бүрд шиг цоохорлон гулдайлцаж, оготор хүрэм, савхин цамцтай тэнгисчид цасан дээр амарч хэвтээ турлиахууд шиг дурайж харлантана... 

	Улаантны давшилтаар бутарч сарниад Еланы хороо бас баруун талдаа байсан Усть-Медведицийн тойргийн дугаар хорооныхонтой холбоо тасарсан зуутууд үдэш Бузулукийн салаа бяцхан горхины дэргэдэх хоёр гацаанд хоноглохоор буудаллав. 

	Григорийг зуутын даргын тушаалаар харуул гаргачхаад үдшийн бүрэнхийд буцаж явтал бяцхан гудамжинд хороон дарга, хорооны туслагч хоёр дайралдаж, хороон дарга мориныхоо амыг татаад:

	— Гурав дахь зуут хаа байна? гэж асуулаа. 

	Григорий зааж өгөв. Тэр хоёр явав. Жаахан холдоод хорооны туслагч:

	— Зуут хохирол ихтэй юү? гэж асуугаад хариуг сонссоноо, — Юу гэнэ ээ? гэж дахин лавлав. 

	Григорий хариу юу ч дуугарсангүй цааш одов. 

	Шөнөжингөө гацаагаар олон хөсөг цувж, Григорийн казакуудтайгаа хоносон айлын хажууд их бууныхан удтал зогсоцгоов. Хүмүүс элдвээр муухай хараалцаж, морьтой хүмүүс үймэлдэн шуугих нь байшингийн ганцхан жаахан цонхоор нэгд нэггүй сонсогдож байв. Тэр гацаанд яагаад ч ирснийг бүү мэд, хорооны штабын бичээч, бас их бууныхан дулаацахаар орж ирцгээв. Шөнө дундын алдад их бууны гурван цэрэг, айлын эзэн, тэнд байсан казакуудыг сэрээсээр орж ирэв. Тэд их буугаа ойрхон шаварт зоочхоод өглөө үхэр аваачиж татуулъя гэж шийдээд айлд хонохоор ирсэн хэрэг байжээ. Григорий сэрж, их буучдын янцаглацгаан гуталдаа баарцаглаж хөлдсөн шаврыг арилгаж, тайчаад нойтон ороолтуудаа газар зуухны ирмэг дээгүүр тохож байгааг баахан харж хэвтлээ. Төдхөн чих нь хүртэл нэл шавар болчихсон бууч офицер ирж, хонох зөвшөөрөл авч шинелиэ тайлаад, нүүртээ наалдсан шаврыг цамцныхаа ханцуйгаар удтал арчиж арилгав. Тэгээд Григорийг ядарчихсан морь шиг гөлөрсөн нүдээр гөлийн ширтэж:

	— Нэг буугаа хэмхлүүллээ. Өнөөдөр Мачехын тулалдаанаас дутуугүй байлдаан болов шүү. Хоёр буудаад байтал манийгаа болгоож тавилаа. Нирхийгээд л явчихсан чинь... Бууны тэнхлэг байдаггүй, тас аваад хаяж орхив! Буу маань үтрэмийн хашаанд байсан юм. Түүнээс илүү хаа далдлах вэ дээ!.. гэж өөрөө ч мэддэггүй, сурчихсан бололтой үг бүрийг элдэв муухай хараалтай хутгаж байгаад л Та чинь Вешенскийн хорооных уу? Цай уух уу? Эзэгтэй минь, бидэнд цай халааж өгөх юм биш үү? гэв

	Мөн ч залхуутай чалчаа амьтан байжээ. Цайг ч зөнд нь гүзээллээ. Тэр Платовын сууринд өссөн, дунд сургууль төгсөж, Германы дайнд явсан, хоёр ч эхнэрээс салсан хүн юм гэдгийг Григорий цаг хагасын дотор мэдэж авлаа. Тэгээд тэр:

	— Одоо ч Донын арми дашийн шог боллоо! гэж мөлчийтөл хуссан дээд уруулынхаа хөлсийг шөвгөр улаан хэлээрээ долоож байгаад: — Дайн дуусах дөхөж байна. Маргааш болоход фронт зад үсэрч хоёр долоо хоноход бид ч Новочеркасскт оччихсон байх вий. Хөл нүцгэн казакуудаар Орос орныг дайраад орчихно гэж бодсон байх! Тэр ч тэнэг хэрэг биз ээ? Жинхэнэ офицеруудыг нь аваад үз, нэг бүтэлтэй амьтан алга! Та ч казакийнх биз дээ? Тийм үү? Цаадуул чинь та нарын гараар могой бариулах гээд байгаа юм Харин өөрсдөө арын албаар далимдуулж байгаад таван халуун, будаа гурил зальдаж суудаг улс даа! гэж ярив. 

	Тэр бууч гөлгөр нүдээ байн байн цавчилж, хүдэр том биеэрээ сандал дээр лаглайн ханхалзаж, дарвагар том амны нь завж онгойж харлан унжаад, нүд нь нөгөө л эцсэн мориных шиг гөлөрсөөр байлаа. 

	— Урьд, үгүй ядаж Наполеоны үед ч гэсэн дайтаж явна гэдэг сайхан байжээ! Хоёр арми уулзаад нэг сайн тулж аваад салдаг байлаа. Фронт ч хэрэглэдэггүй, нуувчид суудаггүй байжээ. Одоо бол тэр энэ байлдааны учрыг ол гэсээр байгаад тархи толгой эргэж орхих юм. Урьд түүхчид худал бичдэг байсан бол одоогийн энэ дайны тухай бүр худлаа юм бичих биз!.. Дайн ч биш дан уйтгар болж гүйцлээ! Сайхан юм алга, бузар заваан юм л байх болжээ! Ерөөсөө ч утга учиргүй юм. Хэнд нь захирагдаж байх нь ард түмэнд пад алга. Ноён хорунжий, та юу гэж санаж байна даа? гэв. 

	Григорий юу ч дуугарсангүй, түүний зузаан мөр, гар, байн байн эвгүй гэгч бултганаж байгаа улаан хэлийг нь нойрмоглон харж хэвтлээ. Унтах гэтэл нэг ярихлаараа салдаггүй тэнэгдүү их бууч уурыг нь хүргэлээ. 

	Өглөө Григорий нэг юмыг шийдвэрлэж чадаагүй шиг сэтгэл дундуур бослоо. Намраас эхлээд юу болохыг гадарлаж байсан үйл явдлын зангилгаа нь гэв гэнэт тайлагдсанд их гайхсан ажээ. Дайнд дургүйцэх явдал эхлээд зуут, хороодоор бяцхан горхи шиг хоржигнон урсаж байснаа нэг мэдэхэд маш хүчтэй мөрөн гол болж урссаныг Григорий нүдээрээ олж харлаа. Одоо тэр мөрөн гол фронтыг нэлд нь хаман урсгаж байгааг ч харлаа. 

	Урин хаврын эхээр талын дундуур явж байгаа хүмүүс л ийм байдаг сан. Нар гийж эргэн тойрон ханзраагүй цас хунгар хөхрөнтөөд, тэр цасан дор хүний нүднээс далд, газар дэлхийн хамжлага ёсыг халах ашдын сайхан үйлс бүтэж байдаг сан. Нарны илч цас мөсийг идэж сиймийлгээд, шим шүүсийг нь мялаан урсгадаг. Шөнө нь уур манан болж өглөө нь ширжигнэсэн цайр болж хөлдөөд, зам харгуйгаар урссан уулын ногоон ус зайрмагтан царцаж, морины хөлөөр нялцгар цас үсчиж байдаг сан. Дулаарч, дов толгодын орон бараантаж шавар шороо, хөх, өвсний үнэр сэнгэнэж байдаг сан. Шөнө дунд болоход гуу жалга сүртэйеэ хоржигнож, цас гулсаж дүүрсэн эрэг ганга хүнгэнээд, цас ханзарч бараант сан тариалангийн хагалсан газар бахтайяа уур савсаж байдаг сан. Үдэш болмогц талын горхинууд хангинаж ёолон мөсөө хагалсаар хөхүүл эхийн хөх шиг чинэрч дүүрсэн ус нь ирэлзэн урсаж, өвлийн улирал гэнэт арилж байгааг гайхсан хүмүүс элсэн эрэг дээр зогсоод, гүехэн газрыг эрж, чихээ хулмалзуулсан хөлстэй морьдоо ташуурдаж байдаг сан. Гэтэл эргэн тойрны цас гэмгүй царайлан хөхрөнтөж, дуурсан цагаан өвлийн байдал бас л хэвээр зүүрмэглэж байдаг сан... 

	Хороо бүхэл өдөржингөө ухрав. Замаар ачаатай морин хөсөг давхилдаж огторгуйн өрнөд хаяаг бүрхсэн зэгэл үүлний цаадтай их бууны дуу, зөөлөн юм хөглөрөн унаж байгаа мэт түрхрэн нижигнэж, цас хайлан шавар балчиг болсон замаар зуутынхан умбачуулан зүтгүүлж, морьд саглагар сагагаараа нойтон цас шүүрдэнэ. Замын хоёр талаар штабын зарлагууд давхицгаана. Замын хажуугаар тод цэнхэр өнгөөр гоёсон дуу цөөт турлиахууд, явгалчхаад яваа морин цэргүүд шиг паацганаж, цэргийн жагсаал үзэж байгаа мэт ухарч яваа казак зуутууд, навсархай болсон Запорожийнхны цуваа хийгээд хөсөг тэрэгнүүдийг хажуугаараа өнгөрүүлэн ихэмсэг янзтай паацганан алхацгаана. 

	Энэхүү эрч нь зад тавьсан пүрш шиг ухралтыг ямар ч юм зогсоож чадахаа болилоо гэдгийг Григорий ойлгов. Шөнө нь зориг шийдсэндээ баярлаж хороогоо дур мэдэн орхиж явав. 

	Григорийг шинель дээгүүрээ цув өмсөж, сэлэм, наганаа зүүж байхыг даажигнан ажиглаж суусан Митька Коршунов:

	— Григорий Пантелеев, чи чинь хаа очих нь вэ? гэж асуув. 

	— Чамд ямар хамаатай юм бэ?

	— Сонирхож байна гэхэд Григорийн шанаа ягааран татвалзмар болсон боловч нүд ирмэж хөгжүүн янзтай:

	— Хаачдагийн даваагаар давна. Мэдэв үү? гэв. 

	Григорий ч гарлаа. 

	Морь нь эмээлтэйгээ зогсож байлаа. 

	Григорий шөнийн жаварт уур савссан замаар үүр хаяартал давхиж явахдаа өчигдөр тулалдаж явсан хүмүүсийг санаж «Гэртээ сууж манай хажуугаар тэдний яаж өнгөрөхийг харъя. Тэгсэн хойно хороотойгоо нийлье» гэдэг хачин бодол төрж билээ. 

	Маргааш орон нь Григорий хоёр зуун мод газар давхиж хоёр хоногт турж эцээд туйвж ядарчихсан морио аавынхаа хашаанд оруулж байлаа.

	 

	 

	XI

	 

	Арван нэгдүгээр сарын хуучдаар санал нийлсэн гүрнүүдийн төлөөлөгчид хүрэлцэн ирэх тухай мэдээ Новочеркасскт дуулддаг болов. Английн хүчирхэг цуваа Новороссийскийн усан буудалд ирсэн гэнэ. Салоникаас холбоотны маш олон цэргийг десантаар авчирч буулгаж байна гэнэ, францын буудлагын шилдэг корпус хүрч ирээд хэзээ хэзээгүй сайн дурын армитай хүч хавсран давшиж эхлэх гэнэ гэдэг цуурхал хотоор хоромхон зуур тархав.. 

	Краснов, атаманы лейб-гвардийн казакуудыг хүндэт харуулд гаргах тушаал өгч, хоёр зуун залуу эрчүүлийг өндөр өсгийтэй савхин гутал, цагаан бүс бүхий хувцсаар гоёод, бүрээчдийн зууттай хамтруулан Таганрог руу яаравчлан явуулав. 

	Оросын өмнөд хэсэг дэх Англи Францын цэргийн төлөөлөгчид Новорчеркасск руу нэг ёсны улс төрийн туршуул болгон хэд хэдэн офицер очуулахаар шийдвэрлэв. Тэдний зорилго нь Донын байдал хийгээд большевикуудыг эсэргүүцэн тэмцэх цаашдын төлөвтэй танилцах явдал байжээ. Английг ахмад Бонд, дэслэгч Блумфельд, Монро, францыг ахмад Ошэн, дэслэгч Дюпре, Фор нар төлөөлж ирэв. Цаг үеийн болчимгүй байдлын улмаас «элчин сайдын» зэрэгт орчихсон жижиг тушаалтнууд атаманы ордныхныг яггүй сандаргав. 

	«Элчин сайд нарыг» маш их хүндэтгэлтэйгээр Новочеркасскт залж аваачив. Хэр хэмжээнээс хэтэрсэн ялдам наалинхай, зусар долигонуур байдал нь даруу төлөв офицеруудын толгойг эргүүлж, цаадуул нь ч «үнэнхүү» ихэмсэг эрх хэмжээгээ мэдээд зан байдал нь ихэрхүү болж, казакийн нэртэй цуутай генералууд, бутафорын их бүгд найрамдах улсын хэргэмтнүүдийг ч басамжлах байдалтай болов. 

	Хэв байдлаараа хээнцэр ёсорхуу, хэл яриагаараа өнгөц эелдэг францын залуу дэслэгч нар ч хүртэл казакийн генералуудтай ярилцахдаа тоомсоргүй ихэмсэг, хүйтэн авир гаргадаг болов. 

	Үдэш нь атаманы ордонд зуун хүнийг дайлах ширээ бэлтгэж, цэргийн чуулгынхны дуулсан казак дуу нь нарийн хоолойн өнгөөр эрээлж хээ хуар тавьсан торгон алчуур мэт танхим дүүрэн уянгалан, үлээвэр хөгжим түрхрэн нижигнэж, холбоотны төрийн дууллыг цуурайтуулав. «Элчин сайд нар» дайллага зочлолын журмыг баримтлан тун даруу төлөв идэж зооглоцгоов. Атаманы зочид нь цаг үеийн түүхэн ач холбогдлыг анхааран, холбоотны зүтгэлтнүүдийг хулган нүдээр ширтэн ажиглацгаана. 

	Краснов үгээ эхэлж:

	— Ноёд оо, та бүгд ханан дээрх жааз дотроос мянга найман зуун арван хоёр оны ардын дайны баатрууд манийгаа чив чимээгүй ширтэн харж буй түүхт танхимд сууцгааж байна. Парисынхан эрх чөлөө олгож өгсөн Донын казакуудад баяр хүргэж, анхдугаар Александр хаан эвдэр хий балгасан дотроос үзэсгэлэнт сайхан Францыг сэргээн босгож байсан ариун дурсгалт өдрүүдийг Платов, Иловайский, Денисов нар бидэнд бодогдуулж байна гэв. 

	«Үзэсгэлэнт сайхан францын» төлөөлөгчид нүд нь нэлээдгүй балгачихсан цимлян архинаас болоод хөгжиж малийцгаасан боловч Красновын үгийг дуусан дуустал анхааран сонсоцгоолоо Краснов «зэрлэг большевикуудад дарлагдсан Оросын ард түмний» үзэж үүрч байгаа гаслан зовлонг дэлгэрэнгүй дурдаад үгийнхээ төгсгөлд:

	— ... Оросын ард түмний шилдэг төлөөлөгчид нь большевикийн гянданд хиарч байна. Тэдний нүд бидэн рүү чиглэж, та нарын тусламжийг хүсэн хүлээж байна. Та бүгд Донд биш, чухамхүү тэдэнд л туслах ёстой. Бид одоо эрх чөлөөгөө олсон гэж омог бардам хэлж болох байна! Гэсэн ч манай гол санаа, тэмцлийн маань гол зорилго бол холбоотондоо үнэнч, тэднийхээ эрх ашгийг хамгаалсаар ирсэн бөгөөд тэдний тусын тулд өчнөөн их гай зовлон амсаж өнгөрүүлээд одоо тэднийхээ тусламжийг тэсэж ядан хүсэн хүлээж байгаа агуу их Орос орон юм. Зуун дөрвөн жилийн өмнө яг гуравдугаар сард францын ард түмэн, анхдугаар Александр болон Оросын гвардид баяр талархлаа илэрхийлж байлаа. Тэр өдрөөс Францын амьдралд шинэ эрин эхэлж, Франц орныг тэргүүн зэргийн байр сууринд дэвшүүлэн гаргажээ. Зуун дөрвөн жилийн өмнө манай атаман гүн Платов Лондонд зочлон очиж байсан. Та бүгдийг бид Москвад очих биз гэж хүлээж байна! Бид энх тайван, эрх чөлөөний бүх амт шимтийг хамт хүртэхийн тулд та бүгдийг ялгуусан марш, манай сүлд дууллын эгшгээр цугтаа Кремльд морилон очих биз гэж найдаж байна! «Агуу их Орос орон!» гэсэн энэ үгэнд бидний бүх хүсэл мөрөөдөл, итгэл найдвар оршиж байна! гэв. 

	Красновыг төгсгөлийн үг хэлсний дараа ахмад Бонд босов. Англи үгийн чимээ сонсмогц дайллагад цугларагсад нам гүм болцгоов. Орчуулагч өндөр дуугаар:

	— Донд болж байгаа явдлыг олж мэдэхээр санал нийлсэн гүрнүүдээс албан ёсоор томилогдон ирснээ ахмад Бонд өөрийнхөө болон ахмад Ошэний өмнөөс Донын атаманд мэдэгдэж байна. Большевикуудыг баатарлагаар эсэргүүцэн тэмцэж байгаа Дон бол сайн дурын армид санал нийлсэн гүрнүүд цэргээс эхлээд бүх хүч хөрөнгөөр тусална гэдгийг ахмад Бонд батлан илэрхийлж байна гэж орчуулав. 

	Орчуулагчийг сүүлийнхээ үгийг хэлж дуусаагүй байтал «ура» гэж танхимын ханыг доргитол гурав дахин нирхийж, үлээвэр хөгжмийн яргиа дууны чимээн дунд хундага хангинуулан тулгацгаав. «Үзэсгэлэнт сайхан Франц», «Хүчирхэг Английн» цэцэглэлтийн төлөө, «большевикуудыг ялж дийлэхийн» төлөө ууцгаав. Хундагануудад Донын исмэл сархад хөөсөрч, хуучны амтат «зулын» дарс гэрэлтэн бялхалзана... 

	Холбоотны төлөөлөгчдийг хундага өргөх биз гэж хүлээцгээж байв. Ахмад Бонд ч шаардуулсангүй:

	— Би агуу их Орос улсын төлөө хундага барья. Энд танай хуучны сайхан сүлд дууллыг сонсохыг хүсэж байна. Бид тэр дууны үгийн ач холбогдлыг авч хэлэлцэхээ больё. Гагцхүү аялгууг нь сонсохыг хүсэж байна... гэв. 

	Орчуулагч орчуулмагц Краснов тэвдэж цонхийсон царайгаар зочид руугаа эргэж хараад чичрэгнэсэн чанга дуугаар:

	— Хуваагдашгүй нэгдмэл агуу их Орос орны төлөө ура! гэж хашхирав. 

	Хөгжим дорвилог намуун аялгуугаар «Тэнгэр бурхан хаан эзнээ асарч хамгаал» гэж эхлэв. Цөм хундагаа хуурайлан босоцгоов. Хамба лам буурал Гермогений хацар дээгүүр нулимс бөнжгөнөн урсаж эхэллээ. Улаан зээрд болчихсон ахмад Бонд «Энэ бас сайхан аа!.” гэж гайхав. Эрхэм санваартны нэг нь сэтгэл уяран баясахдаа, загасны үр наалдаж нялцайсан алчуураар сахлаа дарж байгаад эгэл харчуулын байдлаар эхэр татан уйлж гарав

	Тэр шөнө хотын дээгүүр Азов хавийн догшин салхи хүн гэнэн хөөрөгдөж, түрүүчийн шуурганд нүцгэрсэн сүмийн бөмбөгөр орой хувхай гавал шиг гялталзав.. 

	Тэр шөнө хотын цаадах овоолготой хог дээр, бас элсэн ганганд уурхайн төмөр замын ажилчин большевикуудыг цэргийн хээрийн шүүхийн тогтоолоор буудав. Гарыг нь ард нь хүлсэн большевикуудыг жалганы эрэг дээр хөтөлж аваачаад гар буу, винтовоор тулган буудаж, бууны дуу нь жавартай салхинд тамхины гал унтрах адил замхарч байлаа... 

	Харин атаманы ордны гадаа үүдэнд өвлийн хахир хүйтэн жаварт лейб-гвардийн атаманы хорооны казакууд хүндэт харуулд гараад зогсоогоороо чичрэн бээрч, сугалаастай сэлэм атгасан гар нь харлаж мэдээ алдаад, жаварт нүдний нь нулимс гоожин, хөл нь хөрж байлаа... Ордон дотроос үүр цайтал согтуу улс хашхиралдах, үлээвэр хөгжим царгих, цэргийн чуулгынхан орилогносон хоолойгоор дуулцгаах нь сонсогдсоор байлаа... 

	 

	* * *

	 

	Долоо хоносны дараа хамаг аюул эхэлж фронт бутрав. Эхлээд Калачовын чиглэлд Петро Мелеховын хорин найм дахь хорооны байрлаж байсан хэсэг эзгүйрэв. 

	Казакууд Инзений арван тавдугаар дивизийн командлалтай нууц хэлэлцээ хийчхээд фронтоос зайлж, дээд Донын тойргийн нутгаар улааны цэргийг саадгүй гаргахаар шийдэцгээжээ. Самууран үймсэн хороог алсын бодлогогүй ухвар мөчид казак Яков Фомин толгойлсон нэр хэмээх боловч чухамдаа большевик үзэлтэй казакуудын бүлэг уг ажлыг Фомины араар хамтад нь удирдаж байжээ. 

	Нүргээнтэй цуглаан болоход офицерууд нударгалцахаас айгаад байлдахын чухлыг нотлох гэж төдий л их мэрийгээгүй болохоор казакууд дайн хийхгүй, большевикуудтай эвлэрэх хэрэгтэй гэдэг хэн бүхний дургүйг хүргэсэн үг нэгэн дуугаар эв хавгүй ам амандаа хашхиралдаад тэр дорхноо хороод фронтоос хөдлөн зайлжээ. Солонка слободын хажууд хоноглосон анхны шөнө хорооны дарга цэргийн түрүүч Филиппов олонх офицертойгоо хорооноосоо салж, байлдаанд сүйрчхээд ухарч явсан Мольер гүний бригадад үүрээр очиж нийлцгээв. 

	Хорин наймдугаар хорооны дараагаар гучин зургаадугаар хороо галын шугамыг орхиж бүх офицертойгоо бүхэл бүтнээрээ Казанскт хүрэлцэн очив. Казакуудын өмнө номхон боолын ёсоор нүүр тал харж долигоногч хулгай нүдтэй алцгар дарга олон морьтой хүн дагуулан түгээгч комендантын байшин руу очоод ташуураа гозолзуулан маягласаар эрэлхэг дайчин байдалтай орж:

	— Хэн комендант вэ? гэж асуув. 

	Астахов Степан босож:

	— Би комендантын туслах байна гэж эрс хариулаад

	— Ноён офицер, та хаалга хаагаач гэв. 

	— Би гучин зургаадугаар хорооны дарга, цэргийн түрүүч Наумов. За... амрыг эрье... Хорооныхноо гутал хувцастай болгохгүй бол горьгүй нь. Улс маань нүцгэн явцгааж байна. Дуулж байна уу?

	— Комендант алга. Эзгүйгээр нь би агуулахаас ганц ч эсгий гутал өгч чадахгүй. 

	— Яагаад?

	— Яах вэ, тэгээд л тэр дээ. 

	— Чи!... Чи хэнтэй ярьж байна? Чамайг муу золигийг баривчилна даа! Наадахыгаа барьж аваачаад зооринд хий! Ар талын муу модон галан, агуулахын чинь түлхүүр хаа байна?.. Юу гэнэ ээ? тээд Наумовын уур хилэн бадарч, суран ташуураар ширээг ороолгож манж маягийн саглагар малгайгаа ар гэзэг рүүгээ дарж, — Үг дүүгүй түлхүүрээ аль! гэж зандрав. 

	Хагас цагийн дараа агуулахын хаалгаар боодолтой оодон хөдсөн дээл, хос хос эсгий гутал, савхин гутлуудыг цасан дээр бөөгнөрсөн казакуудын сарвайсан гар луу шидэлж боодолтой чихэр гар дамжин тарж эхлэв. Олон хүний хөгжөөн шуугиан талбайгаар нэг удтал цуурайтлаа... 

	Яг тэр үеэр хорин наймдугаар хороо шинэ дарга вахмистр Фомины удирдлагаар Вешенскт орлоо. Тэдний хойноос гучаад мод газрын зайтай Инзений дивизийн ангиуд дагалдан явав. Тэр өдөр улааны тагнуул Дубровын гацаанд очоод буцсан байлаа. 

	Түүнээс дөрөв хоногийн өмнө умард фронтын командлагч хошууч генерал Иванов, штабын дарга генерал Замбржицкийн хамт Каргинск суурин руу санд мэнд дүрвэж, машин нь цасанд суучхаад Замбржицкийн эхнэр уруулаа цус шүүртэл хазаж, хүүхдүүд нь орилолдож байжээ.. 

	Вешенск сууринд хэд хоног эрх засаг алдрав. Хорин наймдугаар хороо руу явуулахаар Каргинскт их хүч цугларч байна гэдэг цуурхал мэр сэр дэлгэрч байтал Ивановын туслагч, Каргинскаас Вешенскт хүрэлцэн ирж, фронт командлагчийн байрандаа мартаж орхисон юм хум, шинэхэн тэмдэгтэй саравчтай малгай толгойн сойз, дотуур хувцас зэрэг аахар шаахар зүйлсийг даажигнан инээмсэглэж байгаад цуглуулж аваачжээ. 

	Умард фронтод онгойж гарсан зуугаад мод газрын сэтэрхий рүү наймдугаар улаан армийн ангиуд цутган орж, генерал Саватеев байлдалгүйгээр Дон руу ухрав. Генерал Фицхалауровын хороо Тал, Богучар луу яаралтай ухарцгааж, хойд хэсэгт долоо хоног хэртэй ер бусын нам тайван байдал тогтов. Их бууны дуу сонстохоо больж, пулемёт ч таг чиг болов. Дээд Донын хороодыг урвамагц учир ухаанаа мэдэхээ больсон доод Донын казакууд умард фронтод байлдаж байснаа буун дуу гаргалгүй ухарцгааж, улаантан гацаа бүрийг урьдчилан тагнаж сайтар туршсаар яаралгүй алгуур урагшилж байлаа. 

	Умард фронт дээр гарсан Донын засгийн газрын асар их бүтэлгүй явдал нь баяр баясгалангаар солигдов. Арван хоёрдугаар сарын 26-нд Новочеркасскт холбоотны төлөөлөгчид, тухайлбал, Кавказ дахь Британийн цэргийн төлөөлөгчийн газрын командлагч генерал Пул, штабын дарга хурандаа Киссийн хамт, францын төлөөлөгч Франше-де Эспере, ахмад Фуке нар хүрэлцэн ирэв. 

	Краснов холбоотныгоо фронт руу дагуулж аваачив. Арван хоёрдугаар сарын жавартай хүйтэн өглөө Чирийн галт тэрэгний буудал дээр хүндэт харуул зогсоож, урт сахалтай, архичин байрын угийн заваан болхи генерал Мамонтов тэр өглөө сүрхий намбатай хувцаслаад саяхан хуссан шанаа нь хөхрөнтөн гялтайчихсан буудлын гадаа галт тэрэг ирэхийг хүлээж олон офицероор хүрээлүүлчихсэн алхалж явлаа. 

	Буудлын хажууд цэргийн хөгжимчид бөөгнөрөн дэвхцэж, бээрч хөхөрсөн хуруугаа үлээн хүлээцгээнэ. Харуулд Доод Донын суурины зүсэм бүрийн залуу хөгшин казакууд сур үзэсгэлэнтэй ярайтал зогсоцгоожээ. Буурал сахалтай өвөгчүүлийн зэрэгцээгээр сахал үсгүй залуучуул, сахал самба нь багсайсан фронтынхонтой холилдон зогсоцгоож, өвөгчүүлийн энгэр дээр Ловч, Плевлийг эзлэхэд шагнуулсан алтан, мөнгөн медалиуд гялалзаж, идэрхэн казакууд Геок Тепе, Сандепыг уулгалан дайрч, Германы дайнд Перемышль Варшав, Львовыг эзлэхэд сайшаагдсан загалмайнуудаа ирийтэл зүүж, залуучууд гялайж цалайх юмгүй ч болов аль бүхнээрээ ихчүүлийг дуурайх гээд горзойтлоо моодойн зогсоцгоожээ. 

	Цав цагаан уур савссан бух тэрэг уухилж, пульман вагоны хаалгыг онгойж амжаагүй байхад хөгжмийн удирдагч гараа улангасах мэт сарвалзуулан дохиж, хөгжимчин Английн үндэсний сүлд дууллыг хангинатал эгшиглэв. Мамонтов сэлмээ барьсаар вагон руу сандчин гүйв. Краснов ван сайт эзэн хүний ёсоор цувран зогссон казакуудын дундуур зочдоо буудал руу дагуулж оруулаад:

	— Казакууд, улаан гвардийн зэрлэг дээрэмчдээс эх орноо хамгаалахаар цөм босоцгоосон. Гурван үеийн төлөөлөгчдийг та нар харж байгаа биз. Эд нар бол Балкан, Япон, Австри Унгар, Прусст тулалдаж яваад, одоо эх орныхоо эрх чөлөөний төлөө тулалдаж байна гэж баясангуй байдлаар инээмсэглэн францаар цэвэрхэн гэгч хэлээд, амьсгаа даран бүлтийн зогсоцгоож байгаа өвөгчүүл рүү ихэмсэг маягаар толгой дохин заав. 

	Дээд газрын заавраар Мамонтов хүндэт харуул сонгож авах гэж хичээсэн нь талаар болсонгүй эд бараагаа нүүр зүсээр нь үзүүлж чадлаа. 

	Холбоотныхон фронтоор явж сэтгэл ихэд ханамжтай Новочеркасскт эргэж ирцгээв. 

	Генерал Пул явахынхаа өмнө Красновт:

	— Танай цэргийн цовоо жавхлан, сахилга бат, дайчин сэтгэл санаа миний санаанд маш их нийлэмжтэй байна. Танайд Салоникаас манай цэргийн түрүүчийн отрядыг ирүүлэх тушаалыг би одоохон өгнө. Үстэй дээл, дулаан гутал гурван мянгыг бэлтгэж байхыг генерал танд хүсье. Бидний тусламжтайгаар та бүгд большевизмыг бүрмөсөн арилгаж чадах биз гэж би найдаж байна гэв. 

	... Оодон нэхий дээлүүдийг яаралтай оёулж эсгий гутал бэлтгүүлсэн боловч холбоотны десант Новороссийскт хүрэлцэн ирсэнгүй. Лондонд очсон Пулын оронд хүйтэн царайтай ихэмсэг зантай Бригсс гэгч ирж, Лондоноос хатуу чанд шинэ заавар авчирч генерал хүний эрс гөжүүн зангаар:

	— Эрхэмсэг эзэн хааны засгийн газраас Донын сайн дурын армид өргөн хэмжээний эд материалын туслалцаа үзүүлнэ. Харин ганц ч цэрэг өгөхгүй гэж мэдэгдэв. 

	Тэр мэдэгдлийг тайлбарлах шаардлага байсангүй. 

	 

	 

	XII

	 

	Аль империалист дайны үеэс эхлээд офицер, казакуудыг салгаж зааглаж байсан үл үзэгдэгч дайсагнал 1918 оны намар өгүүлшгүй их хэмжээнд хүрлээ. 1917 оны хуучаар казакийн ангиуд уван цуван Дон руугаа буцацгааж байхад офицероо алах, барьж өгөх явдал хааяа нэг үзэгдэх төдий байсан нь жилийн дараа бараг жирийн үзэгдэл мэт болов. Давших үед офицеруудаа улааны дарга нарын жишээгээр түрүүндээ оруулан явуулж байгаад араас нь чимээгүйхэн буудаж орхидог болов. Гагцхүү Георгийн одонт Гундоровын хороо мэтийн ангиудад эв нэгдэл сайн байсан бөгөөд тиймэрхүү хороо Донын армид цөөн байв. 

	Казакуудтай муудалцвал аминд аюултай гэдгийг мулгуувтар боловч залирхаг овжин Петро Мелехов хүртэл эртнээс мэдэж, анхны өдрөөс эхлээд офицер, жирийн цэрэг хоёрын зааг ялгааг арилгах гэж элдэвлэн оролдож, эвтэйхэн үед нь бусдын нэг адил дайтахын хэрэг алга гэж ярьдаг ч байлаа. Тэгэхдээ үнэн голоосоо биш, тун дөлж ядан ярьдаг байсан бөгөөд түүний ярианы хуурамч чанарыг хүмүүс үл анзаарна. Петро большевикуудыг талархах дүр үзүүлж, хорооныхон Фоминыг дэвшүүлж дэмжээд ирэхлээр Фоминд жигтэйхэн долигонох болжээ. Петро бусдын нэг адил дээрэм хийх, дарга нараа харааж зүхэх, олзлогдогсдыг өрөвдөж хайрлахаас буцахгүй боловч сэтгэлд нь үзэн ядах занал хорсол үе үе зангирч, цохьё, алъя гэхээс гар хуруу нь загатнах шиг болдог байлаа. Албан ажил дээрээ лааны тос шиг уян зөөлөн боловч хорунжийн шинжгүй ажээ! Петро бол казакуудад итгэлтэй хүн болох гэж харан байтал нүүр царайгаа хувилгаж чадсан хүн шүү дээ. 

	Солонкийн слободын дэргэд Наумов офицеруудаа авч одоход Петро ганцаараа үлджээ. Юм болгонд уян зөөлөн, дандаа юмны ар хударгад сууж хоцордог дуугүй номхон амьтан болж хороотойгоо цуг Вешенскт очсон ажээ. Харин тэнд очиж хоёр хоночхоод тэссэнгүй, штабаар ч оролгүй Фоминд ч дуулгалгүй гэр лүүгээ арилж өгчээ. 

	Тэр өдөр Вешенскийн хуучин сүмийн дэргэдэх талбайд өглөөнөөс эхлээд цуглаан болж хорооныхон Инзений дивизээс төлөөлөгч ирэхийг хүлээцгээж шинель, шинелиэр хийсэн оодон дээл, пиджак, хөвөнтэй дээлтэй казакууд талбайгаар бөөн бөөнөөрөө өөдөө сөөргөө хөлхөцгөөж явав. Тэр есөн шидийн хувцастай олон хүнийг казакийн хорин наймдугаар хорооны жагсаал ангийнхан гэхэд үнэмшмээргүй байлаа. Петро өөдөө сөөргөө хөлхөж явахдаа хасгуудыг байн байн ажиглана. Урьд фронт дээр хорооны хувцас хунар нь онцгойрч ялгардаггүй, нэлдээ нэг ижил байдаг байв. Одоо Петрогийн уур хүрч цухалдан, ургаж арвайсан цайвар сахлаа хазлан, харахаас янз бүрийн өнгөтэй, газар газрын зүсэм бүрийн, зун өвлийн малгайтай цантсан нүүр царай, хөлийг нь харахаас мөн л адилхан зүсэм бүрийн элэгдэж урагдсан эсгий гутал, савхин гутал улаан армийнхнаас мулталж авсан ороолтоор ороочихсон үзэгдэнэ. 

	— Нүцгэрч гүйцжээ! Үзээрийн муусайн харчуул болжээ. Өөдгүй новшнууд болчихжээ! гэж Петро бухимдан амандаа шивнэж явав. 

	Фомины тушаалыг хашаа дээр ирийтэл наажээ. Сууриныхны нэг ч хүн гадаа гаралгүй юу болохыг хүлээн гэр гэртээ бүгжээ. Цас шуурсан Донын цагаан мөс гудамжны завсраар гялтайж, Донын тэртээх ой бэхээр зурсан мэт барайж, эр нөхөртэйгөө уулзахаар гацаанаас ирсэн эхнэрүүд бор чулуун хуучин сүмийн хажууд хурсан хонь шиг багширна. 

	Петро элгэн дээрээ том хармаатай, унжуу энгэртэй оодон нэхий дээл, сайхан болтол бахархан өмсөж явсан одоо болоход үзэн яддаг болсон офицер хурган малгайтай явсан болохоор хүмүүсийн хялбалзсан хүйтэн харц нэвт шувт сүлбэх шиг санагдаж, угийн тэвдэж түгшсэн сэтгэл санааг нь улам ч хэцүүдүүлж байв. Талбайн дунд хөмрүүлж тавьсан торхон дээр, дориун сайн шинель, чихэвчтэй шинэхэн миронос малгайтай пагдгархан улаан цэрэг гарч зогсохыг Петро бүдэг бадагхан ухаарч санав. Тэр цэрэг хүзүүгээ тойруулан ороосон зэгэл цайвар чандаганы үсээр нэхэж хийсэн цацагтай казак ороолтоо өдөн бээлийтэй гараараа засаад эргэн тойрноо харав. 

	— Казак нөхөд өө! гэх баргиадуу намхан дуу Петрогийн чих рүү хатгах шиг болов. 

	Петрог эргэж харахад хэрэглэж заншаагүй үг хэлсэнд нь гайхсан казакууд бие бие рүүгээ харалцаж, юу хэлэхийг хүлээж ядан сэтгэл нь догдолж байгаа байдал тодрон нүд ирмэцгээж байлаа. Улаан армийн хүн зөвлөлт засгийн тухай, улаан армийн тухай, казакийнхантай хэрхэн харилцах тухай удтал ярилаа. Үе үе хүмүүс илтгэгчийн үгийг таслан:

	— Нөхөөр, коммун гэдэг чинь юу юм бэ?

	— Түүнд мань мэтийг оруулах уу?

	— Коммунист нам гэдэг чинь юу юм бэ? гэж хашхиралдах нь Петрогийн санаанд юу юунаас илүү хоногшлоо. 

	Илтгэгч гараа элгэндээ хавсарч, эргэн тойрон харж байгаад:

	— Нөхөд өө! Коммунист нам бол сайн дурын хэрэг. 

	Ажилчин, тариачныг капиталист, газрын эздийн дарлалаас чөлөөлөх агуу их үйлсийн төлөө тэмцэх хүсэлтэй хүмүүс өөрсдийнхөө дур хүслээр намд элсдэг юм гэж тайлбарлаж байв. 

	Жаахан чимээгүй байснаа талбайн өөр нэг булангаас:

	— Коммунистууд, комиссаруудын тухай тайлбарлаж өгөхийг хүсэж байна! гэж хашхиралдав. 

	Хариулт өгөөд хэдхэн минут болоогүй байтал дахиад нэг бүдүүн хоолойтой эр:

	— Коммуны тухай ярьж байгаа чинь ойлгогдохгүй байна. Дэлгэрэнгүй тайлбарлаж өгөхийг хичээнгүйлэн гуйя. Бид бүдүүлэг харанхуй улс. Чи түүнийгээ бидэнд энгийн үгээр ярьж өг! гэж бархирав. 

	Дараа нь Фомин залхуутай олон юм ярьж утга таарах таарахгүй хамаагүй «дүрвэх» гэдэг гадаад үгийг чамирхан хэрэглэж гарлаа. Фомины хажууд оюутны малгай, хээнцэр пальтотой нэг залуу эргэлдэн годгононо. Фомины эх адаг нь олдохгүй илтгэлийг сонсоод Петро 1917 оны хоёрдугаар сард Дарьягийн эргэж очсон өдөр Петроград орох замын нэг буудал дээр Фоминыг анх үзсэнээ санахад балархай «52» гэсэн тоотой урядник погоонтой шинель өмссөн, гүйлгэнэсэн ширүүн харц бүхий дүрэлгэр нүдтэй, хээрийн баавгай шиг том алхаатай оргодол залуу тэр аяараа харагдах шиг болж, «Тэсэшгүй, дүү минь» гэж байсан ойлгомжгүй үг нь ч сонстох шиг болж байв. «Христоня шиг тэнэг муу оргодол хорооны дарга болчхоод байхад би л гэж лойж явдаг» гэж нүдээ гялалзуулан бодлоо. 

	Фомины дараа пулемётын урт дайзтай сум мөрөвчилж зүүсэн казак босож:

	— Ах дүү нар аа! Би өөрөө Подтелковын отрядад явж байсан. Одоо ч кадетуудыг дарахаар бас тэнгэр бурхны ивээлээр өөрсдийнхөнтэйгөө хамт явах цаг ирж болох юм! гэж гараа даллан сөөнгө хоолойгоор хашхирав. 

	Петро байр луугаа бушуухан шиг алхаллаа. Морио эмээллэж байх зуур, сууринаас тарж одсон казакууд, цэргийн албанаас эргэж ирснийгээ айл хунарт мэдэгддэг хуучны заншлаар буу тавьцгааж байгааг сонсов.

	 

	 

	XIII

	 

	Айдас хүрмээр нам гүм, богинохон өдрүүд нь сүүл сүүл рүүгээ ид ажлын үеийнх шиг урт болсон мэт санагдаж, гацаанууд аглаг хээр шиг дүнсийлцэнэ. Донын хавь тужаараа төрөл арилжиж, суурин айл амьтныг үхэл хоосолсон мэт үзэгдэнэ. Донын сав нутгийг хурмастын үүл гэрэл гэгээ нэвтэршгүй зузаан хар жигүүрээрээ бүрхэж дув дуугүйхэн няц дараад, одоохон хүчит салхиар хайлс бүйлсийг газарт унатал аймшигтайяа нуга дарж, аянгын дуу хуурай мөчрийг хугачих мэт нижигнэж, Донын цаадтайх цайвар ой модыг хярган жиргэж, хяр довцгийн хөх чулууг өнхрүүлэн аадрын борооны аймшигтай дууг гаргах гэж байгаа мэт санагдана... 

	Өглөөнөөс авхуулаад Татарск гацаанд манан тунаж, уулс шуугьж, хүйтрэх шинж оров. Үдийн алдад өтгөн манангийн цаанаас нар дөнгөж цухуйвч гэрэл гэгээ тусах юм алга. Манан Дон хавийн уулсын оройгоор хэрэн тэнүүчилж, гуу жалга руу орж тэндээ хөвдөд хучигдсан шохойн чулуу, цаст хярын орой дээгүүр чийгтэй тоосоо суулган замхарч байлаа. 

	Үдэш болмогц нүцгэн сэргэр ойн цаанаас час улаан дүгрэг том тэргэл сар хөөрч, дуу шуугаа татсан гацаануудыг дайн түймрийн цусан улаан туяагаар бүргэлзүүлэн гийгүүлэхэд түүний үл арилагч энэрэлгүй туяанаас хүмүүс айн түгшиж, мал адгуус үргэж тэвдэнэ. Адуу мал унтаж амрахаа больж уур хаяартал хашаандаа холхино. Ноход улилдаж, шөнө дунд болоогүй байхад тахиа олон өнгийн хоолойгоор дуу дуугаа авалцан орилолдоно. Үүрээр жавар чангарч, моддын нойтон навчис цайртан хөлдөж, салхи сэвэлзэхэд болд дөрөө шиг хангиналдана. Донын зүүн эргийн харанхуй ой дундуур үл харагдагч морьт цэргүүд зэр зэвсэг, дөрөө юугаа хангинуулан яваа мэт санагдахаар ажээ. 

	Умард фронтод байлдаж агсан Татарск гацааны казакууд бараг цөмөөрөө аажим аажмаар Дон руугаа татагдан ангиа дур мэдэн орхиж гэр орондоо буцаж иржээ. Үлдсэн нэг хоёр нь өдөр болгон уван цуван ирнэ. Зарим нь агт морио дахиж эмээллэхгүйн тулд буу зэвсгээ нуруулдсан сүрэлд, эсхүл саравчны шалан доогуур шаргуулчихдаа улаантны ирэхийг хүлээж суудаг, зарим нь цас дарчихсан жижиг хаалгыг нээж, морио хашаандаа дөнгөж оруулмагцаа жаал зугаа хатаасан талх нэмж аваад, эхнэртэйгээ нэг шөнийг өнгөрөөж өглөө нь гацаанаас гарч довцгийн орой дээрээс Донын зэвхийрч хоосорсон мэлгэр цагаан тал, өсөж төрсөн нутгаа дахин олж харахгүй мэт хэдэн зуу дахин мэлрэн ширтэж зогсоцгоодог байлаа. 

	Хэн нь үхлээс түрүүлдэг бол оо? Хүний амьдралын замын төгсгөлийг тааж мэдэх хэн байна? Унасан морь нь ч хүртэл гацаандаа хоргодоод явж өгдөггүй, казак эрчүүлийн чинэрч шимширсэн зүрх нь эхнэр хүүхэд, төрөл садандаа хоргодоод салж өгдөггүй байлаа. Тэрхүү өвс шарилж ургаж балраагүй замаас олон амьтны бодол санаа гэр орондоо буцаж харьж байлаа. Тэр замд бодож өнгөрүүлсэн хүнд хэцүү бодол санааг тоочоод барах биш... Цус шиг гашуун нулимс эмээлийн бүүргийг даган урсаж, хүйтэн дөрөө, морины таханд давтуулсан зам дээр бөмбөрөн унасан байж юу магад. Тэглээ ч гэсэн тэр нулимс унасан газар хавар болоход хагацлын улбар шар цэцэг ургахгүй юм биш байгаа.

	 

	* * *

	 

	Вешенскээс Петрог ирсний дараа тэр нэгэн шөнө Мелеховынд гэр бүлийн зөвлөгөөн эхлэв. 

	Петрог дөнгөж босго алхмагц Пантелей Прокофьевич: 

	— За яав? Байлдаж дуусаа юу? Яагаад погоонгүй ирдэг билээ? За, за, очиж дүүтэйгээ мэндэл. Эхийгээ баярлуул. Цаад эхнэр чинь уйдаж үхэх нь... Петяша, мэнд мэнд... Григорий! Григорий Пантелеевич, чи чинь юу л гээд пийшин дээр тарвага шиг хэвтээд байна? Буугаач! гэв. 

	Нарийхан шуумагтай ногоон шалбуур өмдтэй Григорий нүцгэн хөлөө унжуулан сууж инээмсэглэн, өтгөн хар үстэй өвчүүгээ илбэн маажиж Петрогийн яаж мөрөвчөө мулталж мод болтлоо бээрсэн хуруунуудаараа малгайнхаа бүчийг тэмтчиж байгааг ажиглав. Дарья нөхрийнхөө өөдөөс дув дуугүйхэн инээмсэглэн ширтсээр содон дээлийн нь товчийг тайлж хуйтай наганы хажууд, бүсэндээ уячихсан гар гранаттай баруун ташаанаас нь зэвүүцэн тойрч байлаа.

	Дуняшка ахынхаа цантсан сахалд явуут хошуу хүргэчхээд морийг нь янзлахаар гүйж гарав. Ильинишна элгэвчээрээ уруулаа арччихаад «ууган» хүүгээ үнсэхээр бэлтгэв. Наталья пийшингийн дэргэд түгдгэнэж хоёр хүүхэд нь банзлаас нь зууралдана. Цөм Петрог юу ярих бол гэж хүлээж байтал Петро босго алхахдаа л «Амархан сайн байцгааж байна уу!» гэж хэлчхээд таг чиг болж, тайчиж савхин гутлаа туужуугаар баахан шүүрдэж зогссоноо дээш болж, гэнэт уруул нь өрөвдмөөр чичиргэнэн, бие нь сулраад, орны толгой налж, хөдөлж харлачихсан хацар дээгүүр нь нулимс бөмбөрөн гоожихыг цөм гайхширан харцгаав.

	Өвгөн айж тэвдсэнээ баллаж даажигнах маягаар:

	— Хүүш, цэрэг эр минь! Чи ч юу болж байна? гэв.

	— Аав аа, бид ч баларчээ! гэх сонстов.

	Петро амаа дарвайлган мурийж хонгор шаргал хөмсгөө солбин, нүд буруулж, тамхины үнэр шингэсэн хар хиртэй алчуурт нусаа нийв.

	Григорий эрхэлж наалдсан муурыг түлхэж пийшин дээрээс үсрэн буув. Эх нь Петрогийн сэгсгэр толгойг үнсэж уйлсан боловч төдхөн холдож:

	— Хөөрхий хүү минь, тараг бүрж өгвөл уух уу? Чи наашаа суугаад шөл уу, өлссөн байлгүй дээ? гэв.

	Петро ширээний хажууд сууж, ач хүүг өвдөг дээрээ суулган сэтгэлээ тэвчин хөгжиж, хорин наймдугаар хороо фронтыг орхисон тухай, удирдах дарга нарын оргосон тухай, Фомины тухай, Вешенскт болсон сүүлчийн цуглааны тухай ярилаа.

	Григорий охиныхоо толгой дээрээс гараа авалгүй:

	— Чи тэгээд яая гэж бодож байна даа? гэж асуув.

	— Бодоод байх юм алга. Маргааш өнжөөд шөнө дөхүүлээд явна гээд Петро эх рүүгээ эргэж, — Надад замын хүнс бэлтгээрэй гэв.

	— Ухарч дүрвэх гэсэн үг үү?

	Пантелей Прокофьевич тамхи нэрэх гэж хуруугаа тамхины уут руу шургуулснаа Петрогийн юу гэж хариулахыг сонсох гэсээр байгаад чимхсэн тамхиа гоожуулчхав.

	Петро босож бүдэг зурсан хөрөг өөд хүлцэн гунигтай ширтэн залбирч:

	— Христос шүтээн минь, авраач, залхаж гүйцлээ!. Ухрах гэнэ үү? Тэгэхээс биш өөр яах вэ? Би яалаа гэж үлдэх билээ? Намайг улааныхан цавчиж алаг гэж үү? Та нар намайг байлгах гэж бодож байж магадгүй, би л хувьд... чадахгүй, явна! Улааныхан офицер хүнийг өршөөхгүй шүү гэв.

	— Гэр орноо яах вэ? Орхих юм болж байна уу? гэж өвгөнийг асуухад Петро бүү мэд гэсэн байртай мөрөө хавчисхийв. Тэгтэл Дарья:

	— Та нар явчхаад бид үлдэх ёстой юм болж байна уу? Мөн ч сайхан юмаа олж хэлэв ээ? Та нарын юмыг бид сахиж суух вий!... Түүнээс чинь болж амиа алдах уу? Эд хөрөнгө чинь улаан галд шатвал таарна. Би л эндээ байхгүй! гээд тачигнаж гарав.

	Наталья ч хүртэл ярианд оролцож Дарьягийн хажуугаар:

	— Гацааныхан хөдөлдөг л юм бол бид үлдэхгүй! Явган ч хамаагүй явна! гэж хашхирав.

	Пантелей Прокофьевич шатаж, нүд бүлтгэнүүлэн таягаа эрж:

	— Тэнэг өлөгчнүүд, гичийнүүд! Дуугаа тат, муу сайн новшнууд! Эр улсыг ажил ярьж байхад эн зэрэгцэх вий.. За тэгвэл хамаг юмаа хаяад харсан зүг рүүгээ тонилцгоо! Малаа яах вэ? Өвөртлөх үү! Гэр орноо яах вэ?... гэж зандчив.

	Ильинишна өвгөнийгөө дэмжиж:

	— Хүүхнүүд минь, та нар хэтэрхий цэцэрхэж байна! Энэ эд буяныг чинь та нар хураасан биш болохоор орхичиход амархан байгаа л даа. Өдөр шөнөгүй ядаж зүдэж байж олж хураасан өвгөн бид хоёр ийм юмаа орхино вий? Гайгүй биз! гэж гоморхон уруулаа жимийж, сүүрс алдаад: — Явцгааж л бай. Би л хувьд эндээс хөдлөхгүй. Айлын хашааны ёроолд үхсэнд орвол босгон дээрээ алуулсан дээр! гэв.

	Пантелей Прокофьевич уухилж аахилсаар дэнгийн гол засав. Цөм хэсэгхэн зуур таг дуугүй болцгоов. Оймс цоолдож суусан Дуняшка толгойгоо дээш болгож:

	— Малыг ч туугаад явчхаж бодно л доо... Малаасаа болоод байлтай биш гэж шивнэлээ.

	Гэтэл өвгөний уур дахин шатаж азарга шиг дороо дэвхцэн пийшингийн хажууд хэвтэж байсан ишгэнд бүдэрч унах шахсанаа Дуняшкагийн халз өөдөөс очиж:

	— Туугаад явна! Шилрээд байгаа хөгшин үнээгээ яах вэ? Чи түүнийг бүрмөсөн туучих гэж байна уу? Муу ёрын золиг «Хэсүүл өлөгчин! Зовлонгоо эдэлж байж олж хурааж өгчхөөд ийм юм сонсож суух ч гэж ээ! Хонио яах вэ? Хургануудаа хааш нь хийх вэ? дээ мөн дүүрчихсэн хар охин. Дуугүй байвал таарна! гэж орилов.

	Григорий Петрог нүдний булангаар харахад хэзээ язааны ижил дасал болсон буржгар шар сахал нь нөгөө л бавалздагаараа бавалзан угийн хүрэн нүдээрээ ёжтой атлаа номхон талархуу инээмсэглэж байлаа. Петро инээдээ барьж түдгэлзэн нүд ирмэхэд сүүлийн хэдэн жил тиймэрхүү сав л хийвэл инээж байдаг эрс өмнөө зантай болсон нь Григорийд аятайхан санагдаад пар пархийтэл инээд алдав. 

	— За тэр дээ!.. Овоо, овоо... хэл амаа олцгоов уу даа! гэж өвгөн ширэв татан хараад, сэвсгэр цагаан цан бүрхсэн цонх руу буруу харж суув.

	Тэд шөнө дундын үед л сая яриа тохиролцож, эрчүүл ухрах болж, эхнэр хүүхэд нь гэр орон аж ахуйгаа сахиж үлдэхээр шийдвэрлэв.

	Ильинишна бараг үүр хаяартал галлаж өглөөгүүр талх бариад хоёр хүүдий талх хатааж амжив. Өвгөн өглөөнийхөө цайг уучхаад үүр хаяармагц малаа янзалж чарга зэхэж бэлтгэв. Тэгчхээд амбаарт очиж улаан буудайтай онгоцонд гараа хийж балчир будааг удтал самарч зогссоноо, нас барсан хүний гэрээс гарч байгаа мэт малгайгаа барьчихсан гарч ирээд шар банзан хаалгыг нь аяархан хаав...

	Тэгээд бас саравчинд орж энэ тэрийг оролдон чарганы уутыг сольж байснаа үнээгээ услахаар тууж яваа Аникушкатай мэндэлж:

	— Аникей, чи ухрах гэж байна уу? гэв.

	— Миний бэлтгэх ч нүцгэн хүн бүс бүслэхтэй адилхан. Би чинь гаднах юмаа гэртээ, гэр дэх юмаа гэдсэндээ хийсэн хүн шүү дээ!

	— Сонин юу сонсов?

	— Прокофич гуай, сонин ч их л байна гэхэд Пантелей Прокофьевич барьж байсан сүхээ чарганы суманд зоочхоод:

	— Юу болчихоо вэ? гэж сандчив.

	— Улаантан хэзээ мөдгүй ирэх нь. Вёшка руу орж явна. Их Громкоос ирсэн хүнтэй тааралдлаа. Улааныхан тун базаахгүй явж байна гэнэ. Дайралдсан хүмүүсийг хядаж байна гэнэ ээ... гэж ярилаа. Хятадууд еврей нар хамт явна гэнэ! Жартайсан золигуудыг бид уг нь дутуу орхижээ.

	— Хядаж байна гэнэ үү?

	— Хядалгүй үнэртэж байх юм уу? Харин дээд Донынхон зоригтой байна гэнэ билээ? гэж Аникушка баахан хараал тавьснаа, сүлжмэл хашааны хажуугаар гарах зуураа, — Дээд Донын хүүхнүүд архи нэрж ая тал засаад цаадуул нь улаан зээрд болчхоод өөр гацааг эзэлж аваад сүйдэлж байна гэнэ гэв.

	Өвгөн чарганы хашлагыг тавьж саравчийг тойрч, урьд суулгасан хашаа, шон нэг бүрийг шалгаж замд хэрэглэж явах бордоо авахаар өвсний хүүдий авч тарианы хашаа руу хазганав. Тарианы агуулахын төмөр түгжээг мулталж эргэлтгүй явах гэж байгаагаа саналгүй (сайн өвсөө дандаа хавар газар хагалах үеэр хэрэглэхээр үлдээж байдаг болохоор) шарилж голдуу муухан өвснөөс авч эхэлснээ гэнэт эргэцүүлэн бодож өөрөө өөртөө уцаарлан өөр нэг нуруутай өвс рүү очив. Хэдхэн цагийн дараа хашаа хороо, гэр орноо орхиж тэртээ өмнө зүг зайлж дахин эргэж ирэхгүй байж магадгүй гэдэг бодол түүний санаанд даанч орсонгүй. Өвсийг гараараа зулгааж үзээд хуучин заншлаараа шордохоор шор луу гар сунгаснаа гэнэт халуун юманд хүрсэн мэт гараа татаж шувтраад духаа гарынхаа араар арчиж:

	— Одоо би үүнийг хайрлаад ч яах билээ? Морины хөлд гишгэлэгдэж шал дэмий үрэгдэх байх, эсхүл шатааж орхино биз гэж үглэв.

	Тармуурыг өвдгөндөө хяхнатал шувтарч, шүдээ хавиран хүүдийтэй өвсийг авч нас ахисан хүний байдлаар бөгтийн хөлөө чирсээр одов.

	Хаалга онгойлгож гэртээ оролгүй:

	— Бэлдэцгээ! Одоохон чарга хөллө! Оройтож золигтох бий гэв.

	Мориныхоо хударгыг хийж чарганы ард шуудайтай овьёос ачаад, хүүхдүүд нь гарч ирж морьдоо эмээллэхгүй удаад байхад гайхаж дахиад гэр лүүгээ явлаа.

	Гэрт гайхалтай сонин явдал болж Петро дүрвэхээр бэлтгэж боосон юмаа сэгсчин задалж, шалбуур өмд, мундир, эхнэрүүдийн гоёлын хувцсыг гаргаад шалан дээр чулуудав.

	Пантелей Прокофьевич мэл гайхсанаа малгайгаа авч:

	— Юу болж байгаа нь энэ билээ? гэв.

	— Наадуулыгаа хар! гэж Петро мөрөн дээгүүрээ хүүхнүүдийг эрхий хуруугаараа зааж, — Орилолдоод болох биш, хаашаа ч явахаа болилоо. Явбал цөмөөрөө явна, үгүй бол хэн ч явахгүй! Эднийг маань энд улаантан хүчирхэж магадгүй байхад бид эд хөрөнгөө аварч байгаа нь тэр гээд явцгаах уу? Ирээд алдаг юм бол эдний нүдэн дээр үхэцгээе гэв.

	Григорий инээмсэглэн:

	— Аав аа, хувцсаа тайл! гээд шинель, сэлмээ тайлахад түүний ард уйлж зогссон Наталья Григорийн гарыг шүүрэн үнсэж, минчийж улайсан Дуняшка алга ташин баярлав.

	Өвгөн малгайгаа өмссөнөө тэр дорхноо дахин авч, гэрийн мухар луу очиж том гэгчээр загалмай даран наманчилж гурав дахин мэхэлзээд босож бусдыгаа эргэж хараад:

	— За яах вэ, болихоос доо! Тэнгэр бурхан биднийг ивээн хамгаалах болтугай! Очиж морьдоо салгая гэв.

	Аникушка гаднаас гүйж ирэв. Түүний инээд алдсан хөгжүүн царайг хараад Мелеховынхон гайхацгаав.

	— Та нар чинь юу болов?

	— Манайхан явахаа больсон гэж Дарья ганцаараа хариулав.

	— Тэгнээ ээ, энэ муусайнууд! Больчихоо юу? гэхэд Григорий шазруун янзаар иржгэр цагаан шүдээ ярзалзуулан хямсалзаад:

	— Больсоон! Үхлээ эрж очих хэрэг алга. Аяндаа наалдаад ирнэ гэж нүд ирмэхэд:

	— Офицеруудыг явахгүй бол мань мэтийг бурхан тэнгэр ивээх байлгүй! гээд Аникушка тахтай морь шиг довжоон дээгүүр тачигнатал гишгэлсээр цонхны хажуугаар жирсхийн арилав.

	Вешенскийн хашаанд Фомины тушаалууд наалттай дэрвэлзэн улаан цэргийг хэзээ хэзээгүй ирнэ гэж хүлээж байхад Вешенскээс гучин таван километр зайтай Каргинскт умард фронтын цагаан цэргийн штаб ирж байрлав. Нэгдүгээр сарын 4-ний шөнө чеченийхний отряд ирж тэр дорхноо Усть-Белокалитвын сууринаас самуурч үймсэн Фомины хороо руу цэргийн түрүүч Роман Лазаревын залхаан цээрлүүлэх отряд байлдааны журмаар яаралтай хөдөллөө.

	Чеченийхэн мөн сарын 5-нд Вешенск рүү давших ёстой байжээ. Тэднийхний тагнуул Белогоркт оччихсон байлаа. Гэвч давшилт бүтсэнгүй, улаан армийн үлэмжхэн хүч Гороховт хоноглоод, мөн өдөр Вешенск орох нь гэж Фомины хорооноос урваж ирсэн хүн мэдэгджээ.

	Новочеркасскт очсон холбоотныхонтой зууралдаад зав чөлөөгүй байсан Краснов эв аргаар эргүүлж авах гэж Новочеркасск Вешенскийн шууд утсаар ярь гэж Фоминыг дуудуулав. «Вешенск, Фомин» гэж зогсоо зайгүй шаардаж байсан цахилгаан утсанд:

	«Вешенск, Фомин цэг Урядник таслал Фомин эргэцүүлэн бодож хороотойгоо, галын шугамд орохыг тушааж байна цэг Залхаан цээрлүүлэх отряд хөдөллөө цэг. Эс дагаваас алах ял заана цэг Краснов» гэж мэдэгдэв.

	Керосин дэнгийн гэрэлд Фомин оготор дээлийнхээ энгэрийг ярчихсан зогсож, цахилгаан бичээчийн хурууны цохих тоолон унжралдан гарч байгаа гялалзсан хүрэн цоохор нимгэн зомгол шиг нарийхан цаасыг инээмсэглэн харж бичээч бүсгүйн ар шил рүү сэнгэнэсэн нэрмэл архи ханхлуулан амьсгалсаар:

	— Цаадах чинь юу л гэж бураад байна? Ухаарах гэнэ үү? Эргэцүүлэн бод гэнэ үү? Дуусав уу? Цаадхадаа бич... юу гэнэ ээ? Яагаад болдоггүй билээ? Тушааж байна. Бичихгүй бол улаан хоолойг чинь гэдэс дотортой нь сугалаад хаячихна! гэж зүхэв.

	Бичээч:

	«Новочеркасск Атаман Красновт цэг Үхэж тонилоорой цэг Фомин» гэж цохив.

	Умард фронтод иймэрхүү явдал олширсны улмаас Краснов Каргинск руу биечлэн очиж, Фомины эсрэг «залхаан цээрлүүлэх нударга» тавьж гол нь гуньж гутарсан казакуудын сэтгэл санааг өргөхөөр шийдэж, тэр ч зорилгоор фронтоор явж үзэх гэж холбоотныг урьжээ.

	Бутурлиновкийн слободод дөнгөж тулалдаанд орж ирсэн Гундоровын одонт хороог үзэх үзлэг болж Краснов хороог үзэж дуусмагц хорооны тугийн хажууд очоод баруун гар тийш эргэн зогсож цовоо дуугаар:

	— Миний командын арав дахь хороонд явж байсан хүмүүс урагшаа алхаад! гэж хашхирав.

	Гундоровынхны бараг тэн хагас жагсаалын өмнө гарав. Краснов малгайгаа авч ойролцоо зогсож байсан хижээлдүү насны боловч царайгаар залуу вахмистртэй хацар сэлгэн үнсэлдэв. Вахмистр шинелийнхээ ханцуйгаар тайрмал сахлаа шувтран, номхон зогсоод гайхширан бүлтэлзэнэ. Краснов хорооныхонтой цөмтэй нь үнсэлцэв. Холбоотныхон ч гайхацгааж хоорондоо шивэр авир шивнэлдэв. Гэтэл Краснов тэдэн рүү очиж:

	— Эднүүс бол надтай Незвискийн дэргэд германчуудыг, Белжец, Комаровын дэргэд австрийнхныг цохиж дайсныг ялан дийлсэн манайхны ялалтад нэмэр хандив оруулалцсан баатрууд байгаа юм гэж тайлбарлахад холбоотныхон мэтгэн гайхалцахаа болиод инээмсэглэн сайшаацгааж билээ.

	... Мөнгөний авдрын манаач шиг үхээнц гозгор цагаан солонго нарны хоёр талаар хүрээлэн гялалзаж, зүүн хойд зүгийн хүйтэн салхи ой шугуйд хүнгэнэн шуугьж, талын дундуур шарилж хамхуулыг хуйлруулан өнхрүүлэн шуургална. Нэгдүгээр сарын 6-ны үдэш (Чирт харуй бүрий болж байхад) Краснов английн Вангийн цэргийн албаны офицер Эдвардс, Олкотт, францын ахмад Бартело, дэслэгч Эрлих нарыг дагалдуулан Каргинскт хүрэлцэн очив. Үстэй дээл, сагсгар чандаган папах малгайтай холбоотныхон инээлдэн хавчганаж, хөлөө дэвслэн янжуур, үнэртэй ус ханхлуулсаар машинаас бууцгаав. Тэд баян худалдаачин Левочкиныд дулаацаж цай ууцгаагаад, Краснов нь умард фронтын командлагч хошууч генерал Ивановын хамт хурал болох сургуулийн байр луу очихоор явав.

	Юу болохыг ширтэн хүлээсэн олон казакийн өмнө Краснов баахан юм ярилаа. Яриаг нь цугларагсад анхааралтай сайн ч чагнав. Харин казакийн сууринуудад большевикуудын үйлдэж байгаа «зэрлэг явдлыг» уран гоёор дүрслэн ярихад тамхины утаа харанхуйлсан ардын эгнээнээс нэг хүн:

	— Худлаа! гэж хашхирмагц олны сэтгэгдэл хувьсав.

	Өглөө нь Краснов холбоотныхонтой Миллерово руу яаравчлан хөдлөв.

	Умард фронтын штаб ч яах ийхийн завдалгүй яаруу сандруу дүрвэв. Сууринуудаар үдэш болтол чеченийхэн доншуучлан гүйлдэж, ухрах дургүй казакуудыг олж баривчлав. Шөнө нь галт зэвсгийн агуулах шатаж, шөнө дундын өмнөхөн далан нуруутай хуурай гишүү шатаж байгаа мэт винтовын сум пижигнэн, их бууны сум түрхрэн тэсэрч байлаа. Маргааш өглөө нь дүрвэх гэж байгаа казакууд мөргөл хийхээр талбайд цуглармагц Каргины гүвээн дээрээс пулемёт тачигнаж эхэллээ. Бууны сум сүмийн дээвэрт ширүүн мөндөр шиг пажигнан тусаж эхэлмэгц цугларагсад гал гал руугаа замбараагүй бутран зугтацгаав. Лазаревын отряд, казакуудын цөөхөн анги ухрагсдыг халхлах санаатай салхин тээрмийн цаахнатай эгнэн хэвтэцгээж Каргины есаул Федор Поповын удирдлагаар Каргины гучин зургаадугаар батарей давшин айсуй улаантныг учир зүггүй галлаж эхэлсэн боловч удалгүй буугаа чирч зугтлаа. Явган цэргийг улааны морьт цэргүүд Латышевын гацаанд бүслээд ганга руу шахаж «гайдамакчууд» гэж хочлогдсон Каргины хорин өвгөнийг цавчиж дуусгав.

	 

	 

	XV

	 

	Ухарч дүрвэхээ болих шийдвэр нь эд юмсын ид чадал, ач холбогдолд Пантелей Прокофьевичийг бүр ч их биширдэг болгов.

	Үдэш Пантелей өвгөн малынхаа хашаа хороог цэвэрлэхээр гарч, одоо бүр ч эргэлзэж түдгэлзэхээ больчхоод өвсний аль муугаас зулгааж эхлэв. Харанхуй хашаанд үнээгээ тойрон алхалж, «Хээл нь мөн ч томорчихжээ. Тугаллах нь дээ. Бурхан минь, ихэр биш байгаа даа?» гэж бодов. Хамаг юм нь дахиад л дотно хайран санагдах болж нэг үе үүгээр юу ч хийх билээ гэж бодож байсан зүйлс нь мөн л урьдах шигээ чухаг хэрэгтэй санагдах болов. Тэгээд Пантелей үдшийн богинод Дуняшкаг талхны зөөлнийг гадуур хаялж онгоцны мөс арилгасангүй гэж загнаж, бас Степан Астаховын гахайн цөмлөчихсөн сүлжмэл хашааны цоорхойг бөглөж амжив. Аксиньяг цонхныхоо далийг хаахаар гарахад Степаны асууж, дүрвэх гэж байгаа эсэхийг лавлав. Аксинья амаа алчуураар таглан уянгалсан аялгуут дуугаар:

	— Үгүй, үгүй. Яаж явах юм бэ? Ханиад хүрчихсэн юм байх. Пийшин дээрээ л хэвтэж байна... Толгой нь халуун, гэдэс дотор нь ч эвгүйтсэн гэнэ ээ. Степан өвдчихсөн, явахгүй... гэв.

	— Манайхан ч бас л, бид явахгүй. Явдаггүй маань сайн болж байна уу, үгүй юу, бүү мэд...

	Орой бүрий болж Донын тэргээ барайж бүүдийн байгаа ойн дээгүүр аргамжаатай алтан гадас од хурцаас хурц гялалзаж, огторгуйн дорнод хаяа ягааран үдшийн гэгээ манхайж өвгөн бүйлсний сэрвэгэр мөчрийн ониор тэргэл сарны хэсэгхэн булан цухалзаж, цасан дээгүүр сиймгэр сүүдэр бүртэлзэн хунгар цас онгойж харлан сүүдэртэнэ. Гол дээр Аникушка бололтой нэг хүн мөс царилдаж байгаа нь Пантелей өвгөний хатуу чихэнд сонсогдохоор нам гүм байлаа. Үсчиж ойсон үлтэрхий мөснүүд шил шиг хангинан ойчиж, хашаа доторх үхэр хүржигнэтэл хивж байгаа нь хүртэл дуулдав.

	Галын өрөөний гэрэл асаж, цонхны гэрэлд Наталья сүүтгэнэн гүйх харагдав. Пантелей Прокофьевич дулаан гэртээ татагдаж ороход цөмөөрөө гэртээ байцгаав. Дуняшка Христонийн эхнэрийнхээр очиж дөнгөж сая ирээд нэг аяга тараг уучхаад үгийг нь тасалчих вий гэж айсан бололтой дуулж ирснээ хурдан хурдан ярьж суув.

	Григорий унтлагын өрөөнд винтов, наган, сэлмээ, тосолж, дурангаа алчуурт боож Петрог дуудаад:

	— Чи буугаа янзалсан уу? Аваад ир. Хадгалах хэрэгтэй гэв.

	— Бие хамгаалах хэрэг гарвал яах вэ?

	— Амаа татвал таарна! гэж Григорий мишилзээд

	— Харчихвал олж аваад үсдэж аваачаад дүүжлэх вий гэв.

	Тэр хоёр гадаа гарч, яасныг бүү мэд, буугаа тусгай тусгайд нь буллаа. Харин Григорий шинэхэн хар наганаа унтлагын орны дэрэн доогуур шургуулав.

	Дөнгөж оройн хоол ундыг идэж ууж, энэ тэрхэн гэж ярилцсаар унтацгаахаар завдан байтал гадаа уяатай нохой гэнэт хар хур гэж уяагаа чивхэртэл тэмүүлэн боргож гарав. Өвгөн юу болсныг харах гэж гараад юүдэнгийнхээ эрүүвчээр нүүрээ битүү ороочихсон цэрэг бүрэн хувцастай, цагаан суран бүс чавхийтал бүсэлчихсэн нэг хүнтэй хоёул орж ирэв. Зочин орж ирмэгцээ загалмай даран наманчилчхаад цан бүрхээд «а» үсэг шиг болчихсон амаараа бөөн уур савсуулан:

	— Намайг танихгүй л байцгаана уу даа? гэхэд

	— Хүүш худ ахай Макар байх нь гэж Дарья дуу алдав. Хошуу нутагтаа цуутай дуучин, архичин гэж алдаршсан Сингиний гацааны казак, холын хамаатан Макар Ногайцевыг эхлээд Петро, дараа нь бусад нь танилаа.

	Петро:

	— Ямар эв нь хатгаад давхиж ирэв ээ? гэж тал өгч инээмсэглэсэн боловч суудлаасаа боссонгүй.

	Ногайцев сахалдаа мулцаглаж наалдсан мөсийг шувтран босго руу шидэж, илгэн нөхөөстэй паглагар хар том эсгий гуталтай хөлөө дэвсэлж цасыг арилгаад яаралгүйхэн тайчиж эхлэв.

	— Ганцаараа зугтах нь уйтгартай ч юм шиг санагдаад садныхнаараа оръё гэж саналаа. Та нарыг бас хоёулаа гэртээ байгаа гэж дуулсан. Мелеховынхоор оръё. Сэтгэл хөгжөөдөг сөн гэж авгайдаа хэлсэн.

	Тэгээд винтовоо шилээвэртэй зэрэгцүүлэн пийшин налуулж тавихад хүүхнүүд жуумалзан инээмсэглэцгээв.

	Богц цүнхээ орон доогуур шургуулж, харин сэлэм ташуур хоёроо орон дээрээ хүндэтгэлтэй гэгч тавив. Тэгэх зуураа Макар эхүүн нэрмэл архиар хэхрүүлэн эргэлдсэн том нүд нь гөлөрч манантаад, нойтон сахлын нь завсраар Донын дун шиг хөхөвтөр туяатай тэгшхэн цагаан шүд нь ирэлзэж байв.

	Григорий угалз шагласан ууттай тамхиа өгөнгүүтээ:

	— Сингиний казакууд яваагүй юу? гэж асуув.

	Зочин ууттай тамхийг түлхэж:

	— Тамхи татдаггүй... Казакууд гэнэ үү? Явах нэг нь яваад, үлдэх нэг нь үлдээд, үхлийн шороо хаана пурхийх бол гээд эрж яваа байх. Та нар ингэхэд явах уу? гэв.

	— Манай эрчүүл явахгүй. Чи битгий уруу татаад бай!

	— Үлдэнэ гэж үү дээ? Үнэмшмээргүй юм байна! Григорий гуай, нээрээ юу? Амь мэнд байхаа бодож байгаа хэрэг болох нь ээ!

	— Юу л болбол болог.. гээд Петро сүүрс алдсанаа гэнэт минчийж улайгаад: — Хүүе Григорий! Чи яая гэж байна вэ? Ер нь явцгаах юм биш байгаа? гэв.

	— Чадахгүй...

	Тамхины утаа Григорийн толгой дээгүүр хөшгөрч буржгар хар үсэн дээр нь удтал эргэлдэж байлаа.

	Петро гайхаш тасрахдаа учир авалцаагүй:

	— Морийг чинь аав янзалж байгаа биз? гэв.

	Цөм таг чиг болж удтал дүнсийн сууцгаав. Гагцхүү Дуняшкагийн хөлд л утасны ээрүүл зөгий шиг дүнгэнэж хүмүүсийн нойр хүргэнэ.

	Ногайцев Донын цаад руу дүрвэж зайлъя гэж Мелеховынхныг үүр хаяартал ятгалаа. Тэр шөнөө Петро морио эмээллэх гэж хоёр удаа толгой нүцгэн гүйж гараад Дарьягийн гялбалзсан ширүүн харцанд сүлбүүлж мориныхоо эмээлийг хоёр дахин авсан гэдэг.

	Үүр манхайж зочин явах болж, хувцаслаад хаалганы бариулаас атган зогсож, зориуд хоолойгоо засан ханиалгаж битүүдээ сүрдүүлсэн маягаар:

	— Та нар хоцроод сайнаа үзэхгүй. Сүүлд ачаа бариузай! Бид энд эгж ирдэг л юм бол улааныханд Донын хаалгыг онгойлгож, тэдэнд хүчин зүтгэхээр үлдсэн хүмүүсийг дурсах цаг ирнэ дээ гэв.

	Өглөө сэвсгэр цас лавшин орж эхэллээ. Григорий гадаа гартал Донын цаадтай бөөн хүн айсуй нь харлан үзэгдэв. Найман морь нэг юм чирч хараад зүхэл болсон хүмүүсийн яриа сонсогдож, явган шуурга, цасан будан дундуур морьтой хүмүүсийн бараа сүүтгэнэн үзэгдэж эхэллээ. Дөрөв дөрвөн морь хөллөсөн байхыг хараад Григорий «Их буу байх нь.. Улаантан хүрээд ирчихлээ гэж үү дээ?» гэж бодмогц зүрх нь хоёрдож самгардсан боловч хэргийн учрыг эргэцүүлэн бодоод сэтгэл засаж тайвшрав.

	Оочин цоочин болсон бөөн хүн тэнгэр ширтсэн гүнзгий хар харзыг тойрч гацаа руу ойртож ирлээ. Гэтэл гол гатлах зуур түрүүчийн их бууны өрөөсөн дугуй эргийн хөндий мөсийг цөмлөөд орчхов. Их бууныхан хашхиралдаж мөс бяцарч, зүтгэж байгаа морины туурай мөсөн дээр тачигнах дуу салхины аясаар сонсогдоно. Григорий малын хашаа руу орж, тэндээсээ болгоомжтой ажиглав. Морин цэргийн шинелийн погооныг цас дарчихсан боловч төрх байдлаар нь казакууд байна гэж гадарлав.

	Таван минутын дараахан өргөн хэнхдэгтэй өндөр морьтой өвөгжөөр вахмистр хаалгаар орж ирээд байшингийн үүдэнд бууж морио цулбуураар нь үүдний хайсанд уячхаад гэрт орж мэнд усаа мэдэлцэн:

	— Гэрийн эзэн байна уу? гэв.

	«Танай эрчүүл яагаад гэртээ байгаа юм бэ?» гэж асуудаг болов уу гэж айж суусан Пантелей Прокофьевич:

	— Би байна гэв.

	Гэтэл вахмистр, нэл цас болсон битүү хууз шиг мушгиа урт сахлаа гар зангидан нударч засаад:

	— Таньдаг ах дүү нар минь! Туслалцаж, бууг маань гаргалцаж өгөөч! Эрэг цөмрөөд тэнхлэгээ тултал орчихлоо... Аргамж татлага байна уу? Энэ чинь юу гэдэг гацаа вэ? Бид төөрч орхижээ. Уг нь Еланск сууринд очиж байсан юм. Нүдгүй шуурга тавиад юм үзэгдэх биш. Замаа ч алдаж орхилоо. Гэтэл улаантан одоохон сүүлийг маань мушгиж орхих гээд байдаг гэв.

	— Би мэдэхгүй, та минь... гэж өвгөн хулчганав.

	— Түүнд мэдэж цөхөөд байх юу байгаа юм бэ? Ийм мундаг эрчүүлтэй байж... Бидэнд туслалцах л хүн хэрэгтэй байна.

	— Би ч бие муутай хүн гэж Пантелей Прокофьевич шалтгаацав.

	— Та минь, та нар ч хаашаа улс вэ! гээд вахмистр чоно шиг цээжээрээ эргэн гэрт байгаа улсыг толгой дараалан харж, дуу нь залуурах шиг болж, — Эсхүл та нар чинь казакууд биш юм уу? Тэгээд л цэргийн хөрөнгө сүйдвэл сүйдэг гэж бодож байна уу? Офицерууд маань зугтаад явчихлаар би ганцаараа их бууг даргалж үлдээд, долоо хоног мориноосоо буугаагүй явж байна. Даарч хөрж, хөлийнхөө хурууг хөлдөөсөн ч үхэх сэхэхээ л үзнэ. Яасан ч буугаа хаяхгүй! Тэгэхэд та нар... Гуйж гувших юм алга! Эв зүйгээр болохгүй бол би одоохон казакуудаа дуудаад та нарыг... гээд нулимс нь гүйлгэнэн, уур цухалдаа бухимдан, — Нохойн гөлөгнүүдийг чадна даа! Большевикууд! Цуснуудыг авслах вий! Чамайг муу өвгөнийг өөрийг чинь үхрийн оронд хөллөөд зүтгүүлсэн ч яадаг юм бэ! Явж улсаа дууд. Гарч ирэхгүй бол тэнгэр бурхан хилэгнэнэ гэж мэдээрэй. Энд эгж ирээд гацааг чинь газар шороотой хутгах бий.. гэж зандрав.

	Түүний ярьж байгаа нь хүчиндээ төдий л итгэхгүй байгаа хүний янзтай ажээ. Тэгэхэд нь Григорий өрөвдөж малгайгаа шүүрэн авч бухимдаж байгаа вахмистр луу харсан ч үгүй ширүүн дуугаар:

	— Чи битгий сүржигнээд бай. Тэгдэг газар чинь энд биш! Яах вэ, туслалцаад өгье. Харин дараа нь тэр очих гэсэн газар луугаа тонилоорой гэв.

	Сүлжмэл бургасан хашаанууд тавилж байгаад их буунуудыг голын мөсөн дээгүүр гаргав. Улс төдий л олон очсонгүй. Аникушка, Христоня, Томилин Иван, Мелеховынхны арваад хүүхнүүд очиж их бууныханд элбэлдэн их буу, сумтай хайрцгуудыг түлхэж, түрж, морьдыг нь зүтгэхэд хүч нэмж өглөө. Гэтэл тэрэгний хөлдүү дугуй эргэж өгөхгүй цасанд гулгаад, эцэж ядарсан морьд нь бяцхан довцог өөд арай гэж гарав. Тэн хагас нь зугтаж зайлсан их бууныхан цөм явган гэлдэрцгээнэ. Вахмистр малгайгаа авч мэхэлзэн туслалцсан улсад баяр талархлаа илэрхийлчхээд эмээл дээрээ эргэлдэн муухан дуугаар:

	— Батарей, миний хойноос! гэж тушаав.

	Тэдний хойноос Григорий хайрлаж өрөвдсөн янзтай ширтэн зогсоход Петро очиж Григорийн бодож байгаа зүйлд хариу өгөх мэт сахлаа зажлан:

	— Хэрэв цөм л ийм байвал даа! Дөлгөөн Доноо хамгаалж болох юм! гэв.

	Нүүр амгүй цул шавар болсон Христоня очиж:

	— Чи тэр сахалтын тухай ярьж байна уу? Вахмистрыг уу? гэж асуугаад, — Хараач, их буугаа чирээд явчихлаа шүү. Муухай золиг намайг ороолгох санаатай байна билээ! Очихоо байх юм уу даа гэтэл сүүлдээ хулчийгаад эсгий гуталгүй атлаа ирэв шүү. Тэнэг монди. Энэ муу буугаар яах нь вэ? Дөнгөлүүлчихсэн дүрсгүй гахай шиг үхэхээ мэдэхгүй зүтгүүлж явааг нь гэв.

	Казакууд дув дуугүйхэн инээмсэглэн тарцгаав.

	 

	 

	
XVI

	 

	Их үд өнгөрч байхад Донын тэртээ цаана хоёр ч удаа пулемёт тачигнаад таг болов.

	Унтлагын өрөөний цонхоор нүд салгалгүй ширтэж суусан Григорийн царай хагас цагийн дараа нэлдээ үнсэн хөх болоод:

	— Хараач, өнөөхүүд ирлээ! гэв.

	Ильинишна дуу алдаад цонх руугаа гүйв. Найман морьтой цэрэг гудамжаар салаалан хар хурдаар давхин айсуй. Тэд Мелеховын хашаанд тулж ирээд Донын цаадтайх гол, уул хоёрын завсраар дурайж гарсан гармыг, харчхаад буцаж давхив. Цатгалан морьд оодон сүүлээ модгонуулан цас үсчүүлэн давхина. Гацааг ажиглахаар ирсэн морьтой тагнуул ч нуугдав. Цаг хэртэй болсны дараа Татарск гацааны хөл чимээ, харь нутгийн аялгуу, нохойн дуутай хослон дүүрэв. Чаргатай пулемёт, ачаа хөсөг, гал тогоо бүхий явган хороо Доныг гаталж гацаагаар тархав.

	Дайсны цэрэг нөмрөн ирсэн эхний үед хэчнээн аймшигтай байлаа ч гэсэн хөгжүүн инээмтгий Дуняшка тэссэнгүй, тагнуулуудыг дөнгөж буцахтай зэрэг, хормогчоороо амаа таглан инээд алдсаар галын өрөө рүү гүйж орлоо. Тэгэхэд нь Наталья айж бүлтэлзэн:

	— Чи юу болоо вэ? гэж асуухад Дуняшка:

	— Ай, Наташка! Хонгор минь!.. Тэдний морин дээр явааг хараач! Эмээл дээрээ хойшоо урагшаа оцгонож байгаа гэдэг нь... Гар нь тохойгоороо савчиж явах юм. Өөрсдөө даавууны өөдсөөр хийчихсэн юм шиг тэр аяараа навсганаж байгаа гэдэг нь! гэв.

	Улаан армийнхны оцгонож явааг жигтэйхэн чадамгай элэглэж байгаа Дуняшкаг харчхаад Наталья инээдээ барьж ядан гуйж, ар луугаа очоод хадам аавыгаа уурлуулахгүйн тул нүүрээ өдөн дэрэнд шургуулан ойчив.

	Пантелей Прокофьевич үл мэдэг дагжин чичрэгнэж, хийх юмаа олж ядахдаа мухлаг дотор байсан хэц шөвөг, хусан сүлбээртэй лаазыг цааш нааш болгон өнхчүүлж, тэвдэж цухалдсан харцаар цонх руу байн байн ширтэнэ.

	Хэрэг биш болох гэж байгаа мэт галын өрөөний хүүхнүүд ч тарцгааж, шүүдэр бөнжгөнөсөн тариа шиг нулимс гүйлгэнэсэн нүдтэй Дуняшка, улаан армийнхны эмээл дээрээ оцгонож явааг Дарьяд үзүүлэн, чухам яаж байгаагаа мэдэхгүй бөгсөө бондгонуулан алхална. Инээдээ барьж ядан байгаа Дарьягийн будмал дүгрэг хар хөмсөг өөрийн эрхгүй солбилзон, пархийтэл инээд алдаад бачимдсан сөөнгөдүү дуугаар:

	— Өмдөө цоортол урчих вий дээ!.. Тэгж явдаг хүн ч... Эмээлийнхээ бүүргийг нуга дарж орхино доо!.. гэв.

	Тэдний инээд унтлагын өрөөнөөс уруу царайлан гарч ирсэн Петрог ч хүртэл тэрхэн зуур хөгжөөв.

	— Тэдний морь унаж явааг харахад сонин байгаа биз? гээд Петро, — Тэдэнд хайрлах юм байх биш. Мориныхоо нурууг холгочихвол өөрийг олж аваад уначих юм чинь. Муусайн харчуул хойно доо! гэж үнэн голоосоо эгдүүцэн гараа савж, — Тэр чинь хүн болсоор анх удаа морин дээр гарч байгаа болоод «Явж л байвал хүрдэг байх гэж бодож байж ч магадгүй. Тэдний эцэг, эх тэрэг хяхнахаас айдаг байсан. Гэтэл эд нар одоо мориор харайлгаж явах таарч дээ!... Ээ чааваас! гээд хуруунуудаа нужигнатал нухалж ууртаа болоод унтлагын өрөөний хаалга мөргөв.

	Улаан армийнхан гудамжаар бөөн бөөнөөрөө орж ирээд хэсэг хэсэг болж айлууд руу орцгоож байлаа. Гурав нь Аникушкийнх руу эргэж, нэг нь морьтой, дөрөв нь явган таван цэрэг Астаховын хажууд зогсож, бусад тав нь хашаа дагаад Мелеховынхыг чиглэв. Фронтод байсан бололтой цулцгар унжуудуу, сарнагар хамартай, мухар толгойтой, год шод гэсэн чийрэг гэгчийн навтгаравтар ахимаг насны улаан цэрэг түрүүлж Мелеховын хашаанд ороод байшингийн үүдэнд зогсож, хахаж цацан боргож байгаа уяатай шар гичийг агшин зуур тонгойн харснаа, мөрөвчилсөн винтовоо мултлан авав. Бууны дуугаар дээврийн цагаан цан пурхийн манарав. Цус нь садарсан нохой цасан дээр өнхчин, амь нь тэмцэхдээ буудуулсан сүвээ, төмөр гинж хоёрыг сэлгэн хэмлэж байгааг хоолойгоо барьсан цамцны захыг сулруулж байсан Григорий цонхоор харлаа. Григорийг эргэж харах зуур хүүхнүүдийн царай цонхийн, эхийн нь нүд гөлрөөд ухаан алдаж байх шиг харагдав. Тэгмэгц Григорий үүд рүү толгой нүцгэн ухасхийн алхав.

	— Битгий гар! гэж эцэг нь чахарсан хоолойгоор зандрав.

	Григорий хаалгыг нээхэд босгон дээр хоосон бортого хангинан ойчиж, сүүлчийн цэргүүд хашааны, явган хаалгаар орцгоож байлаа.

	Григорий үүдэн дээрээ гараад:

	— Яах гэж нохой алав чи! Та нарт саад болоо юу? гэв.

	Улаан цэрэг сарнагар хамраа сарталзуулан, сахлыг нь хөхрөнттөл хуссан мөлчгөр нимгэн завжтай уруулаа унжуулан эргэж харчхаад, винтовоо лавшруулан атгаж:

	— Чи юу л гээд байгаа юм бэ? Хар бууж байна уу? Харин би бол чам шиг амьтанд ч сум гарздахаас харамсахгүй. Хүсэж байна уу? Тэгвэл наанаа зогсож бай! гэв. Тэгтэл түүн рүү улаан шар хөмсөгтэй өндөр улаан цэрэг инээмсэглэн очиж:

	— За, за, Александр, чи боль! Гэрийн эзний амрыг эрье! Улааныхныг үзсэн үү? Биднийг гэртээ оруулаач. Танай нохойг энэ алчихаа юу? Дэмий юм болж дээ!.. Нөхөд өө, орцгоо гэв.

	Тэдний хойноос Григорий дагалдан оров. Улаан армийнхан хөгжилтэй гэгч мэндлэлцээд, цүнх, япон ширэн дайзтай сумыг тайлж, шинель, хөвөнтэй цамц, малгайгаа орон дээгүүр овойтол хураав. Хүний хөлс хулмастай холилдсон цэрэг улсын үнэр танар тамхи, нялуун саван, бууны тос, явдал замын үнэр тэр дорхноо байшингаар дүүрэв.

	Александр гэгч нь ширээний хажууд сууж тамхи ороогоод Григорийтой эхэлсэн яриагаа үргэлжлүүлж байгаа мэт:

	— Чи цагаантны цэрэгт байсан уу?

	— Байсан...

	— Тэр дээ... Би ч шар шувууг нисэж яваа байдлаар нь, чам шиг эрийг нусгай царайгаар нь таньдаг хүн дээ. Цав цагаан эр байх нь! Офицер уу? Алтан погоонтон уу? гэв.

	Тэр бээр хамраараа тамхины утаа суунаглатал савсуулах зуур, тотго налан зогсож байсан Григорийг хялайсан хүйтэн нүдээр өрөмдөх мэт ширтэж папиросынхоо үнсийг шарлачихсан хумсандаа байн байн тоншино.

	— Офицер биз дээ? Үнэнээ хэл! Байдлаар чинь мэдэж байна. Би ч өөрөө Германы дайнд явж байсан гэв.

	— Офицер байсан гээд Григорий хүчээр мушилзан инээмсэглэмээр болсноо хажуудаа Натальягийн айсан нүдээр аргадан хориглож байгааг хармагцаа хөмсөг зангидаж инээмсэглэсэндээ эвгүйрхэх шиг болов.

	— Ээ тоогүй! Уг нь нохойг буудахын оронд... Гээд улаан цэрэг тамхиныхаа ишийг Григорийн хөл рүү чулуудаж бусад руугаа нүд ирмэв.

	Тэгэхэд Григорий бас өөрийн эрхгүй гэмэрхэж, аргадангуй янзтай уруулаа мушийлган инээмсэглэчихсэнээ биеэ барьж чадахгүй хулчийж эмээснээ мэдээд ичингүйрэн улайж, «Эзэндээ эрхэлж байгаа нохой шиг юм болж байна» гэдэг ичгүүрт бодол төрж, буудуулчихсан өвчүү цагаан тохой нь алах амьдруулах эрх бүхий эзэн Григорийг очиход тарайж хэвтээд сагсгар шар сүүлээ шарвалзуулж, идэрхэн цагаан шүдээ ярзайлган, хилэн хар уруулаа дорвойлгоод яг л Григорийн саяных шиг инээмсэглэж байсан нь харагдав...

	Пантелей Прокофьевич мөн л түрүүчийнхээ бачимдсан дуугаар Григорийд:

	— Зочид хонох уу? Тэгвэл би авгайгаар хоол унд зэхүүлье... гэв.

	Ильинишна ч зөвшөөрөлцөхийн завдалгүй пийшин рүүгээ ухасхийв. Барьсан ацтай мод нь салганаад шөлтэй суулгыг өргөх гэж ядлаа. Дарья газар ширтэн тонгойчхоод ширээ заслаа. Улаан армийнхан бурханд наманчилсан ч үгүй сууцгаав. Тэднийг өвгөн айх, эгдүүцэх хослон ажиглаж байснаа тэссэнгүй!

	— Бурханд мөргөдөггүй улс уу? гэж асуув.

	Тэгж хэлэхэд л Александр сая нэг инээмсэглэмээр болж, бусдыгаа хөхрөлдөхөд:

	— Өвөө, таныг ч мөргөхөө боль гэж зөвлөмөөр байна! Бид ч бурхнаа аль дивангарт залж орхисон улс аа... гээд түгдчин хөмсгөө атируулж, — Ер нь тэнэг улс л энэ модоор хийчихсэн юманд мөргөж байдаг болохоос биш, бурхан байдаггүй юм! гэв.

	— Аа тийм бий... Эрдэмтэй улс учрыг мэдсэн байлгүй гэж Пантелей Прокофьевич айсандаа болоод зөвшөөрөв.

	Дарья хүн бүрийн өмнө халбага тавьтал Александр халбагыг түлхэж:

	— Төмөр халбага алга уу? Бас өвчин халдаах л дутжээ! Энэ чинь халбага юм уу? Мэрчихсэн мод байна! гэв.

	Тэгэхэд Дарьягийн шар хөдөлж:

	— Хүнийхийг голохоо мэдсэн юм бол халбагаа авч явбал таарна даа гэв.

	— Залуу хүүхэн, чи амаа тат! Халбага алга уу? Тэгвэл цэвэр алчуур аль, үүнийг чинь арчъя гэв.

	Ильинишна тавагт шөл хийж өгөхөд Александр:

	— Эмээ, та өөрөө урьдаар амс гэв.

	— Би амсаад яах юм бэ? Давсыг нь ихдүүлсэн юм бол уу? гэж эмгэн айлаа.

	— Чи, эмгээн, амс амс! Зочдодоо ямар нэгэн юм хийж орхиогүй юм бол...

	— Халбагадаач! За юу? гэж Пантелей Прокофьевич хөгшнөө зандраад ам хамхив. Тэгчхээд өвгөн хажуу булангаас гутлын хэрэгсэл авч, сандайлдаг тайрдсаа цонх руу аваачин сууж, тостой сав гаргаж хуучин гутлаа тосолж эхлэв. Ярианд дахиж оролцсонгүй.

	Петро унтлагын өрөөнөөс гарч ирсэнгүй. Тэнд бас Наталья хоёр хүүхэдтэйгээ суусаар байлаа. Дуняшка пийшин налаад оймс нэхэж байснаа, түүнийг нэг улаан цэрэг «Хүүш, хүүхэн нааш ир, хоол ид» гэхэд нь босоод явчхав. Хүмүүсийн яриа таг чиг болж улаан армийнхан хоолоо идчихээд тамхи нэрцгээв.

	— Танайд тамхи татаж болох уу? гэж шар хөмсөгтийг асуухад Ильинишна:

	— Утаа баагиулдаг яндан манайд мундахгүй бий гэж дурамжхан хариулав.

	Цэргүүдийг папиросоор тамхилахад Григорий авсангүй. Григорийн элэг зүрх догдолж нохойг буудсан цэргийг харахаас зүрх нь бадайрч, зэвүү нь хүрч адарсаар байв. Цаадах нь ч бас л нэгийгээ үзье гэсэн янзтай сав л хийвэл Григорийг өдөөд өө сэв эрж яриа үүсгэх гэж:

	— Эрхэмтэн, та ямар хороонд цэргийн алба хааж байсан бэ? гэв.

	— Янз бүрийн хороонд.

	— Манайхаас хэчнээнийг нударсан бэ?

	— Дайнд алсан хүнээ тоолдог биш. Нөхөр минь, чи намайг офицер хэвээрээ төрсөн гэж битгий бодоорой. Би Германы дайнд л офицер болсон хүн. Дайнд шалгарсан гэж надад тийм цол олгосон юм.

	— Би бол офицер хүнтэй таардаг хүн биш! Та нар шиг улсыг бид дор нь цааш нь харуулдаг. Би ч бас нэг хэсгийн бодийг хөтөлчихсөн нүгэлтэй хүн.

	— Нөхөр, чамд хэлмээр нэг юм байна... Чи ер нь манай гацааг байлдаж эзэлсэн юм шиг тун эвгүй аашилж байна. Бид чинь өөрсдөө фронтоо орхиж, та нарт зам тавьж өгч байхад чи харин байлдаж эзэлсэн оронд ирчихсэн юм шиг... нохойг бол хэн ч буудаж чадна, зэвсэггүй амьтныг алж, айлгах амархан...

	— Чи битгий надад заагаад бай! Та нарыг бид мэднэ! «Фронтоос зугтсан». Та нарыг салам цохиогүй бол тэгж зугтахгүй байсан. Би чамтай ямраар ч яривал ярина гэхэд улаан хөмсөгт:

	— Боль доо, боль. Александр! Залхуу хүрч байна! гэв.

	Гэтэл Александр Григорий руу тулж очоод хамраа сарталзуулан уухилж:

	— Офицер, чи надаар багахан оролдоорой, дэмий юм болно шүү! гэв.

	— Би танаар оролдоогүй.

	— Үгүй, чи оролдож байна.

	Наталья хаалга дутуу онгойлгон, чичиргэнэсэн хоолойгоор Григорийг дуудав. Григорий халзлан зогссон Александрыг тойрон гарч унтлагын өрөөний хаалга руу согтуу хүн шиг найган одов. Петро бачимдсан цухалдуу дуугаар:

	— Чи яаж байгаа чинь энэ вэ?.. Үүнтэй энэ тэр гэлцээд яах гэсэн монди вэ? Юу л гээд түүнтэй зууралдаад байгаа юм бэ? Өөрийгөө баллаад, биднийг ч баллах нь! Суу!.. гээд Григорийг хар хүчээр авдар луу түлхчхээд өөрөө галын өрөө рүү явав.

	Григорий амаа ангайж агаар сороод, хөрслөг бор хацар нь ягаарахаа больж гөлөрсөн нүд нь үл ялих сэргэв.

	Наталья орилолдох гэсэн хүүхдүүдийнхээ амыг таглан, дагжин чичирч байгаад, — Гриша! Гришенька Хайрт минь! Цаадуулаа битгий оролд! гэж гуйхад:

	— Би ер нь явахгүй яалаа! гээл Григорий уйдсан янзтай Натальягаа харснаа, — Одоо тэгэхгүй, амаа тат. Элэг зүрх маань догдлоод тэсэж байж чадахгүй байна гэв.

	Нэлээд орой болсон хойно дахиад гурван улаан цэрэг ирж өндөр хар папах малгайтай, дарга бололтой нэг нь:

	— Энэ байранд хэчнээн хүн байрласан бэ? гэхэд

	— Долоон хүн гэж улаан хөмсөгт нийтийг төлөөлөн хариулав.

	— Пулемётын застав энд ирнэ, тэднийг зайчилж оруул гэв.

	Тэр гурвыг явмагц хашааны хаалга хяхнаж хоёр тэрэг орж ирлээ. Нэг пулемётыг үүдэнд оруулж, нэг цэрэг нь харанхуйд чүдэнз зураад хараал тавьж гарав. Цэргүүд саравчинд орж тамхи татацгааж гадаа хураалгатай өвснөөс суга суга татаж аваад гал түлж байхад гэрийн эздийн хэн нь ч гарт хориглосонгүй.

	Ильинишна өвгөнийхөө хажуугаар өнгөрөхдөө:

	— Гарч морьдоо эргээч гэж шивнэв.

	Өвгөн мөрөө хавчисхийгээд гарсан ч үгүй. Бүхэл шөнөжингөө хаалга онголзон дуугарсаар байв. Байшингийн тааз нэлдээ цагаан уур цав болж хана туурга хөлрөв. Улаан армийнхан унтлагын өрөөний шалан дээр дэвсгэр засацгаалаа. Григорий гудас авчран дэвсэж оодон нэхий дээлээр дэр хийж өгөөд нүдэнд нь хүйтэн санагдсан Александр луу эвлэрэнгүй янзтай инээмсэглэн:

	— Өөрөө цэрэгт байсан болохоор зовлонг нь мэдэж байна аа гэв.

	Тэгэхэд цаадах нь сарнагар хамраа сарталзуулан Григорийг ширэв татан харав...

	Григорий, Наталья хоёр мөн тэдэнтэй цуг нэг тасалгаанд орон дээр хэвтэв. Улаан армийнхан винтовоо толгойнхоо дэргэд тавиад гудас дээр ундуй сундуй гулдайлцав. Натальяг дэнлүү унтраах гэтэл цэргүүд:

	— Чамайг унтраа гэж хэн гуйсан юм бэ? Байг! Голыг нь багасгачих, бүхэл шөнөжингөө асаж байг гэв.

	Наталья хүүхдүүдээ хөл талдаа хэвтүүлчхээд, өөрөө бүхлээрээ ханан талд нь хэвтэв. Григорий толгойгоо салаавчлан таг дуугүй хэвтэв.

	Шүдээ янгинатал зууж, зүрхээ дэрний өнцөгт наалдуулан «Бид зугтаад явчихсан бол ч одоо Натальяг энэ орон дээр дарчхаад урьд нөгөө Польшид Франья яасан шиг эдлэн жаргаж байх байж дээ...» гэж бодов.

	Нэг улаан цэргийг ярьж эхэлтэл нөгөө л танил дуу үгийг таслан дэнлүүний сүүмгэр гэрэлд:

	— Еэ чааваас, хүүхэнгүй ч уйтгартай юм даа! Хэмлэж тавимаар байсан санж... Ядахдаа гэрийн эзэн нь Офицер.. Эд нар эхнэрээ мань мэтийн нусгай амьтдад өгөхгүй л дээ... Тийм биз хө, гэрийн эзэнтээн? гэв.

	Улаан армийнхны нэг нь хурхирч, нэг нь зүүрмэглэн инээмсэглэж, харин улаан хөмсөгт:

	— Александр, би чамайг олон удаа гуйж чадахгүй. Очсон айл бүрдээ хэрүүл хийж танхайрч улаан армийн алдар нэрийг бузарлаж байх юм. Ингэж байж таарахгүй! Одоохон би комиссарт эсхүл сумангийн даргад очиж хэллээ. Дуулж байна уу? Чамтай ярих яриа бий! гэж зандрав.

	Чимээ анир татарч гагцхүү улаан хөмсөгт ууртай гэгч шуухитнан, гутлаа өмсөж байгаа сонсогдоно. Тэр бээр дорхноо гараад хаалга тасхийтэл хаав.

	Наталья тэссэнгүй чангаар эхэр татан уйлж Григорий, Натальягийн толгой, хөлөрсөн дух, нойтон нүүрийг салганасан гараараа илэв. Түүний баруун гар цээжээ аажуухан тэмтчиж хуруу нь дотуур цамцныхаа товчийг нэг үе тайлж нэг үе товчилно. Тэр бээр:

	— Дуугүй бол, дуугүй бол! гэж Натальяд аяархан шивнэв. Тэрхэн зуур өөрийнхөө болоод хайртынхаа амийг аварч л байвал яаж доромжлогдохоос ч буцахгүй юм байна гэдгээ Григорий мэдэж авлаа.

	Өндийж суусан Александрын нүүр сарнагар хамар, папирос зуусан амыг чүдэнзний гэрэл гэрэлтүүлэв. Олон хүн хурхирч байхад тэр бээр амандаа юм үглэж уухилан сүүрс алдаад хувцаслаж байгаа нь сонсогдоно.

	Улаан хөмсөгтөд хязгааргүй баярлаж чих тавин чагнаж хэвтсэн Григорий цонхны хавьцаа хөлийн чимээ гарч:

	— Тэр чинь өө сэв эрээд салах биш... яах вэ... гай болж байна... нөхөр комиссар... гэж дургүйцэн үглэх яриаг сонсоод баярлав.

	Үүдэнд хөлийн чимээ түжгэнэж хаалга хяхнан онгойв.

	— Александр Тюрников, одоохон хувцаслаад эндээс зайл. Миний байранд очиж унт. Улаан армийн хэв ёсонд нийцэхгүй хэрэг үйлдсэн чамайг маргааш бид шийтгэнэ гэж залуухан эр цовоо дуугаар тушаав.

	Хаалган дээр улаан хөмсөгтэй зэрэгцэн зогсож байсан хар савхин хүрэмтэй залуугийн нүднээс дулаан цовоолог харцыг Григорий олж харав.

	Тэр нь байдал төлөвөөр идэрхэн атлаа бага залуугийн сэвсгэр шар үстэй, уруулаа тас жимийсэн, тун ширүүн зантай гэмээр хүн байв. Тэгээд Григорий руу хандаж үл мэдэг инээвхийлэн:

	— Нөхөр минь, танайд тавтиргүй зочин орчихоо юу даа? За одоо унтацгаа. Үүнийг маргааш бид номхотгож өгнө. Сайхан нойрсоцгоогоорой! Явцгаая, Тюрников! гэв.

	Тэднийг явахад Григорийн дотор онгойж сүүрс алдав. Өглөө улаан хөмсөгт байр хоолны үнийг төлчхөөд зовсон янз үзүүлж:

	— Гэрийн эзэд минь, бидэнд битгий муу юм бодоорой. Манайханд энэ Александр л агсам толгой байгаа юм. Ноднин жил Луганскт нутгийн офицерууд эх, эгч хоёрыг нь харсаар байтал буудчихсан юм гэнэ билээ. Түүнээс хойш ийм болчихсон... За баярлалаа, баяртай. Иш хө, хүүхдүүдийн ам хөдөлгөх юм өгөх гээд золтой мартчихсангүй! гээд юмтай хүүдий рүүгээ гараа шургуулан тэнгүй их баярласан хүүхдүүдэд хар хир болчихсон хоёр бондгор домбон ёотон авч тус бүрд нь атгуулав.

	Пантелей Прокофьевич ч ач нарынхаа сэтгэл хөдлөм баяссаныг ажиглаж сууснаа:

	— Харахгүй юу, хэчнээн сайхан бэлэг өгөв! Бид энэ ёотонг чинь үзээгүй жил гаруй болж байна... Буян нь дэлгэрсэн нөхөд байна!.. Ахдаа толгой дохиоч! Полюшка, баярлалаа гэж хэл!.. Иш хөөрхий минь, ичээд, зогсоод байгаа нь гэж өхөөрдөв.

	Улаан цэргийг явмагц өвгөн Натальяд:

	— Та нарын бүдүүлэг гэдэг! Ядахдаа замдаа ид гэж ганц боов ч болох өгөхөө яав! Сайн санаат хүний ачийг хариулах хэрэгтэй юү, үгүй юү? Иш чааваас! гэж уурлав.

	— Хойноос нь гүй! гэж Григорий зандрав.

	Наталья алчуур нөмөрч улаан хөмсөгтийг хашааны хаалганы гадаа гүйцэж очоод ичингүйрэн улайсаар шинелийн нь худаг шиг гүнзгий хармаанд хайрсан боов хийж өгөв.

	Өдөр дундын хэрд Мцений улаан тугт зургаадугаар хороо гацаагаар дамжин зарим нэг казакийн агтыг мулталж авсаар яаралтай аялан өнгөрөв. Гүвээний цаадтай тэртээ хол их бууны дуу түрхрэн дуулдав.

	— Чирт л байлдаж байх шиг гэж Пантелей Прокофьевич гадарлав.

	Үдшийн гэгээнээр Петро, Григорий хоёрыг хэд хэдэн удаа гадаа гарахад Донд Усть-Хопероос холгүй бололтой их буу бүдэг бадагхан дуугарч (Хөлдүү газар хэвтэж чагнавал дуулдах төдий байлаа) пулемёт үл мэдэг тачигнах сонсогдоно.

	— Яг ч үгүй тулалдаж байгаа дэг шүү! Генерал Гусельщиков, гундоровынхантай үзэлцэж байгаа байх гэж хэлээд петро өвдөг, малгайндаа наалдсан цасыг арилгаж байснаа шал өмнөө ярианд шилжиж: — Морьдыг маань аваад явчих нь дээ. Григорий чиний морийг хамгийн түрүүнд авна даа! гэв.

	Гэтэл морь авна гэдгийг өвгөн тэднээс ч аль эрт мэдчихсэн байжээ. Шөнө Григорий хоёр морио услахаар хаалгаар хөтөлж гаргатал урд хөл нь доголчихсон байв. Хоёулаа доголчихсон байхлаар ахыгаа дуудаж:

	— Баларчээ. Морь хөлгүй болчихжээ! Чинийх буруу тийшээ, минийх зөв тийшээ хазганаад байна. Туурай нь сэтрээгүй юм сан... Туурай нь дэвтчихсэн юм байх даа? гэв.

	Морьд нь үдшийн бүүдгэр одны гэрэлд цийлэн цагаан цасан дээр суниаж шилгээх ч үгүй руу дорой зогсоцгооно. Петро гар чийдэн асааж хартал будааны саравчнаас ирсэн эцэг нь:

	— Гэрэл гаргаад яах нь вэ? гэж хориглов.

	— Аав аа, морьд маань доголчихжээ. Улдчихсан байх.

	— Улдчихсан бол муу гэж үү? Хавьтсан нь ирээд унаад явчхаасай гэж байна уу?

	— Тэгвэл л бүр...

	— Тэгвэл би улдуулчихсан юм гэж цаад Гришкадаа хэл. Алх аваад улны нь мөгөөрсний доохон талаар шааж орхисон юм. Одоо фронт арилтал доголно гэхэд Петро толгой сэгсрэн сахлаа зажилсаар Григорий руу очиж:

	— Аваачаад орхичих. Аав зориуд доголуулчихсан юм гэнэ гэв.

	Өвгөний арга аврав. Шөнө дахиад л гацаагаар нэг шуугиан болж, гудамжаар морьтой улс давхилдан их буунуудыг тачигнуулан чирч ирээд талбай дээр эргүүлэн зоож, арван гуравдугаар морьт хороо гацаанд хоноглохоор буудаллав. Мелеховынд Христоня орж ирмэгцээ явган сууж тамхи нэрэн:

	— Золигуудаас танайд ирээгүй юү? Унтсангүй юу? гэв.

	— Тэнгэр бурхан зайлуулсан байлгүй, нэг хэсэг юм ирээд харчуулын өмхий самхай үнэрээрээ хамаг гэр бузарлачихсан гэж Ильинишна уцаарлан үглэв.

	— Манайд ч бас буусан л даа гэхэд Христоня шивгэнэснээ паглагар том гараараа нүднийхээ нулимсыг арчиж польш тогоо шиг зэнтгэр толгойгоо сэжлэн нулимс гүйлгэнүүлсэндээ ичингүйрсэн мэт янцаглав.

	Христоняг нулимс цийлгэнүүлсэн байхыг анх үзсэн Петро даажигнаж:

	— Христоня, чи яаж орхив оо? гэв. Улаантан Христонягийн сэтгэлийг уяруулсан хэрэг байжээ.

	— Хар морийг маань аваад явчихсан... германы дайнд унаж явсан юм сан... Цуг зовж ч явлаа... Хүн шиг ухаантай амьтан сан... Би өөрөө эмээллэж өглөө. «Намайг хавьтуулахгүй юм, өөрөө эмээллэ гэнэ ээ», «Би бүх насаараа морийг чинь эмээллэж өгч байх юм уу? Өөрөө авснаас л хойш, өөрөө эмээллэ!» гэлээ. Эмээллээд өгсөн чинь хүн шүү юм биш... Тайрдас гээч! Нуруу нь миний бэлхүүсээр, хөл нь дөрөөндөө хүрдэг биш... Довжоо руу хөтөлж аваачаад мордуулчихлаа шүү. Тэгэхэд нь би хүүхэд шиг орилж «За хөөрхий арчилж, ундалж, тэжээсэн юм сан» гэж эхнэртээ хэллээ гээд Христонийн хоолой бахардаж түргэн түргэн шивнэчхээд босож, — Мориныхоо хашаа руу харахаас эвгүй санагдах болов. Хашаа ч үхдэлийн хонгил шиг эзгүйрч орхив... гэв.

	— Би ч санаа зовох юм алга. Гурван морио унаж яваад алуулчихсан. Энэ дөрөв дэх нь тийм ч сайн морь биш... гэж Григорий ярьтал гадаа цас шажигнаж сэлэм харчигнаад «трррр» гэж аяархан дуугарах чимээ сонстов.

	— Манайх руу ирлээ шүү! Махны үнэр авсан загас шиг мондиуд юм даа! Эсхүл нэг нь хов хэлчихсэн байх... гэж Пантелей Прокофьевич тэвдээд гар хөл нь илүүдчихсэн юм шиг орох байх газраа олж ядна.

	— Гэрийн эзэн! Наашаа гараад ир!

	Петро дээлээ хам хум нөмрөөд гарав.

	— Морьд чинь хаа байна? Аваад ир!

	— Би ч гаргаад өгч болно л доо. Харин нөхөд минь, улдчихсан юм шүү.

	— Юуны чинь улдсан! Гаргаад ир! Бид зүгээр ч авдаг улс биш, чи битгий айгаад бай. Бид өөрсдийнхөө морьдыг үлдээнэ... гэв.

	Хоёр морийг нэг нэгээр хөтөлж гаргав.

	Нэг улаан цэрэг гар чийдэн тусган:

	— Гурав дахь нь тэр байна. Яагаад гаргасангүй вэ? гэж асуув.

	— Тэр чинь хээлтэй гүү, зуу шахаж байгаа хөгшин юм...

	— Эмээлүүдээ аваад ир!.. Үгүй эд нар чинь нээрээ доголж байх шив. Еэ зайлуул, чи яахаараа ингэтэл зэмдэглэж орхидог байна даа?! Наадуулыгаа буцааж оруул... гэж гар чийдэнтэй цэрэг зандрав.

	Петро мориныхоо цулбуураас чангааж, амаа жимийлгээд чийдэнгийн гэрлээс нүүрээ бушуухан буруулав.

	— Эмээл чинь хаана байна?

	— Танайхан өнөө өглөөхөн аваад явчихсан.

	— Чи битгий худлаа хэл! Хэн авсан гэж?

	— Нээрээ шүү!.. Авсныг нь тэнгэр бурхан гэрчилнэ! Мцений хороо өнгөрөхдөө аваад арилсан. Эмээлээр тогтохгүй, хоёр ч хомыг маань аваад явчихсан гэв.

	Гурван цэрэг хараал тавьсаар явцгаав. Петро морины шээс, хөлс ханхлуулсаар гэртээ орж жуумалзан, Христонийн мөрийг сайрхан алгадаж:

	— Яах ёстойг хараа биз! Морь доголчихсон, эмээл аваад явчихсан дуусаа... Тэгэхэд чи гэж!.. гэв.

	Ильинишна дэнлүүг унтраачхаад ороо засахаар унтлагын өрөө рүү тэмтчин одов.

	— Гэрлээ унтраахгүй бол яршигтай хоноц ирчхэж юу магад гэв.

	Тэр шөнө Аникушкийнд наргицгааж, саахалт казакуудаа уриач гэж улаан армийнхан гуйжээ. Тэгээд Аникушка Мелеховын харчуулыг аваачихаар ирж:

	— Улаантан уу?! Улаантан биднийг яах юм бэ? Эднүүс чинь шашин шүтлэгээ алдчихсан улс биш биз дээ? Мань мэттэй л адилхан оросууд. Итгэвэл итгээрэй, үгүй бол байгаарай... Би хувьд тэднийг өрөвддөг... Надад ямар хамаа байна? Тэдэнтэй цуг нэг еврей явна. Тэр ч бас л хүн. Еврейнүүдийг бид Польшид нядаадаг байж билээ... Хм! Харин энэ еврей ч надад нэг аяга сархад өгсөн шүү. Еврейнүүдэд би хайртай!.. Явъя, Григорь, Петя, Чи намайг битгий даажигнаад бай... гэв.

	Григорий очихыг дургүйцтэл Пантелей Прокофьевич:

	— Очооч, очихгүй бол тоосонгүй ихэрхлээ гэх вий. Муу саналгүй л оч гэж зөвлөв.

	Тэднийг гадаа гарахад дулаахан шөнө дуниарч, аргалын үнс, утаа ханхалж байлаа. Казакууд хэсэг дуугүй зогсоцгоосноо явцгаав. Тэднийг хашааны явган хаалганы хажуул явж байхад Дарья гүйцэж очив.

	Дурайтал будсан хөмсөг нь сэмжин үүлийг нэвтлэн шагайсан бүдэг сарны гэрэлд хилэн хар зурвас шиг зурайж байв.

	— Эхнэрийг маань архиар шахацгааж байгаа даа... Гэвч тэдний хэрэг бүтэхгүй. Би ч нүдтэй аавын хүү дээ... гэж Аникушка үглэхэд уусан нэрмэлийн ааг нь түүнийг бургасан хашаа руу түлхэж хунгар дотор унагав. 

	Бүдүүн ширхэгтэй сэвсгэр хөх цас гишгэх бүр шажигнаж, цийлэн цайвар огторгуйгаас цасан шуурга бударна.

	Салхи тамхины галыг хийсгэж, цасан тоосыг самарна.

	Салхи нь од мичдийн наагуур (харцага шонхор өвчүүгээ түхийлгэн хун галууг дэлдэх адил) хөвөн цагаан далавчит үүлсийг болон умтгайран номхорсон газар дэлхийг араатан шиг уулгалан довтолж, сэвсгэр цагаан өд сөд мэт цасны ширхэг найган долгиотсоор гацаа, зөрөг зам, хээр тал, хүн амьтны мөрийг лавшин дарна.

	Аникушкийн гэрт амьсгаа авах нөхцөлгүй бүгчим, дэнлүүний тортог нарийхан хар хэл шиг суунаглаад, тамхины утаанд хүний царай танигдахгүй байв. Баян хуурч улаан цэрэг урт хөлөө алцайж, хуураа чинээнд нь хүртэл сунган «Саратовын» харилцаа дуу дарж вандан дээгүүр улаан армийнхан, саахалт айлын хүүхнүүд сууцгаана. Музейгээс олж авсан болов уу гэмээр дарайсан том давируултай богинохон савхин гутал, хөвөнтэй ногоон өмдтэй, ахимаг насны, зэгзгэр бадируун цэрэг Аникушкийн эхнэрийг эрхлүүлж байв. Бурзгар үсээ цухуйлган таржгар саарал хурган малгайгаа ар шил рүүгээ дарж, наршсан бор нүүрийн нь хөлс дааварласан тэр цэргийн хөлстэй нойтон гар Аникушкийн эхнэрийн нурууг төөнөнө.

	Аникушкийн авгай бүр ядарч, ам нь нойт оргин ягаарчихсан, холдож зайлах ч чадал алдарч, нөхрийгөө, бас инээмсэглэцгээж байгаа хүүхнүүдийг хараад өөрийгөө тэвэрсэн том гараас мултрах тэнхээ тасарч ичиж зовохыг мэдэхээ байсан мэт хөлчүүрч сульдсан нүдээр дэмий л инээж байлаа.

	Ширээн дээрх жүнзнүүдийн амсар онгойлцож, гэрээр нэг спиртийн ааг ханхална. Ширээний бүтээлэг хуниралдаж, өрөөний тэхий дунд шороон шалан дээр арван гуравдугаар морьт хорооны салаан дарга дунгуй хатган бүжиглэнэ. Түүний дан ороолттой хромон гутал, офицер цэмбэн галифе өмдийг Григорий оронгуутаа хараад «Нэг офицероос мулталчихжээ...» гэж бодов. Тэгээд царайг нь харахад хөө хар, Морины цавь шиг хөлс дааварласан тас хар юм гялтганаж, дугариг чих нь дэрлийгээд, барвагар уруул нь дорвойн унжжээ. «Элдэвтэй еврей юм даа» гэж Григорий бодов. Петро, Григорий хоёрт нэрмэл хийж барив. Григорий болгоомжтой уулаа. Харин Петро төдхөн согтчихлоо. Цаг хэртэй болоод байтал нэг цэцэг «казак бүсгүй» бүжгийг гутлынхаа өсгийгөөр шороо бужигнуулан товшин гарч ирээд сөөнгө дуугаар баян хуурчийг «түргэн, түргэн!» гэж шаардав. Григорий ширээний хажууд хулууны самар цөмж суулаа. Зэрэгцээ суугаа Сибирь нутгийн өндөр пулемётчин залуу хүүхдэрхүү бүлцгэр нүүрээ үрчийлгэн «ц» үсгийг «с» гэж дуудаж байгаад намуун дуугаар:

	— Колчакийг бид бут цохисон. Танай Красновыг ганц сайн нялж орхивол болох нь тэр. Ямар вэ дээ хө! Тэгсэн хойно эзгүй хаягдсан газраа хагалж, юу хүссэнээ ургуулна даа! Газар гэдэг чинь эмэгтэйчүүдтэй адилхан өөрөө гаргаад өгчихдөггүй болохоор өөрсдөө гаргаж авах хэрэгтэй. Саад хийсэн этгээдийг ална. Та нарынх манд хэрэггүй. Цөмөөрөө л тэгшхэн хувааж авбал болох нь тэр... гэж ярив.

	Түүний хэлснийг Григорий зөвшөөрсөн боловч тэр улаан цэргийг нүд салгалгүй ажсаар байлаа. Айж болгоомжлох сэжиг алга шиг үзэгдэж, цөмөөрөө л Петро, түүний баацганаж ядсан хөдөлгөөнийг талархаж, инээмсэглэн харцгааж байлаа. «Гайгүй золиг гээч! Сүрхий эд ээ!» гэж нэг цоо эрүүл хүний дуу шагшин хэлэх дуулдав. Гэтэл Григорий улаан армийн нэг буржгар ахлагч нүдээ анийлган айхавтар сүрхий ажиглаж байгааг олж харчхангуутаа хар санаж архи уухаа болив.

	Баян хуурч полька наадаж, хүүхнүүд гар гараасаа барьцгаан бужигнаж эхэллээ. Ар нуруу нь нэл цагаан шохой болсон нэг улаан цэрэг найгаж очоод Христонийн саахалтын залуухан хүүхнийг урьтал цаадах нь татгалзаж, хуниастай банзлынхаа хормойг атган Григорий руу гүйж ирээд:

	— Бүжиглэе? гэв.

	— Үгүй дээ.

	— Бүжиглэе, Гриша! Найз хонгор цэцэг минь!

	— Битгий өвчигнөөд бай. Бүжиглэхгүй! гэв.

	Бүсгүй инээмсэглэх дүр үзүүлэн, Григорийг ханцуйнаас нь татахад Григорий хөмсөг зангидан угзарснаа, нууцгайгаар нүд ирмэн дохихыг мэдээд босов. Хоёр тойрог бүжиглэж хөгжимчний хуруу баян хуурын бүдүүн хэлийг дармагц бүсгүй самбаачилж толгойгоо Григорийн мөрөн дээр тавьж:

	— Эд нар чамайг алахаар ярьцгааж байна... Офицер гэж нэг нь хэлчихжээ... Зугтаач... гэж аяархан шивнэчхээд чанга гэгчээр:

	— Ай, толгой эргэчихлээ! гэв.

	Григорий тун хөгжүүн байдалтай ширээ рүү очоод, аяга нэрмэл хөнтөрч:

	— Петро согтчихоо юу? гэж Дарьягаас асуув.

	— Бараг согтчихжээ. Сууж чадахаа болилоо.

	— Наадахыгаа аваад харь гэв.

	Гуйвж найгасан Петрог Дарья эр хүн шиг хүчлэн авч гарлаа. Григорий тэднийг дагалдан гарав.

	— Хаачих нь вэ? Хаачих нь вэ? Юу гэсэн үг билээ! Гарыг чинь үнсье, битгий яваач! гэж согтуу Аникушка, Григорийтой зууралдсанаа Григорийг нүд ирмэн муухай гэгч хармагц гараа сарвагануулаад хажуу тийш найган ойчив.

	Григорий хаалган дээр очоод:

	— Шударга, нөхөд, баяртай! гэж малгайгаараа дохив. Буржгар үст мөрөө хавчилзан бүсээ засаад Григорийн хойноос гарч гадаа үүдэнд Григорийн нүүр өөд гялалзсан догшин нүдээр бүлтэлзэн ширтэж:

	— Чи хаачих нь вэ? гээд Григорийн шинелийн ханцуйнаас зуурав. Григорий зогссон ч үгүй, — Харья гээд буржгартай зууралдсан хэвээр алхлав. Тэгэх зуур: «Та нар намайг амьдаар нь барьж авдаг хол хэвтэнэ» гэж санахаас сэтгэл догдлон баярлах шиг болж билээ.

	Буржгар солгой гараараа Григорийг сугадаж амьсгаадсаар зэрэгцэн алхалж яваад хашааны дэргэд очиж, хоёулаа чангаацалдан зогсов. Хаалга хяхнамагц улаан цэргийн баруун гар ташаагаа тэмтчин бууныхаа хуйг маажлах сонсогдов. Тэрхэн мөчид нүдний нь өмнө цэвдэг санаатны мэс шиг зэвүүн харц гялсхиймэгц Григорий буу сугалж байгаа гарын нь царвууг маш хүчтэй атгаж мушгиад баруун мөрөн дээгүүрээ бөгтрөн, хүнд биеийг нь хэзээ язааны сурамгайгаар сээрэн дунгуй хийж тунтран өргөтөл нөгөө ахлагчийн гар тохойгоороо нажигнан булгарч сунаад өөрөө хэнз хурга шиг сэгсгэр толгойгоороо хунгарт шааж ойчив.

	Григорий бургасан хашааны ёроолоор нуугдан Дон руу хар эрчээрээ гүйж, хөл нь пүрш шиг нахилзан хүрцэг рүү чавхдах мэт орлоо... «Тэр дор харуул л битгий байгаасай...» гэж бодоод агшин зуур босож харахад Аникушкийн хашаа илхэн харагдав. Буу тасхийж сум шүнгэнэв. Дахиад буу тачигнав. Григорий уул уруудаж харанхуй гармаар Дон гатлахаар гүйлээ. Донын яг дунд очтол зэрлэг сум Григорийн хажуухантай, хийтэй мөсөнд тусаж, бутарсан мөсний үлтэрхий үсчээд Григорийн хүзүүг хайрав. Доныг гатлаад эргэж харахад буун дуу, шилбүүрийн сур чавхуурдах мэт тас няс хийсээр байлаа. Григорий мэнд мултарсандаа төдий л их баярлаагүй боловч үзэж өнгөрүүлсэн явдалдаа сэтгэл амарлингуй байгаа нь хачин санагдав. «Чоно нохой хөөж байгаа юм шиг буудаж байгааг нь!» гэж бодсоноо дахин зогсож чагнаад: «Эрж ирэхгүй нь лав. Ой руу орохоос айцгаана... Гарыг нь ч гайгүй сайн эмчилж өгсөн дөө. Муухай хар золиг, казак эрийг улаан гараараа барьж авах ч гайгүй вий!» гэж бодов.

	Өвлийн нуруулдсан өвс рүү очиж жаахан зэвүүцэн туулай шиг баахан тойрч явснаа эзгүй орхисон хуурай бухалд орж унтахаар шийдэв. Оройг онгилж байтал хөл дороос нь усны булга год үсрэн босов. Тэгээд Григорий өмхий хөгц ханхалсан өвсөнд толгойгоороо шурган дагжиж хэвтлээ. Ухаан санаа нь хулжин арилж, «Маргааш морио эмээллээд фронт давж, өөрсдийнхөнтэйгөө нийлдэг юм билүү!» гэж эргэлзэн бодовч яахыгаа шийдэж чадсангүй байсаар таг нойрсов.

	Өглөөгүүр даарч эхэллээ. Өндийж харахад үүр манхайн хаяарч Донын харз шиг тоймгүй гүнзгий хар хөх огторгуйн гүнд үзэгдэх мэт, үүрийн гэгээ манантан дээшилж зах зухаар нь бөхөж байгаа тоо томшгүй олон од ирэлзэн гялтганаж байлаа.

	Фронт өнгөрч, байлдааны өдрүүдийн чимээ холдов. 13 дугаар морьт хорооны пулемётчид явахынхаа урьд өдөр Таврич хийцийн өргөн чарга дээр Моховын граммофоныг4 тавьчхаад гацааны гудамжаар морьдоо усан хулгана болтол удтал давхиулав. Граммофон нь (бүдүүн хоолой руу нь морины туурайгаар үсэрсэн цас орчхоод) паржигнан шуугиад байхлаар эрүүтэй малгай өмссөн Сибирь нутгийн нэг залуу хоолойг нь уйгагүй цэвэрлэж, сийлбэртэй бариулыг пулемётын ар шилний эргүүлдэг бариул шиг сурамгай гэгч мушгиж явлаа. Чарганы хойноос хүүхэд багачуул сүрэг болжмор шиг хошууран хөөж, араас нь чиргүүцэлдэн: «Ах аа, наад шуугиад байгаа юм аа дуугаргаач! Ах аа, дуугаргаач!» гэж бархиралдана. Хүүхдүүдээс азтай хоёр нь пулемётчины өвөр дээр сууж пулемётчин граммофоноо мушгих завсар, хамгийн бага хүүхдийн даарч, баярлах хосолсноос хөлөрсөн нойтон хамрыг бээлийгээрээ сүрхий анхааралтай арчиж явав.

	Усть-Мечеткийн хавьцаа байлдаж байгаа нь сүүлдээ сонсогдож, өмнөд фронтын 8, 9 дүгээр улаан армийн хоол хүнс, зэр зэвсгийг залгуулж яваа хөсгүүд Татарскаар дэмжин хэсэг бусгаар цувна.

	Гурав хоноод байтал зарлага айл айлаар орж цуглаанд очицгоо гэж казакуудад зарлан мэдэгдэв.

	Мелеховынхноос гарахдаа Антип Брехович:

	— Улаантны атаманыг сонгоцгооно! гэж ярив.

	— Бид сонгох юм уу, эсхүл дээрээс авчирч тавих юм уу? гэж Пантелей Прокофьевич сонирхов.

	— Очиж байгаад л болъё...

	Цуглаанд Григорий, Петро хоёр очлоо. Идэр казакууд ч цөм цугларав. Харин өвөгчүүл очсонгүй. Авдеич Брех л ганцаараа оччихсон хэлтэн амтнуудыг цуглуулж байгаад улаан комиссарыг гэртээ яаж байлгасан тухай, өөрийг нь удирдах тушаалд дэвш гэж урьсан тухай урсгаж алдаж байлаа.

	— «Би таныг хуучин цэргийн вахмистр гэж мэдээгүй, мэдсэн бол өвгөн гуай таныг манайхан дуртайяа авч дэвшүүлэх байсан гэж ярив шүү...

	— Ямар тушаалд? Ямар юмны даамал болгох нь вэ? гэж Мишка Кошевой хорыг нь малтав.

	Бусад нь угтаж:

	— Комиссарын түүний даргаар, бөгсийг нь угаалгаж байхаар томилох байх.

	— Сайн угаагаарай!

	— Хо-хо!...

	— Авдеич! Дуулав уу? Цаадах чинь чамаар гал тогооны хөсөгт давстай байцаа сахиулах гэж байгаа юм.

	— Та тэр нарийн учрыг мэдэхгүй байна... Мань эрийг комиссар сурталдаж байх хооронд комиссарын зарлага хөгшнийг нь гөгөж байгаа л даа. Болгоож тавьсан даа. Тэгэхэд Авдеич амаа ангайж, шүлсээ гоожуулчихсан комиссарын яриаг чагнаж суусан байхгүй юу... гэлцэв.

	Авдеич цугларагсад руу мэлрэн ширтсэнээ, шүлсээ залгиад:

	— Сая хамгийн сүүлд хэн дуугарав аа? гэв.

	— Би! гэж улсын араас нэг эр ханхалзав.

	— Ийм нохойн гөлгийг үзсэн үү? гээд Авдеич эргэн тойрны улсыг санал нийлэх болов уу гэж хартал, санал нийлэх амьтан өчнөөн төчнөөн гарч:

	— Өөргүй амьтан гэж би аль эртний хэлдэггүй юү.

	— Эднийх удам судраараа ийм юм чинь.

	— Би нас залуу байсан бол... гээд Авдеичийн хацар моносны үр шиг улайрч, — Залуу байсан бол юу болсныг чамд үзүүлээд өгсөн! Чи ер нь цагаачны шээс байх! Таганрогийн халтар торх! Цагаачны шинхэг!... гэж загнав.

	— Авдеич, чи цаадахтайгаа барилцаад авахаа яагаа вэ? Нусгай жаал чамтай үзэлцэх гээд байна.

	— Авдеич хулчийчихжээ...

	— Их хүчилбэл хүйс нь задарчихна гэж айж байгаа л даа... гэлцэв.

	Ихэрхүү зантай эргэж явсан Авдеичийн хойноос хүмүүс ам амандаа бархиралдав. Цуглаан дээр казакууд олноороо бөөгнөрч Григорий уулзаагүй удсан Мишка Кошевой руу очиж:

	— За, сайн уу? гэв.

	— Мэнд л гэлдэрч явна.

	— Чи хаашаа алга болчихсон бэ? Ямар тугийг нь бараадаж явна даа? гээд Григорий Мишкагийн гарыг атган хөх нүдийг нь ширтэн инээмсэглэв.

	— Мөн дөө! Өвгөн чинь Калачовын фронт дээр гэдрэг татагдсан торгуулийн зуутад байлаа. Яваагүй, байгаагүй газар ч алга! Арай л гэж гэртээ хүрч ирлээ. Фронт дээр байхдаа улаантан руу орчих юу гэтэл хүүхэн болоогүй охиноо хариулсан эх шиг намайг харж цагдаад болж өгсөнгүй. Саяхан Иван Алексеевич нөмрөг нөмөрч, жагсаал маягаар хувцаслачихсан манайхаар ирээд «Винтовоо бэлдэж аваад явъя» гэж байхгүй юу. Би дөнгөж ирээд байсан болохоор: «Ухрах гэж үү дээ?» гэсэн чинь мөрөө хавчиж гайхсан янзтай: «Яв гэж байна. Атаман бие хүн ирүүлжээ. Би тээрэмд ажиллаж байсан болоод тэдний дансанд явдаг юм» гэв. Тэгээд салах ёс гүйцэтгээд явчихлаа. Түүнийг нээрээ л ухарсан юм байх гэж бодож байтал маргааш нь Мцений хороог өнгөрөхөд харах нь ээ мань эр явж байна шүү... Иван Алексеевич! Энэ давхиад ирлээ!

	Иван Алексеевичтэй цуг тээрэмчин Давыдка хүрч ирэв. Ам дүүрэн хиймэл шүдтэй Давыдка Төмөр шүдээ гайхуулах гэсэн мэт ангайтал инээнэ... Иван Алексеевич машины тос ханхалсан бэлцгэр хуруугаараа Григорийн гарыг атгаж хэлээ булталзуулан:

	— Гриша, чи яагаад үлдчихээ вэ? гэж асуув.

	— Харин чи яагаад үлдээ вэ?

	— Би ч яах вэ... Минийх бол өөр хэрэг.

	— Чи офицер цолыг минь хэлж байна уу? Азаа үзэх гэж! Үлдчихсэн... Улаантан золтой л алчихсангүй... Намайг хөөгөөд буудаж эхлэхээр явчихгүй яалаа гэж бодож байлаа. Одоо бас л санаанд орохоо болив гэж Григорий ярив.

	— Юунаас болж муудалцаа вэ? Арван гурав дахь хорооныхон уу?

	— Тэд л Аникушкийнд наргицгаажээ. Намайг офицер гэж нэг нь хэлчихжээ. Петрод гар хүрсэнгүй, харин намайг л... Погоон харчхаад л хэрэг мандсан байх. Нэг буржгарын нь гарыг жаахан зэмдэглэчхээд Донын цаад руу зугтчихсан... Түүнээс болоод өнөөхүүд манайхаар очиж, хамаг юмыг маань хуу хамаад явчхаж билээ. Шалбуур өмд, цамц байдаггүй. Би ч өмссөнтэйгөө хоцорсон.

	— Бид Подтелковоос өмнө улаан цэрэгт л явчихдаг байжээ... Тэгвэл одоо ингэж айж сүрдэж явахгүй сэн гэж Иван Алексеевич инээмсэглээд тамхи ороож эхэллээ.

	Улс амьтан цугларсаар байлаа. Цуглааныг Вешенскээс ирсэн Фомины шадар туслагч, дэд хорунж Лапченков нээж:

	— Суурины нөхөд өө! Манай тойрогт Зөвлөлт засаг тогтлоо. Нутгийн захиргаа байгуулж, гүйцэтгэх захиргааны дарга, орлогч нарыг сонгох хэрэгтэй болоод байна. Нэг асуудал нь энэ. Хоёр дахь нь гэвэл би Тойргийн зөвлөлийн тушаал авчирсан. Тэр бол халуун хүйтэн зэвсгээ хураалга гэсэн товчхон тушаал байгаа юм гэв.

	— Мөн дөө! гэж улсын араас нэг хүн ёгжуурхав. Тэгээд удтал таг чиг болцгоов.

	— Нөхөд өө, иймэрхүү юманд хашхирч орилолдох хэрэггүй! гээд Лапченков босож малгайгаа ширээн дээр тавиад, — Буу зэвсгийг гэр орондоо авч байх хэрэггүй зүйл болохоор хураалга гэж байгаа юм. Зөвлөлийг хамгаалахаар явах хүмүүст бол зэвсэг олгоно. Гурван хоногийн дотор винтовоо авчирцгаа. Тэгсний дараа сонгуульдаа орцгооно. Энэ тушаалыг хүн болгонд танилцуулж, атаманы тамга, гацааны бүх мөнгөн хөрөнгийг хурааж авахыг би захиргааны даргад даалгана гэв.

	— Тэд чинь биднийг барьж үзэг гэж буу зэвсэг олгосон хэрэг үү?...

	Асуулт тавьсан хүнийг үгээ хэлж дуусаагүй байхад бүх хүн түүн рүү эргэж харав. Захар Королев ярьж байлаа.

	— Чи зэвсгээр яах гэсэн юм бэ? гэж Христоня асуулаа.

	— Надад зэвсэг хэрэггүй. Гэхдээ бид улаан армийнхныг тойргоороо дамжуулж гаргахдаа, манай зэвсгийг аваарай гэж ярилцсан зүйл байхгүй.

	— Зүйтэй хө!

	— Фомин цуглаан дээр хэлсэн юм!

	— Сэлмээ өөрсдийнхөө мөнгөөр олж авсан улс!

	— Би Германы дайнаас винтовтойгоо ирсэн байхад одоо хураалга гэдэг чинь юу билээ?

	— Зэвсгээ хураалгахгүй гэж хэлээч!

	— Казакуудын гарыг мухарлах санаатай! Зэвсэггүй би яах юм бэ? Би юугаараа хөл залгаж явах юм бэ? Би зэвсэггүй бол шалдан хүүхэн гэсэн үг.

	— Бидэнд л байж байг! гэлцэв.

	Мишка Кошевой албархаг байдлаар үг хэлэх зөвшөөрөл авч:

	— Нөхөд өө, иймэрхүү яриа чагнаж байх надад хүртэл тун хачин санагдлаа. Манайхан чинь байлдааны байдалтай байна уу? Үгүй юү? гэв.

	— Байлдааны байдалд байгаа юм бол нуршаад байхын хэрэг алгаа. Авчраад л хураалга! Бид Украины слободог эзэлж авахдаа ингэж байгаагүй биз дээ?

	Лапченков малгайгаа илбэн:

	— Энэ гурав хоногийн дотор зэвсгээ хураалгаагүй хүнийг хувьсгалт шүүхэд шилжүүлж, эсэргүү этгээд гэж буудна гэв.

	— Захиргаагаа сонгоцгооё!

	Хүмүүсийн нэр дэвшүүлж, арваад хүнийг нэрлэн хашхиралдав.

	Залуучуудын нэг нь:

	— Авдеичийг гэж бархирав.

	Гэтэл тэр даажигнал амжилт олсонгүй. Хамгийн түрүүнд Иван Алексеевичийг санал нэгтэй сонгов.

	— Цааш нь санал аваад ч яах юм гэж Петро Мелехов санал гаргав.

	Цуглаан даргын орлогчоор Мишка Кошевойг санал хураалгүй сонгохыг дуртайяа зөвшөөрөв.

	Петро, Григорий, Христоня гурвыг гэртээ хүрээгүй явтал замын дунд Аникушка тааралдав. Тэр бээр винтов сумаа эхнэрийнхээ хормогчид боогоод сугавчилчихсан явснаа казакуудыг хармагц эвгүйрхэн хажуугийн мухар гудамж руу бултаж орлоо. Петро Григорийг, Григорий Христоняг харцгаагаад урьдчилан ярилцчихсан мэт гурвуул зэрэг пархийтэл инээд алдав.

	Дорнодын салхи төрөлх тал нутгийн дундуур казак эрчүүл шиг уулгалан давхиж, хотгор нугачаагаар цас шуурч гуу жалга битүүрээд зам харгуй ч мэдэгдэхээ болив. Атар хээрийн амьтай голтой бүгд үхэж хиарсан мэт эргэн тойрон зүг зүгээсээ салхинд долоолгосон мэлгэр цагаан тал цэлийнэ. Хааяа нэг тэртээ дээгүүр яг энэ мэлгэр тал, ван хүний минжин хажлага мэт агь ургасан цагаан цасан орой бүхий булштай насан сацуу өтөлсөн хар хэрээ халин нисэх үзэгдэнэ. Хон хэрээ жигүүрээрээ агаарыг шуугьтал зүсэн, төвөнхөөрөө гиншин гаагалсаар нисэн өнгөрөхөд тэр дуу салхины аясаар алсад түгэн тархаж, шөнийн нам гүмд гэнэт дуугарсан аргил бүрээний дуу мэт аглаг талын дээгүүр хэзээ хойно болтол уйтгартайяа уянгална.

	Гэсэн ч хөр цасны дор атар хээр газар амьдарсаар л байлаа. Мөнгөн цагаан цасанд дарагдаж хөлдөөд долгио шиг булдруутан байгаа тариалангийн газар, намар хагалж борнойдоод одоо тэс хөлдсөн талбай, жаварт цохиулсан өвөлжих будааны соёо нь амьдрах эрмэлзэлт үндсээрээ газрын хөрсөнд шигдэн оржээ. Усан шүүдрийн дуслууд нулимс шиг бөндийлцөн баарцаглаж царцсан тэр торгомсог ногоон соёонууд сэвсгэр хар шороонд багшран наалдаж, газрын хөрсний амьдруулагч хар цусаар хооллон тавдугаар сард аалзны шүлс шиг эрдэнийн чулуун цэнхэр мөсийг цоолж халиуран ногоорохын тулд уран хавар, хурц нарыг хүсэн хүлээж байдаг ажээ. Тэд цагаа хүлээж байгаад босохдоо л нэг босно! Тэр ногоон тариалангийн дотор болжмор өндөглөж, орой дээгүүр нь хаврын чогчиго жиргэх болно. Түүнийг бас нар гийгүүлж салхи бүүвэйлэх ч болно. Боловсорч үр нь багсайсан цулцгар түрүү ширүүн аадар, догшин салхинд үнгэгдэж, халиурах түрүүгээ гудайлган эзнийхээ хадуурт өртөж хяргагдаагүй байсан цагт чилдийсэн том үрээ үтрэмийн талбарт дуулгавартайяа асгах нь лавтай.

	Дон хавийн амьдрал нэлэнхийдээ нууж хааж, хавчигдаж шахагдсан байдалтай болж ёозгүйхэн өдрүүд ирлээ. Хэрэг явдал мандах шахаж хар хэл ам, цуу яриа Донын дээд биеэс авхуулаад Чир, Цуцкан, Хопер, Елан хийгээд казакийн гацаа багширсан их, бага салаа голуудыг дамжин тарав. Үер шиг дайрч өнгөрөөд одоо Донын хажуухантай тогтоод байгаа фронтоосоо онцгой комисс, цэргийн шүүх илүү аюултай гэж ярилцах болов. Өнөө маргаашгүй сууринуудад ирэх гэнэ. Мигулинск. Казанск сууринд ирчхээд цагаантны цэрэгт явж байсан казакуудыг яах ийхийн завдалгүй хилс шийтгэж гэнэ гэж ярьцгаана. Дээд Донынхон фронт хаясныг Цэргийн шүүхийнхэн авч үзэлгүй шууд ял зааж, ганц хоёрхон юм асуучхаад л пулемётоор шүршиж орхиж байна гэнэ. Казанск, Шумилинск сууринд гэм хоргүй өдий төдий казакийн толгой өнхөрсөн мэтээр ярьцгааж ч байлаа... Харин фронтод явж байсан казакууд л... «Худлаа! Офицеруудын зохиосон үлгэр! Кадетууд манийг аль хэзээний Улаан армиар айлгасаар ирсэн юм чинь!» гэж инээлдэж байв.

	Цуурхал ярианд итгэдэг ч хүмүүс байлаа, итгэхгүй ч хүмүүс байв. Үүнээс өмнө гацааныхны аль цуурхдаг байсныг хэлж барах вэ. Цуу яриа аймтгай хулчгар хүмүүсийг дүрвэж зугтаахад хүргэж байлаа. Харин фронт дайрч өнгөрөх үеэр дэр нь халуудаж, дэвсгэр нь хатуудаж, авааль гэргийгээ хүртэл хайрлаж халамжлахаа болиод шөнөжингөө унтдаггүй хүмүүс нэлээд гарчээ.

	Донын цаад руу зугтаах минь яалаа гэж амаа барих хүмүүс хааяа нэг гарч байсан боловч хийсэн үйлийг буцаалтай биш, унагасан нулимсыг түүж авалтай биш гэгч болжээ...

	Татарск гацааны казакууд үдэш болгон гадаа цугларцгаан дуулсан сонссоноо ярилцаж байгаад айл айл дамжин нэрмэл ууцгаадаг байлаа. Гацааны амьдрал чимээ аниргүй гунигтайхан байлаа. Харин мацаг тайлах үед нэгийн зэрэг хуримын чимээ хонхон дуу шиг цуурайтаж, Мишка Кошевой эгчийгээ хадамд өгөв. Түүнд бас хүн амьтан эгдүүцэж:

	— Гэрлэх цагаа олж дээ! Тэсэхгүй л болсон юм байх даа! гэлцэж байв.

	Сонгуулийн маргааш гацааныхан зэвсгээ, хураалгаж, хувьсгалт хорооны байрласан Моховын байшингийн дулаахан үүд, коридорт хураасан буу зэвсгийг овоолов. Петро ч бас өөрийнхөө болоод Григорийн нэжгээд винтов, наган, сэлмийг аваачиж тушаав. Ах дүү хоёр офицер нэг нэг наган үлдээж, зөвхөн Германы дайнаас үлдэж хоцорсон зэвсгийг л хураалгажээ.

	Петро сэтгэл нь тайвширчихсан харилаа. Григорий унтлагын өрөөнд ханцуйгаа тохойндоо хүртэл шуучхаад хоёр винтовын замаг цэвэрлэж, зэвэрснийг нь тосолж суув. Хоёр винтовыг ор налуулан тавьчихсан байхыг Петро хараад:

	— Энэ чинь хаанаас гараад ирэв ээ? гэж мэл гайхаад сахал нь бүр ч унжих шиг болов...

	— Аав намайг эргэхээр Филоново руу очихдоо авчирсан юм гээд Григорий жирвэгэр нүд нь гялалзан бэрсүү болсон гараараа ташаагаа алгадан инээд алдсанаа, гэнэт инээдээ таслан чоно шиг шүдээ ярзайлган:

	— Винтов ч биш!.. Чи мэдэж байна уу? гээд гаднын хүн байгаагүй ч гэсэн шивнэн, — Аав сая л надад хэллээ. Өөрт нь пулемёт ч бий гэнэ гээд инээдээ барив.

	— Худлаа! Хаанаас авсан байдаг билээ? Яах нь вэ?

	— Хөсөгтэй явсан кззакуудаас савтай таргаар авсан гэнэ. Би бодоход хөгшин чөтгөр залж байгаа байх! Мань хүн хулгайлсан байж таарна! Аргалын цох шиг дандаа дааж давахгүй юмыг чирэх гэж зүтгэж байдаг хүн хойно. «Надад пулемёт үтрэмийн саравчинд булаатай бий. Пүршээр нь загасны хэдрэгтэй дэгээ хийж болмоор юм билээ. Би ер нь хөдөлгөөгүй» гэж шивнэж байхгүй юу. «Чи түүгээр яах нь вэ? гэхэд сайхан пүрштэй болохоор нь авмаар санагдаад, хэрэг болж юу магад, төмөр сайтай, үнэ цэнээ алдахгүй эд...» гэж байна шүү.

	Петро уурлаж галын өрөө рүү орж, эцэгтээ омогдох гэтэл Григорий хориглож:

	— Боль доо! Чи үүнийг цэвэрлэж угсралцаад аль. Чи цаадхаасаа юу гэж асуух нь вэ? гэв

	Петро бууны гол төмрийг арчин баахан уухилж сууснаа:

	— Нээрээ ч... хэрэг болж юу магад. Яах вэ байж л байг гэж бодлогошрон хэлэв.

	Тэр өдөр Томилин Иван ирж, Казанск сууринд улсыг буудаж алж байна гэнэ гэж ярив. Тэд пийшингийн хажууд тамхи баагиулан бөөн яриа болцгоож, Петро бодлого болж юмыг хэртэйд эргэцүүлэн бодно гэж байдаггүй хэр нь энэ удаа хөлсөө чийхартал бодов. Томилиныг явсан хойно Петро:

	— Одоохон Рубежин орж Яшка Фоминтой уулзъя байз. Түүнийг гэртээ ирээд байгаа гэж дуулсан. Тойргийн хувьсгалт хороог захирч байгаа хүн чинь ямар ч гэсэн бурхангүй газрын бумба гэсэн үг. Хэрэг биш болбол туслаарай гэж гуйх юм байна гэв.

	Пантелей Прокофьевич алцгар чарганд гүүгээ хөллөж Дарья шинэ нэхий дээл өмсөөд Ильинишнатай баахан шивнэлдсэнээ хоёулаа амбаар луу орж ваадантай юм авчрав.

	— Энэ чинь юу юм бэ? гэж өвгөн асуув.

	Петро юу дуугарсангүй. Харин Ильинишна:

	— Хэрэг болж юу магад гэж би жаахан шар тос хурааж байсан юм сан. Одоо ч тосоор юу хийх юм гэж бодоод Дарьяд өглөө. Фомины авгайд аваачиж өгөг. Цаадах нь Петюшкад тус болж магадгүй гээд уйлагнаж: — Цэрэгт явж явчхаад одоо болсон хойно погооноосоо болоод айж суух ч гэж дээ... гэж үглэв.

	— Хуц, дуугаа тат! гээд Пантелей Прокофьевич эгдүүцэн ташуураа өвс рүү чулуудчихаад Петро руу очиж, — Чи цаадхадаа улаан буудай аваачиж өг гэв.

	— Буудайгаар цусаа хийх юм бэ! гэж Петро уцаарлаад, — Аав та харин Аникушкийнд очиж нэрмэл аваад ир. Улаан буудайгаар яах юм! гэв.

	Пантелей Прокофьевич том домботой нэрмэлийг хормой дороо нууж ирээд:

	— Ёстой нэг золиг шиг сайхан архи юм даа! Яг л Николаевын архи гэж магтав.

	— Зөнөг нохой, чи болсон хойно гударчхаж амжаа биз! гэж Ильинишна аашлахад өвгөн сонсоогүй хүн болж муур шиг анивчин, архинд мэнэрсэн уруулаа ханцуйгаараа шувтарсаар гэр өөдөө идэрхэн эр шиг хазганан одов.

	Петро хөдөлж хашааны хаалгыг зочин хүн шиг онгорхой орхив.

	Петро тэр үедээ яггүй мундагт тооцогдож байсан түнш нөхөртөө бэлэг болгон нэрмэлээс гадна дайны өмнөх үеийн дээлийн даавуу, савхин гутал, нэг фунт үнэтэй навчин цай авч очив. Тэр зүйлсийг Петро Лиска гэдэг газар 28 дугаар хороо галт тэрэгний өртөөг эзэлж вагон агуулахуудыг дээрэмдэх үед олж авсан ажээ.

	Тэгэхэд Петро галт тэрэгнээс эмэгтэй хүний дотуур хувцастай сагс олж аваад фронт дээр эргэж очсон ааваараа гэр лүүгээ явуулсан юм санжээ. Тэгээд ч Дарья нь Наталья, Дуняшка хоёрыг атаархтал урьд хожид үзэгдээгүй дотуур хувцсаар гангалж явдаг болжээ. Гадаадын нимгэн эд нь цаснаас ч цагаан, торгон утсаар эзний нь сүлд, нэрийг хатгаж оёсон, өмдний сүлжмэл тор нь Донын хөөснөөс ч сэвсгэр байжээ. Нөхрийгөө ирсэн шөнө Дарьяг дотуур өмдтэйгөө хэвтэхэд Петро гэрэл унтраахын өмнө дургүйлхсэн маягаар: 

	— Эрэгтэй хүний өмднөөс салахаа байгаа юу? гэж асуусан гэдэг.

	— Дулаахан гоё юм. Бүү мэд, эрэгтэй хүнийх бол уртхан байх сан. Бас тэгээд сүлжмэл тортой... Ийм юмаар эрэгтэйчүүл та нар юу хийх вэ дээ?

	— Язгууртан эрэгтэйчүүд л тортой өмд өмсдөг байх. Би бол үүгээр юу хийх вэ дээ? Өмсөж л бай гээд Петро нойрмоглон биеэ маажиж байжээ.

	Тэр асуудал Петрогийн сонирхлыг төдий л татсангүй. Харин дараагийн хэд хоног эхнэртэйгээ хэвтэхдээ өмдний нь торыг хармагцаа өөрийн эрхгүй хүндэтгэн эвгүйрхэж гар хүрэхээс айгаад Дарьягаас нэг л хөндийдүү байдаг болов. Дотуур өмдтэй хэвтэхэд нь нэг л дасаж өгсөнгүй, гурав дахь шөнө бүр ч уур нь хүрч:

	— Над золигийн өмдөө тайлж хая! Эмэгтэйчүүлийнх биш болохоор та нарт таарахгүй. Чи гэж нэг л хатагтай шиг амьтан хэвтэх юм! Өмдтэй байхлаар чинь нэг л хүнийрхүү санагдаад байна! гэж цухалджээ.

	Петро өглөө Дарьягаас түрүүлж босоод, хөмхий зангидан бүгшүүлсээр нөгөө өмдийг нь өмсөж, бүч, торон угалз, өвдгөө хүртэл цухуйж байгаа үстэй хөлөө баахан ярвалдан харж зогссоноо бөгсөн дээрээ бөнхийж гарсан хуниасыг эргэн толинд харангуутаа хараал тавин нулимаад, баавгай шиг пагдганан халхгар өмдийг шувталж хаятал торны нь угалзанд хөлийн нь эрхий хуруу орооцолдож авдар мөргөж ойчих шахаад бүр ч уурлаж бүчийг тас татаж мултлав.

	— Яаж байна аа? гэж Дарья нойрмоглон асуув.

	Петро гомдсон янзтай юу ч хэлсэнгүй дэмий л шуухинан байн байн нулимна. Тэр өдөр эрэгтэй эмэгтэйнх нь үл мэдэгдэх өмдийг Дарья сүүрс алдан байж авдартаа эвхэж (Тэдний авдарт ямар ч хүүхэн хэрэглэж болохооргүй юм бас нэлээд хэд байлаа) хийв. Тэр төвөгтэй эдүүдээр хожим мээмний даруулга оёх ёстой байжээ. Харин банзлуудыг сайхан засаж, уг нь яах гэж тэгж богинохон хийснийг бүү мэд, жигтэйхэн оодон байсныг заль гаргаж уртасгаад, торон угалзыг доош нь зориуд цухуйлгахын тулд дээр нь юм залгаад Голланд хийцийн тороор шалны шороо хамж явдаг болжээ.

	Одоо нөхөртэйгөө айлд зочлохоор явахдаа гялан цалан болтол гоёж, хурган хамжаартай урт нэхий дээлийн нь доогуур, дотуур цамцны угалзтай тор цухуйж, дээгүүрээ цоо шинэхэн ноосон цамц өмссөн Дарьяг заваан бохир амьтны зэргээс мултран тайжийн зэрэгт дэвшсэн Фомины эхнэр жирийн казак авгай биш, офицерын авгай гэж аргагүй л бодохоор байлаа.

	Петро уруулаа цорвойлгон тургисаар ташуураа савчиж цүдгэр гүүгээ Доныг дагасан халтиргаатай дардан замаар тэжээвэр гахайн шогшоогоор шогшуулав. Рубежинд үдийн хоолноор хүрэв. Фомин ч нээрээ гэртээ байж байлаа. Петрог гэрийн эзэн найрсаг угтаж ширээнээ урин суулгаад эцгийгээ Петрогийн чарга дотроос цан хүүрэг болж, өвсний үртэс наалдсан домбо авчрахад шар сахлаа бавалзуулан инээмсэглэж:

	— Чи чинь нэг тогооны цэрэг найз байж үзэгдэж харагдахгүй гэж бүдүүн хоолойгоор унжруулаад, хэзээний хүүхний хорхойтой хөх нүдээрээ Дарьяг буландан харж сахлаа намбатай гэгч имрэв.

	Яков Ефимыч өөрөө мэдэж байгаа хойно, ангиуд ч явчихлаа. Цагийн байдал ноцтой боллоо...

	— Тэр ч тийм л дээ. Эхнээр! Бидэнд цай, өргөст хэмх, байцаа, Донын хатаасан загас авчирч өгмөөр байсан санж гэв.

	Давчуу жаахан байшинг төөнөтөл халааж, эцэгтэйгээ яг адилхан өргөн самсаа, хөх нүдтэй жаахан хүү, бүсгүй хоёр пийшин дээр тарайлцана. Петро архи балгаж зүрхээ чангалчхаад зорьсон хэргээ ярихаар шийдэж:

	— Чекистүүд ирээд казакуудад гар хүрч байна гэж улс амьтан ярьдаг боллоо гэв.

	— Инзений арван тавдугаар дивизийн шүүх л Вешенскт ирсэн. Тэгээд юу гэж? Чамд ямар хамаа байна?

	— Яалаа гэж, офицерын нэр зүүж явааг минь Яков Ефимыч гуай бэлээхэн мэдэж байгаа шүү дээ. Миний офицер ч дээ, ёстой нэрийн төдий юм.

	— Тэгээд юу гэж?

	Фомин аргагүй л хэргийн эзэн сумын занги шиг байв. Архи балгачихсандаа сагсуу нэрэлхүү нь улам ч хөдөлж, сахлаа илбэн халхайж суугаад тун ихэрхүү байдлаар хүрлийн ажиглана.

	Тэгэхэд нь Петро бантаж хүний царай ширтсэн өнчин өрөөсөн хүүхэд шиг нялганан инээмсэглэж «та» гэж байснаа «чи» болж:

	— Чи бид хоёр цэрэгт ч цуг байлаа. Чи миний тухай муу юм олж хэлж чадахгүй байх. Эсхүл би чамд муу юм хийж байсан удаа бий юү? Ёстой нэг үгүй дээ! Би бол дандаа казакуудын төлөө зүтгэж явсныг тэнгэр бурхан мэднэ! гэв. 

	— Бид мэдэж байна. Петро Пантелеевич, чи санаа зовох хэрэггүй. Бид цөмийг таван хуруу шигээ мэдэж авсан. Чамд гар хүрэхгүй. Харин зарим нэгд нь бид гар хүрнэ. Заримынх нь сээрийг хуга мушгина. Энд ч муухай амьтад олон бий. Үлдчихээд аятайхан заль гаргаж байгаа улс бий. Буу зэвсгээ нуучхаад... Чи чинь ингэхэд зэвсгээ хураалгасан уу? Аа?

	Фомины ярианы өнгө юу юугүй ширүүсмэгц Петро хэсэг зуур сандарч, хамар ам нь улайж барайв.

	Фомин ширээн дээгүүрээ урагш тонгойн:

	— Чи чинь хураалгасан юм уу даа? Юунд дуугарч ядаад байгаа юм бэ? гэж зандрав.

	— Яков Ефимыч минь хураалгалгүй яах вэ. Чи харин... Би ч цайлган сэтгэлтэй хүн шүү.

	— Цайлган юм бий! Бид та нарыг мэднэ... Өөрөө нэг нутгийнх болохоор гээд согтуу нүдээ ирмэж хавтгай шүдтэй цооног амаа ангайлган: — Баян казакуудтай нэг нэг гараараа мэндлэлцээд, нөгөө гартаа хутга барьж байхгүй бол нухаж орхих... нохойнууд байгаа юм! Цайлган сэтгэлтэй хүн байхгүй. Би олон хүний нүүр үзсэн. Урвагчид! Харин чиний хувьд айх явдалгүй, чамд гар хүрэхгүй. Миний үг тугалга гэж мэдээрэй! гэв.

	Дарья ёс дагаж хүйтэн зуушхан идмээр болоод талх боов бараг идсэнгүй. Айлын авгай түүнийг шахаж дайлсаар л байв.

	Петро оройн нарнаар нэлээд найдвар орж сэтгэл нь сэргэж баярлачихсан гэр лүүгээ буцав.

	 

	* * *

	 

	Петрог гаргаж өгчхөөд Пантелей Прокофьевич худ Коршуновынх руугаа явав. Улаантныг ирэхээс өмнө тэднийхээр бас очсон юм санжээ. Тэгэхэд Лукинишна авгай Митькийн замын хүнс хэрэглэл бэлдэж гэр орон ч бөөн хөл болж байжээ. Тэгээд Пантелей Прокофьевич тэднийд тээр дараа болох шиг санагдаад тавтай сууж чадаагүй явчихсан ажээ. Одоо харин мэнд сайныг мэдэж, цөвүүн цагийн зовлонгоо ярилцахаар шийджээ.

	Өвгөн гацааны нөгөө талд гартал нэлээд удаан хазганав. Өтөлж хэд хэдэн шүд нь ойчсон өвгөн Гришака гадаанаа, хишиг өдөр байсан болохоор сүмд очиж мөргөхөөр явж байгаад дайралдав. Үстэй дээлийнхээ энгэрийг ярж, урьд Туркийн дайнд явахдаа шагнуулсан бүх одон медалиа зүүж, хуучин мундирийнхээ босоо зах дээр тод улаан петлиц хадаж, улаан хамжаартай, элбэгдэж шолхойсон шалбуур өмдний түрийг цагаан оймсон дотуур нямбай гэгч хийж, ялгарах тэмдэг бүхий жагсаал цэргийн малгайг чихэндээ тултал дарчихсан явааг хараад Пантелей Прокофьевич гайхширан зогсов.

	— Өвгөн гуай, та ч юу болоо вэ? Та чинь эрүүл байна уу? Иймэрхүү цагт хэн одон медаль, тэмдэг мэмдгээ зүүж байсан юм бэ? гэхэд:

	— Юу гэнэ ээ? гээд өвгөн Гришака алгаа чихэндээ барьж чагнав.

	— Тэмдгээ ав! Одонгоо авч хая! Наадахыг чинь хараад чамайг баривчилна. Зөвлөлт засгийн үед ингэж явж болохгүй. Хуульд нийцэхгүй.

	— Би чинь цагаан хаандаа үнэн голоосоо зүтгэсээр ирсэн харцага шонхор байхгүй юу. Энэ засаг чинь ямар бурхны зарлигаар тогтсон засаг биш. Би засаг ч гэж үзэхгүй. Би Александр хаанд тангараг өргөсөн болохоос биш, энэ муусайн харчуулд өргөсөн биш! гээд өвгөн Гришака мөлцгөр уруулаа хүлхэлзүүлэн сахлынхаа ногоон өнгөрийг арчиж таягаараа гэр лүүгээ чичлэн зааж:

	— Чи Мирон Григорьевичтой уулзах уу? Гэртээ байгаа Митькаг бид явуулчихсан. Түүнийг маань тэнгэрийн сахиус харж явах болтугай! Танай хоёр үлдсэн үү? Юу гэнэ ээ? Яая гэх вэ... Одоогийн казакууд ч ийм л болжээ! Зарлигийн атаманд тангараг өргөчхөөд цэрэг эр дутагдаад ирэхлээр эхнэрээ сахиад үлддэг улс... Натальюшка маань энх тунх биз дээ? гэв.

	— Мэнд, мэнд... Та буцаж хариад одонгоо ав! Одоо үүнийг чинь зүүж болохгүй. Тэнгэр бурхан минь, та чинь солиоров уу?

	— Тонил цаашаа! Аавдаа авгай авахыг заах нь! Яв цаашаа гээд өвгөн Гришака халзлан очтол цаадах нь зам зайлан, эргэн эргэн харж, гайхаш тасран толгой сэгсэрсээр замын хажуугийн цас руу гишгэчхэв.

	Пантелейг очиход, сүүлийн хэд хоног мэдэгдэхүйц турж царай алдсан. Мирон Григорьевич угтан босож:

	— Манай хашир дайчин дайралдав уу? Мөн ч зовлонтой амьтан юм! Үгэнд орох биш. Нөгөө олон тэмдгээ ярайлгаж, тэмдэгтэй малгайгаа тавьчхаад арилсан. Хүчээр авалтай биш. Юу ч ойлгохгүй яг л хүүхэд болчихжээ гэв.

	— Хөгшин хонины насгүй юм тэгж л байг... За цаана чинь манайхан юу болж байна за? Гришаг буруу номтнууд баллах шахлаа гэж дуулсан, үнэн үү? гээд Лукинишна тэдэн рүү ойртон сууж, зовсон янзтай шанаагаа тулан

	— Манайд бүр гай дайрсан... Дөрвөн морийг маань аваад ганц даагатай гүү үлдээсэн. Бүр хоосолж орхисон! гэв.

	Мирон Григорьевич буу шагайж байгаа юм шиг нүдээ онийлгон, шинэ байдалд хор шар нь бадарч байгаа янзтай:

	— Юуны уршгаар аж амьдрал сүйрч байна аа? Хэнээс болов оо? Энэ ад шулмын засгаас л боллоо! Тэр л хамаг хэргийн эзэн болж байна! Цөмийг адил тэгш болгоно гэж болох уу даа? Сүнсийг минь сугаллаа ч гэсэн би зөвшөөрөхгүй! Би чинь эднүүстэй тэгш адилхан болж, гачигдал дутагдлаас гарахын тул бүх насаараа ажиллаж, нуруугаа бөгтийтөл, хөлсөө шавхартал мацсан болж байна уу? Үгүй. Болоогүй! Энэ засаг ч аж ахуйч хүнийг шөрмөсөлнө. Ингэхлээр одоо юуны тулд баяжиж, хэний төлөө ажиллах юм бол? Өнөөдөр жаал зугаа юм цуглуулавч маргааш болоход хамаад аваад явчихна гэж бодохоос гарын тамир барагдах шиг болох юм... Саяхан Мрыхины гацаанаас нэг танил маань ирж уулзлаа... Фронт Донецын хажуухантай ирчихлээ. Тэднийг тэснэ гэж санаж байна уу? Үнэнээ хэлэхэд Донын цаадтай байгаа манайхан л арга чарга хийх ёстой гэж би найдвартай улсдаа ярьж байгаа... гэв.

	Тэгэхэд нь Пантелей Прокофьевич сандарч:

	— Яаж арга чарга хийх юм бэ? гэж ямар учраас бүү мэд шивнэн асуув.

	— Арга чарга гэж үү? Энэ засгийг нударч орхихгүй юу! Тамбовын губернидээ дахиж очтол нь нудрахгүй юу. Тэндээ очоод тэр харчуулыгаа тэгшитгэж л байг. Энэ дайснуудыг устгахын тулд би хамаг хөрөнгөө ганц утас ч үлдээлгүй хамж өгнө. Худ минь, ухаарах цаг болоод байна! Тийм цаг боллоо! Одоо л амжихгүй бол оройтно... Тэндхийн казакууд дээр дороо орцгоож байна гэж танил маань ярилаа. Гагцхүү гар нийлж зэрэг л хөдлөх хэрэгтэй! гээл дуу нь түргэсэж, — Ангиуд нь явчихсан болохоор энд хэчнээн нь үлдсэн гэж санана! Тоотойхон хүмүүс байгаа! Гацаа бүрд ганц ганц дарга... Тэдний толгойг хяргачихад амархан. Харин Вешенскт л. За тэр ч яах вэ... Аяндаа бутраад ирэхлээр нь тасчаад хаяж болно! Манайхан эсэргүүцэх завдалгүй нэгдэнэ... Худ минь, тэр зөв шүү дээ! гэж шивнэв.

	Пантелей Прокофьевич босож үг бүрээ бодон зүрхшээсэн янзтай:

	— Ээ дээ, жаахан л хазгай гишгэвэл гай тарина гэж мэдээрэй! Казакууд гуйвж дайвж байгаа ч гэсэн аль руу татагдахыг бүү мэд. Одоо иймэрхүү юмыг хэн хүнд хамаагүй ярьж болохгүй... Залуучууд бол бүр ч ойлгогдохгүй, нүдгүй улс шиг л болжээ. Зарим нь зугтаж, зарим нь үлдээд байх юм. Амьдрал гэдэг хэцүү болжээ! Амьдрал биш хав харанхуй л юм боллоо гэж ярилаа.

	— Худ минь эргэлзэх явдалгүй! гэж Мирон Григорьевич инээмсэглээд, — Би дэгсдүүлж ярихгүй. Хүмүүс гэдэг чинь хуц нь л хаашаа явбал тэр зүг рүү хошуурч байдаг хонь гэж мэдээрэй. Тэдэнд замыг нь л заагаад өгөх хэрэгтэй! Тэдэнд энэ засгийн учрыг ойлгуулж өгөх хэрэгтэй. Аадаргүй бол аянга хаанаас ниргэх билээ. Босох л хэрэгтэй гэж би казакуудад шууд хэлж байгаа. Бүх харчуулыг дүүжлэх тушаал гарсан гэдэг цуурхал байна. Үүнийг юу гэж ойлговол таарах вэ? гэв.

	Мирон Григорьевичийн батгатай нүүр улайж:

	— Прокофьевич минь, юу болно гэж санана? Буудаж алж эхэллээ гэж улс амьтан ярьцгааж байна... Энэ чинь ямар амьдрал болж байна? Энэ хэдэн жилд хамаг юм яаж сүйрснийг хараач! Хий ч байхгүй, чүдэнз ч байхгүй. Мохов сүүлчийнхээ чихрийг худалдаад дууссан... Тариаланг яана? Урьд хэчнээн их тариа тарьдаг байлаа? Морьдоо ч дууслаа. Минийхийг аваад явчихсан. Бусдынхыг ч бас... мулталж авч цөмөөрөө чадна. Харин хэн тэднийг өсгөж үржүүлэх юм бэ? Урьд манайх намайг залуу байхад наян зургаан адуутай байсан. Санаж байгаа биз дээ? Халимаг адууг гүйцэх хурдан морьдтой ч байлаа. Тэгэхэд нэг сартай зээрд морь манайд байсан. Би түүгээр туулай дайруулдаг байж билээ. Эмээллэж аваад хээр гарч нугачаанаас туулай босгоход зуун алд явуулахгүй дайруулж орхидог сон. Одоо нүдэнд илхэн байна гэж малийтал инээмсэглээд, — Нэг өдөр салхин тээрэм рүү очиж явсан чинь нэг туулай яг над руу харайлгаж явна шүү. Би түүн рүү морио залтал өнөө чинь бултас гэж эргээд уулын уруу зугтаж Доныг гатлаад арилав. Шар тосны сайн өдөр байсан юм сан. Донын цас шуураад халтирч унаад толгойгоо өндийлгөдөг биш. Хэрэг тарьчихлаа гэж үхтлээ айлаа! Эмээлээ мулталж аваад гэр лүүгээ гүйлээ. «Аав аа, унаж явсан морь минь үхчихлээ. Туулай хөөж яваад» гэсэн чинь «Гүйцэв үү?» гэнэ. «Үгүй гэхэд «Хар морио эмээллээд хөө, муу хар золиг!» гэж билээ. Мөн ч сайхан цаг байжээ. Казакийн хүүхдүүд мөн эрх танхи байжээ. Морио үхүүлчхээд харамсахгүй, туулай гүйцэх л чухал байжээ. Морь зуугаад рубль байхад туулай хэдхэн мөнгө байсан үе дээ... Ээ дээ, юу ч гэж хэлэх вэ дээ гэв.

	 

	* * *

	 

	Пантелей Прокофевич худынхаасаа түгшүүр гуньхралд нэгмөсөн нэрвэгдчихсэн гарч, хүний амьдралыг тэс өмнөө хөндлөнгийн юм захирах болжээ гэдгийг сая л гүйцэд ойлгох шиг бодогдов. Урьд аж ахуйгаа додомдож, саадтай уралдаанд сурамгай морийг залах адил аж амьдралаа жолоодож явсан бол одоо харин амьдрал нь хөөс сахарсан агсан морь шиг авч давхиад амыг залах битгий хэл, ойчихгүйг л аргацаан, холбирхой нуруун дээр нь арай ядан тогтож явдаг болжээ.

	Ирээдүйг харанхуй манан бүрхэв. Саяхан Мирон Григорьевич нутагтаа хамгийн баян гэгдэж байсан биз дээ? Гэтэл сүүлийн гурван жилд хүч чадал нь нэгмөсөн шуурчээ. Ажилтнууд тарж, тариалан ес дахин багасаад, үнэ цэнээ алдаж хөлчүүрэн ганхсан мөнгөний нь хойноос морь, үхэр нь хашаанаасаа арилж, хамаг юм нь зүүд зэрэглээ шиг өнгөрлөө. Донын дээгүүр татдаг манан шиг замхран арилав. Ганган хээнцэр талт, сийлбэртэй гандмал эмжээртэй ганцхан байшин л дурсгал болон үлджээ. Коршуновын сахлын буурал нь яггүй эрт тодорч, шанаа руу нь шилжээд халцгай газрын тачир агь шиг оочин цоочин байснаа сүүл сүүлдээ өтгөрч, нэлдээ цагаан хужир шиг буурал болж үсийг нь шахсаар яваад санчиг магнайг нь эзэлж авчээ. Мирон Григорьевичийн бие махбодод нь ч хүртэл хоёр зүйлийн үүсвэр тэмцэлдэж, улбар шаргал цус нь үймж бужигнан, ажилд хөөж, тариа тарь, саравч барьж, багаж хэрэгслээ зас, баяж, хөлж гэж шахаж шаардаад, гэтэл «Баларч үрэгдэх юм чинь баяжихын хэрэг алга!» гуньхрах бодол улам улам ихсэж, түүнийг амарлингуй сэтгэлийн хувхай цагаан өнгөөр будаж байлаа. Хамаг байдаг нь хачин жигтэйхэн болж, гар хуруу нь урьдах шигээ алх хөрөө барьж чадахаа больж ажилд нухлагдаж зэмдэглэгдсэн хар халтар хуруунуудаа сарвалзуулан сав л хийвэл өвдөг дээр нь налайн ойчдог болжээ. Өтлөх өвгөрөх зовлон насны эцсийг ойртуулж, бас газар шороо ч залхуутай санагддаг болов. Хавар болоход сурсан заншилдаа өөрийн эрхгүй автагдан хайр сэтгэлгүй болчихсон эхнэртээ очиж яваа мэт тариалангийн талбай руу очдог болов. Баяжлаа гээд баярлахаа больж, алдлаа ч гээд урьдах шигээ гунихаа больжээ. Улаантан морьдыг нь аваачихад жишим ч үгүй өнгөрчээ. Гэтэл хоёр жилийн өмнө бол ялих шалихгүй юм, үхэр гишгэлчихсэн бухлаас ч болоод эхнэрээ өвсний шороор шорлочих шахаж байжээ. «Коршунов хэтэртлээ цадчихжээ. Буцааж бөөлжиж байна» гэж айл хунарынхан ярилцах болов.

	Пантелей Прокофьевич хазганаж хариад орон дээрээ үг сүггүй хэвтэж аюулхай нь төөнөрөн, дотор нь муухай болоод байхлаар үдэш давстай шийгуа авчирч өгөөч гэж хөгшнөөсөө гуйв. Арай гэж жаахан огтолж идсэнээ, дагжин чичрээд чүү чамай пийшингийн захад очжээ. Өглөөгүүр хижгийн халуунд нэрвэгдэн ухаангүй хэвтэв. Цус чинэрсэн уруул нь омголтож хатаад царай нь шарлаж, нүдний нь цагааныг хөх паалан бүрхэв. Домч эмгэн Дроздиха цусыг ханаж, гарын нь бүдүүн судаснаас хоёр таваг давирхай шиг өтгөн хар цус гоожуулсан боловч ухаан орсонгүй. Царай нь цонхийж хөхрөөд тас хар шүдтэй амаа дарвайтал ангайн амьсгаа авна.

	Нэгдүгээр сарын хуучаар Иван Алексеевич тойргийн хувьсгалт хорооны даргын дуудлагаар Вешенск рүү явав. Тэр оройдоо эргэж ирэх ёстой байсан түүнийг хүмүүс хүлээж байлаа. Мишка Кошевой Моховын хоосон байшингийн эзний нь ажилладаг байсан тасалгаанд хоёр хүний ор шиг ландгар өргөн бичгийн ширээний ард сууж цонхон дээр (Тасалгаа нь ганцхан сандалтай байжээ) Вешенскээс томилогдож ирсэн цагдаа Ольшанов хажуулдан хэвтэнэ. Тэр бээр дув дуугүй тамхи татаж тун чадамгай хол гэгч нулимж, нулимах бүрдээ задгай зуухыг бүрсэн дөрвөлжин шаазанг дэс дараалан онож байв. Цонхоор шөнийн одод гялалзан, жавар жигнэсэн намуун шөнө налайна. Мишка үе үе цонх руу, бас ёотон шиг цагаан цан бүрхсэн модны мөчрийг ширтсээр Степан Астаховыг нэгжсэн тухай протоколд үсэг зурна.

	Байшингийн үүдэнд эсгий гуталтай хүн явах чимээ сонсогдов.

	— Ирлээ гээд Мишка босов. Гэтэл коридорт шал өмнөө хүний хөлийн чимээ, ханиалгах дуу сонсогдоод Григорий Мелехов шинелиэ дангинатал товчилж хөмсөг, сахал нь цантаж даарчихсан орж ирээд:

	— Дулаацахаар ирлээ. Сайн байцгаана уу? гэв.

	— Ор, ор. Гомдлоо ярь.

	— Гомдоод байх юм алга. Жаахан дэмийрэх л гэж ирлээ. Энэ далимд хэлэхэд намайг ажилд битгий явуулж үзээрэй. Морьд маань доголчихсон.

	— Шарнууд чинь яагаа вэ? гэж Мишка ширэв татан харав.

	— Шараар яаж явах юм бэ? Халтиргаатай байхад. 

	Гаднаас шалны хөлдүү банзыг нажигнатал гишгэлсээр нэг хүн айсуй хөлийн чимээ сонсогдож Иван Алексеевич нөмрөг нөмөрч, юүдэнгээ хүүхнүүд шиг эрүүвчилж зангидчихсан орж ирэхэд түүнээс хүйтэн жавар, өвсний ааг, тамхины бохь ханхийв. 

	— Та минь, хөлдчих шахлаа!.. Григорий сайн уу? Чи харанхуй шөнө юу хийж яваа юм бэ?.. Энэ нөмрөгийг ямар чөтгөр нь бодож олсон юм бол. Тор шиг л салхи нэвт үлээх юм!

	Тэгчхээд хувцсаа тайчсанаа нөмрөгөө өлгөлгүй хэвээр малийтал инээж ширээ рүү дөтөлж ирээд ярих хорхой нь хүрсэн янзтай:

	— Даргын барааг ч нэг харав байна. Тасалгаанд нь ороол очсон чинь гар барьж мэндлээд «За нөхөр, суу» гэнэ. Тойргийн дарга шүү дээ! Урьд яадаг байлаа? Хошууч генерал байсан гээч! Түүний өмнө зогсох ёстой байсан байх аа? Манай засаг ч ийм л сайхан даа! Цөмөөрөө адил тэгш гэж ярив. 

	Ширээний хажууд ондолзон байгаа Иван Алексеевичийн баясгалант царай, түүний магтаж ярьсан зүйлийг Григорий ойлгосонгүй. 

	— Алексеев, чи юундаа ингэтлээ баярлаж орхио вэ? гэж Григорий асуув. 

	— Юу «юундаа» гэж? гээд Иван Алексеевич ацтай эрүүгээ татгануулан, — Хүн намайг хүний зэрэгт тооцож байхад баярлахгүй яах билээ! Үе тэнгийн хүн шиг гар бариут суулгаж байх юм... гэв. 

	— Сүүлийн үед генералууд ч тааран цамцтай явах болсон байна билээ... гээд Григорий сахлаа хуруугаараа сөргөн нүдээ анийсхийж: — Нэг генерал хортой харандаагаар зурчихсан погоонтой явахыг би үзсэн. Казакуудтай бас л гар барьж байна билээ... гэв. 

	— Генералууд хэрэгцээ болохоор барьдаг. Харин эднүүс угийн тийм улс. Ялгаатай байгаа биз дээ?

	— Ялгаа алга! гэж Григорий толгой сэгсрэв. 

	— Чинийхээр бол засаг ч гэсэн адилхан байх нь ээ! Тэгвэл бид юуны төлөө байлдлаа? Чи ингэхэд юуны төлөө байлдсан хүн бэ? Генералуудын төлөө юу? Гэтэл «Адилхан» гэж яриад байх. 

	— Би генералуудын төлөө биш, өөрийнхөө төлөө байлдсан. Чин үнэнээ хэлэхэд аль алин нь миний санаанд таарах иш. 

	— Хэн таарах юм бэ?

	— Хэн ч таарахгүй! гэв. 

	Ольшанов тасалгааны нөгөө булан хүртэл нулимаад таашаасан янзтай инээмсэглэв. Түүний санаанд таарах хүн бас алга байгаа бололтой. 

	— Чи урьд ингэж бодож байгаагүй шиг санагдана гэж Мишка Григорийн хорыг малтахад цаадах нь тавлуулсан хүний шинж үзүүлсэнгүй:

	— Чи бид хоёрын аль алин нь, ер нь бид цугаараа өөр өөрөөр бодож явсан л даа.. гэв. 

	Иван Алексеевич, Григорийг явуулчхаад ямар дүнтэй ирсэн тухайгаа, даргатай ярилцсан тухайгаа Мишкад тодорхой ярьж өгье үү гэж бодтол тэдний ярианд сэтгэл нь баахан түгшив. Тэгээд тойргийн төвд очиж сонссон шинэхэн сэтгэгдэлдээ автан цаад наад учрыг гүйцэд ухааралгүй маргаанд оролцож:

	— Григорий, чи манийхаа толгойг эргүүлэх гэж ирсэн байх нь ээ! Яахыгаа өөрөө мэдэхгүй байж гэв. 

	— Нээрээ л мэдэхээ болиод байна гэж Григорий үнэнээ хэлэв. 

	— Чи энэ засгийг юугаар нь муучлах юм бэ?

	— Чи юу л гээд түүний төлөө сүйд болоод байгаа юм бэ? Чи хэдийд нь ингэж улаарч орхио вэ?

	— Энэ тухай чи бид хоёр яриад яах вэ. Одоо ямар л байвал түүнтэй нь л ярь. Ойлгов уу? Засгийн талаар ч гэсэн ярих явдалгүй. Түүнийг би даргалж байгаа болохоор чамтай энд зөрөлдөх нь эвгүй байна. 

	— За ер нь больцгооё. Явах цаг ч боллоо. Би хөсгийн тухай ярихаар ирсэн юм. Харин чиний засгийн тухайд гэвэл ямар ч байсан өөдгүй засаг. Энэ засаг манай казакуудад юу өгч гийгүүлж байгаа юм бэ? Үүнийг л надад хэлээд аль. Үүгээр яриагаа дуусгая. 

	— Ямар казакуудад? Казакууд ч бас янз бүр шүү. 

	— Энэ байгаа бүх казак. 

	— Эрх чөлөө эрх дарх... чи байз хөө! Чи нэг л... гэхэд Григорий түүний үгийг таслан:

	— Арван долоон онд мөн л ингэж ярьцгаадаг байсан. Одоо бол шал өмнөө бодох цаг болоод байна! Газар өгч байна уу? Эрх дураар нь байлгаж байна уу? Тэгшитгэж байна уу?... Манайхны газар ч гэж хахаж үхэхээр байна. Үүнээс илүү эрх дураар нь байлгах хэрэг алга. Үүнээс дэндвэл гадаа бие биеэ хядаж орхих вий. Атаманыг өөрсдөө сонгодог байсан бол одоо нэр цохоод суулгачихдаг болжээ. Гарыг чинь барьж баярлуулсан тэр хүнийг хэн сонгосон юм бэ? Энэ засаг казакуудыг сүйрүүлэхээс өөр юм заяахгүй! Казакуудад харчуулын засаг хэрэггүй. Гэвч бидэнд генералууд ч хэрэггүй. Коммунист ч гэсэн, генерал ч гэсэн ав адилхан дөнгө гэсэн үг! гэв. 

	— Баян казакуудад хэрэггүй байж болно. Харин бусдад нь хэрэгтэй юү? Тэнэг хар толгой! Энэ гацаанд гуравхан баячуул, бусад нь ядуучуул байна. Бас ажилчдыг яах вэ? Үгүй, бид чамтай иймэрхүү маягаар ярилцаж чадашгүй! Баячуул өег сайн хоолоо өлсгөлөн улстай хуваалцаг. Өгөхгүй бол нь мулт татаж авна! Ноёрхохоо болиг! Г азар нутгийг дээрэмдчихээд... 

	— Дээрэмдсэн биш, эр чадлаараа байлдаж авсан юм! Элэнц хуланц маань цусаараа чийглэж өгсөн учраас ч манай хар шороот хөрсний ургац сайн байдаг. 

	— Тэглээ ч гэсэн гачигдаж дутагдахад хуваалцах л хэрэгтэй. Тэгшитгэвэл тэгшитгэсэн шиг тэгшитгэнэ! Харин чи л гэж замаа алдчихсан амьтан салхины аяс дагаад салхин сэнс шиг эргэж байх юм. Чам шиг улс л амьдралыг булингартуулж байна!

	— Чи байз, битгий загнаад бай! Сэтгэлдээ зангирч горойсон юмыг хэлье юү гэж би хуучин найзын хувьд та нартаа ирсэн юм. Чи тэгшитгэнэ гэж байна... Энэ үгээр чинь большевикууд мунхаг ардуудын толгойг эргүүлчихлээ. Сайхан үгээр илбэдэж байгаад хүмүүсийг загас шиг урхидаж байна! Гэтэл нөгөө тэгшитгэл нь хааччихсан бэ? Улаан армийг аваад үз. Гацаагаар ямаршуу янзтай өнгөрлөө! Салааны дарга нь хром өмсчихсөн, «Ванька» нь даавуу ороолттой явж байсан. Комиссарууд нь өмд цамцгүй нэл шир болчихсон байхад бусдад нь шаахай хийх юм олддоггүй юм байна. Эдийн засгийн нас нь ч ашгүй гүйцлээ. Бэхэжвэл шитгэл нь хаачих байсан бол?... «Цөмөөрөө адил тэгш болцгооно. Дарга, цэргүүдийн цалин ч адилхан болно!... гэж байгаад фронт дээр ярьдаг байсан. Байдаггүй! Шал худлаа. Ноёд нь муу байвал новшноос дэвшсэн амьтад ноёдоос зуу дахин дор байж Таарна! Ямар ч погоонтой офицер байлаа сангийн хэрэглэлээс салчихвал ямар офицер байх юм бэ? Тэрийгээд үх гэсэн үг. Түүнээс дор юм гэж байхгүй байх аа! Тэр чинь боловсролоор казакуудтай адилхан, мөн л үхрийн сүүл мушгихаас өөр юм сураагүй улс хойно. Хүмүүсийн дунд очмогцоо эрх мэдэлдээ эрэмшиж мансуураад өөрөө л дээр нь гарч байвал өрөөл бусдын арьсыг хуулахаас буцахгүй улс гэхэд Иван Алексеевич:

	— Хэлж байгаа чинь эсэргүү үг байна! гэж хүйтэн авиртай хэлсэн боловч Григорийн өөдөөс л эгцлэн харалгүй, — Чи намайг өөрийнхөө замаар оруулж чадахгүй, би ч чамайг ятгахгүй. Чамтай нүүр учраагүй уджээ. Чи ч шал өмнөө болчихжээ. Чи бол зөвлөлт засгийн дайсан! гэв. 

	— Би чамайг ингэж хэлнэ гэж огт санаагүй... Энэ засгийн төлөө гэж бодож байсан минь эсэргүү болж байна уу? Кадет болж таарах нь ээ?

	Иван Алексеевич, Ольшановын боодолтой тамхийг аваад нэлээд зөөлөрсөн янзтай:

	— Чамайг итгүүлж би яаж чадах вэ дээ? Үүнийг чинь хүмүүс өөрсдийн ухаанаар, сэтгэл зүрхээрээ ойлгодог юм! Би бичиг үсэг муутай, мунхаг мулгуу болохоор ам хэлээр итгүүлж чадахгүй байгаа байх. Би ер нь олон юмыг үзэж тэмтэрч баймааж нь сая ойлгож авч байна... гэв. 

	— Больцгоо! гэж Мишка уцаарлан зандрав. 

	Гүйцэтгэх хорооноос цугтаа гарцгаав. Григорий юу ч дуугарсангүй. Таг дуугүй байдалд эвгүйрхсэн Иван Алексеевич өөрөө амьдралыг Григорийгоос тэс өөрөөр үздэг болохоор өрөөл бусдын төөрөлдөж байгааг зөвтгөсөнгүй. Тэгээд салж явахдаа:

	— Чи иймэрхүү бодлоо цааш нь битгий яриарай. Яриад байвал хэдийгээр чи бид хоёр танил, Петро манайхантай сүлбээтэй ч гэсэн би чамайг эсэргүүцэх арга олно гэж мэдээрэй! Угийн гуйвж байгаа казакуудыг улам үймүүлэх хэрэггүй. Чи бас бидний замд битгий саад болоод бай. Няц гишгэж орхино вий!... Баяртай! гэв. 

	Григорий алхаж болохгүй босгыг алхах шиг санагдаж, тодорхой биш байсан юм нь жигтэйхэн тодорхой болов. Үнэндээ Григорий сүүлийн хэдэн хоног цээжинд нь багтаж ядан бөөгнөрч байсан санаа бодлоо ууртаа болоод гаргачихсан хэрэг байжээ. Тэгээд бас хоёр чиглэлийн тэмцлийг ижил үгүйсгэдэг атлаа тэр тэмцлийн амсар дээр тулж очсондоо яггүй зэвүүцэн бухимдаж байжээ. 

	Мишка, Иван Алексеевичтэй цуг явав. Иван Алексеевич тойргийн даргатай уулзсанаа дахин ярьж эхэлсэн боловч ярианы өнгө, ач холбогдол нь нэлээд суларчихсан шиг санагдлаа. Түрүүчийнхээ хөгжүүн байдалд эгж орох гэж оролдоод чадсангүй. Хөгжүүн баясгалантай явж, сэнгэнэсэн жавартай агаарыг сорон амьсгалахад нэг л юм саад болоод байх шиг санагдав. Григорий саад болж яриа, үүсгэснийг санаад хорсон занаж:

	— Гришка шиг улс зодоон хийхэд амьтны хөлд саад болж байдаг. Булай амьтан! Эрэг өөд гарч «чадаагүй, хий л харзанд унасан үхрийн баас шиг хөвж яваа юм! Дахиад ирвэл би хөөж гаргана! Харин ухуулга хийж эхэлбэл бид суух байрыг нь олгоод өгнө.. ! Ингэхэд, Мишка чи юу гэж бодож байна? Ажил явдал юу болж байна? гэв. 

	Тэс өмнөө, өөрийнхөө тухай юм бодож явсан Мишка юу ч хэлэлгүй хий л хараал тавив. 

	Саахалт айлын хэр яваад Мишка, Иван Алексеевич руу эргэж хүүхэнцэр бумбагар уруулаа жуумалзуулан инээмсэглэж:

	— Алексеевич гуай, улс төрийн бодлого гэдэг булай хэрцгий золиг юм! Нэг юм ярья гээд хазгай хэлчихвэл хамаг юмаа баллачих. Сая харахгүй юу, Гришкатай ярьж эхэлтэл... бид хоёр бага байхдаа сургуульд хамт суралцаж, охидын хойноос гүйдэг байсан. Ахаас минь өөрцгүй байдаг сан... Гэтэл сая ихэрхэж эхлэхлээр уур хүрсэн гэдэг, зүрх дэлбэрчих шахаж, шийгуа шиг л юм цээж дүүрэн оволзож байлаа. Ёстой аймаар юм байна! Хамгийн хайртай юмыг маань мултлаад авчих гэж байгаа юм шиг. Намайг дээрэмдэж байгаа ч юм шиг! Ер нь яриандаа болоод хутгалалцаж ч болох юм байна. Энэ дайнд ч хадам төрхөм, ах дүүгийн ёс алга болжээ. Хэрэг буруудсан бол тонил гэдэг болжээ! гээд дуу нь жигтэйхэн гомдсон янзтай чичрэгнэн, — Үерхдэг охидоо булаалгаж байхдаа би ганц ч удаа уурлаж байгаагүй. Мөн ч юмаа үзэж явна аа! гэв. 

	Орсон цас газар хүрэлгүй хайлж, үд дунд ганганы хунгар гулсан нурах чимээ аяархан сонсогдож. Донын тэртээх ой шуугина. Царс мод гэсэж, барайж харлаад модны мөчрөөс унах дуслууд цасыг нэвт цоолж, хагдарсан өвстэй хучлагадаа дулаацаж байгаа газрын хөрсөнд уусна. Хаврын дуниарсан дулаан урь орж цэцэрлэг дотор интоорын ааг ханхална. Донын мөс цоохортоод эрэг хавиараа хайлж, цоолгоны тунгалаг ногоон ус эргэн тойрныхоо мөсөн дээгүүр хальж байлаа. 

	Дон руу их бууны сум тээж яваа хөсөг Татарск гацаанд тэрэг уналга солих ёстой байв. Хөсөг дагалдаж яваа улаан цэргүүд нь ширүүхэн залуучуул байжээ. Тэдний ахлах нь: «Хамт суугаад байхгүй бол нэг мэдэхэд зугтаад алга болчих вий» гэж хэлээд Иван Алексеевичийг сахиж байхаар үлдэж, бусад нь уналга олж авахаар явцгаав. Тус бүр хошоод морьтой дөчин долоон хөсөг олох ёстой байжээ. Емельян нь Мелеховынд очиж:

	— Боковск сууринд сум хүргэх хөсөг гарга! гэв

	— Морьд улдчихсан. Ганц түүгээрээ би өчигдөр шархтнуудыг Вешенск хүргэж өгсөн гэж Петро үглэв. 

	Емельян юу ч дуугарсангүй, жүчээ рүү очтол Петро хойноос нь толгой нүцгэн гүйж очоод:

	— Хүүш, хүлээж бай.. Дэмий юм биш үү? гэв. 

	— Чи тэнэглэхээ болих уу? гэж Емельян Петро руу ууртай гэгч эргэж харснаа, — Хөл нь яасан морьдыг чинь хармаар санагдаад байна. Үе мөчийг нь зориуд алхаар цохиж орхисон юм биш биз? Чи битгий намайг маллах гээд байгаарай! Би бол чиний харсан адууны хомоолоос ч олон морь эдэлж явсан хүн шүү. Одоохон гаргаад хөллө! Морио хөллөдөг сөн үү, үхрээ хөллөдөг сөн үү, хамаа алга гэв. 

	Хөсөгтэй цуг Григорий явахаар болж, хөдлөхийнхөө өмнөхөн галын өрөөнд гүйж ороод хүүхдүүдээ үнсэх зуур:

	— Боов авчирна. Та хоёр битгий дүрсгүйтээрэй. Ээжийнхээ үгэнд орж байгаарай гэснээ Петрод хандан, — Та нар надад санаа зовох явдалгүй. Би холдохгүй. Боковскоос нааш явуулах гэвэл үхрээ орхичхоод буцаж ирнэ. Харин би гацаандаа ирэхгүй байх. Сингинд очиж эгчийнд жаахан байна... Петро, чи эргэж очоорой. Энд хүлээж суухад нэг л айдас хүрээд байна. За сайн сууцгааж байгаарай! Наташка, битгий уйтгарлаарай! гээд мишилзэн инээмсэглэв. 

	Хүнсний агуулах болгосон Моховын дэлгүүрийн хажуугаас хайрцагтай сумнууд ачаад хөдөлцгөөв. 

	Толгой дээгүүрээ нэхий дээл нөмөрч чарга дээр хажуулдаж хэвтсэн Григорий үхрийн жигдхэн алхаанд зайлагдан нөгөө л бодолдоо автагдаж: «Эднүүс сайн сайхан амьдарцгаах гэж байлдацгааж байдаг. Гэтэл бид сайхан амьдралынхаа төлөө байлдаад ирчихсэн байдаг. Амьдралд үнэн юм гэж огт алга. Аль дийлсэн нь дийлэгдсэнийгээ сорж идэж байдаг юм шиг байна... Тэгэхэд чи гэдэг амьтан үнэнийг олох гэж тэнэглэж явжээ. Сэтгэл санаагаар гуньж, харсан зүг рүүгээ гуйвж дайвж явлаа. Урьд татаарууд Донынхныг гомдоож, газар нутгийг нь эзэлж боолчлох гэж явсан гэдэг. Одоо болоход оросууд бас тэгдэг байжээ. Тэгүүлж ч чадахгүй! Би л хувьд эвлэрч чадахгүй! Тэд чинь надад байтугай бүх казакийн дайсан. Үүнийг одоо казакууд ухаарч ойлгож байна. Фронт хаячхаад ирсэн над шиг улс одоо болоход гасалж байна! Оройтож дээ» гэж бодлоо. 

	Замын хажуугаар явган шарилж сагсайж, намар хагалсан булдруутай газар, эрвэн сэрвэнтэй гуу жалга дайралдаж, цаашлах тутам чаргатай сацуу цасан цагаан тал үргэлжилнэ. Үзүүр нь үл харагдах зам дурайж уйтгар хөдлөн нойр хүргэнэ. 

	Григорий нойрмог дуугаар үхрээ шавдаж, даруулгатай авдрын хажууд хавчганан нойрмоглож, тамхи татан зургаадугаар сарын сайхан ааг ханхалсан хуурай хялгана, ногоон өвсөнд нүүрээ шургуулан хэвтэж явсаар нэг мэдэх нь ээ унтаж орхижээ. Зүүдэнд нь шуугьсан өндөр тариалан дундуур Аксиньятай хамт явж Аксинья нь нялх хүүхэд энхрийлэн тэвэрч, дүрэлзсэн хоёр нүдээр Григорийг шилбэлзэж харна. Григорий зүрхнийхээ цохилт, тариан түрүүний галаг чимээг чагнан тариан шангийн завсраар гайхалтай жигд эгнэж ургасан өвс, манхан хөх огторгуйг ажиглана. Сэтгэлийн хайр нь бадран цэцэглэж, нөгөө шаналгаат янаг хайраараа Аксиньяд дурлаж, юу ч үгүй хоосон зүүд гэдгээ мэдсээр атлаа хамаг биед нь, зүрхний нь түгшилт бүрд янагийн сэтгэл шингэн нэвтэрч байв. Тэгэхэд нь зүүдэндээ баярлаад зүүдээ үнэхээр юм шиг бодож үзлээ. Аксинья таван жилийн өмнөх хэвээр боловч баахан даруу хөндийхөн болчихсон байлаа. Хүзүүгээр нь сагсайж гогцоорон унжсан үс (Түүний нь салхи сэвэлзүүлж байлаа), цагаахан алчуурын нь сэжүүрийг хэзээ ч ингэж тодорхой харж байгаа ажээ. Григорий чарганы донсолгоо, хүмүүсийн дуунаар сэрэв. 

	Олон хөсөг тэрэг өмнөөс зөрөн өнгөрч байлаа. 

	— Нутгийн ханагардуу, юу тээж яваа юм бэ? гэж Григорийн түрүүнд явсан. Бодовсков сөөнгө дуугаар хашхирав. 

	Чарганы ул хяхнаж үхрийн салаа туурайн гишгэлтээр дагтаршмал цас шажигнана. Нөгөө хөсгийнхөн нэлээд таг чиг байснаа нэг нь:

	— Хүүр тээж явна! Хишгээр... гэв. 

	Григорий дээш болж хартал зөрж яваа чарганууд дээр брезент бүтээлэгтэй, саарал шинельтэй хүүрүүд гулдайлцаж, Григорийн чарганы хайс зөрсөн чарганаас ёрдойж гарсан хөлдүү гарыг шүргэхэд цул ширэм шиг ян хийж байв... Григорий санаандгүй буруу харав. 

	Морин хялганын андашгүй нялуун үнэр нойр хүргэж, дутуу хагас мартагдсан урьдын явдлыг санагдуулж зүрх нь үзэж өнгөрүүлсэн хайр сэтгэлийн торгон ирэнд дахин хүрэв. Сэтгэл шимширч, аятайхан догдлоход Григорий дахиад л шаргал хялганыг дэрлэн хэвтэв. Гэвч өнгөрсөн явдлаа дурсан санах тутам зүрх нь бадайрч лугшаад удтал унтуулсангүй. 

	 

	 

	XXII

	 

	Гацааны хувьсгалт хороог тээрэмчин Давыдка, Тимофей Моховын морин жолооч агсан Емельян, гуталчин шар Филька нарын хэдэн хүн тойрч хүрээлэв. Иван Алексеевич гацааныхны холдож хөндийрч байгааг мэдээд өдөр тутмын ажилдаа энэ хүмүүст түшиглэж байв. Өдөр хоног өнгөрөх тутам казакууд хуралд очихоо больж, очивч Давыдка хэдэн хүнтэй айл айлаар гүйж хөөж туусан хойно сая нэг очмоор болдог байв. Очсон нэг нь юу л хэлбэл зөвшөөрчхөөд дүнсийж суудаг болжээ. Хуралд очигсдын олонх нь залуучууд болсон боловч хувьсгалын ажлыг талархах хүн байдаггүй байлаа. Цуглааны талбайд хурал хийхэд цугларагсад хүйтэн царайлж, итгэхгүй зэвүүн харцаар хялайлцаж байхыг хараад Иван Алексеевичийн дотор хүйт оргиж, нүд нь уйдаж, дуу нь олхиогүй сулхан болж байв. Тэгэхэд Филька цухалдаж:

	— Нөхөр Котляров, бид гацааныхнаас хөндийрчихлөө! Улс амьтан үхэр мал, чөтгөр шулам шиг болжээ. Өчигдөр шархтсан улаан цэргүүдийг Вешенск рүү хүргэх хөсөг олохоор явсан чинь явж өгөх ганц ч хүн олдсонгүй. Салж хөндийрчихсөн улстай нэг гэрт байна гэдэг хэцүүеэ, гэж үглэв. 

	— Архидацгааж байгааг нь яана! Ухаан алга! Айл болгон л тогоо нэрж байна гэж Емельян ярианы завсраар оров. 

	Мишка Кошевой л бодсон санаснаа хүнээс нуугаад дув дуугүй өнгөрсөн боловч бас тэссэнгүй, үдэш харьж явахдаа Иван Алексеевичид:

	— Надад винтов өгөөч гэв. 

	— Яах нь вэ?

	— Юу яах нь вэ гэж! Гар мухар явахаас айж байна. Ингэхэд чи юу ч мэдэхгүй байгаа хэрэг үү? Бид зарим нэгийг нь... Григорий Мелехов, өвгөн Болдырев, Матвей Кашулин, Мирон Коршуновыг баривчлах хэрэгтэй гэж бодож байна. Муухай золигууд казакуудыг хатгаж өдөөд, өөрсдийнхнөө Донын цаанаас хүрч ирэхийг хүлээцгээж байна гэв. 

	Мишка Иван Алексеевичийг сугадан урвагар янзтай гар сарвайж:

	— Ээ дээ, мэдэхгүй! Түүж эхэлбэл нэлээд олноор нь түүх хэрэгтэй хүмүүс гуйвж дайваад... зарим нэг нь манийг талархаж байгаа боловч Мирон Григорьевичийн аясыг дагаж байна. Митька нь Донын цаанаас хүрч ирээд хядчихна гэж айцгааж байна гэв. 

	Амьдралын зам эрс эргэж, маргааш нь баячуулаас дайны төлбөр гаргуул гэсэн заавар Вешенскээс ирж, гацаанд дөчин мянган рублийн хяналтын тоо өгөв. Нэг хоногийн дотор хоёр шуудай мөнгө хураасан нь 18 мянга гаруй рубль болов. Цаашид яахыг Иван Алексеевич тойргоос лавлахад: «Төлбөр төлөөгүй хүмүүсийг баривчилж Вешенск рүү хүргүүл» гэсэн заавартай гурван цагдаа ирэв. Дөрвөн өвөгчүүлийг Моховын өвөл алим хадгалдаг байсан зооринд түр хорив. 

	Гацааныхан үүрээ сүйтгүүлсэн зөгийнүүд шиг бужигнав. Коршунов ханш нь буурсан мөнгөө атгачхаад хэрхэвч төлбөр төлөхгүй гэж зүтгэв. Гэвч сайн сайхан амьдралаас хагацах цаг нэгэнт иржээ. Тойргоос орон нутгийг мөрдөн байцаагч, хорин наймдугаар хороонд алба хааж байсан Вешенскийн залуу казак, бас нэг савхин хүрмэн дээгүүрээ нэхий дээл өмссөн хүнтэй хоёул ирэв. Тэд хувьсгалт шүүхийн үнэмлэхээ үзүүлээд Иван Алексеевичийг өрөөнд орж хаалгаа түгжив. Мөрдөн байцаагчийг дагалдан ирсэн мухар толгойтой ахимагжаар хүн эхэлж:

	— Тойргийн дотор үймээн самуун үүсэх шинж ажиглагдаж байна. Үлдэж хоцорсон цагаан гвардийнхан толгой өндийлгөж жирийн хөдөлмөрчин казакуудыг үймүүлж эхэлж байна. Иймд хамгийн горьгүй гэсэн дайсан этгээдийг тусгаарлах нь чухал байна. Бидний эсрэг идэвхтэй тэмцэж байсан бүх офицер, хар лам, атаман, харгис цагдаа, баячуулын нэрсийн жагсаалтыг гаргая. Та мөрдөн байцаагчид туслалц. Наадах чинь зарим нэгийг нь мэднэ гэв. 

	Иван Алексеевич үсээ хуссан шиг цулцгар царайтай байцаагч руу харж хүмүүсийн нэрсийг тоочиж Петр Мелеховын нэрийг хэлэхэд байцаагч толгой сэгсрэн:

	— Энэ чинь манай хүн. Түүнд бүү гар хүрээрэй гэж Фомин гуйж байна билээ. Большевик санаатай хүн. Түүнтэй хорин наймдугаар хороонд цуг байсан юм гэнэ гэв. 

	Нимгэн дэвтрийн шугамтай хуудсан дээр Кошевойн жагсааж бичсэн нэрийн данс бэлхэн болов. 

	Хэдхэн цагийн дараа Моховын ханхгар юм хашаанд баривчлагдсан казакууд цагдаа нараар харгалзуулан түлээн дээр сууцгааж байлаа. Тэд эргэлт оруулах гэр орныхоо хүмүүс, хоол унд тээх хөсөг хүлээж байв. Мирон Григорьевич авсандаа орох гэж байгаа мэт хамаг юмаа шинэчилж, утаадсан оодон нэхий дээл, сөөхий гутал, цоо шинэхэн цагаан оймс өмсчихсөн улсын захад өвгөн Богатырев, Матвей Кашулин хоёртой зэрэгцэн сууна. Авдеич Брех орж гарах газраа олж ядан, алим шиг минчийж улайчихсан нүүрийнхээ хөлсийг ханцуйгаараа шувтарч, дэмий л нэг үе худаг руу өнгийж, нэг үе газар хэвтсэн зомгол түүж, байшингийн үүд хашааны хаалганы хооронд өөдөө сөөргөө хөлхөнө. 

	Бусад нь дув дуугүй тонгойлцон таягаараа цасан дээр юм зурна. Эхнэр хүүхнүүд амьсгаадан гүйлдэж ирээд, баривчлагдагсдад боодолтой савтай юм өгч шивэр авир ярилцана. Бүлцийтлээ уйлсан Лукинишна өвгөнийхөө дээлийг товчилж, хүүхэн хүний цагаан алчуураар захыг боож өгөөд үнсэнд дарагдсан цог шиг сүр сүлд нь буурсан нүдийг нь ширтэн:

	— Григорьич, чи сэтгэлээр битгий уна! Гайгүй өнгөрөх байлгүй. Чи яагаад, ингэж урвайж орхив доо? Тэнгэр бурхан минь!... гэж үглээд ам нь мурилзаад уйлах шахсан боловч биеэ барьж уруулаа жимийн, — Эргэж очно... Гринкий аваачна. Чи муу охиноо л санаад байх шиг байна.. гэж шивнэв. 

	— Хөсөг ирлээ! Юмаа тавьцгаа, хөдөлье! Хүүхнүүд уйлж унжаад байх явдалгүй, зайлцгаа! гэж хашааны хаалгаар цагдаа зандрав. 

	Лукинишна амьдралдаа анх удаа Мирон Григорьевичийг шар үстэй гарыг үнсээд хоцров. 

	Үхэр хөллөсөн чарганууд талбай дундуур гарч Дон руу алгуурхан хөдлөв. 

	Баривчлагдсан найман хүнийг хоёр цагдаа дагажээ. Авдеич сөөхий гутлынхаа оосрыг засан хоцорсноо идэрхэн шиг бусдынхаа хойноос гуйв. Матвей Кашулин хүүтэйгээ зэрэгцэн алхалж, Майданников, Королев хоёр явуут тамхи баагиулж, Мирон Григорьевич чарганы түрийвчнээс барсаар гэлдэрнэ. Хүмүүсийн хамгийн сүүлд тэвхгэр том өвгөн Богатырев майжганаж, өмнийн салхинд бавгар цагаан сахал нь гэдрэгээ хийсэж мөрөн дээгүүрээ эгэлдрэглэсэн ороолтын нь цацаг салахын ёс гүйцэтгэх мэт хойшоо дэрвэлзэнэ. 

	Хоёрдугаар сарын энэ бүрхэг нэгэн өдөр сонин хачин явдал бишгүйдээ болов. 

	Сүүлийн үес тойргоос албаны улс зөндөө ирдэг болсон болохоор гацааныхан тэр болгоныг анзаарахаа больжээ. Морин жолоочийн хажууд нэг хүн хавчийсхийн суучихсан хос морьтой чарга талбайд орж ирэхийг хэн ч сонирхсонгүй. Чарга Моховын байшингийн хажууд зогсож, яаралгүй хөдөлгөөнтэй ахимагдуу байрын хүн бууж морин цэргийн урт шинель дээгүүрээ бүсэлсэн цэрэг суран бүсээ засаад казак улаан малгайгаа сөхөж модон хуйтай маузер буугаа баруун гараараа дарсаар довжоо өөд яаралгүй өгсөв. 

	Хувьсгалт хороонд Иван Алексеевич хоёр цагдаатай гурвуул сууж байв. Ирүүлийн хүн хаалга тогшилгүй ормогцоо бууралтсан богино сахлаа имрэн аргилдуу дуугаар:

	— Даргатай уулзъя гэв. 

	Иван Алексеевич орж ирсэн хүнийг дүрэлгэр нүдээ шувуу шиг цавчлан байж хараад ухасхийн босох гэснээ чадсангүй, дэмий л загас шиг амаа ангайн түшлэгийнхээ шалбархай бариулыг атгав. Өтөлж өөрчлөгдсөн Штокман, Иван Алексеевичийг эв хавгүй казак гурван тал улаан малгайнхаа саравч доогуур сөрмөгөр харцаар таньж ядан шагайж харснаа гэнэт давхийн мишээж нүдний нь булангаас буурал санчиг руу нь иржгэр үрчлээс цацран дурайв. Босож амжаагүй Иван Алексеевич руу гүйн очиж тэврээд нойтон сахлаа наалдуулан үнсэв. 

	— Би мэджээ! Амьд л гарсан бол Татарск гацааны дарга болно гэж бодож явсан юм! гэв. 

	— Осин Давыдыч, намайг алгадаач!... Энэ муу нохойн гөлгийг алгадаад өгөөч! Би нүдэндээ итгэхгүй байна) гэж Иван Алексеевич баярлаж чичиргэнэсэн хоолойгоор дуу алдаад, гүжирмэг хүрэн бор нүүр лүү нь хэлхээ нулимс савиран бөмбөрөхөд цагдаа нар хүртэл эвгүйрхэн нүд буруулав. 

	Штокман инээмсэглэн Иван Алексеевичийн гараас өөрийн гарыг аяархан мулталж аваад:

	— Чи бод л доо! Танайх чинь суух сандалгүй юм уу даа? гэв. 

	— Май энэ сандалд суу!... Чи минь хаанаас гараад ирэв ээ? Яриач!

	— Би армийн улс төрийн хэлтэстэй хамт ирсэн. Чи чинь миний үнэн мөнд үнэмшиж чадахгүй байна уу даа? Хачин эр шүү! гээд Штокман инээмсэглэн Иван Алексеевичийн өвдгийг алгадаж:

	— Цайз минь, гайхаж цөхөөд байх юм алга. Эндээс баривчлагдаж хүргэгдсэний хойно шийтгэгдэж цөллөгт байсаар хувьсгалтай золголоо. Нөхөдтэйгөө улаан гвардийн отряд байгуулж Дутов, Колчак хоёртой тулалдлаа. Тэнд мөн ч хөгжилтэй юм боллоо. Тэднийг бид Урал давуулаад хөөчихсөнийг бэлээхэн чи мэдэж байгаа биз дээ? Ингэчхээд би танай фронтод томилогдож ирдэг байна. Урьд энд сууж байсан, ер нь ч газар нутгийн байдлыг мэдэхээр нь гэж наймдугаар армийн улс төрийн хэлтэс намайг танай тойрогт ажиллуулахаар томилов. Вешенскт очиж Хувьсгалт хороон дээр улс амьтантай ярилцаад юуны өмнө Татарск гацаа руу ирье гэж шийдлээ. Хэсэг зуур, ажиллаж, ажил явдал зохиоход нь туслалцаж байгаад буцъя гэж бодлоо. Эртний найз мартагддаггүй, харж байгаа биз дээ?. За энэ тухай бид дараа ярилцъя. Харин одоо чиний тухай, ажил байдлын тухай ярилцъя. Чи намайг хүмүүстэйгээ, эндэх байдалтайгаа танилцуул. Гацаанд үүр бий юү? Чамтай ямар улс ажиллаж байна вэ? Амьд мэнд гарснаас хэн хэн байна вэ? За хө, нөхөд... даргатай би нэг жаахан яримаар байна. Ай золиг гэж! Гацаанд ирмэгцээ л хуучин шигээ саначих юм... Тэр үеийг бодвол одоо зав чөлөө муу болжээ... За яриад бай! гэв. 

	Гурван цагийн дараа Мишка Кошевой, Иван Алексеевич хоёр Штокманыг урьд сууж агсан далиу Лукешкагийнд хүргэж өгөхөөр гарц хүрэн сайр асгасан замаар алхацгаав. Штокманыг одоохон мултраад зүүд зэрэглээ шиг замхран алга болчих бий гэж айсан мэт Мишка байн байн ханцуйнаас нь барина. 

	Лукешка нэг байранд сууж агсан хуучин танилдаа ногоотой шөл хийж, авдрын ёроолд олон жил хадгалж сиймийчихсэн ёотонгийн хэлтэрхийг хүртэл гаргаж дайлав. 

	Штокман интоорын навчаар хандалсан цай уугаад модон ханзан дээр хэвтэж, нөгөө хоёрын ээдрэлдсэн яриаг чагнан ярианы завсраар энэ тэрийг асууж, тамхиныхаа соруулыг хэмлэсээр байгаад үүр хаяарахын өмнөхөн тамхиа хар хиртэй ямбуу цамц дээр унагачхаад таг нойрсов. Харин Иван Алексеевич арваад минут хэртэй ярьсаар байснаа юу асуухад нь Штокман пажигнатал хурхирч байхлаар унтчихсаныг сая мэдэж хоолой сэрвэгэнүүлсэн ханиадаа минчийж улайтлаа барьж, сэмээрхэн алхалсаар гарав. 

	Мишка гадаа гармагцаа гижигдүүлсэн хүн шиг чимээгүйхэн ангалзан инээмсэглэж:

	— Унтчихав уу? гэв. 

	 

	* * *

	 

	Баривчлагдагсдыг Вешенскт хүргэж аваачсан Ольшанов замын унаагаар шөнө дундын алдад буцаж ирээд Иван Алексеевичийн унтаж агсан тасалгааны цонхыг удтал балбаж байж сэрээв. 

	Нойрмоглож пэнсийчихсэн Иван Алексеевич:

	— Чи юү гээ вэ? Юу гэж ирээ вэ? Бичиг ирээ юү? гэсээр гарч ирэв. 

	Ольшанов ташуураа гозолзуулан:

	— Нөгөөдүүлийг чинь буудчихсан гэв. 

	— Битгий залаад бай, муухай золиг!

	— Биднийг аваачаад өгмөгц тэр дор нь байцаагаад, гэгээ тасраагүй байхад нарс руу аваачаад... Би өөрөө харсан гэв. 

	Иван Алексеевич санд мэнд эсгий гутлаа углаж хувцаслаад Штокман руу гүйв. 

	— Өнөөдөр бидний хүргүүлсэн улсыг Вешенскт буудчихаж гэнэ! Шоронд хийх байх гэж бодсон минь харин... Ингээд байвал бид юу ч хийж чадахгүй! Осип Давыдыч гуай, ард түмэн биднээс хөндийрчихнө шүү дээ. Энэ ч нэг л биш дээ. Хүмүүсийг устгах хэрэг юу байна? Одоо яах вэ? гээд Штокманыг өөр шиг нь уг явдалд хирдхийж, хойчийн нь хар уршгаас айх байх гэж хүлээж суутал Штокман цамцаа яаралгүй өмсчхөөд:

	— Чи битгий орилоод бай. Айлын авгайг сэрээчих нь... гэв. 

	Тэгээд хувцаслаж, тамхи асааж, тэр долоон хүнийг баривчилсан шалтгааныг дахин яриулсны дараа хүйтэвтэр дуугаар:

	— Чи нэг зүйлийг тун баттай сайн мэдэж ав! Фронт биднээс зуу гаруйхан мод газар байна. Казакийн дийлэнх нь бидний эсрэг хандчихаад байна. Энэ явдал хөдөлмөрчин казакуудын дунд танайхны нударган баячуул, нударган казакууд, өөрөөр хэлбэл, атаман мэтийн бас бус томчуул маш их нөлөөтэй байгаагаас болж байна. Яагаад гэвэл үүнийг чи бас ойлгосон байх ёстой. Казакууд гэдэг чинь тусгай цэрэгжсэн давхраа байгаа юм. Хаант засаг тэднийг эрх тушаал, «эцэг болсон дарга» нарынхаа хойноос амь тавьдаг болгочихсон юм. Үүний тухай цэргүүдийн дуунд хүртэл юу гэж байдаг сан билээ? «Эцэг болсон чарга нар юу л гэж тушаавал бид заасан газар луу нь явж, цавчиж, хатгаж, цохилдоно» гэж байдаг биз? Тийм байх аа? Тэр дээ! Гэтэл тэр эцэг болсон дарга нар нь өөрсдөө ажилчдын жагсаалыг тарааж хөө гэж тушааж байсан. Казакуудын толгойг гурван жилийн турш мунхрууллаа. Багагүй хугацаа шүү! Ийм л байгаа юм. Жишээ нь Рязань губерний нударганаас Донын казак нударганчууд маш их ялгаатай! Рязанийн нударганчуудыг тас хавчсан. Тэд зөвлөлт засгийн өөдөөс дэмий л могой шиг бухимдахаас илүү чадал алга. Гэхдээ тэд сэм далдуур аюул гаргаж болох улс. Тэгвэл Донын нударганчуудыг ямар гэж санана? Эд нар бол зэвсэглэсэн нударганчууд. Аюултай хорт могойнууд. Эд хүчтэй, зөвхөн бухимдаж манийг муучилсан цуурхал дэгдээж, биднийг чиний хэлдгээр Коршунов шиг гүтгэхээр барахгүй, биднийг илэрхий эсэргүүцэх гэж оролдох болно. Тэгэлгүй яах вэ! Винтов бариад биднийг буудаж эхэлнэ. Чамайг ч буудна! Түүгээр ч тогтохгүй, бусад казакуудыг, өөрөөр хэлбэл, дунд хөрөнгөтөн тэр ч байтугай ядуучуудыг уруу татаж элсүүлэхийг хичээж байна. Нударганчууд тэдний гараар манийг нудрах гэж оролдож байна! Ингэхлээр яах ёстой вэ? Бидний эсрэг ажиллагаа нь нэгэнт илэрсэн үү? Илэрсэн! Олон түвэг яриагүй цааш нь харуулах хэрэгтэй! Тийм ч, ийм ч сайн. Хүмүүс байсан гэж өрөвдөж урваганаад байх явдалгүй.. гэж ярив. 

	— Чи юу хэлж байна! Би хаанаас тэднийг өрөвдөх билээ... гээд Иван Алексеевич гар дохиж: — Харин бусад нь биднээс хөндийрчих вий гэж айж байна гэв. 

	Нэл буурал үстэй өвчүүгээ илбэн тайван янзтай агсан Штокман цухалдан уурлаж Иван Алексеевичийн цамц нь захнаас шүүрэн заамдаж татаад хяхнасан бачуу дуугаар

	— Тэдэнд манай ангийн үнэн учрыг ойлгуулбал гуйвж хөндийрөх ёсгүй! Хөдөлмөрч казакуудын зам бидэнтэй нийлэхээс биш, нударганчуудтай нийлэхгүй! Ээ дээ, чи ч дээ!... Нударганчууд бол эдний хөдөлмөрөөр, эдний хүчээр амьдарч байгаа! Тэсийтлээ таргалж байгаа улс!.. Чи ч лойсон амьтан юм! Тэдэнд татагдчихсаныг нь! Чиний бодол санаа ч гэж... Би чамайг болгож тавья! Ийм дүүрчихсэн тархи вий! Ажилчин залуу байж, сэхээтний шүлс гоожуулж байх... Өөдгүй муусайн эсерүүд шиг! Иван, чи сайхан мэдээрэй! гэж загнав. 

	Штокман тэр дорхноо Иван Алексеевичийн цамцыг тавьж инээмсэглэн толгой сэгсрээд тамхи нэрж утааг нь уртаар сороод, тайван гэгчээр өгүүлрүүн:

	— Тойргийн доторх аль идэвхтэй дайснуудыг барьж авахгүй бол бослого гарна. Хэрэв тэднийг одоохон тусгаарлавал бослого гарахгүй байж болно. Тэглээ гээд заавал цөмийг буудах албагүй. Хамгийн болдоггүйг устгаад, бусдыг нь үгүй ядаж Оросын нутгийн гүн рүү холдуулж явуулах хэрэгтэй. Ер нь дайсан этгээдтэй нэг их ёсорхоод байх хэрэггүй! «Хувьсгалыг бээлийтэй гараар хийдэггүй гэж Ленин хэлсэн. Одоогийн нөхцөлд энэ хүмүүсийг буудах шаардлага байсан уу? Миний бодоход байсан! Цөмийг буудах хэрэггүй байсан байж болох юм. Харин, жишээ нь, Коршуновыг бол засаж залруулахын хэрэг алга! Энэ бол тодорхой хэрэг! Харин Мелехов түр ч атугай мултарчхаж дээ. Түүнийг л барьж авах хэрэгтэй байсан! Тэр чинь бусдаасаа илүү аюултай этгээд. Чи үүнийг мэдэж авах хэрэгтэй. Гүйцэтгэх хороон дээр түүний чамтай, ярьсан яриа бол маргаашийн дайсан этгээдийн яриа. Ерөөсөө иймэрхүү юманд санаа зовох хэрэггүй. Ажилчин ангийн шилдэг хөвүүд фронт дээр амь насаа алдаж хэдэн мянгаараа үхэж үрэгдэж байна! Бид тэдний л төлөө санаа зовохоос биш, тэднийг алж хядаж байгаа, эсхүл тэдний араас хутгалах эгзэгтэй цагийг хүлээж суугаа хүмүүсийн төлөө санаа зовох хэрэггүй. Нэг бол тэд биднийг, эсхүл бид тэднийг хүйс тэмтрэх болно! Гурав дахь зам алга. Ийм л байна даа, Алексеевич минь! гэв. 

	 

	 

	XXIII

	 

	Петрог дөнгөж малын хашаа цэвэрлэчхээд бээлийдээ шигдсэн өвсний үртсийг түүсээр гэртээ ортол үүдний цуурга харжигнав. 

	Лукинишна том гэгчийн зузаан хар алчуур толгой дээгүүрээ нөмөрчихсөн босго алхаж, мэнд ус ч үгүй түгдэчсэнээ, галын өрөөний вандангийн хажууд зогсож, байсан Наталья руу гүйн очиж өмнө нь өвдөг сөхрөн унав. 

	— Эжий! Хайрт минь! Чи юу болоо вэ?! гэж Наталья бачимдсан дуугаар хашхираад эхийнхээ, шулхайж унасан хүнд биеийг өндийлгөх гэж оролдов. 

	Лукинишна хариу дуугарахын оронд толгойгоороо газар түс түсхийтэл мөргөж чахарсан үхээнц хоолойгоор:

	— Хайрт өвгөн минь! Чи биднийгээ хэндээ найдаж орхив доо! гэв. 

	Хүүхнүүдийг нялх хүүхэд шиг дуу нийлүүлэн орилолдоод Петро пийшин дээрээс ууттай тамхи шүүрч аваад бушуухан шиг үүдний өрөө рүү орлоо. Юу болсныг Петро гадарлаж, гадаа үүдэнд гарч тамхи татав. Орилолдох дуу намдлаа. Петрогийн ар нуруу хүйт оргин арзалзсаар галын өрөө рүү ортол Лукинишна базвал ус гоожихоор болтлоо нулимс нэвтэрсэн алчуурыг нүүрээсээ салгалгүй. 

	— Мирон Григорьевичийг маань буудчихаж гэнэ!... Эр хонгор минь өнгөрчихжээ!... Өнчин бид үлдлээ!... Одоо биднийг эм тахиа ч нугаслах байх!.. гээд бас л чоно улих мэт муухай дуугаар: — Түүний маань нүд аньчихжээ!... Гэгээн цагаан гэрэлт ертөнцийг харахаа больжээ!.. гэж орилов. 

	Дарья муужирчихсан Натальяг усаар шавшиж, Ильинишна хацрынхаа нулимсыг элгэвчээрээ арчина. Өвчтэй хэвтэрт байгаа Пантелей Прокофьевич унтлагын өрөөнд ханиалган, гиншиж ёолох нь сонстоно. 

	— Тэнгэр бурхны тусыг бодооч, худ ураг минь! Олж бүтээдэг ганц хайртыг маань, тусыг бодож чи Вешенск рүү очиж хүүрийг нь ч болов авчирч өгөөч!... Ай, ачит эх дагина минь! Түүнийгээ тэнд ялзруулчихгүй, авчирч оршуулах юм сан гэж үглэв. 

	— Юу гэсэн үг билээ! Юу гэсэн үг билээ, хадам ахай! гэж Петро тахал туссан хүнээс зэвүүцэх мэт Лукинишнагаас холдон ухарч: — Түүнийг авчирна гэж санах хэрэг биш! Би өөрөө амь наана, там цадна байхад! Би түүнийг тэндээс яаж олох юм бэ? гэж булзав. 

	— Петюшка бүү дургүйц л дээ! Хичээж үзээч! Учирлаж гуйя!.. 

	Петро сахлаа зажлан хэсэг зогссоноо аргагүйдэн зөвшөөрч Вешенскт байдаг танил казакийнхаараа очиж, түүгээр Мирон Григорьевичийн хүүрийг олуулахаар шийдээд шөнө хугаслан мордов. Айлуудын гал гялан цалан улалзаж хүн толгойтой бүгд «казакуудыг буудсан» тухай шуугина. 

	Петро шинэ сүмийн хажуу дахь эцгийнхээ танилынд бууж, худынхаа хүүрийг олж өгөөч гэж гуйв. Цаадах нь дуртай зөвшөөрч:

	— Хоёул явъя. Байгаа газрыг нь би мэднэ. Их дор булдаггүй юм билээ. Харин яаж таньж олох билээ? Тэр чинь тэнд ганцаараа байгаа биш. Кадетын засгийн үед манайхныг цаазалж байсан арван хоёр яргачныг өчигдөр буудсан. Харин дараа нь хугас шил нэрмэл өгөх юм байгаа биз дээ? За юу? гэдгээ ярилцаж явъя гэв. 

	Тэд шөнө дундын үеэр хүрз, бас шороог нь хусаж арилгах хав хүрз, тавьж авчрах дамнуурга авч сууриныг захлан, хүүрийн газраар дамжиж ялтныг хороосон төгөл нарс руу явцгаав. Нунтаг цас бүчиж цантаж хөлдсөн зулзаган бургас гишгэх бүрд шажигнана. Петро чимээ бүрийг чагнаж сэтгэлдээ ингэж ирснийгээ, Лукинишнаг, тэр ч байтугай талийгаач худыгаа хүртэл зэмлэн хараасаар явав. Наад талын зулзаган нарсны хажуу дахь өндөр элсэн довцог дээр очоод дагуул казак:

	— Энэ л хавьдаа ойрхон бий дээ... гээд зогсов. 

	Дахиад зуугаад алхам газар явав. Суурины сүрэг нохой тэднийг үзээд, шаагин хуцсаар зугтахад Петро дамнуургыг шидчихээд бачимдсан сөөнгө хоолойгоор

	— Буцъя! Тэр золигоор... Ганцаараа биш юмыг хаанаас гэж эрэх вэ? Ер нь шал балай юманд орооцолдов байна... Муу ёр нь шүглээд намайг энэ рүү явуулсан байх! гэж шивнэв. 

	— Чи юунд нь хулчийгаад байгаа юм бэ? Явъя! гэж танил казак даажигнав. 

	Тэд газар дээр нь очив. Сэрчгэр өмх бургасны дэргэдэх цас чийрлэгдэн дагтаршаад элстэй холилдож, хүмүүс нохдын улбаа мөр тал тал руу нь дурайн гарчээ. 

	... Мирон Григорьевичийг Петро шар сахлаар нь таньж бүснээс нь чангаан гаргаад дамнуурга дээр тавив. Казак ханиалгасаар нүхийг булж, дамнуургыг өргөх зуур төвөгшөөсөн янзтай: — Нарс руу чаргатайгаа ирдэг л байж. Бид хоёрын тэнэглэж байгаа царай нь! Энэ бодон гахай ч лав таван пүүний дайтай бий. Цасан дундуур явах амаргүй дээ гэж үглэв. 

	Петро талийгаачийн дэргэд хөлийг хажуу тийш болгочхоод дамнуургын бариулаас өргөв. 

	Петро үүр хаяартал казакийн гэрт архидаж, гудсан бүтээлэгтэй Мирон Григорьевич гадаа чарганд хүлээж хэвтэв. Петро согтуугаар морио хүүртэй чарганд уячихсан нь үхсэн хүн байгааг мэдээд чарга дээрх өвсөнд хошуу хүргэх байтугай хамраа шуухинан, чихээ хулмайлгаад, ногтоо сунатал угзарсаар зогсжээ. 

	Петро нуга дундуур зогсоо зайгүй давхиулсаар үүр дөнгөж тэмдгэрч байхад гацаандаа ирэв. Замдаа Мирон Григорьевичийн хөлдүү толгой чарганы банзыг тачигнатал балбаад байхлаар хоёр ч удаа зогсож, толгой дор нь нугын нойтон өвс дэвсжээ. Худынхаа хүүрийг шууд гэрт нь аваачихад хайрт охин Грипашка хашааны хаалга нээж өгөөд чарганаас цочин ухарч хунгарт тээглэн ойчив. Петро талийгаачийг шуудайтай гурил шиг мөрөн дээрээ үүрч ханхай том галын өрөөнд оруулж, маалинга бүтээлэг дэвсэж зассан ширээн дээр аяархан тавив. Нулимсаа шавхартал уйлсан Лукинишна, нөхрийнхөө нямбай гэгч өмссөн үхдэлийн цагаан оймстой хөлийн хажууд үс гэзгээ сагсайлган, мэгшин өнхчиж эхлэв. 

	— Гал голомтын эзэн чамайгаа алхаад орж ирэх болов уу гэж горьдсон чинь хүнээр үүрүүлж ирдэг байжээ гэж мэгшин инээх мэт жигтэйхэн эвгүй дуугаар Лукинишна шивнэн үглэх сонстов. 

	Петро унтлагын өрөөнөөс өвгөн Гришакаг хөтөлж авчрав. Өвгөн ширүүхэн алхалбал байшингийн шал тэр аяараа цөмөрч ойчих гэж байгаа мэт гэлдэрч явснаа ширээний дэргэд очмогц хүүгийнхээ толгойны хажууд зогсож идэрхэн цовоо дуугаар:

	— За Мирон минь, мэнд сайн байна уу? Хүү минь, нь гэж уулздаг байжээ... гээд наманчлан залбираад, шар шавар наалдсан хөлдүү духыг нь үнсэж, — Миронушка минь удахгүй бас би... гээд хоолой нь хяхнан чахрав. Өвгөн Гришка илүү үг хэлчих вий гэж айсан мэт амаа таглаж ширээ налан тонгойв. 

	Петрогийн хоолой аягүй муухай зангирч бачимдахад бушуухан гадаа гарч, үүдэнд уяатай морь руугаа явав. 

	Дон мөрөн анир чимээгүйгээр гүн хар цүнхлүүдээсээ садран бялхаж алгуурхан хальж урсаад, ёроолд нь хар элэгт загас сүрэг сүргээрээ бэлчиж, шөнө болмогц шөрөг загас гүехэн усанд сэлгүүцэж, эрэг хавийн ногоон замагт цүнхлүүдэд булуу цагаан бужигнан, махчин загаснууд цагаан жараахай агнаж, хад чулууны завсраар цулбуурт загас орогнон, сарны гэрэлд үе үе гялтгар ногоон сүүлээрээ усыг огло цохиж цухуйснаа сахалтай зэнтгэр толгойгоороо шумбан ороод өглөөгүүр аль дайралдсан сарсгар хожуулын доогуур шургаж нойрсоно. 

	Жолоо нь алдуурсан Донын ус хавчиж хяхсан давчуу нарийхан салааг хага зүсэн сэтэлж, цагаан хөөсөн дээлтэй догшин ширүүн долгионыг хүнгэнэтэл элдэнэ. Мөргөцөг хошууны ёроолоор эргүүлэг үүсэж, урсгал нь нүд эрээлжилмээр аймшигтай хуйлран эргэлдэнэ. 

	Хүмүүсийн амьдрал ч намуун тайван урсгалаасаа ан хонгил руу цөмрөн орох мэт болов. Дээд Донын тойрог бужигнаж, хоёр урсгал мөргөлдөөд, казакууд, бутран салж хөлгүй эргүүлэг рүү урсан орцгоов. Ядуувтар залуучуул нь тээнэгэлзэж үг яриа үл гаргавч Зөвлөлт засгийг энх найрамдал авчирч өгнө гэж горьдон хүлээсээр байв. Харин настайчууд нь юу юугүй ширүүлж казакуудыг улаантан толгой дараалан устгах гэж байна гэж илэрхий ярьцгаадаг болов. 

	Иван Алексеевич гуравдугаар сарын 4-нд Татарск гацааныхныг цуглуулав. Хүмүүс ч гойд олон ирцгээв. Цагааныхантай зугтсан худалдаачдын үлдээсэн хөрөнгийг нийтийн хурал дээр ядуучуулд хувааж өгөх тухай саналаа. Штокман хувьсгалт хороонд оруулсны улмаас тэгж олноороо цугларсан байж болох юм. Хураагдсан хувцас хунарыг хамж аваачихаар Вешенскээс ирсэн тойргийн хорооны нэг ажилтантай учир ухаанаа ололцох гэж хурал эхлэхийн өмнө бөөн яриа болов. Өчигдөрхөн шархтай, өвчтэй улаан цэргүүдийг тээж явсан хөсөгт гуч гаруй дулаан хувцас олгочихсон болохоор одоогоор Хувьсгалт хороо хувцас өгч чадахгүй гэж Штокман учрыг тайлбарлан хэлэхэд Вешенскээс ирсэн залуу Штокман руу үсчин уурлаж дуугаа өндөрлөн

	— Хураагдсан хувцсыг хүнд олгох эрхийг чамд хэн өгсөн юм бэ? гэж зандрав. 

	— Бид хэнээс ч зөвшөөрөл аваагүй. 

	— Чи ардын хөрөнгийг ашиглах ямар эрхтэй этгээд вэ?

	— Нөхөөр, чи битгий дэмий юм донгосоод бай. Ашигласан завшсан хүн алга. Үстэй дээлүүдийг бид хөсгийн улсад нарийн данс бүртгэлтэй олгосон. Тэд улаан цэргүүдийг дараагийн нь өртөөнд хүргэж өгөөд дээлүүдээ авчирч тушаах юм. Нүцгэн шахам яваа улаан цэргүүдийг ганц дан шинельтэй явуулна гэдэг үхэл рүү тонилгоно гэсэн үг. Бид тэдэнд яаж өгөхгүй байх юм бэ? Тэртэй, тэргүй агуулахад дэмий хэвтэж байсан дээлүүд юм чинь гэж Штокман төлөв даруу тайлбарлан ярив. Уг яриа нам тавиун өнгөрч болох байтал омогтой залуугийн хоолой чангаран:

	— Чи ер нь ямар этгээд вэ? Хувьсгалт хорооны дарга уу? Би чамайг баривчиллаа! Ажлаа орлогчдоо хүлээлгэж өг! Чамайг одоохон Вешенск руу хүргүүлнэ. Чи лав эндэх юмны тэн хагасыг хулгайлсан байх. Тэгвэл би... гэж улаан цайм тулгамагц Штокманы царай цаас шиг цонхийгоод хялавхийн харснаа:

	— Чи коммунист уу? гэж асуув. 

	— Чамд хүртээл алга! Цагдаа! Үүнийг барьж аваад одоохон Вешенск руу хүргэ! Тойргийн цагдан сэргийлэхэд гардуулж өгөөрэй гээд омогтой залуу Штокманыг улнаас нь оройг хүртэл ширэв татан харж:

	— Хоёул, гайгүй, тэнд очоод ярилцамз. Чи миний дэргэд ингэж дураараа тонгочих вий! гэв. 

	— Нөхөөр! Чи солиорч байна уу? Чи хэрээ мэдээрэй». 

	— Олон таван яриа алга! Дуугүй бай! гэж залуу зандрав. 

	Иван Алексеевичийг хэлэх үгээ олж ядаж байтал Штокман ханан дээр өлгөөстэй байсан маузер луу гараа алгуурхан бөгөөд аймшигтай сунгав. Залуу айж нүд нь орон дээрээ гарах шахаад яах ийхийн завдалгүй гэдрэгээ ухран бөгсөөрөө хаалга онгойлгоод довжоон дээгүүр хий гишгэв ойчиж, чарга дээрээ санд мэнд сууж хөөх вий гэж айсан бололтой эргэн эргэн харсаар талбай өнгөртөл хар хурдаар явав. 

	Хувьсгалт хорооныхон цонх доргитол инээлдэж, инээд муутай Давыдка ширээн дээгүүр татвалзан өнхрөв. Харин Штокманы зовхи ууртаа болоод удтал татвалзан нүд нь хялбалзсаар байлаа. 

	— Үгүй ер, задарсан балмад этгээд! Өөдгүй золиг! гэж дахин дахин үглэсээр салганасан хуруугаараа тамхи ороов. 

	Штокман хурал руу Кошевой, Иван Алексеевич хоёртой хамт очив. Цуглааны байранд хүмүүс пиг дүүрэн байлаа. «Эд нар зүгээр ч цуглаагүй дээ... Гацааныхан бултаараа ирчихсэн байх шив» гэж бодтол Иван Алексеевичийн дотор палхийх шиг болов. Гэвч малгайгаа аваад улсын дунд орсон хойно сэтгэл нь сая тайвшрав. Казакууд дуртайяа зам тавьж өгөв. Хүмүүсийн царай төлөв даруу, зарим нь бүр ч хөгжилтэй байгаа үзэгдэв. Штокман казакуудыг эргэн тойрон харчхангуутаа дуу шуугүй дүнсгэр байдлыг зөөлрүүлж улсын үг яриаг сэдье гэж бодоод Иван Алексеевичийн жишээгээр улаан оройтой малгайгаа авч өндөр чанга дуугаар ийн хэлэв. 

	— Казак нөхөд өө! Танай энд Зөвлөлт засаг тогтоод даруй сар гаруй боллоо. Гэтэл одоо болтол та нар хувьсгалт хороо болон биднийг нэг л итгэхгүй, тэр ч байтугай дайсагнах гээд байгаа юм уу гэмээр байдал ажиглагдаж байна. Та нар хурал цуглаанд ирэхээ больж, та нарын дотор элдвийн цуурхал, казакуудыг толгой дараалан буудаж, Зөвлөлт засаг та нарыг хавчиж хяхаж байгаа мэт үл бүтэх цуурхал тарж байна. Бид ёстой л үнэн сэтгэлээсээ ярилцаж, бие биедээ итгэж ойртох цаг боллоо! Хувьсгалт хороог та нар өөрсдөө сонгосон. Котляров, Кошевой хоёр бол танай гацааны казакууд, тэгэхлээр та нар үг хэлээ ололцохгүй байх ёсгүй. Юуны өмнө эрс шийдвэртэй мэдэгдэх зүйл бол казакуудыг үй олноор нь буудаж байгаа мэтээр дайснуудын тарааж байгаа цуурхал бол гүтгэлэг. Тийм цуурхал тараагчдын зорилго тодорхой байна. Тэд казакуудыг Зөвлөлт засагтай муудалцуулж, та нарыг дахиад л цагаантан руу түлхэх гэж байгаа хэрэг. 

	— Улсыг буудаагүй гэж чи хэлэх үү? Тэгвэл долоон хүнийг яасан бэ? гэж арын эгнээний хүмүүс хашхиралдав. 

	— Нөхөд минь, огт буудаагүй гэж би хэлээгүй. Зөвлөлт засгийг дайсагнаж бидэнд газрын эздийн засгийг тулгах гэж оролдсон бүх этгээдийг бид буудсаар ирсэн, буудна ч. Ингэхийн тулд бид эзэн хааныг түлхэн унагаж, германы дайныг дуусгаад улс ардаа хамжлагын ёсноос ангижруулсан биш биз дээ? Германы дайнаас та нар юу олж авсан бэ? Хэдэн мянган казак эрчүүл алагдаж, өчнөөн төчнөөн улс өнчирч бэлэвсэрч, ар гэр, аж ахуй хоосорч сүйрлээ... 

	— Тэр үнэн!

	— Чиний хэлдэг түмэн зөв!

	— ... Бид дайнгүй байхын төлөө тэмцэж байна. Бид ард түмнүүдийг ах дүүс болгохыг зорьж байна. Хаант засгийн үед газрын эзэд, капиталистууд бусдын газар нутгийг та нарын гараар эзлэн авч, тэр нутаг дээр нөгөө л газрын эзэд, фабрикийн эзэд баяжиж байлаа. Жишээ нь та нарын хажуухантай газрын эзэн Листницкий байсан. Түүний өвөг эцэг нь мянга найман зуун арван хоёр оны дайнд оролцсоных гэж дөрвөн мянган десятин газар авчээ. Гэтэл та нарын өвөг эцэгт газар өгч байсан уу? Тэд ясаа германы нутагт тавьцгааж хүний газрыг цусаараа бордоод өнгөрсөн гэж Штокман ярив. 

	Цугларагсад шуугилдаад хэсэг зуур намдсанаа дахиад л гэнэт:

	— Түмэн зөв!... гэж хашхиралдав. 

	Штокман мэлгэр духныхаа хөлсийг малгайгаараа шувтарч дуугаа чангалан:

	— Ажилчин - тариачны засгийн өөдөөс зэвсэг барьж хөдөлсөн этгээдийг бид устгана! Хувьсгалт шүүхийн тогтоолоор хороогдсон танай гацааны казакууд бол цөм бидний дайсан байлаа. Тэднийг та нар цөм мэдэж байгаа. Харин биднийг талархаж байгаа хөдөлмөрч та бүхэнтэй анжсанд оруулсан шар шиг мөр зэрэгцэж хүч хамтран зүтгэнэ. Шинэ амьдралын хөрсийг гар нийлэн хагалж, хуучин бүх хот шарилж, бүх муу юмыг тариалангийн талбайгаас үлдэн арилгахын тулд хагалсан газраа борнойдож янзална ч! Тийм хог ургамлыг дахиж хэрхэвч ургахгүй болтол цэвэрлэнэ! Шинэ амьдралын үрийг саадгүй соёолж ургатал нь цэвэрлэнэ гэв. 

	Штокман, хүмүүсийн шуугиан намдаж, нүүр царай нь хөгжин баясаж байгааг хараад миний хэлсэн үг казакуудын сэтгэл зүрхийг догдлуулав гэж ойлголоо. Нээрээ ч санаснаар болж ний нуугүй цайлган цагаан яриа эхэллээ. 

	— Осип Давыдович! Бид чамайг сайн мэднэ. Чи урьд энд байсан болохоор бид өөрсдийн улс шиг болчихжээ. Та нарын энэ засаг биднийг яах гэж байгааг чи биднээс айлгүй сайн тайлбарлаж яриад өг. Бид энэ л засгийн төлөө байна. Хөвүүд маань фронтоо хаяад ирчихсэн. Гэтэл бид харанхуй мунхаг улс болохоор энэ засгийн учрыг ойлгохгүй байна... гэж өвгөн Грязнов илүү үг алдчих вий гэж айсан янзтай эргэж хулгаж, хойно урдаа орсон баахан юм ярив. 

	Гаргүй Алешка Шамиль тэссэнгүй:

	— Надад болох уу? гэв. 

	Улсын ярианд сэтгэл нь догдолсон Иван Алексеевич:

	— Бураад бай! гэв. 

	— Нөхөр Штокман, би ер нь ингэхэд юу санаснаа ярьж болох байна уу?

	— Ярь ярь!

	— Бариад авчихгүй биз?

	Штокман инээмсэглээд юу ч дуугаралгүй гараа хий савав. 

	— Харин битгий л уурлаарай! Би эгэл ухаантай хүн яаж л сурснаараа ярина гэхэд түүний дүү Мартин айж араас нь хоосон ханцуйг нь угзарч:

	— Битгий дэмийрээд бай! Яриад яах гэсэн юм. Цаадуул чинь чамайг хүйтэн газар Пугундер5 лүү цөлж орхино гэж мэдээрэй. Алешка, чи хар дансанд орчихно шүү! гэж шивнэв.

	Гэтэл Алешка ханцуйгаа угз татан авч, татанхай хацраа татвалзуулан нүдээ анивчсаар цугларагсад руу харж зогсоод:

	— Казак ноёд оо! Хэлэхийг нь би хэлье. Харин зөв ярьж байна уу, дэмийрч байна уу? гэдгийг минь та нар шалгаруулж өгөөрэй гээд цэргийн хүний ёсоор өсгий дээрээ эргэлдэн Штокман руу эгцлэн харж анигар нүдээ зальтай гэгч ирмэн, — Үнэнээ хэлэх гэвэл хэлсэн шиг хэлэх, цавчвал цавчсан шиг цавчих л хэрэгтэй гэж би ойлгож байна! Казакууд бид цөмөөрөө чухам юу бодож санаж байгаа, дагаад коммунистуудад гомдоод байгааг би одоо шууд хэлье. «Тариачин казакууд бол бидний дайсан биш, бид тэднийг эсэргүүцэхгүй» гэж нөхөр чи сая ярилаа. Та нар чинь ядуучуудыг дэмжиж, баячуулыг эсэргүүцэх юм шиг байна. Тэгвэл манай гацааны казакуудыг буудаж алснаа зөв гэх үү? Коршуновыг ярихаа больё. Тэр ч яах вэ, атаман байж, насаараа амьтны ар сээрэн дээр сууж байсан хүн. Тэгвэл Авдеич Брехийг яалаа гэж алсан байх юм бэ? Матвей Кашулин яасан юм бэ? Богатырев яасан бэ? Майданников яасан байх нь бэ? Бас Королев яаж орхио вэ? Тэд чинь яг маний ижил, юмны учир мэдэхгүй, жирийн мунхаг улс байсан. Тэднийг анжис бариад газар хагалахад сургаснаас биш, ном уншиж сургасан биш. Тэдний зарим нь бичиг үсэг ч мэдэхгүй улс байсан. Тэдний ганц эрдэм мэдлэг нь цагаан толгой байсан. Тийм улсыг муу юм чалчлаа гэж буудлагын бай болгох хэрэг байсан уу? гээд хоосон ханцуйгаа элгэн дээрээ годолзуулан урагш болж ярвайгаад: — Гэтэл та нар тэднийг тэнэглэж чалчлаа гэж барьж аваад цаазалчихсан байтлаа худалдаачдад болохоор огт гар хүрээгүй байна! Худалдаачид та нарт мөнгө өгч байгаад амиа хаацайлж байна! Гэтэл бидэнд бол тэгж амиа хаацайлах чадал алга. Бид бүх насаараа газар хагалсан ч тийм их мөнгө олдож байгаагүй юм. Энэ буудуулсан хүмүүс чинь дайны төлбөр шаардалгүй амийг нь уучилсан бол сүүлчийнхээ ганц үнээг аваачиж тушаах улс байсан. Гэтэл барьж аваад хүзүүг нь хуга мушгичихлаа. Вешкад юу болж байгааг бид цугаараа мэдэж байна. Тэнд худалдаачид, лам нар зүв зүгээр сууцгааж байна. Каргинскт ч бас элэг бүтэн байна. Эргэн тойронд юу болж байгааг бид сонсож байна. Сайн юм дэлгэрэхгүй байхад харин муу уг модон улаатай гэгчээр дэлхий дахинд тарж байна! гэв.

	Зүйтэй! гэж нэгийн зэрэг хүн улсын араас хашхирав.

	Улс дахин шуугьж Алешкагийн яриаг тасалсан боловч тэр бээр хүмүүсийн шуугиан намдахыг хүлээж Штокманы гараа өргөхийг ч анзаарсангүй үгээ үргэлжлүүлж:

	— Зөвлөлт засаг сайн юм гэлээ гэхэд эрх тушаал эзэлсэн коммунистууд нь биднийг халбагатай усанд үйж алах гэж оролдож байгааг бид ойлгосон. Тэд 1905 оны хариуг биднээс авах гэж байна. Энэ үгийг бид улаан цэргүүдээс сонссон. Тэгээд ч манийг коммунистууд нэгмөсөн устгах нь, казакуудын сүнс сүлдийг Донын нутгаас бүрмөсөн арилгах нь гэж бид хороондоо ярьцгаадаг болсон. Миний хэлэх гэсэн юм энэ дээ! Би яг л согтуу хөлчүү хүн шиг толгойд орсноо хэлж байна. Бид сайн сайхан амьдралдаа, коммунист та нарт гомдсондоо мансуурч согтоод байна! гэв.

	Тэгчхээд Алешка оодон дээлтэй олон хүний дунд шумбан орж, хүмүүс хэсэг зуур балмагдан таг чиг болцгоов. Штокманыг үг хэлж эхэлтэл арын эгнээнээс:

	— Яах аргагүй зөв! Казакууд гомдож байна! Манай гацаанд одоо ямар дуу гараад байгааг та нар сонссон байх. Тэр болгон хүн шууд хэлэхийг зүрхлэхгүй болохоор дуу зохиогоод дуулцгаадаг болжээ.

	Тэр «Алим» хэмээх шинэ дуунд:

	 

	«Савтай цай буцалж, тогоотой загас шарагдаж байг

	Савсаг кадетуудыг ирэхэд бид гомдол мэдүүлнэ»

	 

	гэж дуулж байна.

	— Тэгэхлээр гомдох юм байгаа нь мэдээж! гэхэд нэг хүн учрыг ойлголгүй инээд алдав. Хүмүүс холхилдон шивэр авир ярилцаж эхлэв...

	Штокман малгайгаа ууртай гэгч гэдрэгээ дарж, Кошевойн бичсэн нэрсийн жагсаалтыг хармаанаасаа гаргаад өндөр дуугаар:

	— Үгүй, тийм биш! Хувьсгалын төлөө зүтгэж яваа хүмүүст гомдож хэрхэвч болохгүй! Зөвлөлт засгийг дайсагнасан танай гацааныхныг ямар учраас буудсаныг сонсоцгоож бай! гээд хэсэг дуугүй болсноо:

	Баривчлагдан Инзений арван тавдугаар дивизийн Хувьсгалт шүүхийн дэргэдэх мөрдөн байцаах комиссын мэдэлд хүргэгдсэн зөвлөлт засгийн дайснуудын НЭРСИЙН ЖАГСААЛТ

	 

	№, — Овог, нэр, — Ямар хэргийн учир баривчлагдсан

	1. Коршунов Мирон Григорьевич, — Хуучин атаман, бусдын хөдөлмөрөөр амьдардаг баян.

	2. Синилин Иван Авдеевич, — Зөвлөлт засгийг түлхэн унагахыг сурталчилсан

	3. Кашулия Матвей Иванович, — Мөн адил. 

	4. Майданников Семен Гаврилов, — Погоон зүүж, гудамжаар Зөвлөлт засгийг эсэргүүцсэн үг хашхирч явсан.

	5. Мелехов Пантелей Прокофьевич, — Цэргийн дүүргийн гишүүн 

	6. Мелехов Григорий Пантелеевич, — Зөвлөлт засгийн эсрэг хандлагатай дэд есаул, аюултай этгээд.

	7. Кашулин Андрей Матвеев, — Подтелковын улаан казакуудыг буудахад биечлэн оролцсон.

	8. Бодовское Федот Никифиров, — Мөн адил.

	9. Богатырев Архип Матвеев, — Сүмийн титор. Засгийг эсэргүүцэж, ард олныг үймүүлсэн, хувьсгалын эсэргүү.

	10. Королев Захар Леонтьев, — Зэвсгээ хураалгахаас татгалзсан. Найдваргүй этгээд.

	 

	гэж уншив.

	Штокманы чанга дуугаар уншилгүй өнгөрсөн эцэг хүү Мелехов, Бодовсков гурвын нэрсийн хойдох тайлбарт: «Зөвлөлт засгийн эдгээр дайсныг одоогоор хараахан баривчилж хүргүүлээгүйн учир гэвэл хоёр нь Боковскийн өртөө рүү зэвсэг хүргэх хөсөгт дайчлагдаад эзгүй байгаа. Мелехов Пантелей хижиг тусаад хэвтэж байгаа. Тэр хоёрыг ирмэгц нэн даруй баривчилж тойрог руу хүргүүлнэ. Гурав дахийг эдгэрч босмогц баривчилна» гэж бичсэн байв.

	— Цугларагсад хэсэг зуур таг дуугүй болсноо дахин шуугилдаж:

	— Буруу байна!

	— Худлаа! Тэд засгийг эсэргүүцээгүй!

	— Иймэрхүү юмыг мөрдөж байвал таарна!

	— Тэднийг царайчлах юм болж байна уу?

	— Улс амьтан гүтгэсэн байлгүй! гэх мэтчилэн хашхиралдав.

	Штокман дахиад ярьж эхлэв. Түүнийг хүмүүс анхааран сонсох шиг болж зарим нь сайшаан хашхиралдана. Гэтэл Штокманыг үгийнхээ төгсгөлд цагаантантай зугтсан хүмүүсийн эд хөрөнгийг хуваарилах асуудал тавимагц хариу дуугарах амьтан алга болов.

	— Та нар чинь бүлх залгичихсан юм шиг яаж орхив оо? гэж Иван Алексеевич гайхширан асуув.

	Хүмүүс цацсан будаа шиг хаалга руу бутран хөдлөв. Хамгийн ядуу казакийн нэг, Чугун гэдэг хочтой өвгөн Семка баахан халж ядсан янзтай урагш болж:

	— Эзэд нь хүрээд ирвэл нүүр улайх юм болно. Яршиг... гээд бээлийгээ савчив.

	Штокман улсыг тараахгүйг оролдов. Гурил шиг хувхай, цайсан Кошевой, Иван Алексеевичийн чихэнд:

	— Авахгүй гэж би хэлээгүй юү. Тэр хөрөнгийг одоо эднүүст өгсөнд орвол шатаачихсан дээр!... гэж шивнэв.

	 

	 

	
XXV

	 

	Кошевой газар ширтэн бодлого болж, суран ташуураар гутлынхаа түрийг ороолгосоор Моховын байшингийн довжоо өөд яаралгүй өгсөв. Хаалгаар дөнгөж ормогц шалан дээр баахан эмээл овоолсон байв. Саяхан тавьсан бололтой нэг дөрөөний тавагт гутлын улаар дагтаршиж, малын баасанд шарласан цас хараахан хайлж амжаагүй, дор нь гоожиж тунасан ус ёлтойж байв. Энэ бүгдийг Кошевой байшингийн саравчны халцархай шал дээгүүр алхалж гарах зуур харав. Үүдний иржгэр хөндөл бүхий хайсны сийлбэртэй хөх сараалж, хаалгыг эмжээрлэн сэвсийж хучсан цан хүүрэг, бас дотроосоо хөлрөөд үхрийн гүзээ шиг бүүдгэр өнгөтэй болсон цонхыг халти харсан боловч тэр бүгд Кошевойн сэтгэлд тогтсонгүй, зүүд зэрэглээ мэт замхран арилжээ. Мишкагийн эгэл цайлган сэтгэлд Григорий Мелеховыг хайрлах, занах бодол ээдрэлдэж байлаа...

	Хувьсгалт хорооны үүдний өрөөнд тамхины утаа, морины хөлс шингэсэн эмээл хазаар, хайлсан цас ханхална. Моховынхныг Донын цаад руу зугтахад тэдний зарц нарын дотроос үлдэж хоцорсон ганц хүүхэн босоо пийшин галлаж байв. Зэрэгцээ тасалгаанд цагдаа нар чанга чанга инээлдэнэ. Тэдний хажуугаар өнгөрөхдөө Кошевой: «Хачин улс аа! Хөгжилдөх цагаа олжээ!...» гэх шиг гоморхон бодож, хий дэмий бухимдахдаа гутлынхаа түрийг нэг сайн ороолгочхоод булангийн өрөө рүү шууд орлоо.

	Иван Алексеевич хар хурган малгайгаа жишүүхэн дарж хөвөнтэй цамцныхаа захыг ярчихсан нэлээд ядарсан янзтай бичгийн ширээний ард бодлогошрон сууж байлаа. Хажууд нь Штокман нөгөө л морин цэргийн урт шинельтэйгээ цонх сандайлан сууж байснаа Кошевойг хараад инээмсэглэн хажуудаа суухыг урьж:

	— За Михаилаар юу байна? Суу гэв.

	Кошевой хөлөө унжуулж суув. Штокманы тайван дуу Мишкагийн дотрыг онгойлгох шиг болов.

	— Би худал хэлэхгүй хүнээс сонслоо... Григорий Мелехов өчигдөр орой гэртээ ирсэн гэнэ. Тэднийхээр би орсонгүй.

	— Энэ талаар чи яая гэж бодож байна? гээд Штокман Иван Алексеевичийг үе үе нүд буландан харсаар хариу хүлээж тамхи ороов.

	Иван Алексеевич байн байн анивчсаар:

	— Түүнийг зооринд хийх үү? Яах вэ? гэж тулгуурлахгүй байгаа янзтай асуув.

	— Чи бол манай Хувьсгалт хорооны дарга... Өөрөө л шийд гэж Штокман инээмсэглээд бие зайлсхийсэн янзтай мөрөө хавчив. Штокман бол тэгж егөөтэй инээмсэглэж чаддаг, тэр инээмсэглэл нь хүнийг ороолгохоос ч илүү хорсгодог байв. Иван Алексеевичийн эрүүний хөлс бурзайж, шүдээ зуугаад түс тас дуугаар:

	— Би хорооны даргын хувьд Гришкаг ахтай нь хамт баривчилж Вешка рүү хүргүүлнэ! гэв.

	— Григорий Мелеховын ахыг баривчлах хэрэг байна уу даа. Түүнийг Фомин зад хамгаалаад байгаа юм. Түүний Петрог яаж сайхан магтдагийг нь чи мэднэ хойно... Харин Григорийг бол өнөөдрийн дотор, одоохон баривчлах хэрэгтэй! Маргааш бид Вешенскт хүргүүлнэ. Түүний тухай хэргийн материалыг хувьсгалт шүүхийн даргын нэр дээр өнөөдөр морьтой цагдаагаар явуул.

	— Осип Давыдович, Григорийг өнөө орой баривчлах уу? гэхэд Штокман хэсэг бүгшүүлэн ханиалгаснаа сахлаа арчингуут:

	— Заавал үдэш гэх нь юу вэ? гэв.

	— Хэл яриа гарах нь гайгүй...

	— За тэр ч... гайгүй хэвтэнэ!

	— Михаил, чи одоохон хоёр хүн авч очоод Гришкаг барь. Тусгайд нь хориорой. Ойлгов уу?

	Кошевой цонхон дээрээс буугаад цагдаа нар уруу явав.

	Штокман тасалгаа дотуур элэгдсэн бор эсгий гутлаа чирсээр холхиж явснаа ширээний өмнө очиж:

	— Сүүлчийн цугларуулсан буунуудыг ачуулсан уу? гэж асуув.

	— Үгүй.

	— Яагаад?

	— Өнөөдөр ачуулна.

	Штокман хөмсөг зангидан дээш болж:

	— Мелеховынхон юу юу хураалгасан бэ? гэж хурдан асуув.

	Иван Алексеевич чухам юу хураалгасныг санаж ядан нүдээ жирвийлгэн бодсоноо:

	— Тэд ч овоо, хоёр винтов, хоёр наган хураалгасан. Тэдний бүх зэвсэг ердөө л энэ гэж бодож байна уу? гээд инээмсэглэв.

	— Үгүй гэж үү?

	— Еэ дээ! Тэд ч хэцүү улс!

	— Би бас тэгж бодож байна гээд Штокман уруулаа жимийлгэн, — Би чиний оронд байсан бол баривчилсны дараа гэр орныг нь гайгүй сайн нэгжинэ. Чи, юу ч болов, комендантад хэлээрэй. Чи юмсыг бодох ч бодох л юм. Гэвч бодохоос гадна хийх хэрэгтэй гэв.

	Кошевой хагас цаг болоод буцаж ирэв. Байшингийн шатаар тар няр гэтэл гүйж хаалгыг тасхийтэл савж нээгээд дөнгөж оронгуутаа:

	— Золигтлоо! гэж хашхирав.

	Штокман нүдээ аймшигтай гэгч эргэлдүүлэн өөдөөс нь ухасхийн очиж:

	— Яав?! гэж асуув. Тэгж ухасхийхэд шинелийн урт хормой хөлд нь орооцолдон гутлын нь түрийг гуядаж байв.

	Штокманыг аяархан дуугарахлаар тэр юм уу, эсхүл өөр юманд уцаарласан юм уу бүү мэд Кошевой:

	— Чи битгий нүд амаараа маяглаад бай!... гэж муу муухайгаар харааснаа, — Григорий, Сингиний гацаанд байдаг эгчийнх рүүгээ явчихсан гэнэ. Явчихсан хүнийг би яах юм бэ? Ингэхэд тар нар өөрснөө юу хийв? Хадаас түүж суусан уу? Тэгээд Григорийг алдчихсан байж надад омогдох хэрэггүй. Би бол өвс олдвол идчихээд байж байдаг тугал хургатай адилхан хүн. Харин та нар чинь юугаа бодож байсан юм бэ? гэж халз тулж очсон Штокманаас ухран, пийшингийн хажууг налж зогссоноо гэнэт инээд алдаж, — Осип Давыдович, та битгий дайрч давшлаад байгаарай! Дайрч давшлахаа болиорой, тавьж орхино шүү! гэв. Штокман хажууд нь очиж хуруунуудаа пижигнэтэл нухалж Мишкагийн цонхигор шанаа, яавал яаг гэсэн янзтай инээмсэглэж байгаа нүдийг харж зогссоноо:

	— Сингин орох замыг мэдэх үү? гэв.

	— Мэднэ.

	— Чи юу гэж буцаж ирэв ээ? Бас германчуудтай байлдаж явсан гэх... Дүүрсэн тархи! гээд Штокман ууртай ширэв татав.

	Цайвар хөх манан бүрхсэн цэлгэр тал манхайж, Донын хүрцгийн цаанаас мантан улаан сар дээшлэн, оддын ирэлзсэн хурц гэрлийг бүдгэрүүлэн гийгүүлнэ.

	Сингиний замаар зургаан морьтой хүн ергүүлнэ. Штокман, Кошевойтой зэрэгцэн, дарга эмээл дээрээ ондолзож, түүний Дон үүлдрийн зэгзгэр хээр морь толгойгоо хаялан, эзнийхээ өвдгийг хазах гэж оролдоно. Штокман хэнэггүй тайван янз гаргаж, сонин хачин юм ярьж, Мишка эмээлийнхээ хойд бүүргийг налан хүүхэд шиг тачигнатал инээж, шүлсэндээ цацаж зогьсуулсаар юүдэн өмссөн Штокманы ширэв татсан догшин харцыг олж харах гэж оролдоно.

	Сингиний гацааг нэгд нэггүй нэгжээд үр дүн гарсангүй.

	 

	 

	XXVI

	 

	Боковск сууринаас Чернышевск руу зугтахад хүрсэн Григорий арваад хоноод буцаж ирэв. Түүнийг ирэхээс хоёр хоногийн өмнө хижиг нь гайгүй болоод дөнгөж босож явж эхэлж байсан эцгийг нь баривчилжээ. Пантелей Прокофьевич улам ч их бууралтаж турж эцээд адууны хэлхээ яс шиг янхийж, бурзгар буурал үс нь цагаан эрвээхэйд идүүлчихсэн юм шиг унаж сийрээд, сахал нь шодойж захаараа цэл буурал болчихсон байлаа.

	Цагдаа нар түүнийг аравхан минутын дотор юм хумыг зэхүүлж аваачаад Вешенск рүү хүргүүлэх хүртэл Моховын зооринд түр хорив. Анисовын алим ханхалсан зооринд Пантелей Прокофьевичоос гадна бас есөн өвгөн, нэгийн зэрэг хүндэт шүүгч хоригдов.

	Петро энэ сониныг Григорийд мэдэгдэж хашааны хаалгаар орж амжаагүй байхад нь:

	— Дүү минь, чи буц... Чамайг хэзээ ирэхийг сураглаад байна. Орж дулаацаж хүүхдүүдийнхээ барааг хар. Тэгээд би чамайг Рыбины гацаанд хүргэж өгье. Тэнд нуугдаж цаг нөхцөөж бай. Асуувал Сингинд эгчийнх рүүгээ явчихсан гэж бид хэлнэ. Манайхны долоон хүнийг цааш нь харуулчихсаныг сонсоо биз дээ? Эцгийг маань битгий л тэдний замаар оруулчхаасай... Харин чиний тухайд бол бур ярилтгүй! гэв.

	Григорий галын өрөөнд хагас цаг хэртэй сууж байснаа морио эмээллэж, тэр шөнөдөө Рыбинд давхиж очив. Мелеховын холын хамаатан сайхан зантай хүн Григорийг хураалгатай аргал дотор нуув. Зөвхөн шөнө болохоор үүрнээсээ мөлхөж гарсаар тэндээ хоёр хонолоо.

	 

	 

	XXVII

	 

	Кошевой Сингинээс буцаж ирээд хоёр хоносны дараа намын үүрийн хурал хэзээ болохыг мэдэхээр Вешенск рүү явав. Иван Алексеевич, Емельян, Давыдка, Филька тэр тавуул намын гишүүнээ бүртгүүлэхээр явцгаав.

	Михаил казакуудаас сүүлчийн удаа хураасан буу зэвсэг, сургуулийн хашаанаас олдсон пулемёт, Штокманаас тойргийн Хувьсгалт хорооны даргад явуулсан захидлыг авч явав. Тэд Вешенск орох замдаа судгаас туулай босгон хөөв. Дайны жил туулай зөндөө өсөж, өчнөөн төчнөөнөөрөө нүүдэллэж явах болсон нь газар сайгүй тааралдаж, шар хялганын хөеө гэхээс л хэзээний хярсан туулай байж, чарга хяхнах чимээгээр цагаахан элэгтэй бор туулай үсрэн босож тогдгор хар сүүлээ годолзуулан зугтана. Жолоо барьж явсан Емельян жолоогоо хаяад учир зүггүй:

	— Буудаач, наадахыгаа! Буудаач та нар! гэж хашхирав.

	Кошевой чарганаасаа үсэрч буугаад, бондолзон зугтаж яваа бондгор бор туулайны хойноос явган сууж буудсанаа сум нь туулайны хажуухантай цас огло татан тусаж, туулай бужигнасан цагаан цасан дотроос булт үсрээд өвсөнд нуугдчихыг дэмий л харамсан хараад хоцров.

	... Хувьсгалт хороонд дэмий баахан хөл хөдөлгөөн болж, хүмүүс сандран гүйлдэж морьтой зарлагууд давхилдаж ирнэ. Гудамж зээлээр хүмүүс үзэгдэх нь мэдэгдэхүйц цөөн байлаа. Улс амьтны түгшиж үймэлдэж байгаагийн учир шалтгааныг ойлгоогүй Кошевой хий л гайхна. Хорооны орлогч дарга, Штокманы захидлыг төдий л ойшоохгүй янзтай авч өвөртлөөд хариу явуулах болов уу гэхэд:

	— Бушуу тонил, золиг! Тийм зав алга! гэж зандчив.

	Хотын талбайд харуулын ротын улаан цэргүүд бөөгнөрч, хээрийн гал тогоо утаа савсуулан өнгөрч талбайгаар үхрийн мах, лаврын навчны үнэр ханхална.

	Кошевой Хувьсгалт шүүхэд ажилладаг таньдаг нөхөдтэйгөө тамхилахаар орж:

	— Танай энд юун бужигнаан болоод байна даа? Гэж асуув.

	Орон нутгийн хэрэг хариуцсан байцаагч Громов:

	— Казанскт сууринд үймээн гараад байгаа юм байх. Нэг бол цагаантнууд цөмөрч орсон, эсхүл казакууд боссон байх. Өчигдөр тэнд байлдаж байна гэж дуулдсан. Утсан харилцаа ч тасарчихсан гэж дуртай дургүйхэн хариулав.

	— Морин зарлага л явуулбал болоо биз

	— Явуулсан л даа. Буцаж ирээгүй. Сая Еланск руу рот цэрэг явлаа. Тэнд бас хэрэг бишдээд байгаа даг.

	Тэр хоёр цонхны дэргэд суугаад тамхи татацгаав. Цэргийн шүүхийн байрласан худалдаачны хөглөгөр том байшингийн цонхоор цас бударч үзэгдэнэ.

	Хар голын чигтээ нарсны хавьцаа, суурины тэртээ бууны дуу бүдэгхэн сонсогдох чимээгээр Кошевойн царай цонхийж барьж байсан папиросоо алдав. Гэрт байсан улс цөмөөрөө гүйлдэн гарлаа. Бууны дуу юу юугүй чангарч, тодоос тод тас нясхийж эхлэв. Винтовын дуу ширүүсэж зэрэг зэрэг галлах нь дуулдаад пулемёт тачигнан саравчны дээвэр, хашааны хаалгыг мэрж эхлэв. Гадаа байсан нэг цэрэг шархтаж, Громов бичиг цаасаа яаруу сандруу хумхиж өвөртлөөд гүйж гарлаа. Хувьсгалт хорооны хажууд харуулын ротын үлдсэн хагас жагсаж, пөглөгөр нэхий дээлтэй дарга нь улаан цэргийн дундуур сүлжин гүйж төдхөн цуваагаа аваад Донын зах руу давхив. Үхтлээ айж сандарсан хүмүүс талбайгаар нэг бужигналдан гүйлдэж, нэгийн зэрэг эзгүй эмээлтэй морь толгойгоо гэдийчихсэн давхиж өнгөрөв.

	Сандарч тэвдсэн Кошевой яагаад талбайд очсоныгоо ч өөрөө мэдсэнгүй. Нэг харахад хар нөмрөг эгэлдрэглэсэн Фомин сүмийн цаанаас тоомсог мориныхоо сүүлнээс пулемёт чиргүүлчихсэн хар хурдаараа айсуй үзэгдэв. Пулемётын дугуй нь бөмбөрч чадахаа болиод хоёр бөөрөөрөө өнхчин, хурдалсан морины эрчид хоёр тийшээ хөрвөн чиргүүлцэлдэж явав. Фомин эмээлийнхээ урд бүүрэг рүү навтайж суугаад цайвар утаа шиг цасан тоос татуулсаар уулын бэл ороогоод далдрав.

	Кошевой юуны өмнө «мориндоо хүрье!» гэж бодоод цуцаж эцэхээ мэдэхгүй бөгцийн гүйсээр гудамжны уулзуурыг гатлаад байрандаа тултал ухаан сэхээгүй харайлгав.

	Емельян морьдоо тэргэндээ оруулж айсандаа болоод хударгыг нь уяж чадахгүй тэвдэж:

	— Михаил аа, юу гээч болж байна? Юу л болж байна даа? гэж шүд нь тачигнан үглэнэ. Тэрэгнийхээ сумыг уятал жолоо нь алдуураад жолоог нумд нь оруулж эгэлдрэглэтэл нөгөө талын нь уяа алдуурчхав.

	Тэдний буусан хашаанаас хотын зах ив илхэн харагдах учраас Кошевой талд байгаа хэсэг нарс руу ширтсээр байв. Эгнээд гарч ирж байгаа явган цэрэг, давхиад ирж яваа морьтой цэрэг харагдахгүй боловч тэртээ хол буудалцах чимээ сонсогдож, гудамж зээл хоосроод нэг л эвгүй болчихлоо. Гэтэл тэрхэн зуур аймшигтай явдал үүсэж, эргэлт гээч нь болж байсан хэрэг ажээ.

	Емельяныг тэрэгтэйгээ ноцолдож байх хооронд Мишка талын зүгээс нүд салгасангүй. Уулзуур замын модон загалмайн наанаас, арван хоёрдугаар сард шатчихсан радио станцын хажуухнаар хар пальтотой хүн алгаа тэврэн бөгтийгөөд тэнхээ мэдэн гүйж яваа үзэгдэв. Мөрдөн байцаагч Громовыг Мишка пальтогоор нь танив. Бас сүлжмэл хашааны цаанаас айсуй яваа морьтой хүнийг ч танив. Тэр нь Вешенскийн илэрхий цагаантан Черничкин гэдэг залуу байв. Түүнээс Громов зуугаад сажин хэртэй холдоод явуут хэд эргэж харснаа хармаанаасаа гар буу гаргаж, өөр нэг буу дуугарав. Громов элсэн довцог дээр гараад наганаар буудаж эхлэв. Черничкин явуут мориноосоо үсэрч буугаад, морио барьсан хэвээр винтовоо авч хунгар цасны цаана сөхрөн суув. Ганц буудмагц Громов солгой гараараа бургасны хувхай мөчрөөс хий шүүрээд хажуулдаж, элс манаруулан нүүрээрээ цасанд шааж унав. «Алчихлаа!» гэж бодохоос Мишкагийн дотор зарсхийв. Черничкин бол Германы дайнаас авчирсан австри карабин буугаар ямар ч хол байсан байг алдахгүй онодог мэргэн бууч байжээ. Черничкин довцог руу давхиж очоод цасан дээр гулдайж унасан хар пальтотой хүнийг тас сэлэмдэж байхыг Мишка чаргатайгаа хашааны гадаа гарсан хойно харав.

	Дон гаталж Базка руу зугтах нь аюултай байлаа. Толигор цагаан мөсөн дээр морь хүн хоёр ёстой сайхан бай болохоор санагдав.

	Тэнд суманд оногдчихсон хоёр улаан цэргийн хүүр хэвтэнэ. Тэгээд Емельян нуураар дамжиж ой руу орохоор эргэв. Нуурын мөсөн дэрх цас нэвтчиж хайлаад морины хөлөөр шалчигнан үсчиж, чарганы мөр хага зүсэн дурайна. Тэд учир зүггүй давхиулсаар яваад гацааны дэргэд очмогц Емельян мориныхоо амыг татаж салхинд осгортож холцруутсан нүүрээрээ Кошевой руу эргэж хараад:

	— Яах вэ? Манайхан бас бужигнаж байвал яана? гэв.

	Мишка гайхаш тасарсан янзтай гацааг ажив. Дон руу орсон хамгийн захын гудамжаар цагдаа нар бололтой хоёр морьтой хүн давхиж яваа үзэгдэв.

	— Гацаа руу оръё. Бидэнд өөр орох газар алга! гэж шийдэмгий хэлэв.

	Емельян тун дургүйхэн морио гуядаж Доныг гатлаад гацаа өөд өгстөл тэдний өөдөөс Антип Брехович гацааны дээд биеийн хоёр өвгөнтэй гурвуул тосож ирэв.

	Антипын винтов барьчихсан явааг хармагцаа Емельян:

	— Хөөе, Мишка! гээд мориныхоо амыг огцом татаж гэдрэгээ эргэв.

	— Зогс!

	Буу тасхийв. Емельян жолоогоо атгаастай хэвээр ойчив. Үргэсэн морьд нь бургасан хашаанд тулж зогсов. Кошевой чарга дээрээс үсрэн буув. Элэнхий бойтогтой Антип халтичин гүйж очоод далдисхийн винтовоо мөрөвчлөв. Мишкаг хашаа дээгүүр тэгнэж унах зуур нэг өвгөн гялтганасан гурван шүдтэй ац барьчихсан очиж байгаа харагдав.

	— Наадахаа цохь!

	Кошевойн өрөөсөн мөр халуу оргин янгинаад бархирч ёолсон ч үгүй алгаараа нүүрээ таглаад ойчив. Нэг хүн дээр нь очиж уухилсаар пархийтэл сүлбээд:

	— Муу нохой бос! гэж зандрав.

	Цааш юу болсон нь Кошевойд зүүд зэрэглээ мэт санагдав. Түүнийг Антип орилж чарлан дайрч заамдаад:

	Эцгийг минь алсан... Сайн санаат хүмүүс, надад битгий саад болооч! Би үүнийг тамлаж сэтгэлээ амраая! гэж уухилав. Хүмүүс түүнийг татаж холдууллаа. Улс амьтан цугларч нэг чичиргэнэсэн бүдүүн хоолойтой хүн:

	— Хүүхдийг орхи! Та нар ер нь шашин шүтээнтэй улс уу? Антип, чи боль! Эцгийгээ амилуулахгүйгээс хойш хүнийг тамлаад яах нь вэ... Та минь, тарцгаа! Агуулахад улс чихэр хувааж авч байна. Тийшээ очицгоо... гэв.

	Кошевой нөгөө л хашааны ёроолд үдэш болсон хойно сая ухаан оров. Сүлбүүлсэн хажуу нь халуу оргин лугшина. Ацын шүд үстэй дээлийг нэвтлээд биед нь гүн ороогүй байжээ. Гэвч шарх нь өвдөж цус дааварласан байлаа. Кошевой босож хүн амьтны хөлийн чимээ чагнав. Босогчдын эргүүл энд тэндгүй яваа бололтой, хааяа нэг буун дуу гарч ноход боргоно. Нэлээд хол хүмүүс ярилцах сонсогдов. Кошевой голын хажуу дагасан малын жимээр гэлдэрч ганга хүрээд бургасан хашааны ёроол даган, зайртсан цасыг гараараа маажлан, унаж тусан мөлхөв. Чухам хаа мөлхөж яваагаа ч мэдсэнгүй. Хамаг бие нь даарч дагжаад гар нь янгинаж, даарч хөрөхийн эрхэнд дайралдсан нэг айлын хашаанд оров. Явган хаалганы бургасан түгжээг тайлаад арын хашаанд ортол зүүн талд малын саравч харагдав. Түүн дотор дөнгөж ороод хөлийн чимээ гарч хүн ханиалгав.

	Эсгий гутал шажигнан нэг хүн айсуй. «Одоо ч бүр цааш нь харуулчихдаг байх даа» гэж Кошевой өөртөө огт хамаагүй юм шиг бодож суулаа. Нөгөө хүн харанхуй саравчны хаалган дээр ирээд:

	— Ямар хүн энд орчхоод байна? гэж аймхай сулхан дуугаар асуув.

	Мишка саравчны мухар луу ухрав.

	— Хэн бэ? гэж бүр ч сандарсан дуугаар чанга гэгч асуув.

	Степан аа, би Кошевой байна... Та минь, амь авраач! Чи хэнд ч хэлэхгүй байж чадна биз? Аргалаач! гэв.

	Хижиг тусаад саяхан боссон Степан:

	— Чи байсан юм бий... гэж сулхан дуугаар хэлээд турж ёнхийсон урт нүүрээ мушилзуулан инээмсэглэмээр болж, — За яах вэ. Манайд орж унт. Харин маргааш өглөө яваарай. Ингэхэд чи чинь яаж байгаад энд орчхов доо? гэв.

	Мишка хариу дуугарсангүй Степаны гарыг тэмтэрч бариут будааны овоолготой шаар луу гударч ойчив.

	Маргааш нь дөнгөж харуй бүрий болж байхад Мишка зориг гаргаж гэртээ хүрээд цонхыг нь тогшив. Эх нь хаалга нээж өгөөд дуу алдан уйлж гарыг нь тэмтчин хүзүүдэж тэврээд:

	— Эндээс зайл! Мишенька минь, бушуухан явж үз! Өнөө өглөөхөн казакууд чамайг эрж ирсэн... Хамаг хашаа хороог онгилж нэгжсэн. Антипка Брех намайг: «Чи хүүгээ нууж байна. Гүйцэд алалгүй орхисон минь тоогүй болжээ!» гэж байгаад ташуураар ороолгосон гэж үглэв.

	Кошевой бусдыгаа хаа байгааг мэдэх байтугай гацаанд юу гээч болж байгааг ч мэдэхгүй байв. Дон хавийн гацаанууд дагуудаа босож Штокман, Иван Алексеевич, Давыдка, цагдаа нар зугтаж гарсан Филька, Тимофей хоёрыг өчигдөр үдийн алдад талбайд алсныг эхийнхээ товчхон ярианаас олж мэдэв.

	— Чи эндээс яв! Энд байвал чамайг заавал олно... гэж эх нь шаналгаатай боловч эрс шулуун хэлээд мэгшин уйлав. Олон жил уйлаагүй Мишка энэ удаа нялх хүүхэд шиг амнаасаа хөөс сахруулж байгаад мэгшин уйлав. Тэгээд урьд агт маллаж байхдаа унаж явсан унагатай гүүгээ саравчнаас гаргахад, эх, унага хоёр хойноос нь дагав. Эх нь хүүгээ мордуулж адислав. Хөхүүл гүү унагаа дуудан хоёр удаа үүрсчхээд дуртай дургүйхэн хөдлөв. Мишкагийн зүрх хоёр удаа мултран ойчих шиг болов. Ямар ч саадгүй явсаар гүвээн дээр гараад Усть-Медведицийн зүг дардан замаар орж зүүн зүг чиглэн хатируулав. Хав харанхуй шөнө болж унагаа төөрчих вий гэж санаа зовсон гүүг байн байн үүрсэн янцгаахад Кошевой шүд зуун цулбуурын үзүүрээр чих рүү нь гуядаж, үе үе зогсож, хойно урд морин төвөргөөн сонсогдож байгаа эсэх, гүүний янцгаахыг улс амьтан анзаарсан эсэхийг чагнана. Ашгүй эргэн тойрон үхсэн мэт анир чимээгүй байсаар байлаа. Харин түр зуур зогссоныг далимдуулан унага хойд хоёр хөлөөрөө цас уллаж байгаад эхийнхээ хилэн хар хөхийг шав шув хөхөх дуулдаж гүүний нуруу оволзтол нудруулан байгаа нь мэдэгдэнэ.

	Аргалын пин дотор хуурай аргал, ялзарсан сүрэл, даршсан бордоо ханхалж, хөөмөл дээврийн завсраар өдрийн цайвар гэгээ гэрэлтэж мөчрөөр хийсэн сараалжин хаалганы цаанаас наран хааяа нэг шагайна. Шөнө болоход юу ч үзэгдэхээ больж, оготно дуугарахаас өөр анир чимээ үл сонсогдоно...

	Айлын авгай өдөрт нэг удаа үдэш Григорийд нууцгайгаар хоол авчирч өгнө. Тэр бээр аргал дотор хувинтай ус ухаж суулгажээ. Бүх юм болж байтал тамхи дууслаа. Григорий эхний хэд хоногт баахан тарчилж, тамхи татахгүй байж тэссэнгүй өглөө шороон шатан дээгүүр мөлхөж байгаад адууны хатсан хомоол түүж алгандаа нунтаглаад татав. Үдэш гэрийн эзэн евангелиэс урж авсан хоёр хуудас навсархай цаас, хатаасан агь, гүйцэд ургаагүй “дюбек” хэмээх таримал тамхины үндэс хольж нухсан жаахан тамхи, хоёр хайрцаг чүдэнзийг эхнэрээрээ явуулжээ. Баярласан Григорий толгойгоо эргэтэл тамхи татаж, шувуу толгойгоо далавч дороо хийгээд унтдагийн адилаар дээлийнхээ хормойг толгой дээгүүрээ нөмрөөд арзгар аргал дээр анх удаа бөхөөр унтлаа.

	Өглөө түүнийг гэрийн эзэн сэрээлээ. Тэр бээр аргалын пинд гүйж ороод:

	— Унтаж байна уу? Босоорой! Донын ус тавьсан шүү!... гээд тачигнатал инээв.

	Григорийг тавиур дээрээс үсэрч буухад том гэгчийн дөрвөлжин аргалууд пүргэтэл нурж ойчив.

	— Юу болоо вэ?

	— Еланыхан босоод эндээс Вешенскийнхэн хөдөллөө. Фомин засаг тамгатайгаа Вёшекаас Токин руу зугтжээ. Казанск, Шумилинск, Мигулинск суурин дагуудаа боссон шиг байна. Бослого аль хүрээд байгааг ойлгов уу? гэв.

	Григорийн духны судас, хүзүүний гүрээ зангирч ногоон туяатай хүүхэн хараа нь сэргэж, баярласнаа нууж чадсангүй. Хоолой нь чичиргэнэн, хар хиртэй хуруунууд нь шинелийнхээ товчийг байж ядан тэмтчив.

	— Танай гацааныхан... бас хөдөлсөн үү? Юу гэнэ ээ?

	— Дуулдсан юм алга. Даргатай дайралдсан. «Бурхан нь л байдаг юм бол ямар ч бурханд мөргөж байх нь надад пад алга» гээд инээж сууна билээ. Чи наад нүхнээсээ гараач.

	Тэр хоёр байшин руу явав. Григорий хол хол алхалж, айлын эзэн хажууд нь гүйцэж ядан шогшиж

	— Еланск сууринд хамгийн түрүүнд Красноярск гацаа боссон гэнэ. Уржигдар казакуудыг баривчлахаар Еланы хорин коммун Кривск, Плешаковск руу очжээ. Гэтэл тийм хэрэг болж байгааг сонсоод Красноярскийнхан цугларч: «Бид ер нь алин болтол тэвчиж суух юм бэ? Эцэг өвгөдийг маань барьж аваачаад, одоо болоход бидэнд гар хүрэх нь. Морио эмээллээд очиж баривчлагдсан улсуудаа суллаж авцгаая» гэж шийджээ. Идэр эрчүүл голдуу арван таван хүн цугларч. тэднийг дайчин эр-казак Атланов авч оджээ. Тэдний хоёр нь винтов, бусад нь сэлэм, морин жад, өвсний ацаар зэвсэглэжээ. Тэд Доныг гатлаад Плешаков руу давхин очжээ. Коммунууд Мельниковын хашаанд амарцгааж байжээ. Красноярскийнхан хашаа руу нь мориороо уулгалан дайрч орсон боловч эргэн тойрон чулуун хороотой хашааг яаж ч чадсангүй ухарчээ. Коммунууд хөөрхий нэг казакийг алжээ. Түүнийг араасаа буудуулаад мориноосоо холбирч бургасан хашаа дээр тээж ойчиход Плешаковын казакууд жүчээ рүү чирч аваачжээ. Зайлуул, түүний гар нь ташуураа атгасан хэвээр хөшчихсөн байж гэнэ... Тэгээд л хядаж гарчээ. Ингээд тэр золигийн зөвлөлт засгийн хоногийн тоо дуусжээ... гэж ярив.

	Гэрт орж Григорий өглөөний хоолны үлдэгдэл хамж идчихээд гэрийн эзэнтэй хоёул гадаа гарав. Бяцхан гудамжны буланд баяр ёслол болж байгаа мэт казакууд хэсэг хэсгээрээ бөөгнөрөн зогсоцгоож байв. Тэдний нэг хэсэг рүү тэр хоёр очлоо. Казакууд гараа малгайдаа хүргэн мэндлээд энэ тэрхэн гэсхийгээд огтын танихгүй Григорийг битүүхэн ажиглацгаана.

	— Ноёд казакууд, энэ манай хүн! Та нар үүнээс зэвүүцэх явдалгүй. Татарск гацааны Мелеховынхон гэж дуулсан биз дээ? Энэ чинь Пантелейн хүү Григорий. Буудуулчих гээд манайд хоргодож амь гарсан юм гэж гэрийн эзэн бахархан ярив.

	Хүмүүсийн яриа дөнгөж эхлээд Фомины решетов, дубров, черновынхныг Вешенскээс яаж хөөж гаргасныг нэг казак ярьж байтал уулын нүцгэн бэлд тулсан гудамжаар хоёр морьтой хүн гарч ирэв. Тэд гудамжаар давхиж бөөгнөрсөн казак бүрийн хажууд мориныхоо амыг татан зогсож, гараа даллан нэг юм хашхичин хэлж явав. Тэр хоёрыг ойртон ирэхийг Григорий тэсгэлгүй их хүлээж байв.

	Вешенскийг эзэлсэн тухай ярьж байсан казак яриагаа тасалж:

	— Эд чинь манайхан ч биш. Рыбиных ч биш... Хаанахын элч нар байдаг билээ... гэв.

	Тэр хоёр хүн зэргэлдээ гудамжийг алгасан шууд давхиж ирлээ. Нэхий дээлийн энгэр ярж, буржгар буурал үс нь дух руугаа унжиж, хөлс дааварласан минчгэр удаан нүүртэй толгой нүцгэн өвгөн түрүүлэн ирж, идэрхэн эр шиг мориныхоо амыг дугтарч зогсоогоод баруун гараа урагш сунган:

	— Та нар чинь эхнэр хүүхэд шиг гудамжинд зогсоод байдаг яачихсан казак эрчүүл вэ? гэж уйлагнасан дуугаар хашхирч, хорсож бухимдсан нулимс хоолойд нь зангирч, минчийж хүрлийсэн хацар нь татвалзан чичирч байлаа.

	Түүний унаж яваа туг сүүлтэй, цутгамал болд шиг толигор нарийхан хөлтэй, хоншоор цагаан, сувай соёолон сайхан зээрд гүү нь дахиад салхи татуулан чихээ хулмайж дэлээ шуугьтал харайлгаж, хав барьцалдсан хөлдүү газрыг цомбон туурайгаараа дахиад л пажигнатал дэлдэх сэн гэж шуухинаж, хазаар дараа дороо цовхчин шилгээнэ. Судас шөрмөс бүр нь гүрэлзэн байгаа нь нимгэн арьсны цаанаас нэвт харагдаж, хүзүүний нь булчин гудайж гүрийгээд гэрэлтсэн нимгэн хамар нь сэртэлзэн, бадмаараг шиг бүлтгэр нүдээ улаанаар эргэлдүүлэн бушуул гэж хилэгнэж байгаа мэт эзнийгээ байн байн хялбалзан харна.

	— Дөлгөөн Донын хөвүүд та нар чинь юу л гээд гөлөрч зогсоод байна даа?! гэж өвгөн дахин хашхираад тэнд бөөгнөрсөн казакуудыг Григорийгоос эхлэн толгой дараалан харснаа, — Эцэг өвгөдийг чинь буудаж аллаа, эд хөрөнгийг чинь цөлбөж, шашин шүтлэгийг чинь еврейн комиссарууд доромжлон даажигнаж байхад та нар самар цөмчхөөд, тоглоом наадам эргүүлж явдаг улс уу? Хоолойг чинь бугуйлаар урхидахыг хүлээж байгаа юм уу? Та нар эхнэрийнхээ хормойноос хэзээ болтол зууралдаж суух улс вэ? Еланыхан их багагүй дагуудаа бослоо. Улаантныг Вешенскээс хөөчихсөн... Тэгэхэд Рыбины казакууд та нар л ингэж байх! Эсхүл амь чинь хайргүй болоо юу? Аль эсхүл та нарын судсанд казакийн цус алга болоод харчуулын квас орчихоо юу? Босоцгоо! Буу зэвсгээ барьцгаа! Та нарыг босго гэж биднийг Кривскийн гацаанаас явууллаа. Эрчүүл минь, хожимдоогүй дээрээ мордоцгоо! гээд улангасаж хийрхсэн нүдэнд нь танил өвгөн харагдахад бүр ч гомдож, — Семен Христофорович, чи яагаад бас зогсож байдаг билээ. Хүүг чинь улаантан Филоновын дэргэд цавчиж алсан байхад чи амиа хаацайлаад байж байдаг вий?! гэж үсчив.

	Өвгөний үгийг гүйцэд сонсолгүй Григорий хашаа ухасхийж саравч дотроос хөштөлөө сойгдсон морио гаргаж хуруу хумсаа садартал хөлдүү аргал малтаж байж эмээлээ олоод хашааны хаалгаар галзуурсан мэт дүүлэн одов.

	— Явлаа! Бурхан тэнгэр авартугай! гэж хашааны хаалга руу очиж явсан гэрийн эзэнд хашхирчхаад Григорий эмээл дээрээ бөгцийж, мориныхоо дэл дээр хэвтэх шахаад гудамжаар цасан цагаан тоос бужигнуулж, мориныхоо хоёр гуяыг сэлгэж гуядсаар тэнхээ мэдэн харайлгав. Ард нь нунтаг цас хуйлран үлдэж, дөрөө холхин жийж, чинэсэн хөлөөрөө эмээлийнхээ гөлмийг давирч, хөлийнхөө доохнотой морин туурай ирэлзэн байгааг хараад элгүй их баярлаж, хүч зориг нэмэгдэх шиг санагдаж, хоолой нь өөрийн эрхгүй сэрвэгэнэж цацаад, хучигдан нуугдаж байсан бодол санаа нь сулран тавигдах шиг болж, одоогийн замнах зам нь сарны туяа туссан дардан зам мэт ив илхэн харагдах шиг болж байлаа.

	Аргалаар барьсан үүрэнд зэрлэг араатан шиг хярж хоргодоод гаднаас дуулдсан дуу чимээ бүрийг андаж жиндэхгүй айн чагнаж суусан уйтгарт хэд хоногийн дотор Григорий хамаг бүхнийг нэгд нэггүй эргэцүүлэн бодож зориг шийдсэн учраас урьд огтхон ч үнэнийг эрж, гуйвж дайвж, урваж шарваж, сэтгэл санаа нь тэсэхүйеэ бэрх хямарч байгаагүй мэт болчихжээ.

	Урьдын явдал үүлний сүүдэр дайрч өнгөрөх мэт болж үнэн мөнийг олох гэж эрж мацаж байсан нь одоо болоход шал дэмий хоосон хэрэг мэт санагдана. Бодож ядаад байх юу байсан юм бол оо? Үргээлгэсэн чоно шиг орох газар олж ядаж, зөрчил харшилдааны нь олж шийдэх гэж сэтгэл санаагаар дэмий юундаа тарчилж байв даа? гэж санахаас амьдрал нь шал инээдтэй агаад цэцэн мэргэн, эгэл жирийн юм шиг санагдана. Хэн дуртай амьтныг жигүүр дороо хийгээд дулаацуулж байдаг тийм үнэн бодитой юм гэж амьдралд үүрд мөнх байдаггүй шиг санагдаж уур хилэн нь туйлдаа хүртэл бадарсан Григорийд одоо болоход хүн болгон өөртөө ногдсон үнэн үйлс, чиглэсэн зам харгуйтай байдаг шиг бодогдоно. Алтан нар гийж амьдралын бүлээн судас лугшиж байсан цагт хүмүүс үмх талх, сөөм газар, амь зуухын төлөө цаг үргэлж тэмцсээр ирсэн, тэмцэнэ ч. Ингэхлээр амьдралыг минь бүрэлгэж амь зуух эрхийг маань булаах гэж байгаа этгээдтэй үзэлцэх л хэрэгтэй. Үзэлцэх үзэлцэхдээ хананд өлгөөтэй юм шиг ганхаж гунхахгүй түс тас үзэлцэх хэрэгтэй. Тэгвэл тэмцэл нь үзэн ядах эрс шулуун зориг хатуужил өгөх ёстой. Харин сэтгэлээ хазаарлалгүй галзуу араатан шиг зөнд нь тавивал болох нь тэр.

	Казакуудын зам нь Оросын газаргүй тариачид, фабрикийн хүмүүсийн замтай харшиж зөрөлдлөө. Тэдэнтэй үхэх сэхэхээ үзэлцэх хэрэгтэй. Тэдний гараас казакийн цусаар тэжээгдсэн Донын шимтэй сайхан газрыг мулталж авах хэрэгтэй. Тэднийг мужийн дэвсгэр нутгаас татар шиг хөөж гаргая! Москваг сэгсэрч хаяад шившигт найрамдал тулгая. Нарийн харгуй дээр зөрж багтахгүйгээс хойш аль нэг нь заавал унах ёстой. Үздэгээ үзлээ. Донын цэргийн нутагт улааны хороодыг оруулж үзээ биз дээ? Харин одоо бол сэлмээ далайх цаг болжээ! гэдэг харалган хорсолд автсан Григорий Донын цагаан цасан тал дундуур харайлган явахдаа бухимдан бодлоо. Гэтэл тэрхэн зуур «Баячуул ядуучуултай харшилдаж байгаагаас биш, казакууд Орос оронтой харшилдаж байгаа биш... Мишка Кошевой, Котляров хоёр адилхан казак байж улаан үзэл нэвт шингэчихсэн байх...» гэдэг бодол сэтгэлд нь хямралдан төрсөн боловч ууртаа тэр бодлыг орхив.

	Татарск гацааны бараа харагдав. Григорий мориныхоо амыг татаж, хөөс хөлс болсон морио ергүүлсээр гадаанаа очмогц дахин давирч мориныхоо хэнхдэгээр хашааны явган хаалгыг онгойлгон ороод үсрэн буув.

	 

	 

	XXIX

	 

	Ядарч зовсон Кошевойг үүрээр Большой Усть-Хоперын суурины нэг гацаанд очиход Заамурын дөрөвдүгээр хорооны застав ээрч, түүнийг улаан цэргийн хоёр хүн штабт аваачиж тушаав. Штабын нэг тушаалтан Кошевойг үнэмшихгүй: «Танай хувьсгалт хорооны даргаар хэн ажиллаж байсан бэ? Яагаад үнэмлэх бичиггүй яваа юм бэ?» гэх мэтчилэн шалгааж, адармаатай асуултаар ороох гэж оролдов. Кошевой тиймэрхүү дэмий балай асуултыг хариулсаар байгаад бүр, дургүй нь хүрч:

	— Нөхөр, чи битгий надаар оролдоод бай! Казакууд үүнээс илүү оролдоод юу ч олоогүй юм гээд цамцаа өргөж, өвсний ацаар сүлбүүлсэн сүвээгээ харуулж, штабын тушаалтныг шартайхан үгээр сүрдүүлэх гэтэл Штокман орж ирэв.

	— Эш, манай тэнэмэл хүү! Ээ чөтгөр! гэж Штокман унзад хоолойгоо шахаж Мишкагийн нурууг алгадаж:

	— Нөхөр, чи үүнийг маань байцааж байна уу даа? Энэ чинь манайхны залуу шүү! Чи ч мөн тэнэглэж дээ! Намайг, эсхүл Котляровыг дуудуулчихсан бол ямар ч асуулт гарахгүй байх... Явъя, Михаил аа! Ингэхэд чи яаж амьд мэнд гарав даа? Яаж мултарсныгаа яриач! Бид чамайг амьд хүмүүсийн данснаас хасчихсан байсан. Баатарлагаар нас барсан гэж бодож суугаа гэв.

	Мишка хэрхэн яаж олзлогдсоноо, гар мухар үлдсэнээ, чарга дотор орхисон винтовоо санаад нулимс гартал гиюүрэн ичгүүрэв.

	 

	 

	XXX

	 

	Григорийг очсон өдөр Татарск гацаанд казакийн хоёр зуут байгуулагдаж байлаа. Гацааны цуглаанаар арван зургаагаас дал хүртэлх насны зэвсэг барьж чадах бүх хүнийг дайчлахаар тогтжээ. Цаг төрийн байдал найдваргүй болж, хойд хэсэг нэлэнхийдээ дайсны талд орж, Воронежийн губерни большевикийг дагаж, Хоперын тойрог улаантан болчихсон, бас тэгээд өмнөдөд фронт гэнэт эргэж тэр эрчээрээ босогчдыг няц дарж болзошгүй байгаар олонх хүмүүс гадарлаж байлаа. Зарим нэг, ялангуяа хянуур болгоомжтой казакууд зэвсэг барихаас дургүйцсэн боловч тэднийг хүчээр дайчилж байв. Степан Астахов дайтахаас шууд татгалзаж:

	— Би явахгүй. Морийг минь ав. Намайг яавал яа. Надад байлдаж явах дур алга! гэж өглөөгүүр тэднийд Григорий, Христоня, Аникушка гурвыг ороход хэлж суужээ.

	— Яахлаараа дургүй болдог билээ? гэж Григорий хамраа сарталзуулав.

	— Яах вэ, дургүй л болоод тэр биз!

	— Улаантан гацааг эзэлбэл хаачих вэ? Бидэнтэй цуг явах уу? Хоцрох уу?

	Степан Григорийг баахан ажиглаж байгаад Аксинья руу харснаа, хэсэг дуугүй сууж байгаад:

	— Яах нь тэр цагт мэдэгдэнэ биз... гэв.

	— Тийм бол одоохон гар! Христоня, наадахыгаа бариад ав! Чамайг бид одоохон цааш нь харуулна! гээд Григорий пийшинд наалдан зогсож байгаа Аксиньяг харахгүйг хичээн, Степаныг ханцуйдан авч өөр лүүгээ татаад, — Энд бүгж байх хэрэг алга, явъя! гэв.

	— Григорий, чи битгий өвчигнөөд... Боль доо! гээд цонхийж цайсан Степан аяархан гэдрэгээ ярдаглахад хөмхий зангидсан Христоня араас нь тэвэрч:

	— Чи иймэрхүү бодолтой байгаа хойно явах л болно доо! гэж хүрчигнэв.

	— Ах дүүс минь!..

	— Бид чиний ах дүүс биш! Яв гэж байна!

	— Тавь л даа. Би зуутад нэрээ бичүүлнэ. Хижгээс хойш тэнхээ тамир ороогүй бие сул байна... гэж Степан учраа гаргав.

	Григорий мушилзан инээмсэглээд Степаны ханцуйг тавьж:

	— Очиж винтовоо хүлээж ав... Аль хэдийн ингэж хэлэх байсан юм! гэв.

	Тэгээд Григорий шинелийнхээ энгэрийг товчилчхоод баяртай ч гэж хэлэлгүй гарч одов. Христоня тиймэрхүү найзгүй зан гаргасан атлаа ичихгүй Степанаас ганц ороох тамхи гуйж аваад огт юу ч болоогүй янзтай яриа дэлгэж баахан суув.

	Үдэш Вешенскээс хоёр үхэр тэргээр зэр зэвсэг, наян дөрвөн винтов, зуу гаруй сэлэм ачиж ирэв. Казакуудын олонх нь урьд нуусан буу зэвсгээ гаргаж, ганцхан энэ гацаанд бүрэн зэвсэгтэй хоёр зуун арван нэгэн эр цэрэг бэлхэн болж, тэдний зуун тавь нь морьтой, бусад нь явган байв.

	Босогчид нэгдмэл зохион байгуулалттай болж хараахан завдаагүй байлаа. Гацаа болгон тус тусдаа хөдөлж дор дороо зуут болж, цуглаан хийж зэрэг хэргэм биш гагцхүү урьдын гавьяа зүтгэлийг харгалзан дарга сонгож, давшин байлдалгүй зөвхөн зэргэлдээ гацаатайгаа холбоо барьж, морьтой тагнуул гаргаж хавь ойрын газрыг туршин тагнаж байлаа.

	Григорийг очихоос өмнө Татарск гацааны морьт зуутын даргаар арван найман оных шиг Петро Мелеховыг сонгосон байжээ. Явган зуутыг Латышев өөрөө хариуцан авав. Иван Томилин тэргүүтэй их буучид Базкад улаантны хаясан хэмхэрхий хараа, эвдэрхий дугуйтай их бууг засаж авахаар очицгоов.

	Вешенскээс авчирч гацаанаас цуглуулж байж хоёр зуун арван нэгэн хүнийг зуун найман винтов, зуун дөчин сэлэм, ангийн арван дөрвөн буугаар зэвсэглэв.

	Моховын зоориноос бусад өвөгчүүлийн хамт суллагдсан Пантелей Прокофьевич урьд нуусан пулемётоо ухаж гаргав. Гэвч дайзтай сум нь олдоогүй учраас пулемётыг зуутын зэвсэгт авч хэрэглэсэнгүй.

	Бослого дарахаар Лихачев даргатай улаан цэргийн гурван зуун хүн бүхий залхаан цээрлүүлэх отряд долоон их буу, арван хоёр пулемёттойгоор Каргинскаас айсуй гэдэг мэдээ маргааш оройхон сонсогдов. Петро Вешенск мэдэгдээд Токины гацааны чиглэлд хүчтэй тагнуул тавихаар шийдэв.

	Григорий Мелехов үдшийн бүрэнхий болмогц Татарск гацааны гучин хоёр хүнийг авч тагнуулд гарав. Бараг Токинд очин очтолоо ергүүлцгээж гацаанаас хоёр модны зайтай замын хажуугийн намхан ганганы дэргэд Григорий Казакуудаа явгалж ганганд оруулав. Морь баригчид морьтыг судагт хөтөлж аваачихад нуранги зузаан цасанд гэдсээ хүртэл шигдэж, нэгний нь унаж явсан ороо нь ойртсон азарга үүрсэж унгалдаад байхлаар тусгай хүн гаргаж харуулахад хүрэв.

	Аникушка, Мартин Шамиль, Прохор Зыков гурвыг Григорий гацаа руу явуулав. Гурван казак цувралдан алхуулав. Тэртээ зуун өмнөд уулын бэлээр Токины голын атиралдан зурайсан өтгөн бургас хөхрөнтөн дурайна. Шөнийн харанхуй болж, багил бараан огторгуй талыг нөмрөн хучив. Казакууд ганганд дув дуугүй сууцгаасаар байлаа. Гурван морьтой хүний сүүмэлзсэн бараа уул уруудаж, их хар замтай нийлж морьд нь харагдахаа болиод зөвхөн хүмүүсийн толгой шоволзсоор далд орохыг Григорий харсаар байв. Гэтэл төдхөн тэдний явсан зүгээс пулемётын цээл дуу тачигнаж эхэлснээ гар пулемётын бололтой нэлээд чанга нарийхан дуу дуулдав. Гар пулемёт дайзтай сумаа дуусчхаад таг болоход түр амсхийсэн түрүүчийн пулемёт яаруу гэгч дахиад нэг дайзтай сумаа хоослон Нүүгэлтсэн сумнууд харанхуй огторгуйг нэвтлэн гацааны дээгүүр гялалзан дуулж исгэрэн шүнгэнэлдэх цовоолог дуу чимээ нь зориг бадруулахаар хөгжилтэй бөгөөд шингэн ажээ. Гурван казак хар хурдаараа давхиж ирэв.

	— Застав руу орчихжээ! гэж Прохор Зыков тэртээ холоос хашхирах сонсогдоод давхиж яваа морин төвөргөөнд дарагдан замхрав.

	— Морь баригчид, бэлдээд! гэж тушаагаад Григорий зэрлэг сумыг ч анзаарахгүй ганганы эргэн дээр үсрэн гарч айсуй казакуудын өөдөөс зузаан цасан дундуур бүдчин гүйж очив.

	— Юм харагдана уу?

	— Бужигнаж байгаа нь л дуулдлаа. Дуу чимээг сонсоход тун олуул бололтой гэж Аникушка амьсгаадан ярих зуураа мориноосоо буух гэтэл гутлын нь хоншоор дөрөөнд тээглэж, хараал тавьсаар гараараа хөлөө дөрөөнөөс арай гэж мултлав.

	Түүнийг Григорий шалгааж байх завсар найман казак судаг руу гүйн очиж морьдоо салгаж аваад гэр лүүгээ давхицгаав.

	Зугтаж яваа хүмүүсийн холдож байгаа морин төвөргөөнийг чагнаж Григорий:

	— Маргааш та нарыг буудаж ална даа гэж амандаа шивнэв.

	Үлдсэн казакууд гангандаа юу болохыг чагнацгаан чив чимээгүй дахиад цаг хэртэй сууцгаав. Гэтэл нэг нь морины хөлийн төвөргөөн сонсож:

	— Токиноос ирж явна... гэхэд нь

	— Тагнуул даа!

	— Хаанаас даа! гэж шивнэлдэв.

	Толгой өндийлгөн шөнийн багил харанхуйд ямар нэг юмны бараа олж харах гэж хэчнээн оролдовч тус алга. Харин Федот Бодовсковын халимаг нүд л хамгийн түрүүнд олж хараад винтовоо мултлан авах зуураа:

	— Ирж явна гэж лавтай хэллээ.

	Бодовсков винтовоо тун сонин үүрч явдаг хүн юм. Оосрыг нь зангиа шиг хүзүүндээ углаж, буу нь элгэн дээр нь ташуулдан санжиж явдаг байв. Явган ч, морьтой ч явсан дандаа ус дамнаж яваа хүүхнүүд шиг буун дээрээ гараа тавьчихсан явдаг байжээ.

	Арваад морьтой хүн замаар дув дуугүй алхуулж, дулаахан хувцасласан махлаг зузаан эр онцгойдуухан явав. Морьдын бие цогцос, хүмүүсийн бараа, тэр ч байтугай түрүүлж яваа хүний хавтгай оройтой кубань малгайн хавтгай орой газрын доод талд хэвтээ Григорийд орог цайвар огторгуйн наана ив илхэн харагдана. Тэд ганганд арваад сажин тулж отож байгаа казакуудын шуухинасан амьсгаа, догдолж байгаа зүрхний нь цохилтыг бараг сонсогдохоор ойртож ирлээ.

	Команд өгөхөөс нааш буудаж болохгүй гэж Григорий дахин тушаагаад араатныг авд оруулж байгаа мэт эгзэгтэй цагийг хүлээж, урьдаар дуудаад, сандарч бужигнаж бөөгнөрөхлөөр нь буудъя гэж шийдлээ.

	Замын цас жигдхэн хяхнаж морьдын тах цахиур чулуунд хавирч байгаа бололтой үе үе морьдын туурайнаас гялалзсан шар оч бутарна.

	— Ямар улс яаж байна? гээд Григорий ганган дотроос муур шиг сэвхийн үсрэн босож түүнийг дагалдан бусад нь сүржигнэлдэн босоцгоов.

	Хэргийн байдал Григорийн санаснаас шал өнөөгөөр эргэв.

	— Та нарт хэн хэрэгтэй юм бэ? гэж түрүүлж яваа хүн огт айж гайхсан шинжгүй баргиа бүдүүн дуугаар асуугаад морио Григорий руу эргүүлэв.

	Григорий зогссон газартаа хөдлөлгүй нугантай гараа мэдэгдэлгүй өргөн:

	— Ямар хүн бэ? гэж чанга гэгч зандран асуув.

	Нөгөө бүдүүн дуут:

	Хэн болоод орилоод байна? Би залхаан цээрлүүлэх цэргийн отрядын дарга байна! Бослого дарахаар наймдугаар улаан армийн штабаас явж байна! Та нарын дарга чинь хэн бэ? Түүнийгээ надад гаргаад аль! гэж уурсав.

	— Дарга нь би байна.

	— Чи юү? А-а-а...

	Морьтой хүний сарвасхийн өргөсөн гарт шовгор хар юм байхыг хармагцаа Григорий буудахаас нь өмнө амжиж хэвтээд:

	— Галлаад! гэж хашхирав.

	Браунинг бууны мухар хошуутай сум Григорийн толгой дээгүүр цоргин шуугьж хоёр талаас буун дуу тархи дөжиртөл тачигнав.

	Чин зоригт даргын морины цулбуур дээгүүр Бодовсков тэгнэн ойчмогц Григорий Бодовсков дээгүүр ухасхийн зүтгэж даргын кабины малгай дундуур сэлмийн мөрөөр цавчиж хүдэр том бие морин дээрээс хөглөрөн ойчив. Тулалдаан хоёр мөчийн дотор төгсгөл болж улаан армийнхны гурвыг зугтуулж, хоёрыг алж, бусдын зэвсгийг хурааж авав.

	Григорий олзолж авсан кабины малгайтай даргын бяцарсан уруул ам руу наганаар чичин байж түргэн зуур байцаамаар болов.

	— Муухай чөтгөр, нэр чинь хэн бэ?

	— Лихачев.

	— Чи есхөн хамгаалагчтай байж юундаа найдаж яваа юм бэ? Казакуудыг хавьтсандаа сөхөрч буудаг гэж бодсон уу? Уучлал гуйна гэж санасан уу?

	— Намайг алаад аль!

	— Алж амжина. Үнэмлэх бичиг чинь хаа байна? гэж Григорий тайтгаруулахад дарга:

	— Цүнхэнд байгаа. Ав, дээрэмчин!.. Муу нохой гэв.

	Григорий занаж харааж байгааг анзаарсан ч үгүй Лихачевыг өөрөө биечлэн нэгжиж оодон дээлийн хармаанаас хоёр дахь браунинг гаргаж, маузер, цүнхийг нь мулталж авлаа. Хажуу хармаанаас нь бичиг цаастай цоохор арьсан цүнх, тамхины хайрцаг олдов.

	Лихачев зогсоо зайгүй харааж ёолсоор байв. Түүний баруун мөрийг сэт буудаж, Григорийн сэлэм толгойг нь сүрхий гэмтээсэн байжээ. Лихачев бол нуруугаар Григорийгоос өндөр, хүдэр булиа, тэнхээтэй баймаар хүн ажээ. Саяхан сахлаа хуссан хүрэн бор нүүрт нь өтгөн саглагар хар хөмсөг хямсаанаас нь эхлээд хоёр тийшээ сүртэй гэгч дурайна. Ам том, эрүү дөрвөлжин. Тэр нь хуниастай оодон дээл, сэлэмдүүлсний ороор хонхойсон хар хурган кубань малгай өмсөж, хүдэр мах руу нь биед нь бор ногоон френч, өргөн галифе өмд яв цав таарсны гадна сайхан жижигхэн хөлдөө гялгар түрийтэй хээнцэр маягийн торгон савхи өмсжээ.

	— Комиссар дээлээ тайл! Чи мөн тэнтгэр эр юм даа. Казакийн талханд таргалчихсан хүн хаанаас даарах вэ! гэж Григорий тушаав.

	Олзлогдогсдын гарыг бүс, ногтоор хүлж моринд мордуулаад:

	— Миний хойноос хатируулаад! гэж командлаад Григорий Лихачевоос авсан маузер бууг засаж зүүв.

	Тэд Базкад хоноцгоов. Пийшингийн хажуутай дэвссэн сүрэл дээр Лихачев ёолж, шүдээ хавиран өнхчинө. Григорий дэнлүүний гэрэлд Лихачевын шархыг угааж боож өгөөд, харин байцааж шалгаахыг түдгэлзэж, ширээний ард сууж түүний мандат ба зугтсан хувьсгалт шүүхээс Лихачевт шилжүүлж өгсөн, Вешенскийн хувьсгалын эсэргүү казакуудын нэрсийн жагсаалт, тэмдэглэлийн дэвтэр, захидал, газрын зураг дээр тэмдэглэсэн зүйлсийг удтал үзэж Лихачев руу үе үе харах бүр түүний ширүүн харцтай халз тулгарч байлаа. Тэр гэрт унтсан казакууд бүхэл шөнөжингөө шаг шуг гэлцэж, морьдоо эргэж үүдэнд тамхи татахаар гарцгааж зарим нь хэвтээгээрээ ярьцгаана.

	Григорий үүрээр зүүрмэглэсэн боловч тэр дорхноо сэрж дүйрч ядарсан толгойгоо ширээнээс өндийлгөхөд Лихачев сүрэл дээр суучхаад шүдээрээ мөрнийхөө боодлыг тасчин задалж байснаа, цус хурсан догшин нүдээр Григорийг хялавхийн харав. Амь нь тэмцэж байгаа янзтай дун цагаан шүдээ ярзайлган шаналан ярвайж нүдэнд нь бас л үхлийн сүүдэр тодорч байгааг Григорий үзээд нойр нь гэнэт замхран арилж:

	— Чи яаж байна? гэж асуув.

	— Яах нь чамд... ямар хамаатай юм! Үхье гэж бодож байна! гэж Лихачев хашхираад, царай нь цонхийн толгойгоороо онхолдон ойчив.

	Тэр шөнө Лихачев хагас хувин ус ууж, үүр хаяартал нүд аньсангүй.

	Түүнийг өглөө Григорий товч дагавар бичиг хийж хурааж авсан баримт бичгүүдийн хамт Вешенск рүү тачанк тэргээр хүргүүлэв.

	Вешенскийн гүйцэтгэх захиргааны улаан тоосгон байшин руу хоёр морьтой казакаар харгалзуулсан тачанк тэрэг довтолгон очив. Тэргэн дотор хажуулдан хэвтэж яваа Лихачев цус нэвчсэн боолтоо барьсаар босоход казакууд мориноосоо буугаад түүнийг дагалдан байшинд оров.

	Босогчдын нэгдсэн хүчнийг түр захирагч Суяровын өрөөнд тавиад казак шахцалдаж байлаа. Лихачев гараа эмзэглэсээр улсын дундуур зүтгэг явсаар ширээнд дөтөлж очив. Ёозгүй харцтай тар нүднээс өөр сүрдмээр гойд юмгүй алцгар Суяров ширээний цаана сууж байв. Тэр бээр Лихачевыг хяламхийн хараад: 

	— Тагтааг аваад ирэв үү? Лихачев гэдэг чинь чи байсан юм уу? гэж асуув. 

	— Тийм ээ. Миний үнэмлэх энэ байна гэж Лихачев шуудайнд боосон бичгийн цүнхийг ширээн дээр чулуудаж, Суяровыг нүд халтиралгүй хялайн ширгэж.

	— Хор могой шиг та нарыг няц дарах даалгавраа биелүүлж чадсангүй дээ харамсаж байна! Гэсэн ч Зөвлөлт Орос улс та нарт зохих шанг нь хүртээнэ дээ. Намайг буудаад өгөхийг хүсье гэв.

	Тэгээд шархтай мөрөө ханхалзуулж, өтгөн хар хөмсгөө солбилзуулан ширэв татав. 

	— Тэгэхгүй, нөхөр Лихачев! Бид чинь харин буудаж алдаг журмыг эсэргүүцэж боссон улс. Бид бол танайхан шиг буудаж алдаггүй улс. Чамайг бид эдгээнэ. Чи бидэнд тус болж юу магад гээд Суяров эелдэг зөөлөн байдал үзүүлснээ ширэв татац харж- Бусад нь гарцгаа. За бушуул! гэв.

	Решетов, Чернов, Ушаков, Дубров, Вешейнкийн зуутын дарга нар үлдэж, ширээ тойрон сууцгаав. Тэдний нэг нь Лихачевт хөлөөрөө сандлаа ойртуулж өгөхөд наадах нь суулгүй хана налж цонх өөд өлийн харж зогсов.

	— За хө, Лихачев гээд Суяров зуутын дарга нар луу харж:

	— Танай отряд хэчнээн хүнтэй билээ? гэв.

	— Хэлэхгүй.

	— Хэлэхгүй юу? Хэлээд ч яах вэ. Чиний бичиг баримтаас бид ойлгоно биз. Тэнд байхгүй бол чамайг хамгаалж явсан улаан цэргүүдийг байцаана даа. Чамаас бид дахиад нэг зүйл асууя гээд Суяров урагшаа тонгойн: — Отрядынхноо Вешенск руу ир гэсэн бичиг хийж өг. Бид та нартай байлдаад юу хийх вэ. Бид коммун, еврей нарыг эсэргүүцэж байгаа болохоос биш, Зөвлөлт засгийг эсэргүүцэж байгаа биш. Бид отрядын чинь зэвсгийг хурааж аваад хүмүүсийг гэр гэрт нь тараана. Чамайг ч бас суллана. Нэг үгээр хэлэхэд бид мөн л адилхан хөдөлмөрчид. Зөвлөлийг эсэргүүцэж байгаа юм биш. Тэгэхлээр биднээс айх явдалгүй гэж цаадуулдаа бич... гэв.

	Лихачевын нулимсан шүлс Суяровын годгор буурал ямаан сахал дээр пялхиийтэл тусав. Суяров ханцуйгаараа сахлаа шувтарч арчаад, шанаа нь тэр аяараа ягаарав. Нэг дарга тэссэнгүй инээмсэглэсэн боловч командлагчийнхаа нэр төрийг хамгаалах хүн олдсонгүй.

	Суяров зальжин царайлж:

	— Нөхөр Лихачев, манийгаа гомдоож байна даа! Атаман, офицерууд манийгаа дээрэлхэж нулимдаг байсан. Гэтэл чи коммунист атлаа бас нулимж байдаг вий. Тэгсэн байтлаа ард түмний төлөө зүтгэж яваа улс гэж ярьдаг. Хөөе, гадаа хэн байна?.. Комиссарыг аваад яв. Чамайг маргааш Казанск руу хүргүүлнэ гэв. 

	— Жаахан бодмоор юм биш биз? гэж зуутын нэг дарга ширүүн гэгч зандран асуув.

	Лихачев хэдэрч нөмөрсөн цамцаа угз татан засаад, хаалганы хажууд зогсож буй харгалзагч руу очив.

	Лихачевыг буудсангүй. Босогчид «буудаж алах, талж дээрэмдэхийг» эсэргүүцэж байгаа улс болохоор...маргааш нь Лихачевыг Казанск руу хүргэхээр явуулав. Лихачев морьтой харгалзагч нарын өмнө саглагар өтгөн хөмсгөө атируулан цасан дээгүүр ануухан алхалж явснаа, ойд орж цайвар цагаан хуснуудын хажуугаар гарахдаа сэтгэл хөгжин инээмсэглэж, эрүүл гараа сунан нэг мөчрийг тасалж авав. Урин хаврын гэрч болсон тэр мөчрийн бүлцгэр нахианууд нь амтлаг шүүс дүүрч хүрэнтэн бүлцийгээд, сэнгэнэсэн сайхан үнэр нь нарны илчинд улиран эргэгч амьдрал, хаврын цэцэг ногоо, сайн сайхан амьдралыг санагдуулж... Лихачев тэр бүлцгэр нахиаг зажилж, хүйтэн жавраас ангижран өнгө жавхаа орж байгаа моднуудыг бүргэлзсэн нүдээр ширтэж мушилзав инээмсэглэж явлаа.

	Тэгээд тэр нөгөө хар дэлбэтэй нахиаг зажилсан хэвээр өнгөрчээ. Түүнийг Вешенскээс долоон мод зантай элсэн манхан дотор тууж явсан казакууд зэрлэг балмадаар цавчиж алжээ. Амьдаар нүдийг сохолж, гар чих, хамрыг огтолж нүүрэн дээгүүр нь тоонолжин цавчаад өмдийг тайлж хүдэр сайхан биеийг нь даажигнаж эрэмдэглэжээ. Цус садарч байгаа мухар эрхтнийг элдэвлэн гутаан, нэг казак хэржигнэн чичирч байгаа цээж, түрүүлгээ хараад тунтайж ойчсон бие дээр нь гишгэж байгаад толгойг нь ганцхан далайлтаар ташуу цавчаад тасалжээ.

	Бослого зад тавилаа гэсэн мэдээ Донын цаанаас, Дээд Донын хавиас, газар бүрээс ирсээр байв. Суурины хоёрхон гацаа босоод зогссонгүй Шумилинск, Казанск, Мигулинск, Мешковск, Вешенск, Еланск, Усть-Хоперын сууринууд нэлдээ босож, төдхөн зуутууд байгуулагдаж Каргинск, Боковск, Краснокутск сууриныхан босогчдын тал руу хэвийв. Бослого зэргэлдээ нутгийн Усть-Медведиц, Хоперын тойргийг ч хамрах шинжтэй болов. Букановск, Слащевск, Федосеевск сууриныхан үймж, Алексеевск суурины захын гацаанууд бужигнаж эхлэв... Тойргийн Вешенск суурин бослогын төв болов. Баахан маргалдаж маргалдаж хуучин засгийн байгууллыг хэвээр үлдээхээр шийдэцгээж, тойргийн гүйцэтгэх хорооны бүрэлдэхүүнд залуучууд голдуу хамгийн нэр хүндтэй казакуудыг сонгов. Их бууны албаны цэргийн түшмэл Даниловыг даргаар тавив. Суурин, гацаануудад зөвлөлүүд байгуулж тэр ч байтугай урьд хэлэхээс ч сэжиглэдэг бай сан «нөхөр» гэдэг үгийг хэрэглэж байхаар тогтсон нь гайхалтай. Бас «Зөвлөлт засгийн төлөө, тэгэхдээ коммун ба будан алах, талж дээрэмдэхийг эсэргүүцнэ» гэдэг хачин уриа гаргав. Ийм учраас босогчид папах малгай дээрээ ганцхан цагаан зурвас даавуу хадах буюу уядаг байсны оронд одоо цагаан, улаан хоёр даавууг тоонолжлон хадах боллоо...

	Босогчдын нэгдсэн хүчнийг командлагч Суяровын халааг Георгийн бүх дөрвөн зэргийн одонт, хорин найман настай, аманцар чалчаа, ухаалаг залуу хорунжий Павел Кудинов авав. Тиймэрхүү хэтэрхий зөөлөн зантай хүн ийм ширүүн үед үймэрч самуурсан бүхэл бүтэн тойргийг захирна гэдэг бэрхтэй байсан боловч эгэл жирийн, эв нийлэмжтэйг бодож казакууд очиж элссээр байлаа. Хамгийн гол нь Куцинов бол гарал үүслээрээ казакуудын удам сударт гүнзгий шигдэж орсны гадна суга дэвшсэн хүнд голдуу үзэгддэг ихэмсэг байдал, офицерын хэгжүүн зангүй, өмсөж зүүх нь ч дандаа даруу төлөв, үсээ хүртэл дугариглаж уртаар тайруулдаг, биеийн байдал бөгтрөвтөр, хэл яриа нь хурдан хүн байв. Түүний унжуу хамартай туранхай гозон нүүрийг харахад тариачин хүн гэмээр ажээ.

	Штабын даргаар дэд есаул Илья Сафоновыг сонгов. Тэр залуу аймтгай хэдий боловч гар хурууны чадвар, бичиг үсэгт бузгай болохоор нь сонгожээ. Түүний тухай цуглаан дээр хүмүүс:

	— Сафоновыг штабт суулга. Наадах чинь жинхэнэ жагсаал ангид таарахгүй хүн. Улс амьтныг хохируулна. Казакуудыг хайрладаггүй, өөрөө ч гэсэн арай гэж гэлдэрч явааг хараач. Наадахаар чинь байлдагч хийнэ гэвэл цыганыг лам болгохтой адил гэцгээжээ.

	Тэгж ярьцгаахад пагдгар зузаан Сафонов баярлаж цагаан сортой шар сахлаа бувалзуулан инээмсэглээд штабын тушаалыг маш дуртай хүлээж авчээ.

	Гэсэн ч Кудинов, Сафонов хоёр зуутуудын биеэ дааж нэгэнт хийсэн зүйлсийг зөвхөн сийрүүлэн бичиж байлаа. Удирдан захирах талаар ямар ч эрх мэдэлгүйгээр үл барам, ийм лут том хэрэг явдлыг удирдах, түүний шуурхай хурдан явцыг амжиж гүйцэх чадал тэдэнд байсангүй.

	Өмнөд Амар мөрний дөрөвдүгээр морьт хороо, тэдэнтэй нийлсэн Усть-Хопер, Еланскийн болон Вешенск суурины зарим ангийн большевикуудын хамт нэлээд хэдэн гацаагаар байлдан өнгөрч, Еланск гацааны хязгаарыг давж, Доныг дагаж, баруун тийшээ тал нутгаар давшив.

	Гуравдугаар сарын 5-нд Татарск гацаанд нэг казак яаралтай мэдээ хүргэж ирлээ. Буу, сумгүй болчхоод бараг эсэргүүцэлгүй ухарч яваа Еланыхан яаралтай тусламж үзүүлэхийг шаарджээ. Еланыхныг ганц нэг буудмаар болоход Амар мөрнийхөн пулемётын мөндөр буулгаж, хоёр их буугаар галлаж байжээ. Тиймэрхүү байдалд орчихсон еланыханд тойргоос шийдвэр ирэхийг хүлээж суух цаг алга байв. Тэгэхэд нь Петро Мелехов өөрийнхөө хоёр зуутыг тасалж аваад байлдахаар шинэдэв.

	Петро зэргэлдээ гацаануудын дөрвөн зуутыг команддаа багтаан авч, өглөөгүүр казакуудыг гүвээн дээр гаргатал эхлээд бас л тагнуулчид халз мөргөлдөв. Сүүл тийшээ байлдаан эхлэв.

	Татарск гацаанаас найман мод зайтай Улаан нугацаа гэдэг газар (Урьд тэнд Григорий эхнэртэйгээ тариан талбай хагалж байхдаа хайр сэтгэлгүй гэдгээ Натальяд анх хэлсэн юм санжээ) өвлийн тэр нэгэн бүрхэг өдөр гүнзгий ганганы хажуугийн цасан дотор морьт зуутынхан явгалцгаан хориглож хэвтээд морь баригчид морьдыг нууцгай газар аваачлаа. Тэртээ доорх тахиралдсан хот хонхорт улаантан гурван эгнээгээр давшиж мэлгэр цагаан талын дундуур хүмүүс хар толбо шиг айсуй үзэгдэв. Эгнээнүүд рүү ачлага хөсөг очиж, морьтой хүмүүс жирэлзэнэ. Дайснаас хоёрхон мод газрын зайтай байгаа казакууд байлдахаар яаралгүй бэлдэцгээв.

	Тарж хэвтсэн еланыхнаас Петро үл мэдэг хөлстэй, цатгалан морио уначихсан Григорий руу давхиж очоод тун хөгжүүн байдлаар:

	— Дүү нар минь! Сумаа хэмнэж байгаарай! Команд өгөхлөөр буудаарай. Григорий, чи хагас зуутаа жаахан зүүн тийш болгож тэлж байрлуул. Бушуулцгаа! Морь баригчид бөөнөөрөө битгий ирцгээгээрэй! гэж хэд хэдэн шийдвэр өгөөд дурандаж, — Матвеевын довон дээр их буунуудаа зоох нь ээ? гэв.

	— Түүнийг ч би аль хэдийн дурангүйгээр хараад байна л даа гээд Григорий дуранг авч харав. Халз шуурсан нүцгэн оройтон довын цаад морьд багширч хүмүүс яралзах үзэгдэнэ. 

	Морьт ангийнхны “мөлхөөнүүд” гэж хочилсон Татарскийн явган ангийнхан тарж хэвт гэж чангалан тушаасаар байхад бөөгнөрч сумаа хуваалцан тамхилж. дэмий балай юм ярьцгааж хөхрөлдөнө. Намхан казакуудын дунд ялгарч цухуйсан Христонягийн (Тэр нь морьгүй болчхоод явган ангид орсон юм санжээ) папах малгай данхалзаж, Пантелей Прокофьевичийн гурван тал улаан малгай цухалзана. Явган ангид өвөгчүүл, жулдрай багачуул зонхилж байлаа. Еланыхан хадаж аваагүй наран цэцгийн гуурснаас баруун тийш мод хагас зайтай байрлажээ. Тэдний дөрвөн зуутад бүгд зургаан зуун хүн байсан боловч бараг хоёр зуугаад нь морь барих нэр хэмээж бүх хүний гуравны нэг хувь нь гүехэн ганганы ёроолд морьтойгоо нуугджээ.

	— Петро Пантелевич! Тулалдаанд явган манийгаа битгий л орхичхоорой! гэж явган ангийнхан хашхиралдав.

	— Санаа зоволтгүй! Орхихгүй гэж Петро инээмсэглэж, үвээ өөд алгуурхан өгсөж яваа улаантны эгнээг ажиглан санаа зовж дотор нь түгшиж байгаа янзтай ташуураа гозолзуулж, эхлэв.

	Григорий эгнээнээс холдоод:

	— Петро, наашаа ирээч гэв.

	Петрог очиход Григорий дургүй нь хүрсэн байртай үрчийж:

	— Манай байрлал сэтгэлд нэг л таарах биш. Энэ ган- ганаас зайлах юм сан. Аягүй бол биднийг араар маань ороогоод баллах вий, аа? гэв.

	— Чи юу гээд байна! гэж Петро тээршээгээд, — Явлаа гэж биднийг ороох билээ! Би нэг зуутыг нөөцөлж үлдээсэн, хэрэг буруугаар эргэвэл ганга тус болохоос садаа болохгүй гэв.

	Григорий газрын байдлыг дахин нэг баримжаалж хараад:

	— Харж л байгаарай, залуу минь! гэж сануулав.

	Григорийг эгнээ рүүгээ очоод эргэж харахад олонх нь бээлийгээ авчихсан нэлээд тэвдүү байгаа үзэгдэв. Зарим нь үүртэж, сэлмээ нэг засаж бүсээ нэг чангаруулж үзэж байлаа.

	Федот Бодовсков инээмсэглэн:

	— Манай дарга мориноосоо буулаа гэж эгнээ рүү халтал алхалж яваа Петрог даажигнан заав.

	— Хүүе, генерал Платов! Донынхонд нэг нэг шанага архи өг гэж тушаагаач! гэж ганцхан сэлмээр зэвсэглэсэн өрөөсөн гаргүй Алешка Шамиль орилов.

	— Дуугүй бай, архины лүү! Улааныхан ганц гарыг чинь цавчиж орхивол чи юугаараа барьж уух вэ? Нохой шиг идүүрээс ууна даа.

	— За, за! 

	— Уучихвал ч хямдхан өгнө л дөө! гэж Астахов Степан санаа алдаж. сэлмэнийхээ бариулыг тавьж шаргал сахлаа мушгив.

	Ийм үед огт хэрэггүй яриа дэлгэцгээв. Матвеевын довын цаанаас их бууны дуу нирхиймэгц хүмүүс таг чиг болцгоов.

	Бууны амнаас бадируун дуу түрэгдэн гарч цагаан хөөс шиг утаа нь тэсрэлтийн тодоос тод огзомхон чанга дуутай холилдон талын дээгүүр удтал цуурайтан замхарч, бууны сум тусгалдаа хүрэлгүй казакуудын эгнээнээс хагас мод дутуу газар тэсэрлээ. Туяаран цацарсан цагаан цасан судалтай хар утаа тариалангийн талбай дээр цойлон босоод доошоо шарилжин дунд налмайн бууж тунарав. Улаантны эгнээ пулемётоор галлаж, шөнийн манаачийн тогшуурга шиг тачигнаад казакууд цас, шарилж, наран цэцгийн толгойгүй парвигар гуурсан дунд хярж хэвтэцгээв.

	Прохор Зыков, Григорийг эргэж хараад:

	— Утаа нь яасан хар юм дээ! Германы сумных шиг! гэж хашхирав.

	Зэргэлдээ байсан Еланы зуутынхан шуугилдаж:

	— Митрофаныг маань алчихлаа! гэж орилох нь салхины аясаар сонсогдов.

	Рубежийн гацааны зуутын дарга, шар сахалт Иванов гал дундуур Петро руу гүйж очоод духныхаа хөлсийг арчин:

	— Мөн их цас аа! Юу гэгчийн новш вэ, явж болдоггүй! гэж амьсгаадав.

	Петро хөмсөг зангидаж:

	— Чи юу л гээд байна? гэж уцаарлав.

	— Мэргэн санаа төрлөө, нөхөр Мелехов! Чи нэг зуутыг Дон руу доош нь явуул. Эгнээнээсээ аваад явуулчих. Доошоо уруудаж гацаа хүрээд улаантныг араас нь цохиг. Тэд лав ачаа хөсгөө орхиод... Ямар л хамгаалалт байж гэж дээ? Дахиад л сандарцгаана биз.

	— Тэр «санаа» Петрод таалагдаж хагас зуутдаа галлах команд өгч, ил зогсож байсан Лятышев тийш гараараа дохичхоод Григорий руу очив. Яах гэж байгаагаа товчхон ярьж:

	— Хагас зууг аваад хөдөл. Араас нь шах! гэж тушаав.

	Григорий казакуудыг авч хотгорт очиж мордоцгоогоод гацааны зүг тоос татуулан давхицгаав.

	Казакууд хоёр хоёр дайз сумаа буудчихаад таг чиг болов. Улаантан хэвтэцгээж пулемёт тачигнана. Мартин Шамилийн шийр цагаан морь зэрлэг суманд шархтаж, морь баригчдын нэгний гараас мултран эгнэж хэвтсэн рубежийи казакуудын дундуур гараад, уулын уруу улаантны тийш ухаан жолоогүй давхитал пулемётын галд өртөж хойд хоёр хөл дээрээ цоройн цовхроод цас руу шурган ойчив.

	— Пулемётыг буудаад! гэсэн Петрогийн тушаалыг эгнээнийхэн бие биедээ дамжуулав.

	Шагайхын ихээр шагайцгаав. Зөвхөн сайн буудагчид л буудлаа. Гэвч хөгөө хутгалаа. Гэтэл Дээд Кривск гацааны жирийн нэг казак залуу дараа дараагаар гурван пулемётчиныг устгаж, гол төмрийн нь ус буцалсан «максим» таг чиг боллоо. Гэтэл алагдагсдын оронд шинэ хүмүүс очиж, пулемёт дахиад л үхлийн үр цацан шүршиж эхэллээ. Буун дуу үргэлжилж цасанд улам гүнзгий шигдэж хэвтсэн казакууд уйдаж эхлэв. Аникушка доорх цасаа газрыг нь гартал малтаж, сумаа (Зэвтэй ногоон дайзандаа тавхан ширхэг сумтай байсан юм санжээ) дуусчихлаар цасан дороос хааяа нэг толгойгоо цухалзуулан яг л айсан тарвага шиг дуугаргаж, алмайрсан нүдээрээ бусдыгаа харчхангуутаа;

	— Хяг!... гэж тарвага шиг хашхирав.

	Улааны их бууныхан сум нь хүрэлцэхгүй байгаа бололтой гучаад сум буудчихаад таг болов. Петро гүвээний хяр луу байн байн эргэж харж, улаантныг сүр бадруулж байж гурван эгнээг нь ухраах гэж гацааныхныг цөмөөрөө хадуур, сэрээ, шороор зэвсэглээд хяр өөд гар гэж тушаагаад хоёр зарлага давхиулав.

	Түдэлгүй өчнөөн төчнөөн хүн хяр дээгүүр гарч ирээд уулын бэл рүү бөөнөөрөө бууцгаав.

	— Хараач, хавтгай хар юм ирлээ!

	— Гацаагаараа хөдөлжээ.

	— Хүүхнүүдээс зайлахгүй!

	Казакууд инээлдэн хашхиралдаж буудахаа ч болив. Харин улаантан л хоёр пулемётоор галлаж үе үе их буугаар буудаж байв.

	— Улаантны их буугаар бууддаг нь цөөрдөг л тоогүй Авгай хүүхнүүд рүү нэг сум нүүлгээд үзэх юм сан. Ганц сайн бажгадна даа! Өмдөндөө алдчихаад гацаа руугаа харайлгацгаах вий! гэж гаргүй Алешка улаантны их бууг ганц ч болов галлахгүй байгаад үнэн голоосоо харамссан бололтой бахархан ярив.

	Олон хүн салж нийлсээр төдхөнөө хоёр өргөн эгнээ болж цуварч явснаа зогсоцгоов.

	Петро тэднийг казакуудын буудалцаж байгаа газарт ойртохыг ч зөвшөөрсөнгүй. Гэтэл улаантан олон хүний бараа хараад сүрдсэн янзтай хотгорын ёроол руу ухарч эхэллээ. Петро зуутын дарга нартайгаа түргэн зуур зөвлөлдөөд баруун жигүүртээ байсан Еланы хоёр эгнээ казакуудыг босгож, морин жагсаалаар Григорийд хамсалцуулахаар гэдрэгээ Дон руу явах тушаал өглөө. Улаантныг харсаар байтал зуутууд улаан ганганы нөгөө талд жагсаад доошоо Дон руу хөдлөв.

	Ухарч байгаа улаантны эгнээг дахиад буудаж эхлэв.

	Тэрхэн зуур эхнэр хүүхнүүд, өвөгчүүлээс бүрдсэн «бэлтгэл» ангиас хамгийн зүрх зоригтой эмэгтэйчүүл, хүүхдүүд галын шугам руу нэвтэрч орлоо. Тэдэнтэй цуг Дарья Мелехов хүрч очоод:

	— Петя, би улаантныг нэг буудъя! Би винтовоор буудаж чаддаг шүү гэлээ.

	Тэгээд ч нээрээ Дарья, Петрогийн бууг авч эр хүн шиг сөхөрч суугаад, бууны бөгсийг хавчиг мөрөндөө тулган хоёрын зэрэг буудаж үзлээ.

	Гэтэл «бэлтгэлийнхэн» даарч, ондоосож хөлөө дэвслэн, нусаа шуухинуулж эхлэв. Хүүхнүүдийн хацар, уруул хөхөрч, өргөн банзлын нь доороос хүйтэн жавар дур мэдэн хөөрөгдөж, тамир нь доройтсон өвөгчүүл бээрч, Гришакийн зэрэг олон өвөгчүүл гацаанаас гараад уулын хүр лүү буун буутал хүнээр сугадуулж явлаа. Харин гүвээн дээр гарч уулын салхи амьсгалж алсаас бууны дуу сонсож, жавар үзмэгцээ өвөгчүүлийн сэтгэл сэргэж эрт урьдын дайн байлдааны тухай, ах нь дүүтэйгээ, эцэг нь хүүтэйгээ тулалдаж, энгийн нүдээр олж харахгүй газраас их буугаар бууддаг болсон одоо цагийн хүнд хэцүү дайны тухай зах хязгааргүй яриа дэлгэцгээн гэлдэрлээ...

	Григорий хагас зуутаараа Амар мөрнийхний нэгдүгээр хэсгийн ачаа хөсгийг сүйдэлж улаан цэргийн найман хүнийг цавчиж, дөрвөн тэрэг сум, уналгын хоёр морь олзлов. Тэд өөрсдөө ганцхан морио алуулж, нэг казак шалихгүй жаахан шархтжээ.

	Григорийг олзолж авсан ачаа хөсөгтэйгөө ямар ч нэхэл дагалгүйгээр Доныг захлан уруудаж бөөн баяр явах хооронд гүвээн дээр хэрэг буруугаар эргэжээ. Амар мөрний эскадрон байлдаанд орохоос хамаагүй эрт арваад мод газраас алслан тойрч гүвээний ар талд очоод гэнэт эргэж, казакийн морь баригчдыг аттаклан цохижээ. Хүний өөрийн хутгалдаж, морь баригчид морьдоо аваад улаан ганганы хотгороос зугтан арилж, казакуудын заримд морьдыг өгч амжжээ. Харин бусдын нь толгой дээгүүр Амар мөрнийхний сэлэм гялалзаж байлаа. Морь баригчдын буу зэвсэггүй олонх нь морьдоо тавиад тал бүр тийшээ бутран зугтжээ. Явган ангийнхан өөрсдийгөө оночих гээд буудаж болохгүй болохоор шуудайнаас гоожсон вандуй шиг ганга руу асгаран орцгоож, цаад талд нь гараад ундуй сундуй гүйцгээлээ. Морьдоо барьж авч амжсангүйд (Ихэнх нь морьтой байжээ) нь «Хэний нь морь хурдан бол?» гэх шиг гацаа руугаа бие биеэсээ өрсөн харайлгацгаав.

	Хүмүүс хашхиралдмагц эргэж хараад морь баригчид руу олон морьтой хүн уулгалан дайрч явааг үзмэгцээ Петро:

	— Мордоод! Явган анги! Латышев! Ганга гатлаад!.. гэж командлав.

	Гэтэл Петро морь баригч руугаа очиж амжсангүй. Морийг нь барьж байсан залуу хүү Андрюшка Бесхлебнов дарга руугаа сандчин гүйхэд Петро, Федот Бодовсков хоёрын морь түүний баруун талд зэрэгцэн шогшиж явлаа. Гэтэл шар нэхий дээлийнхээ энгэр заамыг ярчихсан цэг улаан цэрэг хажуугаас нь дайрч очоод:

	— Чи ч ингэж явдаг дайчин бий!.. гэж хашхирангуутаа Андрюшкийн мөрийг сэлэмдэв. 

	Андрюшкийн аз болж үүрч явсан винтов нь тааралдаж, цавчсан сэлэм Андрюшкийн цагаан ороолттой хүзүүнд шигдэн оролгүй бууны гол төмөрт хангинаад улаан цэргийн гараас мултран агаарт нумлан чавхдав. Андрюшкийн омголон морь булт үсрэн харайлгаж, түүний хойноос Петро. Бодовсков хоёрын морьд дагалдан давхилаа...

	Петро дуу алдан хөлс дааварлаж цонхийгоод яах учраа олохгүй хэсэгхэн зуур мэлрэн зогссоноо, эргэж харахад өөр лүү нь арваад казак гүйлдэж явлаа.

	Айж сандарсан Бодовсков:

	— Бид баларлаа! гэж орилов.

	— Казакууд аа, ганга руу орцгоо! Та минь ганга руу орцгоо!

	Петро биеэ барьж хамгийн түрүүнд ганга руу гүйж гучин алдын гүв гүнзгий ганга руу өнхрөн оров. Зууртаа юманд тээглэж, нэхий дээлээ энгэрийн хармаанаас хормойн хажаас хүртэл хуу татаж, ганганы ёроолд босоод нохой шиг бүх биеэрээ шилгээв. Дээрээс нь казакууд учир зүггүй өнхрөлдөж явлаа.

	Ганцхан мөчийн дотор ганга руу арван нэгэн хүн бөмбөрч оров. Петро арван хоёр дахь нь байв. Ганганы амсар дээр буу дуугарч, хүмүүс хашхиралдан, морины туурай пижигнэсээр байв. Харин ганганы ёроолд ойчсон казакууд дэмий л малгайнхаа цас шороог гөвж, зарим нь шалбалж бэртсэн газраа барьж илбэнэ. Мартин Шамиль бууныхаа замгийг авч цас дүүрсэн гол төмрийг нь цэвэрлэх гэж үлээнэ. Гацааны талийгаач атаман Маныцковын хүүгийн нулимс савирч хар сарман болсон хацар нь айж сандарсандаа болоод дагжин чичирнэ.

	— Яадаг билээ? Петро минь, авраач! Үхэл ирлээ... Хаашаа орох вэ? Ай биднийг нухчих байх!

	Федот шүдээ тачигнуулан чичирсээр хотгор дагаж Дон руу зугтлаа. Түүний хойноос бусад нь хонь хурга шиг хуйлран гүйлдэв.

	Тэднийг Петро арай гэж хоргоогоод:

	— Зогсоцгоо! Одоохон шийднэ... Битгий зугт! Та нарыг буудчихна! гэж хашхирав.

	Тэгээд цөмийг ганганы улаан шавартай хажуу эргэцэг дор аваачиж өөрөө тайван байхыг хичээсэн боловч хэл ам нь ээрчихсэн Петро:

	— Доошоо уруудаж болохгүй. Тэд манайхныг хол хөөгөөд... Тэгэхлээр эндээ... эргэцэг доогуур тарж нуугдацгаа... Гурав нь энэ тал руу ир... Буудалцана!.. Ингэж л хоригловол мэнд гарч болно... гэв.

	Гэтэл бүлцийтлээ уйлчихсан Маныцковын улцан шар жаал хүү:

	— Бид баларлаа л даа! Аав нар минь! Хайртууд минь! Намайгаа эндээс тавиач!... Үгүй, үхэхийг хүсэхгүй байна гэж орилов.

	Федот халимаг маягийн нүдээ хялалзуулан гараа зангидаж Маныцковын нүүр лүү гэнэт нударгалав.

	Жаал хүүгийн хамраас цус садарч, нуруугаараа ганганы шавар нураан хөл дээрээ арай гэж тогтоод орилохоо болив.

	Шамиль, Петрогийн гараас угзарч:

	— Яаж буудалцах юм бэ? Хэчнээн сумтай гэж санана? Сум алга! гэв.

	— Гранат шидчихвэл бид үхлээ гэсэн үг!

	— Тэгээд яах юм бэ? гэж Петро хөөс шүлс нь сахран уцаарлаж: — Хэвтээд!.. Би чинь та нарын дарга уу, биш үү? Ална шүү! гэж зандраад үнэхээр наган буугаа сугалж казакуудын толгой дээгүүр занаж зүхлээ.

	Түүний хяхнасан шивнээ дуу казакуудад амьсгал оруулах шиг болж Бодовсков, Шамиль, бас өөр хоёр казак ганганы нөгөө талд гүйлдэн гарч эргэцэг дор, бусад нь Петротой цуг хэвтэв.

	Хавар уулын улаан шаргал ус өнгийн хайрга чулуунуудыг урвуулан урсгаж ханганы хотгорыг угаан, улаан шавар хөрсийг элээж нурааж, эрэг ханыг хүнхийтэл ухаж сэтэлдэг ажээ. Тиймэрхүү нүхнүүдэд казакууд орж бүгэв.

	Петротой зэрэгцэн Антип Брехович винтовоо буудахад бэлтгэн барьж бөгцийн зогсоод:

	— Степан Астахов мориныхоо сүүлнээс барьж... авсан. Би тэгж чадсангүй. Явган ангийнхан биднийг орхичихсон... Та минь, баларч байна!.. Бидний яаж баларч байгааг бурхан тэнгэр харж байгаа байх!.. гэж дэмийрэн шивнэнэ. 

	Дээгүүр хүмүүс гүйлдэх хөлийн чимээ гарч цас, шаврын үлтэрхий ганга руу бутран ойчно.

	— Нөгөөдүүл чинь ирлээ шүү! гээд Петро ханцуйнаас нь татахад Антипка сандчин гараа угзарч бууныхаа гохыг дарахад бэлдээд дээшээ өлийж харав.

	Ганганы амсар луу хэн ч ойртож ирсэнгүй. Хүмүүс дуугаралдаж морьдоо зандарч байгаа сонсогдоно.

	— Зөвлөлдөж байна гэж бодохоос Петрогийн шар усны бүх нүх нээгдэх шиг дахиад л хөлс чахран бурзайж, ар нуруу, өвчүү, нүүрийг дагаж гоожив...

	— Хүүе! Наашаа гараад ирцгээ! Тэртэй тэргүй та нарыг нухна! гэж дээрээс хашхирцгаав.

	Нэг хүн ганганы ирмэг рүү тун ойртож ирсэн бололтой, нунтаг цагаан цас бутран унаж ирэв.

	Өөр нэг хүн гарцаагүй мэдсэн янзтай:

	— Энэ рүү харайгаад орчихжээ. Мөр нь энэ байна. Би өөрөө харсан байхгүй юу! гэж байв.

	— Петро Мелехов! Гараад ир!

	Тэрхэн хооронд: «Улааныхнаас намайг таньдаг хэн байдаг билээ? Энэ чинь манайхан байх нь! Нөгөөдүүлийг хөөчихжээ!» гэдэг сохор бодол Петрог баярлуулав. Гэвч тэр дууг сонсоод Петрогийн хамаг бие дагжин чичрэв:

	— Михаил Кошевой хэлж байна. Эв зүйгээр бууж өгцгөө. Тэртэй тэргүй та нар бидний гараас мултрахгүй! гэв.

	Петро нойтон духаа арчихад алганд нь цус дааварласан зурвас хөлс наалдаж, яавал ч яаг гэсэн хачин сэтгэл гэтэж ирэх мэт болов.

	— Биднийг суллаж тавивал гарцгаана. Үгүй бол буудалцана! Хүчээр ав л даа! гэж Бодовсковын хашхирах нь Петрод зэрлэг юм шиг санагдлаа.

	Хэсэг зуур таг чиг болсноо дээрээс:

	— Суллана аа... гэж хариу дуугарав.

	Петро зүүд нойр шиг дүйнгэ байдлаа байдаг хүчээрээ сэгсрэн хаяв. “Суллана” гэсэн үгэнд даажигнах янз цухалзах шиг санагдаж Петро:

	— Гэдрэгээ бол! гэж хашхирсныг хэн ч сонссонгүй.

	Эргэцгийн буланд хярж хэвтсэн Антипкагаас бусад нь цөм ганганы эргээс дүүжигнэн өөдөө авирч гарлаа.

	Амьд явах хүсэл жирэмсэн эмэгтэйн хүүхэд шиг зүрхний нь доохонтой лугшин оволзож байсан Петро хамгийн сүүлд ганганаас гарлаа. Амьд гарах хүслэнд автагдан бууныхаа хүхээний сумыг гаргаж хаячхаад эгц эрэг өөд авирлаа. Нүд нь харанхуйлж, зүрх нь палбалзан лугшиж бадайраад, аймшигтай зүүд зүүдэлсэн нялх хүүхэд шиг дотор нь бачимдаж, гадуур цамцныхаа захны товчийг мулт татаж, дотуур хиртэй цамцныхаа энгэрийг урж ярлаа. Нүдийг нь хөлс бүрхэж, ганганы хүйтэн мөргөцгийн шороонд гар нь халтичин гулгана. Уухилсаар ганганы хажуугийн хүн явж чийрлэчихсэн бяцхан талбайд очиж, винтовоо хаячхаад гараа өргөв. Түрүүлж гарсан казакууд нэг дор шахцалдан бөөгнөрнө. Цугларсан Амар мөрний морьтой явган олон цэргийн дундаас казакууд руу Михаил Кошевой улаан армийн морьтой хэдэн цэргийн хамт ялгаран гарч ирэв.

	Кошевой Петрод тулж очоод газар ширтэн намуухан дуугаар: 

	— Байлдаж ханав уу? гэж асуугаад хариу юу хэлэхийг нь хүлээж байснаа мөн л Петрогийн хөлийг ширтсээр:

	— Эднийг чи командалж явсан уу? гэлээ.

	Петрогийн уруул чичирч тун их ядарчихсан янзтай нойтон духандаа гараа арай гэж хүргэв. Мишкагийн сөрвөгөр сормуус чичиргэнэн, халуун томуунаас болж хугар туссан пэмбэгэр уруул нь шазвалзана. Тэгээд Мишкагийн бүх бие тогтож байж чадахгүй болтлоо хавчганан салганасан боловч тэр дорхноо Петрогийн нүүр лүү хялавхийж, хүүхэн хараа руу нь жигтэйхэн хүнийрхүү хүйтэн харцаар халз ширтэж, дужигнасан хурдан дуугаар:

	— Хувцсаа тайл! гэв.

	Петро нэхий дээлээ бушуухан тайлж цасан дээр нямбай гэгч хумхиж тавиад, папах малгай, бүс, цамцаа авч дээлийнхээ хормой дээр явган сууж удах тусам улам улам цонхийсоор гутлаа тайлж эхэллээ.

	Иван Алексеевич мориноосоо буугаад хажуугаас нь очиж Петрог хармагцаа уйлчих вий гэж айгаад шүд зуулаа.

	— Дотуур хувцсаа битгий тайл гэж Кошевой шивнээд гэнэт давхийж:

	— Чи бушуулаач!.. гэж чангаар зандрав.

	Петро тэвдэж тайлсан ноосон оймсыг хам хум гуталдаа чихээд босож, нүцгэн цайвар шар хөлөөрөө цасан дээр гишгэв.

	Петро уруул нь үл мэдэг чичиргэнэн:

	— Найз аа! гэж Иван Алексеевичийг дуудав. Цаадах нь дув дуугүй, Петрогийн нүцгэн хөлийн улан доорх цас яаж хайлж байгааг гөлрөн харна.

	— Найз аа, Иван чи хүүхдийг минь угаасан хүн... Найз намайгаа битгий цаазлаач! гэж Петро гуйгаад Мишкагийн наган буугаа шагайж байхыг хармагцаа, гялалзсан сайхан юм харж байгаа мэт нүдээ бүлтийлгэн ямар нэг юм өөд харайх гэж байгаа мэт толгойгоо нугдайлгав.

	Хүчтэй юманд нам цохиулах шиг болоод ойчихлоо буу дуугарахыг ч сонссонгүй, Кошевойн сунгасан гар зүрхийг нь атгаж, ганхан базаад хамаг цусыг шахчих шиг санагдлаа. Петро амьд яваа насныхаа эцсийн тамирыг шавхаж, дотуур цамцныхаа энгэрийг арай гэж яраад зүүн хөхнийхөө доохнуур орсон сумны нүхийг ил гаргахад аяархан зугуухан байсан цус нь шархны нүхийг онгоймогц давирхай шиг өтгөн хар нөж болоод хоржигнон олгойдов.

	Улаан ганга руу явуулсан тагнуул үүрээр буцаж ирээд Еланы нутаг хүртэл улаантан дайралдсангүй, ганганы эрэг дээр Петро Мелехов арваад казактай хамт цавчуулчихсан хэвтэнэ гэж мэдэгдэв.

	Григорий алагдагсад руу хөсөг явуулах шийдвэр өгчхөөд нойр авахаар үхэл зовлонд учирсан эхнэр хүүхнүүдийн уй гашуудал, Дарьягийн орилж чарлах дуунаас зугтаж Христонягийнд очиж үүр цайтал суулаа. Элдвийн санаа, Петрогийн тухай бодол дандаа бодогдоод байх вий гэж айсан юм шиг тамхиа байн байн сорж, угсраа угсраагаар нэрээд, гашуун утааг хахаж цацталаа залгиж, нойрмог Христонятай тэс хөндлөнгийн юм ярилцаж суулаа.

	Үүр хаяарч өглөөнөөс дулаараад арван цагийн алдад малын өтгөс шивтэр болсон замын шалбааг гэсэж байшингийн дээврээс ус дусалж эхлэв. Тахианууд хавар болчихсон мэт хашхиралдаж жин үдийн халууны цаг шиг эм тахиа ганц нэгээрээ дуугаралцана.

	Хашааны наран талд үхэр сүлжмэл хашаа шөргөөцгөөж, гүдгэр хүрэн нурууны нь гуужиж байгаа хөөвөр салхинд хийснэ. Хайлсан цас ханхалж, Христонягийн хаалганы хажуугийн алимын модны нүцгэн мөчир дээгүүр хөх цөцгийнүүд байлдахлаар алхана.

	Григорий хашааны хажууд зогсож гүвээн дээгүүр хөсөг гарч ирэхийг хүлээх зуур хөх цөцгийнүүдийн дууг багадаа яаж урвуулж элэглэдэг байснаа гэнэт саналаа. Тиймэрхүү дулаахан өдөр хөх цөцгийнүүд «Точи плүг! Точи-плүг»6 Харин хүйтэрмэгц дуу нь өөрчлөгдөж «Обувай-чирики! Обувай-чирики!»7 гэж хэлэх шиг болдог байсныг Григорий мэдэж байв.

	Замын зүг харж байснаа, цөцгий руу харахад «Точи-плуг! Точи-плуг!» гээд шогширч байлаа. Бага байхдаа Петротой хоёул хөдөө хээр тахианы дэгдээхэй хариулж явахад цав цагаахан толгой, хэзээний л шалбарчихсан явдаг шантгар хамартай бяцхан Петро дэгдээхийн дууг тун чадамгай дуурайж хүүхдийн хэлээр урвуулан орчуулдаг байсан нь гэнэт санагдлаа, Уурлаж гомдчихсон дэгдээхийн шуухитнаж байгааг жигтэйхэн адилхан элэглэж: «Все в сапожках, а я нет!»8 гэж нарийхан хоолойгоор хэлдэг сэн, Тэгснээ нүдээ бүлтийлгэн, гараа тахийлгаж хөгшин галуу шиг ташаалдан алхаад: «Гур! Гур! Гур! Купим на базаре сорванцу сапожки!»9 гэж хэлдэг байжээ. Тэгэхэд нь Григорий баярлан инээж, галуу шиг дахиад дуугараач, өвсөн дотроос жаахан төмөр, даавууны өөдөс олчхоод бусдадаа ямаршуу анхааралтай мэдэгдэж байдгийг дуурайгаач гэж гуйдаг байжээ...

	Гудамжны цаад үзүүрээс хөсгийн түрүүч цухуйж хажууд нь нэг казак дагаж яваа харагдав. Дараа нь хоёр дахь, гурав дахь чарга гарч ирлээ. Григорий багын явдлаа санан инээмсэглэж байснаа больж нулимсаа арччихаад хаалга руу бушуухан очив. Гаслан зовлонд бухимдан элий балай болсон эхийгээ анхны аймшигтай үед Петрогийн хүүртэй тэрэг рүү очуулахгүй хориглох гэж бодсон юм санжээ. Алешка Шамиль түрүүчийн чаргатай зэрэгцэн мухар гараараа малгайгаа элгэндээ наалдуулан хавчиж баруун гартаа үсийг нь хусаагүй адууны суран жолоог атгачихсан алхалж явлаа. Григорий Алешкагийн царайг харчхангуутаа чарга руу харлаа. Сүрэл дэвсэж Мартин Шамилийг дээш нь харуулаад хэвтүүлжээ. Нүүр, ногоон цамц нь цус дааварлаж хөлдөөд, цээж, гэдэн дээр нь хумиралджээ. Хоёр дахь чарганы дээр Маныцковыг хэвтүүлжээ. Цавчуулсан нүүр нь сүрэлд гудран толгой нь нугдайгаад дагзыг нь тун чадамгай хага цавчиж хуйх нь мултарсан гавлын ясыг захалж саг лагар үс цацаг шиг арзайгаад түүнд нь бараан цус баар цаглаж хөлдсөн байв. Григорий гурав дахь чаргыг харлаа. Хүүрийг анзаараагүй боловч тамхины утаанд шарласан лааны тос шиг цонхигор цагаан гарыг харангуутаа танилаа. Гар нь чарганаас унжиж, үхэхийнхээ өмнө залбирч байсан хэвээрээ хөшсөн хуруунууд нь нойтон цас зурж явлаа. Хүүр нь савхин гутал, шинельтэйгээ байв. Малгайг цээж дээр нь тавьчихжээ. Григорий тэр чаргатай морины цулбуураас, барьж хөтлөөд хар хурдаар нь хашаанд оруулав. Хойноос нь зэрэгцээ айлын эхнэр хүүхэд гүйлдэн орж байшингийн үүдэнд бөөгнөв.

	— Бидний хайрт Петро Пантелеевич маань ингэчихдэг байжээ! Шороо хөдөлгөх хоногийн тоо нь дуусжээ! гэж нэг хүн аяархан хэлэв.

	Степан Астахов хашааны хаалгаар толгой нүцгэн оров. Хаанаас ч гарч ирснийг бүү мэд, өвгөн Гришака гурван өвөгчүүлтэй ирчихсэн харагдав. Григорий гайхчихсан эргэж хараад

	— Гэртээ оруулъя... гэв.

	Тээж авчирсан хүн Петрогийн хөлөөс өргөхөд цугларагсад дув дуугүйнхэн гэдрэглэж зай тавиад, довжоогоор бууж ирж яваа Ильинишнад хүндэтгэн зам гаргаж өгөв.

	Ильинишна чарга руу хараад дух нь үхсэн хүнийх шиг цайж, хацар, хамар, эрүү нь нэлдээ цонхийв. Чичрэн дагжсан Пантелей Прокофьевич авгайгаа сугадав. Хамгийн түрүүнд Дуняшка орилж, зүг зүгт уйлаан майлаан болцгоов. Үс гэзэг нь сэгсийж хавдаж бүлцийсэн Дарья хаалга үүдийг тас нясхийтэл хааж гараад чарга руу ухасхийн ойчиж:

	— Петюшка! Петюшка! Хайрт минь! Босооч! Босооч! гэж ориллоо.

	Григорийн нүд харанхуйлж:

	— Дашка, цаашаа бай гэж учир зүггүй зандарч Дарьягийн цээж рүү юугаа ч мэдэлгүй түлхэв.

	Дарья хунгар цасан дотор тас гэдрэгээ ойчиход Григорий бушуухан Петрог бэлхүүсээр нь тэврэхэд, тэрэгний хүн нүцгэн хөлөөс нь өргөв. Гэтэл Дарья тэдний хойноос довжоон дээгүүр дөрвөн хөллөн мөлхөж нөхрийнхөө модойж хөлдсөн гарыг шүүрч аваад үнсэв. Григорий Дарьяг өшиглөчхөөд жаахан л удвал яахаас ч буцахгүй байгаагаа мэдлээ. Дуняшка Дарьягийн гарыг арай гэж салгаад ухаан сэхээгээ алдсан толгойг нь элгэндээ наалдуулан тэврэв.

	Галын өрөөнд чимээ анир тасарч, Петро, тэр аяараа хатаж орхиод хачин жаахан болчихсон шиг шал дээр хэвтэнэ. Хамар нь хавчийж, буудай сахал нь борлож, царай нь зурайгаад хөөрхөн ч болчихсон мэт ажээ. Өмдний нь түрийнээс үстэй нүцгэн хөл цухуйж, аажмаар гэсэж дор нь ягаан цус тунаж байв. Шөнийн жаварт хөлдсөн бие нь гэсэх тусам нялуун цус, хүүрийн эхүүн үнэр ханхлах нь улам ихсэв.

	Пантелей Прокофьевич саравч дор авсны банз харуулдаж, хүүхнүүд ухаан ороогүй Дарьягийн хажууд бужигналдана. Тэнд нэг нь үе үе учир зүггүй эхэр татан чанга уйлж «зовлонг» хуваалцахаар гүйж ирсэн ураг баригч Василиса авгайн дуу горхины урсгал шиг шоржигнон сонсогдоно. Григорий ахынхаа урдаас харж вандан дээр суугаад тамхи ороож нүүрийг тойрсон шар туяа, хөхөрсөн дугариг хумстай гавыг нь ажиглав. Үхсэн бие махбодыг хөшөөдөг агуу хүйтэн байдал ах дүү хоёрын нягт холбоог таслав. Петро одоо юу юугүй салах цаг нь ирчихсэн түр зуурын зочин болж, нэг юм хүлээн хөлдчихсөн буудай шар сахлынхаа цаанаас тайван гэгч жуумалзан инээмсэглэмээр болж байгаа мэт хацраа шороон шаланд наалдуулчихсан амарлингуй дүртэй хэвтэнэ. Маргааш болоход түүнийг авааль гэргий, ачит эх нь эцсийн замд нь үднэ.

	Үдэш эх нь гурван тогоо ус бүлээсгэж, эхнэр нь цэвэр дотуур хувцас, аль сайн шалбуур өмд, мундрыг бэлдэв. Мах цусны тасархай төрсөн дүү Григорий, эцэг хоёр ичиж зовохоо нэгэнд өнгөрсөн нүцгэн биеийг нь угааж, гоёж хувцаслаад ширээн дээр тавина. Тэгсний дараа Дарья очиж, тэр хоёрыг анх ханьцан суухаар сүмд очиход гэрэлтүүлж байсан лааг өчигдөрхөн өөрийгөө тэвэрч байсан, одоо цэл хүйтэн болчихсон том гарт нь атгуулна. Тэгээд казак эр Петро Мелехов төрсөн орон гэртээ дахин буцаж үл ирэх газар луу үдүүлж мордоход бэлэн болох ажээ.

	Григорий "Чи минь энд эхийнхээ нүдэн дээр үхсэнээс тэртээ хол Пруссийн нутагт алагдсан бол дээр байж дээ" гэж зэмлэн бодоод ахынхаа хүүрийг хартал Петрогийн хацар дээгүүр унжиж хэвтэзнэсэн сахал руу нь нулимс бөнжгөнөн урсаж байгааг үзээд гэнэт хувхай цайн цонхийгоод ухасхийн босов. Гэтэл анхааралтай ажиглахад амьд хүний нулимс биш, буржгар үсэнд нь хайлсан мөсний дусал дух, хацрыг нь даган алгуурхан урсаж байгааг мэдээд сэтгэл нь онгойж санаа алдав.

	 

	 

	XXXV

	 

	Дээд Донын босогчдын нэгдсэн хүчний командлагчийн тушаалаар Вешенскийн хорооны даргаар томилогдсон Григорий Мелехов арваад зуут авч Каргинск руу хөдлөв. Лихачевын отрядыг заавал бут цохиж, Каргинск, Боковск суурины Чир голын хавийн гацаануудыг дагууд нь босгохын тулд Лихачевынхныг тойргийн хязгаараас хөөж гаргах даалгаврыг түүнд штабаас өгчээ.

	Григорий гуравдугаар сарын 7-нд казакуудыг авч хөдлөв. Цас хайлж бараадсан толгод дээр гарч арваад зуутыг хажуугаараа өнгөрүүлээд замын хажууд морин дээрээ түгдэлзэн, дүүлж тэмүүлсэн омголон мориныхоо амыг чанга татаж, дэргэдээрээ цуван өнгөрч байгаа Даны сав газрыг Базка, Белогорка, Ольшань, Меркулов, Громков, Семенов, Рыбин, Водянск, Лебяж, Ерикийн гацааны зуутуудыг харж зогслоо.

	Хар сахлаа бээлийгээрээ илбэж, бүргэд хамраа мурилзуулан, өд сөд шиг сөрвөгөр хөмсгөө солбиж, зуут бүрийг удтал хүрлийн ширтлээ. Олон морины хөл цагаан цас шороотой нухаж, ташил казакууд хажуугаар өнгөрлөө. Григорийг харж инээмсэглэнэ. Казакуудын толгой дээгүүр тамхины утаа суунаглан морьдоос нь уур цан савсана.

	Григорий сүүлийн зуутад очиж нийлэв. Гурван мод газар яваад толгойн сэргийлэх дайралдаж, тэднийг удирдаж явсан урьдчих давхиж ирээд Григорийд:

	— Улаантнууд Чукарин орох замаар ухарч явна! гэж илтгэв.

	Лихачевын отряд байлдсангүй. Харин Григорий казакийн гурван зуутаар араар нь талмайны бусадтайгаа хавсарч байгаад тал талаас нь хавчмагц улаан армийнхан ачлага хөсөг, их бууны сумтай тэрэгнүүдээ Чукаринаар нэг хаялж эхэллээ. Чукаринаас зугтахдаа хуучин сүмийн хажууд их бууны батарей нь голд зоогдож, буучид нь буунуудынхаа хөллөгөөг тас огтолж хаяад голын бургасаар дамжин Каргинск руу арилав.

	Казакууд Чукаринаас Каргинск суурин хүртэл арван таван мод газар огт байлдалгүй явав. Харин тэдний баруун гар талд Ясеновскийн суурины цаадтай дайсны толгойн сэргийлэх Вешенскийн тагнуулчдыг буудав. Түүгээр хэрэг яндаал шувтарчээ. Казакууд ингэж явсаар «Новочеркасскт хүрэх вий!» гэж тоглоцгоож байлаа.

	Их бууны батарейг олзолж авсандаа Григорий баярлаж, «Замгийг эвдэлж амжаагүй байх нь» гэж тоомсоргүй янзтай бодлоо. Шавардсан их туушуудыг үхрээр татуулж гаргаад тэр дорхноо зуутаасаа буучид олж тавив. Их буу нь давхар хөллөгөөтэй учраас буу тус бүрд зургаан хос морь хөллөж, жич томилогдсон хагас зуут хамгаалж дагалаа.

	Үдшийн бүрэнхийгээр Каргинск суурин дайрч эзлэв. Лихачевын отрядын үндсэн хагасыг сүүлчийн гурван их буу, есөн пулемёттой нь олзлов. Улаан армийн бусад цэрэг Каргины хувьсгалт хороотой цуг Боковск суурин тийш гацаагаар зугтсан байлаа. 

	Бүхэл шөнөжингөө бороо орж өглөө судаг, хотгороор ус дүүрч зам явах аргагүй болчихсон байлаа. Усанд дэвтсэн цас цөмөрч суугаад морьд эцэж, хүмүүс ядрахын туйлд хүрлээ.

	Ухарч яваа дайсныг мөрдөн хөөлгөхөөр Григорийн томилон одуулсан Базкийн хорунжий Харлампий Ермаков даргатай хоёр зуут Латышев, Вислогузовын шавааралдсан гацсануудад үлдэж хоцорсон улаан армийн гучаад хүнийг толгой дараалан баривчилж, өглөө нь тэднийг Каргинскт тууж ирэв.

	Григорий нутгийн баян Каргины нүсэр том байшинд буудаллав. Ермаков олзлогдогсдыг эдний хашаанд хөөж оруулаад Григорийнд орж мэнд усаа мэдэлцээд:

	— Улааны хорин долоон хүнийг олзолж авлаа. Зарлага чамд унах морь авчирсан. Чи одоо явах уу? гэв.

	Григорий шинель дээгүүрээ бүс бүсэлж толины өмнө очиж малгай доогуураа цухуйж унжсан үсээ самнаж янзалчхаад Ермаков руу эргэж:

	— Явцгаая. Долоохон хөдөлье. Талбай дээр цуглаан хийчхээд хөдөлье гэхэд Ермаков дал мөрөө хавчилзна:

	— Цуглаанаар яах юм! гээд инээмсэглэснээ, — Цаадуул чинь цуглаангүйгээр мориндоо мордчихоод байна. Түүнийг хараач! Тэр ирж яваа Вешенскийнхэн биш үү? гэв.

	Григорий цонхоор харлаа. Зуутууд тэв тэгшхэн, дөрөв дөрвөөрөө эгнээд ирж явав. Казакууд нь ч шилмэл, морьд нь ч гэж шигшмэл мэт үзэгдэв.

	— Эд чинь хаанаас гараад ирэв ээ? Ямар чөтгөр нь туугаад ирэв ээ? гэж үглэсээр явуут санд мэнд сэлмээ зүүв.

	Григорийг хашааны хаалга хүрч явахад Ермаков гүйцэж очив.

	Түрүүчийн зуутын дарга хашааны жижиг хаалганд тулж ирээд Григорийтой халж гар барьсангүй гараа малгайдаа хүргэж хүндэтгэн ёслоод:

	— Та чинь нөхөр Мелехов мөн үү? гэв.

	— Тийм ээ. Та нар хаанаас ирэв ээ?

	— Ангидаа биднийг багтааж аваач. Та нартай нийлэх гэж ирцгээлээ. Манай зуутынхан урьд шөнө цугларцгаасан. Бид Лиховидовын гацаанаас бусад хоёр нь Грачев, Архиповка, Василевкийнх.

	— Казакуудаа талбайд аваач. Одоохон тэнд цуглаан болно.

	Зарлага (Григорий зарлагаараа Прохор Зыковыг авчээ) морь авчирч, Григорийг бараг түшиж мордуулав. Туранхай чийрэг биетэй Ермаков эмээлийнхээ бүүрэг, морины дэлэнд бараг хүрэлгүй, гойд сурамгай сэвхийтэл мордоод Григорий руу очиж сурсан заншлаар шинелийнхээ хормойг засаж ивэх зуур:

	— Олзлогдогсдыг яах вэ? гэж асуув.

	Григорий морин дээрээс тонгойн Ермаковын шинелийн товчноос чангааж нүүр лүү нь халз ширтэн ойртов. Нүдэнд нь хэрцгий шаргал оч цацарч, сахалтай уруул ам нь араатад адгуусыг санагдуулавч мушилзан инээмсэглэмээр болоод:

	— Вешенск рүү аваач гэж тушаа. Ойлгов уу? Тэр харагдаж байгаа толгойгоос цааш их битгий холдуулаарай! гэж суурин дээгүүр харагдаж буй элсэн толгод руу ташуураараа зангаад морио гуядан хөдлөв.

	Ухасхийн хөдлөхдөө: «Петрогийн маань анхны золиос эд нар болог» гэж бодоод онцын шалтгаангүй байж мориныхоос нимгэн цавийг овгор цагаан гөвдрүү болтол ороолгон давхив.

	Каргинскаас Григорий гурван мянга таван зуугаад морь цэрэгтэй болчихсон Боковск суурин руу хөллөв. Түүний хонгоос цэргийн штаб, тойргийн гүйцэтгэх захиргаа бие элчээр өчнөөн төчнөөн тушаал заавар чулуудаж, штабын гишүүдийн нэг нь Григорийд бичсэн хувийн захидалдаа:

	«Эрхэм хүндэт нөхөр Григорий Пантелеевич! Чиний бие улаан армиас олзлогдсон хүмүүсийг хэрцгий харгисалж байна гэдэг шившигтэй цуу яриа бидний сонорт хүрэв. Боковскийн дэргэд Харлампий Ермаковын олзолж авсан улаан армийн гучаад хүнийг чиний тушаалаар цавчиж хядсан гэнэ. Нэр бүхий олзлогдогсдын дотроос дам сонсвол дайсны хүчин чадлыг олж мэдэх талаар бидэнд ашиг болж болох нэг муу комиссар байсан шиг бололтой. Эрхэм нөхөр, чи хүмүүсийг амьдаар олзолж авахгүй гэсэн тушаалаа өөрчил. Тиймэрхүү тушаал бидэнд хортой бөгөөд аймшигтай. Учир юу гэвэл казакууд тиймэрхүү хэрцгий явдалд халширч, улаантан олзолж авснаа хядаж гацаануудыг маань устгачих вий гэж айгаад байх шиг байна. Удирдах дарга нарыг ч бас амьдаар хүргүүлж бай. Тэднийг бид Вешенск, Казанск хоёрын аль нэгэнд чимээгүйхэн шиг цааш нь харуулж байхад, харин чи гэж уран зохиолч Пушкиний түүхэн романы Тарас Бульба шиг зуутууд дагуулаад юу дайралдсанаа галдаж хядаад, казакуудын сэтгэл санааг үймүүлж байх таарч дээ. Чи жаахан аядаж үзээч. Олзлогдогсдыг алдгаа болиод, нааш нь хүргүүлж байгаач. Тэднийг эд бад хийчих хүч бидэнд байна. Тэр талаар санаа зовох явдалгүй. Чамдаа мэхийн ёсолж амжилтыг хүснэм» гэж тойруу замаар гуйсан байжээ. 

	Тэр захидлыг Григорий гүйцэд уншилгүй Урж хаяад «Урагшаа, Крутенький-Астахово-Грековын хэсэг рүү одоохон давш. Кадетын фронттой нийлэх нь чухал гэж, штаб үзэж байна. Эс тэгвэл манийг бүсэлж сэт цохих нь» гэсэн Кудиновын тушаалын хариуд, морин дээрээсээ буулгүйгээр «Зугтсан дайсныг мөрдөн Боковск руу давшиж явна. Харин Крутенький руу давшиж чадахгүй. Чиний тушаалыг би тэнэг тушаал гэж үзэж байна. Би хэнийг эрж Астахово руу давших юм бэ? Тэнд хээрийн салхи, мануухай хоёроос өөр хэн ч байхгүй» гэж бичив. 

	Бослогын төвтэй харилцах Григорийн албан харилцаа үүгээр төгсгөл болов. Хоёр хороо болж хуваагдсан зуутууд Боковск сууринтай хил залгаа Коньков гацаанд тулж очив. Дайчин амжилт дахиад гурван өдрийн турш Григорийд бараа болов. Боковскийг байлдан эзлээд, Григорий азаа шалгахаар Краснокутск руу хөдөлж зам хааж байсан бяцхан отрядыг бут ниргэж, харин олзлогдогсдыг нь цавчилгүйгээр ар тал руу хүргүүлэв. 

	Гуравдугаар сарын 9-нд Григорийн хороод Чистяковкийн слобода хүрлээ. Тэр үед улааны командлал ар талаасаа аюул учирч магадгүй байгааг мэдээд бослогыг дарахаар хэд хэдэн хороо, их бууны анги очуулсан байв. Тэнд хүрэлцэн очсон улааны хороод Чистяковкийн хавьцаа Григорийн хороодтой золгож, гурван цагийн турш байлдав. Григорий «хүүдийд» орчихоосоо айгаад хороогоо Краснокутск руу ухруулав. Гэтэл гуравдугаар сарын 10-ны өглөөний тулалдаан Хоперын улаан казакууд Вешенскийнхнийг яггүй сүрхий болгоож тавив. Донынхон хоёр талаас давшилт, сөрөх давшилт хийж, хайр цайргүй цавчилдаж, Григорий мориныхоо шанааг цавчуулж явгадаад хороодоо тулалдаанаас гаргаж Боковск руу ухрав. 

	Үдэш Григорий хоперынхноос олзлогдсон нэг хүнийг байцаав. Тепикиний суурины хавчгар цээжтэй, улцан шар, хижээлэвтэр казак шинелийнхээ энгэр дээр улаан даавуу хуньж хаджээ. Тэр бээр асуусан асуултад уриалагхан хариулавч хямсалзан инээмсэглэнэ. 

	— Өчигдрийн тулалдаанд ямар хороод оролцсон бэ?

	— Стенька Разины нэрэмжит манай казакын гуравдугаар хороо, тэр хорооныхон баргаараа Хоперын тойргийн казакууд. Бас Амар мөрний тавдугаар, арван хоёрдугаар морин хороо, Мцений зургаадугаар хороо. 

	— Нийтэд нь хэн командалж явсан бэ? Киквидзе10 командалж явсан гэдэг үнэн үү?

	— Үгүй, гол отрядыг нөхөр Домнич командалсан. 

	— Танайх зэвсэг хэрэгсэл ихтэй юу?

	— Аа бүү мэд!

	— Их буу хэчнээнтэй вэ?

	— Найм шиг байх аа. 

	— Хороог хаанаас авчирсан бэ?

	— Каменск гацаанаас. 

	— Хааш нь явуулж байгаагаа хэлж өгсөн үү?

	— Казак баахан булзсан боловч хариулав. Хоперныхныг ямаршуу бодол санаатай байгааг мэдэх гэж Григорий оролдлоо. 

	— Казакууд хоорондоо юу ярилцаж байна?

	— Байлдах л дургүй... 

	— Бид чухам юуг эсэргүүцэж боссоныг хорооныхон мэдэж байгаа юу?

	— Газрын хаанаас мэдэх вэ?

	— Тэгвэл яагаад байлдах дургүй байдаг билээ?

	— Та нар бол бас л казакууд! Ингэхэд дайтсаар байтал залхаж гүйцлээ. Биднийг харахгүй юу, улаантантай цуг одоо болтол тэнэж явна. 

	— Бидэнтэй явах юм биш үү? гэхэд казак шувтан мөрөө хавчиж:

	— Та нар л мэд! Явмааргүй л байна санж... 

	— За яв. Эхнэр лүү чинь явуулна... санаж л байгаа биз?

	Григорий гарч яваа казакын хойноос нүдээ аньсхийн харж Прохорыг дуудаад тамхи баагиулан баахан дуугүй суув. Тэгснээ цонх руу очиж буруу харж зогсоод Прохорт тайван гэгч:

	— Саяын миний байцаагаад гаргадгийг чимээгүйхэн цэцэрлэг рүү аваач гэж цаадуулдаа хэл. Би улааны казакыг олзолж авдаггүй хүн гээд өсгий дээрээ огцом эргэж, — Түүнийг одоохон... Яв! гэж тушаалаа. 

	Прохор явав. Григорий цонхон дээр байсан цэцгийн хэврэгхэн мөчрийг нухчин хэсэг зуур зогссоноо, шалавхан гадагшаа гүйж гарлаа: Прохор амбаарын дэргэдэх хунгар дээр сууцгааж буй казакуудтай шивэр авир ярьж байв. 

	Григорий тэдэн рүү харалгүй:

	— Олзлогдсон хүнийг тавьчих. Үнэмлэх хийж өгнө биз гэж хэлчхээд тасалгаандаа эргэн орж, хуучин толины өмнө зогсоод, аргаа барсан янзтай гараа савав. 

	Чухам яагаад гарч олзлогдсон казакыг суллуулсныг Григорий өөрөө өөртөө тайлбарлаж чадсангүй. «Эхнэр лүү чинь явуулна... Яв» гэж даажигнаг, хор шар нь хөдөлж, бах нь ханах шиг болж байхдаа одоохон Прохорыг дуудаж Хоперын казакыг цэцэрлэгт аваачаад цааш нь харуулчих гэж тушаана гэдгээ бас ч мэдэж байжээ. 

	Өрөвдөх нь баахан харамсалтай байсан боловч ухаан санаанд нь өрөвдөх сэтгэл нэвтрэн, дайсныг судлахад хүргэсэн нь учир, утгагүй ч хэрэг биш биз ээ? Тэгсэн атлаа сэтгэл нь онгойж баярлах шиг... Яагаад тэгэв ээ? Гэтэл үүний учрыг өөрөө олж чадсангүй, Өчигдөрхөн өөрөө казакуудад: «Тариачин харчуул бол дайсан. Тэгвэл улааныхантай нөхцөж яваа казакууд бол хоёр ч дайсантай тэнцэнэ! Урвасан казакыг тагнуулын адил товчхон шүүж, нэг, хоёр гээд гурав дахь дээрээ л эрлэгийн хаалгаар оруулчих хэрэгтэй» гэж хэлж байсан болохоор саяын явдал бүр ч хачин санагдана. 

	Григорий тэр сэтгэлийг нь төөнөж харлуулсан шийдэж болшгүй зөрчлийг мэдэрч, хэрэг үйлсийнхээ эндүү ташааг жигшин зэмлэсээр байнаасаа гарлаа. Түүн рүү Чирийн хорооны дарга, хүний санаанд хадгалагдан үлдэхүйц төрх намбагүй, өндөр казак, зуутын хоёр даргын хамт ирж инээмсэглэн:

	— Дахиад нэмэгдэл хүч ирүүлжээ! Наполов, Яблоневын гол, Гусынкээс гурван мянган морьт цэрэг, бас хоёр явган зуут иржээ. Пантелеевич, чи эднийг хаана өгье гэж бодож байна? гэв. 

	Григорий Лихачевоос мулталж авсан маузер буу, хээрийн ганган цүнхийг зүүчхээд гадаа гарлаа. Нарны дулаан илч ээж, зун шиг огторгуй манхайж цэлийгээд хурган цагаан үүлс өмнө зүг нүүдэллэнэ. Григорий бяцхан гудамжинд зөвлөгөөн хийхээр бүх дарга нараа цуглуулав. Гуч шахам хүн цугларч налж ойчсон бургасан хашаа сандайлан нэгнийхээ хүүдийтэй тамхийг дамжуулан тамхилцгаав. 

	— Ямар төлөвлөгөө гаргах вэ? Биднийг Чистяковкад хавьтуулахгүй байгаа тэр хороодыг ямар ангиудаар нудрах вэ? Аль чиглэлээр явцгаах вэ? гэж асуугаад Григорий ярианы далимд Кудиновын тушаалын утгыг танилцуулав. 

	Хэсэг дуугүй сууцгааснаа дарга нарын нэг нь:

	— Бидний эсрэг хэдий хэртэй цэрэг байгаа юм бэ? Олзлогдсон казак хэлж өгсөн үү? гэв. 

	Григорий дайсны хороодыг тоочиж морьтой, явган ангиудын тоог барагцаалан гаргав. Казакууд юу ч дуугарсангүй. Зөвлөгөөн дээр ул үндэсгүй дэмий юм хэлж болохгүй байжээ. 

	— Мелехов, жаахан хүлээж бай! Бодоцгооё. Энэ чинь ганц цавчаад дуусгах эд биш. Тавиад туучихгүй л юм сан гэж Грачевын зуутын дарга хэллээ. 

	Хамгийн түрүүнд ам нээсэн нь тэр байжээ. 

	Григорий бүх хүний саналыг анхааралтай сонслоо. Олонх нь амжилт оллоо ч гэсэн хэтэрхий цаашлалгүй хориглож байлдах санал гаргалаа. Харин Чирийн нэг дарга л босогчдын нэгдсэн хүчний командлагчийн тушаалыг хатуу дэмжиж:

	— Бид энд бүгж суух хэрэг алга. Мелехов биднийг Донец руу аваачна биз. Та нар чинь юуг нь шийдэж ядаад байгаа юм бэ? Бид хэдүүлхнээ, гэтэл бидний ар талд бүхэл бүтэн Орос орон байж байна. Яаж бид хүч хүрэх юм бэ? Биднийг няц дарвал дуусах нь тэр! Нүх сүв орж мултрах л хэрэгтэй! Сум багатай ч гэсэн бид олж болно. Зориглоод хөдлөх хэрэгтэй! Шийдэцгээ! гэв. 

	— Ардуудаа яах вэ? Эхнэр хүүхэд, настайчуул, хүүхдүүдээ яах вэ?

	— Яах вэ, хоцорно л биз!

	— Даанч тэнэг амьтанд заяачихсанаас биш, чиний толгой овоо ухаантай юм байна шүү! гэцгээв. 

	Хашаа сандайлцгаан, хаврын тариалан ойртож байгаа тухай, дайсны хүрээллийг сэтлэхээр явах болбол аж ахуйгаа яах билээ гэж шивнэлдэж суусан дарга нар Чирийн даргын үгийг сонсмогцоо дор бүрнээ хашхиралдав. Уг зөвлөгөөн тэр дорхноо ямар нэг гацааны цуглаан шиг тун ширүүн шинжтэй болж Наполовын нэг өвгөн казак бусдаас өрсөн өндөр дуугаар:

	— Хашаанаасаа холдож чадахгүй! Би л хамгийн түрүүнд зуутаа гацаа руугаа аваачна! Тулалддаг юм гэлээ гэхэд бусдыг аврах гэж тулалдахгүй, гэрийнхээ хаяанд тулалдана гэв. 

	— Чи битгий багалзуурдчих гээд бай! Чи орилдог бол би юмыг бодож байж шийддэг хүн

	— Яриад байх юу байгаа юм!

	— Кудинов л өөрөө Донец руугаа явна биз! гэлцэв. 

	Григорий хүмүүсийн яриа намдахыг хүлээж байгаад маргааны дэнс дээр шийдвэрлэх жинтэй үгээ тавьж:

	— Фронтыг эндээ тогтоож байна. Краснокутск суурин манай гарт үлдэнэ. Түүнийг бид хамгаалах болно! Өөр явах газар алга. Зөвлөгөөн дууслаа. Зуутууддаа очицгоо! Одоохон галын шугамд орцгооно гэв. 

	Хагас цагийн дараа гудамжаар өчнөөн төчнөөн морьтой улс зай завсаргүй цувж байгааг хараад Григорий тийм олон хүнийг огт командалж яваагүй учир үнэн голоосоо бахархан, баярлав. Гэтэл сайрхан баярлахын хажуугаар, тэднийг зохих ёсоор удирдаж чаддаг болов уу? гэдэг зэвүүн түгшүүртэй бодол сэтгэлд нь палхийтэл төрөв. Олон мянган казакыг захирч чадах болов уу? Зуут биш, бүхэл бүтэн дивизийг командлах болох нь. Бичиг үсэг муутай казак эр олон мянган хүний амь насны даамал болж, бүх хариуцлагыг үүрэх нь. «Хамгийн гол нь эдний гараар хэнийг эсэргүүцэх юм болж байна? Ард түмний эсрэг... Хэнийх нь зөв болж байна даа?» гэх мэтчилэн бодлоо. 

	Григорий нягт жагсаалаар эгнэн өнгөрч яваа зуутуудыг шүд зуун үдэж өнгөрүүлэв. Эрх тушаалын мансууруулагч хучин хуучирч, өнгө жавхаа нь буурч гагцхүү түгшүүр гиюүрэл л дал мөрийг нь навчийтал дарсаар үлджээ. 

	 

	 

	XXXVII

	 

	Хаврын урь гол мөрний судсыг ханаж, өдөр хоног ч тэнүүн урт болж, уулнаас урссан ус горхины дуу чимээ ихсэв. Нар мэдэгдэхүйц улайрч, улбар шар өнгө нь саарч арилав. Нарны илч чангарч, юу юугүй төөнөдөг болов. Үд дундын алдад тариалангийн харлах талбайгаас уур савсаж гялалзсан мөстэй сэгсгэр цас нүд цоргин гялалзаад нойтон чийг үнэртсэн агаар дүмбэдэн нозооруулна. 

	Казакуудын ар нуруунаас нар ээнэ. Эмээлийн дэвс аятайхан бүлээцэж, нойтон хошуутай салхи тэдний хүрэн бор хацрыг таална. Заримдаа ханзраагүй битүү цастай толгодын зүгээс хүйтэн салхи сэвэлзэнэ. Гэвч дулааны урь өвлийг дийлж байлаа. Морь мал хаваршиж, үс нь гуужиж, морины хөлс хамар хатган сэнгэнэх нь гайгүй болж байлаа. 

	Казакууд морьдынхоо сагсгар сүүлийг уяна. Тэмээний ноосон юүдэн хүмүүсийн нуруун дээр тээр болон унжиж, папах малгайтай улсын духны хөлс бурзайж, оодон дээл, хөвөнтэй нөмрөг халууцахаар болж байлаа. 

	Григорий хороогоо зуны замаар авч явлаа. Тэртээ салхин тээрмийн цаана улааны эскадрон багширч Свиридовын гацааны дэргэд байлдаан эхэлж байв. 

	Цэргүүдийг амаар зааж удирдах ёстой байсан боловч Григорий тэгж сураагүй учраас Вешенскийн зуутуудыг өөрөө дагуулан хамгийн аюултай газар орж байлдав. Байлдаан ямар ч нэгдсэн удирдлагагүй явагдаж хороод урьдчилан ярилцаж тогтсоноо зөрчиж тухайн байдлыг харгалзан дур дурандаа байлдацгаалаа. 

	Фронт байгаагүй учраас өргөн их талбарт маневрлан байлдах бололцоотой байв. 

	Голдуу морьт цэрэг (Григорийн отрядын дийлэнх) байсан нь тэдний давуутай тал боллоо. Тэр давуут байдлаа ашиглан Григорий «казакын» аргаар байлдаж, дайсны хоёр жигүүрийг хумьж ар талд нь гараад ачлага хөегийг нь сүйдэлж, улаантныг шөнийн цагаар дайрч сандраахаар шийдлээ. 

	Харин Свиридовын гацааны хавьцаа өөр арга хэрэглэж нэг зуутыг гацаанд үлдээгээд бусдыг нь хурдан аяллаар галын шугамд аваачин явгалж бургасан дотор хориглож хэвтүүлээд, урьдчилан морь баригчдыг гацааны хашаануудад нуугдуулж, өөрөө хоёр зуут аваад салхин тээрмээс хагас мод зайтай байгаа гүвээн дээр гарч бага зэрэг байлдаан үүсгэв. 

	Тэдний эсрэг улааны хоёр эскадрон илүү морьт цэрэг байлдаж байлаа. Тэднийг дурандаж хараад хоперынхон ч биш, Донынхон ч биш байна гэж танилаа. Казакууд морины сүр сүлд гутаачихна гээд сүүлийг нь огт тайрдаггүй байжээ. Ингэхлээр нэг бод арван гуравдугаар морьт хорооныхон, эсхүл шинээр нэмж ирсэн ангиуд давшиж байгаа юм байжээ гэж бодлоо. 

	Григорий гүвээн дээрээс газрын байдлыг дурандан ажиглав. Ерөөсөө дөрөөн дээрээ өлмийгөөрөө өндийн зогсож байгаад харахад газрын баримжаа илүү харагдах шиг санагддаг байжээ. 

	Чир голын тэртээ гүвээн дээгүүр гурван мянга гаруй казакын урт хүрэн бор цуваа алгуурхан мушгиралдсаар уул өөд өгсөж, Усть-Медведицийн талаас давшиж яваа дайсныг угтан байлдах, бас байлдаж ядарчихсан Еланыханд туслалцахаар Елань, Усть-Хоперын суурины нутгийн заагаар хойшилж явааг Григорий харлаа. 

	Григорийгоос хагас модны зайтай газар улаантан давшихаар бэлдэж байгааг хармагцаа зуутуудаа яаруу сандруу хуучин маягаар эгнүүлэн сөрөх довтолгоонд бэлдүүлэв. Тэр болгон морин жадтай байгаагүй учраас аль жадтайг нь түрүүчийн эгнээний эхэнд гаргаад арваад алд урагшлуулав. Григорий түрүүчийн эгнээний эхэнд давхиж гараад хөндөлсөн зогссоноо сэлмээ сугалж:

	— Жигдхэн хатируулаад марш! гэв. 

	Эхлээд морь нь цасанд тагларсан тарваганы нүхэнд бүдрэхэд Григорий эмээл дээрээ лавлаж суугаад, цонхийж цайтлаа уурлаж, морио сэлмийн мөрөөр тас гэтэл цохив, Вешенскийнхнээс булааж авсан жинхэнэ байлдааны сурамгай сайн морь байсан боловч түүнийг Григорий битүүдээ итгэдэггүй байжээ. Хоёр хоногийн дотор өөрт нь дасаж амжаагүй, өөрөө ч зан авирыг нь судалж чадаагүй, ижилсэж дасаагүй юм, чинь Чистяковкийн дэргэд алуулчихдаг хуучин морь шиг нь жолоо жаахан хөдлөх төдийгөөр яахыг нь ойлгохгүй байх гэж айж байжээ. Сэлмээр цохимогц морь нь агсарч амаа мэдэхгүй авч давхиад Григорийн дотор хүйт оргиж хэсэг зуур баахан тэвдэж: «Намайг ч баллах нь!» гэдэг зэвүүн бодол төрж байжээ. Гэвч холдож цаашлах тусам, холбилзуулан давхих тусам морь нь жолоо атгаж яваа гарын жаахан хөдлөх аясаар залагдаж эхлэхэд Григорий овоо урам зориг орлоо. Тарж эгнэн айсуй дайснаас хэсэг зуур нүд салган мориныхоо хүзүүг харахад хоёр шаргал чих нь ууртай гэгч хулмайн, гудайж сунгасан хүзүү нь жигд гүрэлзэн чичиргэнэж явлаа. Тэгээд Григорий эмээл дээрээ өндийж сэнгэнэсэн агаарыг уртаар амьсгалаад хөлөө Дөрөөндөө, лав гэгч жийгээд эргэж харав. Хойноос нь зай завсаргүй пижигнэн давхиж яваа багширсан олон морьтой хүмүүсийг харах тусам нөмрөн айсуй аюулаас түгшин айсхийгээд тийм гэж хэлэх баримжаагүй зэрлэг адгуусны шийдсэн санаа шиг юм элэг зүрхийг нь шимшрүүлэв. Мориныхоо амыг сул тавьж дайсанд тулгаран очих энэхүү мөчид бодол санаа нь яах ийхийн завдалгүй хувирч, тэрхэн аймшигт мөчийн дотор оюун ухаан, бодол санаа, нарийн тооцоо энэ бүхэн арилаад сэтгэл зоригийг нь гагцхүү зэрлэг араатны араншин нэгмөсөн эзлэн захирав. Аттакт орж яваа үед Григорийг хажуугаас нь харсан хүн, түүнийг сандарч тэвддэггүй хар санаа нь л залж яваа юм байна гэж бодохоор байв. Тэднийг хөндлөнгөөс харахад зорьсондоо баттай итгэж, санаа бодлоо нарийн шалгаж тооцсон хүмүүс юм гэхээр байлаа. 

	Хоёр этгээдийн хоорондох зай маш хурдан багасаж, хүн морьдын бараа томроод, хоёр цэргийн хоорондох гацааны цасанд дарагдсан бударганатай хэсэгхэн зурвас бэлчээр нь морьдын туурайнд тахлагдав. Дайсны эскадроны манлайд нэг хүн бусдаасаа гурван морины зайтай онцгойрон тасарч өндөр тоомсог нь өлөн чоно шиг харайлгаж, эзэн нь офицер сэлмээ годолзуулан, сэлмийн мөнгөн тоногтой хуй дөрөөг нь дэлсэж наранд гал шиг гялалзана. Григорий түүнийг харангуутаа танив. Тэр нь Каргинск суурины харь гарлын коммунист Петро Семиглазов байв. Анх арван долоон онд Германы дайнаас, үзэгдэж харагдаагүй ороолттой шаахайтай, хорин дөрвөн настай залуухан хар хүү фронтын тэсвэр хатуужил, большевик үзэл санаатай болж ирсэн юм санжээ. Тэгээд ч большевик хэвээр үлдэж, улаан армид элсэж, бослогын өмнөхөн сууриндаа Зөвлөлт засаг байгуулахаар цэргийн ангиас томилогдон ирж байжээ. Семиглазов казакуудыг нэгжихэд олж авсан, цэргийн парадад л таарах офицер сэлмээ чадамгай далласаар морио сүрхий сайнаар залан Григорийн өөдөөс дайрч ирэв. 

	Григорий тас зуусан шүдээ ярзайлгаад жолоогоо дугтартал морь нь юлган гэгч хурдлав. 

	Григорий аттаклахад хэрэглэдэг ганц дадамгай аргатай байв. Дайсныхаа хүчтэйг нь гадарлаж мэдэхлээр, эсхүл ямар ч л байсан гарцаагүй ганцхан цавчилтаар устгая гэж шийдэхлээрээ тэр аргаа хэрэглэдэг байжээ. Григорий бол багын солгой, хоол идсэн ч солгой юм санжээ. Солгой гараараа залбирчхаад Пантелей Прокофьевичид үхтлээ зодуулж байсан удаатай. Тэр байтугай үеийн хүүхдүүд нь «Солгой Гришка» гэдэг хоч өгчээ. Зодож загнасаар байгаад багын занг болиулж, арваад настайдаа «солгой» гэдэг хоч нь гээгдэж, баруун гараараа юм хийж сурчээ. Гэвч хэзээ Хойно болтол баруун гараараа хийх юмыг солгой гараараа маш чадамгай хийчихдэг байжээ. Ер нь солгой нь баруунаасаа хүчтэй байдаг ажээ. Аттакт орохдоо Григорий дандаа тэр давуу байдлаараа бардам амжилт олдог байв. Григорийг морио халз айсуй дайсны өөдөөс залахад цаадах нь ерөөсөө байлдаанд баруун гараараа цавчихын тулд эсрэг этгээдийнхээ зүүн талаар зөрж ордог заншлаар Григорийг цавчих гэж бодлоо. Тэгэхлээр Григорий арваад алд хэртэй тулж очмогцоо сэлмээ далайн эмээлийнхээ хажуу руу холбирсхийн бултаж, баруун талаар нь зөрж очоод сэлмээ солгой гартаа авлаа. Тэвдсэн дайсан мориныхоо толгой дээгүүр давж баруун гараараа зүүн тийш нь цавчих эвгүй байсан болохоор аяыг нь олох гэсээр байгаад барьц алдаж, үхлийн аманд орлоо,... Григорий маш хүчтэйгээр шударч цавчив. 

	Григорий «Баклановын» аргаар цавчихыг анх сэвлэгтээр заалгаж сурсан цагаас хойш их хугацаа өнгөрч, хоёр удаагийн дайнд ёстой л гараа «булгартал» цавчилджээ. Сэлэм барьж сурах гэдэг анжсаар газар хагалахтай адилгүй боловч цавчих арга барилын хувьд их зүйл сурч авчээ. 

	Григорий хоромхон зуур сэлмээ аль ч гартаа сэлгэж барихад хялбарыг бодож оосрыг нь царвуундаа огт угладаггүй, хүчтэй цавчихад, хэрэв сэлэм нь буруу буувал гараас мултрах, тэр ч байтугай гар булгалах халгаатай гэдгийг мэддэг байв. Григорий нэг мэдэхэд дайсны зэвсгийг мулт цохиж алдуулах, эсхүл огцомхон зөөлөн цохилтоор гарыг нь гэмтээдэг тэр болгон хүний мэддэггүй арга мэхтэй юм санжээ. Ер нь хүйтэн зэвсгээр хүний амийг таслах арга ухаанаас их юм сурчээ. 

	Хатгасан бургасыг хуй салхи шиг чанга цавчихад бургас нь огт хөдлөхгүй, харин үзүүр нь тасран хатгаатай ишийнхээ хажуухантай элсэн дээр толгойгоороо шааж унадаг байжээ. Яг түүн шиг халимаг төрхийн, царайлаг Семиглазов ташуу хага яруулсан өвчүүгээ алгаараа дараад цовхрон цогнойсон мориныхоо хөл рүү алгуурхан хөглөрөн ойчиж, сайхан биеийг нь хүйтэн үхэл тэврэв. 

	Григорийг тэр дорхноо эмээл дээрээ. тэгшрэн өндийтөл хоёр дахь дайсан мориныхоо амыг дийлэхгүй Григорий өөд дүүлэн очив. Хөөс цахарсан амыг нь гэдийтэл татсан морины хоншоор үзэгдээд эзнийх нь царай харагдахгүй, хүйтэн хөх сэлмийн бөгтөр хянга гялалзав. Григорий байдаг хүчээрээ мориныхоо жолоог дугтраад сэлмээс бултан зайлж, морио баруун тийш нь эргүүлэнгүүт дайсны үсийг нь толийтол хуссан гүдгэр улаан хүзүүг тас цавчив. 

	Тэгчхээд бужигналдан холилдсон олны дундаас хамгийн түрүүнд мултран гарав. Нүдэнд бүчиж язганасан морьтой хүмүүс жирэлзэж, гарын нь алга байж ядан загатнав. Сэлмээ хуйлж маузер буугаа сугалаад хар хурдаараа буцаж давхилаа, хойноос нь казакууд давхицгаалаа. Зуутынхан бутран зугтлаа. Энд тэндгүй мориныхоо шилэнд наалдаж хэвтсэн цагаан даруулга бүхий малгайтай казакууд үзэгдэж Григорийн хажуухантай орог ногоон оодон дээл, гурван тал үнэгэн малгайтай танил урядник давхина. Тэр нь өрөөсөн чих, хацраа эрүүндээ хүртэл мулт цавчуулчихсан, энгэр нь сагстай нэрс няцалчихсан юм шиг нэл улаан цус болж, шүд нь тэр аяараа ил гараад цус нь садарч явлаа. 

	Тэн хагас нь бас эргэж зугтсан улаан ардынхан морьдынхоо амыг залж эргүүлэв. Казакууд ухарч зугтсан нь тэднийг мөрдөж хөөх хүслийг улаантанд төрүүлэв. Сүүлдэж зугтсан нэг казакыг хуй салхи дайрах мэт мориноос нь хуу татан унагаж морьдын туурай няц гишгэж цасанд хутгав яах ийхийн зуургүй гацаа, хөглөгөр бараан цэцэрлэг, гүвээн дээрх өл загалмай, өргөн гудамжны бараа харагдаж зуутынхны хориглон хэвтсэн өтгөн бургасанд зуу хүрэхгүй алд газар үлдлээ... Морьдын зоон дээрээс хөлс, цус хоёр холилдон савирна... Григорий давхиут маузерынхаа гохыг сандчин дараад авцалдахгүй болохоор (Сум нь гацчихсан байжээ) хуйлчхаад сүртэй чанга дуугаар:

	— Тараад!!! гэж хашхирав. 

	Хошуурч бөөгнөрөн давхиж явсан казакууд хадан цохио мөргөсөн голын ус шиг хоёр хэсэг болж хага үсрээд тэдний дундуур улаан армийнхны бараа харагдлаа. Бургасанд хориглож хэвтсэн зуутынхан бургасны цаанаас угсраа угсраагаар галлав... Хүмүүс хашхиралдав! Улаан армийн нэг цэргийн морь толгойгоороо годройтон унаж, бас нэгнийх нь морь таварцаглаж хоншоороороо цасанд гударч ойчив. Сум дахиад гурав, дөрвийн зэрэг улаан цэргийг эмээл дээрээс нь хуу татав. Бусад нь тулж ирээд буцаж давхихад тэдний хойноос нэг нэг дайз сум хоослоод бууны дуу намдав. Григорий чичиргэнэсэн хоолойгоор «Зуутууд» гэж хашхирмагц морьдын олон мянган хөл цас бужигнуулан бултаж эргээд дайсны хойноос мөрдөн давхив. Гэвч казакууд хол хөөхийг бодсонгүй, морьд нь ч цуцаж хагас мод газраас буцав. Алагдсан улаан цэргүүдийг нүцгэлж үхсэн морьдын эмээл хазаарыг мулталж, гаргүй Алешка Шамиль гурван шархтны голыг таслав. Тэр бээр тэднийг хашаа руу харуулж суулгаад цувуулан цавчив. Сүүлд нь казакууд тэнд удтал бөөгнөрөн тамхи татаж, алагдагсдыг харж зогсоцгоолоо. Гурван цэргийг ив ижилхэн эгмээс бэлхүүсийг хүртэл ташуулан цуу цавчсан байв. 

	— Гурван хүнийг зургаа болгочихлоо гэж Алешка хацар, нүдээ татвалзуулан сайрхаж байв. 

	Хүмүүс Алешкаг тамхиар мялааж түүний нялх хулуу шиг зэнтгэр том гар, энгэрийг нь ярчихсан түхгэр цээжийг бахархан харцгааж байлаа. 

	Шинелиэр нэмнэсэн хөлстэй морьд, хашааны хажууд чичирч, казакууд олмоо чангалав. Гудамжинд худаг дээр хүмүүс ус авахаар бөөгнөрч олонх нь эцэж цуцаад бараг хөлөө даахаа больсон морьдоо хөтлөн очицгоож байв. 

	Григорий Прохорын хамт таван казак аваад дүрүүлж хөдлөв. Нүднийх нь боолт алдуурах шиг болж, дахиад л аттакт орохын өмнөхөн шиг ертөнцийг гийгүүлэгч нар, хураалгатай сүрлийн хажууд хайлж байгаа цасыг хараад хаврын урийг санагдуулсан сайхан үнэрийг үнэртлээ. Амьдрал саяын асгарсан цусанд гандаж муудах байтугай, бүр ч хуурамч даржин баяр баясгалангаараа сэтгэлийг нь гижигдэж эхэллээ. Хайлж бараантсан хар щороо дээр үлдэж хоцорсон хэсэгхэн цасны тод цагаан нь эзтэй байдаг хойно доо... 

	 

	 

	XXXVIII

	 

	Бослого задгай ус шиг оволзон халиад, Донын хавь болон Донын тэртээх хааш хаашаа дөрвөн зуун мод тал нутгийг үерлэн хамав. Хорин таван мянган казак цэрэглэн мордож, арван мянган явган цэрэг дээд Донын тойргийн гацаануудыг талхив. 

	Урьд үзэгдээгүй асар их дайн дажин үүсэж Донын арми Донецийн хавьд фронт байгуулж, Новочеркасскийг хамгаалах шийдвэрлэх тулалдаанд бэлтгэж байлаа. Тэднийг эсэргүүцэж байгаа 8, 9 дүгээр улаан армийн ар талд бослого дэгдэж Доныг эзлэх гэсэн угийн хүнд зорилгыг улам хүндрүүлэв. 

	Дөрөвдүгээр сард босогчид цагаантны фронттой нэгдэх аюул үүсэж байгаа нь Улсын хувьсгалт цэргийн зөвлөлд нэгэнт илэрхий болов. Иймд улаантны фронтын ар талаас мэрж Донын армитай нийлэхээс нь өмнө уг бослогыг заавал дарах шаардлага бий болов. Бослогыг дарахад аль шилдэг хүчийг хаяж, аялан байлдах цэргийн бүрэлдэхүүнд Балти, Хар далайн тэнгисчид, хамгийн найдвартай гэсэн хороод, хуягт галт тэрэгнийхэн, морьт цэргийн хамгийн зориг шийдэмгий ангиудыг оруулав. Найман мянга шахам явган цэрэг, их бууны хэд хэдэн батарей, таван зуугаад пулемёт бүхий Богучарын дивизийн дайчин таван хороог бүхлээр нь фронтоос татав. Дөрөвдүгээр сард босогчдын фронтын Казанскийн хэсэгт Рязань, Тамбовын курсийнхэн маш эрэлхэг тулалдаж нэлээд хожуу БОТГХ-ны сургуулийн анги хүрэлцэн очиж, Шумилинск суурины дэргэд босогчидтой Латвийн буудлагын анги тулалдаж байв. 

	Казакууд буу зэвсэг хүрэлцэхгүй бачимдаж, эхлэхээсээ аваад хүрэлцэхүйц хэмжээний винтов байгаагүйн дээр сум нь дуусжээ. Ингэхлээр буу сумыг цусаар олж авах, аттакаар буюу шөнийн гэнэдүүлэх дайралтаар олж авахаас өөр аргагүй болжээ. Тэгж олж ч байлаа. Дөрөвдүгээр сард босогчид хүрэлцэхүйц тооны винтов, их бууны зургаан батарей, зуун тавь шахам пулемёттой болчихсон байв... 

	Бослого эхлэх үед Вешенскийн агуулахад таван сая хоосон бортого үлдээжээ. Тойргийн зөвлөл аль шилдэг гэсэн төмөрчин, слесарь, бууны дархнуудыг дайчилж Вешенскт сум цутгах дархны газар байгуулсан боловч сум цутгадаг тугалга байсангүй. Тэгэхлээр тойргийн зөвлөлийн уриалгаар бүх гацаанд хар тугалга, зэс цуглуулж эхэлжээ. Уурын тээрмүүдийн нөөц цагаан тугалга, баббитыг хуу хамж аваад гацаануудад морин зарлага мордуулж:

	 

	«Хань нөхөр ах дүү, үр хөвүүд чинь буудах сумгүй болоод, заналт дайснаас авсан сумаараа аргацааж байна. Аж ахуйд чинь сум цутгаж болохоор юу байгаагаа цөмийг авчирч тушаа. Будаа цайруулагчийнхаа тугалган шүүрийг мулталж өгцгөө!» 

	 

	гэсэн товчхон уриалга тараажээ. 

	Долоо хоногийн дараа бүх тойргийн дотор тугалган шүүртэй цайруулагч ганц ч үлдсэнгүй. 

	«Хань нөхөр, ах дүү, үр хөвүүд чинь буудах сумгүй болоод» гэж сонсмогц эхнэр хүүхнүүд гацааны зөвлөлд хэрэгтэй хэрэггүй юм аваачиж, тулалдаан болж байгаа гацааны багачуул хүүхэд нь хашаа байшингийн хана туурганд шигдэж орсон тугалган сум ухаж, сумны үлтэрхий олох гэж газар малтацгааж ч байлаа. Гэвч энэ талаар хүн болгоны санаа нийлсэнгүй. Аж ахуйдаа авч үлдсэн аахар шаахар юмнаасаа салах дургүй зарим нэг ядуу айлын авгай хүүхнийг баривчилж, «Улааныхныг талархлаа» гэж тойрогт хүргүүлж байв. «Баячуул яах вэ, цайруулагчаа сүйдэлж л байг. Тэдэнд улаантан хоосрохоос илүү аюултай байгаа л даа» гэж санаандгүй хэлчихсэн ганц үгнээс болж цэргээс амралтаар ирээд байсан Семен Чугуныг Татарск гацааны баян чинээлэг өвөгчүүл цус нөжийг нь урстал зоджээ. 

	Вешенскийн дархны газар байдаг хар тугалгыг хайлсан боловч цайр бүрхүүлгүй цутгамал сум нь бас хайлчхаад байдаг байв... Хиймэл, сум нь буудмагц бууны амнаас хайлчихсан, бөөн тугалга болж гараад сүртэй нь аргагүй ульж шунгинавч дөнгөж зуу, зуун хорин алд газраас цааш тусдаггүй байлаа. Гэхдээ тиймэрхүү сумны шарх нь аюултай байв. Түүний учрыг улаан армийнхан мэдчихээд казакын толгойн сэргийлэхийнхэнтэй ойрхон дайралдахдаа: «Та нар чинь баасны цохоор буудаж байж... бууж өгцгөө, тэртэй тэргүй та нарыг дагууд нь нударна» гэж хашхирдаг байлаа. 

	Гучин таван мянган босогчид таван дивиз, тусгай нэг бригад болж хуваагдав. Мешков-Сетраков-Вежийн хэсэгт Егоров даргатай гуравдугаар дивиз тулалдаж Казанск-Донец-Шумилинскийн хэсэгт дөрөвдүгээр дивиз байрлаж, түүнийг давчиж байлдахдаа этгээд, муухай харцтай дэд хорунжий Кондрат Медведев командалж байв. Слащев-Букановскийн фронт дээр Ушаков даргатай тавдугаар дивиз байлдаж, Еланскийн, гацаанууд Усть-Хопер-Горбатовын чиглэлд вахмистр Меркуловын хоёрдугаар дивиз тулалдаж байв. Мөн тэнд зургаадугаар тусгай бригад байлдаж байв. Тэр бригадыг дэд хорунжий цолтой, Максаевын гацааны казак, хэр баргийн юманд хөдөлж хүний амийг талаар бүрэлгэхийг боддоггүй, хашир догь Богатырев командалж байсан учраас бригад нь бараг гарз хохирол үзэлгүй бат чийрэг хэвээр байлаа. Григорий Мелехов нэгдүгээр дивизээ Чирийн нутгаар тараав. Түүний байлдаж байсан хэсэг нь гол чиглэл байсан учраас фронтоос таслагдсан улаантны ангиуд өмнөөс дайрч амар заяа үзүүлэхгүй байв. Гэвч нэгдүгээр дивиз дайсны түрэлтийг няцаахаар үл барам, хүчин мөхөс хоёрдугаар дивизэд хүч хамжаа болж явган ба морьт зуутаар туслалцаж байлаа. 

	Бослого нь Хоперын болон Усть-Медведицийн тойргийн сууринуудыг хараахан хамарч чадсангүй. Тэнд ч бас үймээн болж, бие хүн ирүүлж казакуудыг босгохоор Бузулук, Хоперын дээд бие рүү цэргийн хүч хөдөлгөөч гэж гуйж байсан боловч бослогын командлал нь хоперынхны дийлэнх олонх зөвлөлт засагт түшиглэж байсан болохоор хэртэйд зэвсэг барьж хөдлөхгүй гэж мэдээд, Дээд Донын тойргийн хязгаараас хальж дарахыг зориглоогүй ажээ. Бие хүн явуулаад ч амжилт олсонгүй, улаантанд дургүй хүмүүс тэдний гацаанд тоотой цөөхөн, Хоперын тойргийн зэлүүд өнцөг буланд үлдэж хоцорсон офицерууд улс амьтнаас нуугдаж, фронтоос ирэгсэд нэг бол гэртээ сууж, эсхүл улаантантай явцгааж, өвөгчүүл нь тугал бяруу шиг хашигдаж урьдын хүч нөлөөгөө алдчихсан болохоор бослогыг талархагчдыг томоохон хүч болгон бөөгнөрүүлж болохгүй байна гэж хамаг үнэнийг нь ярьж байв. 

	Өмнө зүгийн украйныхны суудаг хошуудад улаантан залуучуудыг дайчилж цаадуул нь Богучарын дайчин дивизийн хороодод нийлэлдэн босогчидтой маш дуртай тулалдаж байв. Бослого Дээд Донын тойргийн нутгаар хязгаарлагдаж, төрсөн гэр орноо удаан хамгаалж чадахгүй нь эрт орой алин боловч улаан арми Донецоос эргэж ирээд няц дарна гэдэг нь бослогын командлалаас эхлээд хэн бүхэнд тодорхой болж ирэв, 

	Гуравдугаар сарын 18-нд Кудинов, Григорий Мелеховыг Вешенск рүү зөвлөгөөнд дуудав. Дивизийг өөрийнхөө туслах Рябчиковт хүлээлгэж өгчхөөд Григорий өглөө эртлэн бие хамгаалагчийн хамт тойргийн төв рүү мордов. 

	Кудиновыг Сафоновын хамт Алексеевск суурины нэг элчтэй ярилцаж байхад Григорий штабт очив. Кудинов олон шөнө нойргүй хонож, хавдаж нуухадсан нүдээ нээж харах тэнхээгүй бичгийн ширээний ард түгдийн суугаад хатангир туранхай хуруугаараа кавказ бүснийхээ үзүүрийг оролдон эсрэг суугаа казакаас: 

	— Та нар өөрснөө яасан улс вэ! Юугаа бодож суугаа юм бэ! гэж шалгаана. 

	— Бид ч яах вэ... Өөрснөө давмааргүй шиг... Бусад нь чухам яаж байгааг бүү мэд. Бас тэгээд ардуудыг ямар гэж санана? Хулчийгаад байна. Халшраад ч байна, хулчийж байна... гэхэд Кудиновын царай цонхийн уурсаж:

	— «Халшраад!», «Хулчийгаад!» гэж хашхираад халуун цог дээр суусан мэт сандал дээрээ хавчилзнан;, — Та нар чинь цөмөөрөө юм үзээгүй охин шиг улс юм! Дур хүрэвч эжий зөвшөөрөхгүй юм гэгч болох нь. За тэр Алексеевск сууриндаа очиж та нарыг өөрсдөө эхлээгүй цагт бид танай тэр лүү салаа цэрэг ч очуулахгүй гэж цаад өвөгчүүлдээ хэл. Та нарыг улаантан толгой дараалан дүүжилбэл дүүжлэг! гэв. 

	Казак элчийн минчгэр улаан гар сортой улаан үнэгэн малгайгаа арай гэж гэдрэглүүлэв. Түүний хөлс судаг дагасан шандын задгай ус шиг духны нь үрчлээгээр бурзайн урсаж, богинохон цагаан шаргал сормуусаа байн байн анивчлан гэмэрхсэн янзтай нүдээрээ инээвхийлээд:

	— Тийм л дээ. Та нарыг тийш нь аваачиж ямар золигоо хийх вэ. Хамгийн гол нь санаачилж эхлэх л ажил байгаа юм. Тэр санаачилга мөнгөнөөс ч үнэтэй болоод байна гэв. 

	Тэдний яриаг анхааралтай чагнаж суусан Григорий босож холдов. Оготор нэхий дээл, ширвээ хар сахалтай, намхавтар хүн хаалга тогшилгүй орж ирээд Кудиновтой толгой дохин мэндлэлцэж ширээний хажууд шанаагаа цагаахан гараар тулж суув. Штабынхантай цөмтэй нь нүүр учирсан Григорий тэр хүнийг анх удаа үзэж байгаа учраас нэлээд сайн ажиглав. Нар салхинд огт гандаагүй нимгэн бор царай, зөөлөн цагаан гар, сэхээтэн гарлын маяг төрх нь нутгийн хүн биш болохыг гэрчилж байлаа. 

	Кудинов нүдээрээ тэр үл таних хүн рүү зааж Григорийд:

	— Мелехов, танилц. Энэ бол нөхөр Георгидзе. Энэ хүн... гээд түгдэрч бүснийхээ мөнгөн тоногийг оролдож байснаа босож Алексеевск суурины элчийг, — За чи яв. Бидэнд ажил зөндөө байна. Гэртээ хариад миний хэлснийг зохих хүнд нь хэл гэв. 

	Казак босож хар сортой гал улаан үнэгэн малгай нь бараг байшингийн таазанд хүрэн алдаж, өргөн мөр нь гэрэл халхлахад тасалгаа явцуу жаахан болчих шиг санагдав. 

	Үл таних кавказ хүнтэй гар бариад алга нь нэг л эвгүй болчих шиг санагдаж байсан Григорий: 

	— Тусламж авах гэж ирээ юу? гэж асуув. 

	— Харин тийм ээ! Тусламж гуйх гэсэн чинь бүтэхээ больж байх шиг байна... гэж нөгөө казак баярлаж дэмжих болов уу гэсэн янзтай Григорий руу эргэж харав. Малгайтайгаа адилхан ув улаан нүүр нь мэлрэн гиюүрч, хөлс нь дааварлаад эрүүний хууз, унжуу шар сахал дээгүүр нь гялтганан бөнжгөнөнө. Кудиновын байж ядаж байгааг огт анзаараагүй байдал үзүүлж Григорий: 

	— Зөвлөлт засаг та нарын сэтгэлд таарсангүй юу? гэж асуулаа. 

	— Дүү минь, тэр ч гайгүй л бололтой юм. Харин дордчих бий л гэж айцгаах юм гэж казак баргил хоолойгоо шахав. 

	— Танайхнаас буудаж алсан уу?

	— Бурхан минь, үгүй л байна! Тийм юм дуулдаагүй. Харин морьд, будаа тариа л авсан. Эсэргүү юм ярьсан улсыг баривчилсан л даа. Хий л айцгаах юм. 

	— Тэгвэл Вешенскийнхнийг очвол та нар босох уу? Цөмөөрөө босно биз? гэхэд казак наранд гялбасан жирвэгэр нүдээ зальтай гэгч анийлгаад Григорийгоос харц буруулж малгай нь тэрхэн зуур бодлогошрон үрчийсэн дух руу нь гулсан буув. 

	— Цөмийг нь би яаж мэдэх вэ!.. харин аж ахуйч казакууд хөдлөх байлгүй. 

	— Ядуучууд аж ахуйч биш юм уу?

	Казак элчийн өөдөөс эгцлэн харах гэж оролдоод ядчихсан Григорий сая нэг хүүхэд шиг гайхширан мэлэрсэн харцыг нь олж харав. 

	— Хм! Залхуу улс ямар юмаа горьдож явах юм бэ? Амьдрал нь энэ засагтай яг таараад байгаа юм чинь!

	— Тэгвэл чи яах гээд байгаа монди вэ! гэж Кудинов шууд уурлаж, сандлаа нажигнатал хавчганан зандраад, — Чи биднийг яах санаатай ирсэн болж байна? Эсхүл танайхан цөмөөрөө баячуул юм уу? Гацааны хоёр гуравхан айл босвол... Яаж бослого болж чадах юм бэ? Тонил цаашаа! Чамайг яв гэж байна шүү! Та нарын бөгс рүү шарсан тахиа тоншоогүй байна. Тоншвол ч та нар бидний тусламжгүй байлдаж эхлэх вий! Хүний гараар могой бариулж сурчихсан гөлөгнүүд! Та нар ч дулаахан зуухан дээр гарчхаад халуун... За, за тонил! Чам шиг золигийг харахаар бөөлжис хутгах шиг болж байна! гэв. 

	Григорий хөмсөг зангидан буруу харав. Кудиновын нүүр нэлдээ улаан толбо болж Георгидзе сахлаа мушгиж цавчсан банз шиг хянган хамраа сэртэлзүүлэв. 

	— Тийм бол уучлал хүсье. Харин эрхэм та битгий бархирч сүрдүүлээд бай. Энэ чинь дур хүслийн хэрэг... Би бол манай өвөгчүүлийн хүсэлтийг та нарт уламжилж, та бүгдийн хариуг дуулж авах гэж ирсэн хүн. Тэгэхэд та орилж бархираад байх юу юм! Та нар ер нь ариун итгэлтийн шашинтныг хэзээ болтол зандарч суух улс вэ? Цагаантан ч орилоод, одоо болоход чи орилж байх. Эрхтэй мэдэлтэй бүгд нь эр чадлаа харуулдаг юм бол чам зэргийн зулзагыг болгоож тавих вий... Өмхий нохойд долоолгосон тариачны зулбасга чамайг уу!.. гэж хэлчхээд казак элч малгайгаа гэдрэг дарж, ухасхийн гараад хаалга аяархан хааснаа, коридорт уур хилэнгийн нь хүлэг нэгмөсөн алдуурах шиг болж гадаа хаалгыг тас гэтэл чулуудаж хаахад байшингийн шавар таван мөчийн хэр шал, цонхны тавцан дээгүүр бутран ойчиж байв. 

	— Ийм л улс даа! гэж Кудинов хөгжин инээмсэглээд бүсээрээ оролдон, тайвширч, — Арван долоон оны хавар юм сан. Төмөр замын өртөө, рүү явж байлаа. Тариалангийн газар хагалж байсан улаан өндөгний сайн өдрийн үеэр юм сан. Чөлөөтэй казак залуучууд газар хагалцгааж байв. Гэвч чөлөөтэй байж галзуураад газар мундсан юм шиг хавьтсан замыг хагалж байхгүй юу? Токины гацааны цаахнатай газар хагалж байсан нэг залууг дуудсан чинь тэрэг рүү минь хүрээд ирлээ. «Чи яасан ийсэн амьтан, яагаад зам хагалав» гэлээ. Залуу эр баахан хулчийж «Хагалахаа болъё. Тэгшилчхэж болно л доо» гэв. Тиймэрхүү аргаар дахиад хоёр, гурвыг сүрдүүллээ. Тэгчхээд Грачевоос өнгөрөөд явж байтал бас л зам хагалчихсан нэг сайн эр анжис барьчихсан алхалж явна шүү. «За хө, чи наашаа ир!» гээд зандрахад хүрээд ирлээ. «Чи зам эвдэж хагалдаг ямар эрхтэй этгээд вэ?» гэсэн чинь зүггүй маягийн идэрхэн казак тунгалаг хөх нүдээр нэг сүрхий харснаа мултгас гэж эргээд үхэр лүүгээ гүйлээ. Харах нь ээ бангын төмөр оньсыг суга татаж аваад гүйж ирэв шүү. Ирмэгцээ тэрэгний хажуугаас зуурч өөдөө гарах гэж тэмүүлээд «Чи ер нь хэзээ болтол маний цусыг сорох гэсэн амьтан бэ? Хүсээд байвал ганцхан цохиод гавлыг чинь хага татаад өгөх үү?» гээд золтой л цохичихсонгүй. «Иван, чи яаж байна. Би тоглосон юм» гэж би хэллээ. Гэтэл тэр: «Би одоо Иван биш, Иван Осипыч. Болдоггүй амтай хоншоорыг чинь зад цохино!» гэнэ. Арай гэж салж билээ. Түүн шиг энэ золиг эхлээд урвайж, мэхэлзэж байснаа сүүлдээ очоод тамираа таниулж байхгүй юу. Улс амьтан айхавтар бардам, омогтой болчихжээ гэж ярив. 

	— Бардам омог биш, балмад араншин гадагшилж гарч байгаа нь энэ. Балмад араншин ч хууль ёсноос дутуугүй болчихжээ гэж кавказ дэд хурандаа хэлчхээд бусдыг үг хэлэхийн завдалгүй: — Зөвлөгөөнөө эхлэхийг хүсэж байна. 

	Би өнөөдөртөө багтаж хороондоо очих юм сан гэв. 

	Кудинов хана тогшиж:

	— Сафонов! гэж дуудсанаа Григорийд хандаж: — Чи бас байлц. Цугаараа зөвлөцгөөе. «Ганц хүн хүн болдоггүй ганц цуцал гал болдоггүй» гэдэг зүйр үг мэдэх үү? Бидний аз болж нөхөр Георгидзе Вешенскт үлдэж хоцроод одоо бидэнд туслалцаж байгаа юм. Энэ бол дэд хурандаа цолтой генералын академи төгссөн хүн гэв. 

	Тэгэхэд яасныг бүү мэд Григорийн дотор хүйт оргиж нэг л зэвүүн санагдаад: 

	— Та чинь яагаад Вешенскт үлдчихсэн байдаг билээ? гэж асуув. 

	— Хижиг тусаад, умард фронтыг ухарч эхлэх үед намайг Дударевын гацаанд орхисон юм. 

	— Аль ангид байсан бэ?

	— Би юу? Үгүй, би жагсаалын ангийнх биш. Би штабын дэргэдэх тусгай бүлэгт ажиллаж байсан. 

	— Ямар бүлэг? Генерал Ситниковынх уу?

	— Үгүй... 

	Григорий дахиад нэг юм асуух гэтэл дэд хурандаагийн царай хувьсхийн бараймагц асууж шалгаах эвгүй байгааг мэдээд түгдчин дуугүй болов. 

	Төдхөн штабын дарга Сафонов, дөрөвдүгээр дивизийн дарга Кондрат Медведев, зургаадугаар тусгай бригадын дарга ягаан хацар, цагаан шүдтэй дэд хорунжий Богатырев нар ирж зөвлөгөөн эхлэв. Кудинов цугларагсдад фронтын байдлын тухай товч мэдээ сонсгов. Хамгийн түрүүнд дэд хурандаа үг хэлэх зөвшөөрөл авч ширээн дээр газрын зураг дэлгэж тавиад их л мэдэмхий маягаар шалихгүй харь аялгуугаар: 

	— Юуны өмнө гурав, дөрөв дэх дивизийн зарим нэг бэлтгэл ангиудыг Мелеховын дивиз, дэд хорунжий Богатыревын тусгай бригадын байгаа хэсэг рүү шилжүүлэх нь нэн чухал гэж би үзэж байна. Бидний олж авсан нууц мэдээ болоод олзлогдогсдын мэдүүлгээс үзэхэд улааны командлал чухамхүү Каменк-Каргинск-Боковскийн хэсэгт бидний эсрэг сүрхий цохилт хийхээр бэлтгэж байгаа нь яах аргагүй илт болоод байна. Есдүгээр Улаан армийн Штаб, арван хоёрдугаар дивизээс авсан хоёр морьт хороо, их бууны гурван батарей, пулемётын команд бүхий хориглон саатуулах таван отрядыг Облив, Морозовск сууринаас хөдөлгөснийг оргож ирсэн, мөн олзлогдсон хүмүүсээс мэдэж авлаа. Бүдүүвчлэн бодож үзэхэд эНэ нь дайсны хүчийг таван мянга таван зуугаад цэргээр нэмэгдүүлнэ. Ингэхлээр дайсан зэр зэвсгийн хувьд биднээс давуутай байгааг авч ярихаа болъё гэхэд тооны хувьд ч бас илүүтэй болох нь эргэлзээгүй юм гэж хэлэв. 

	Тасалгааны урд талын цонхны тоонолжин хөндлийг нэвтлэн цэцгийн дэлбээ шиг шар нар тусаж, хүмүүсийн толгой дээгүүр хөх утаа үүл шиг тунарч, таримал гашуун тамхины үнэр, норсон гутлын нялуун өмхий шивэртэй холилдон ханхалж, байшингийн таазанд тамхины утаанд хордсон ялаа батгана дүнгэнэнэ. Григорий цонх руу нойрмоглон ширтэж (Хоёр шөнө угсраагаар унтаагүй ажээ), зовхи нь бууж хавдаад, халуун тасалгаанд нойр нь хүрч, эцэж ядарсандаа болоод ухаан санаа нь бүргэлзэн мансуурна. Гадаа хаврын хавсарга хөдөлж Базкийн гүвээн дээгүүр сүүлчийн цас ягааран гялтайлцаад Донын цаадтай улиасны толгой салхинд найган байгаа нь баргил бүдүүн хоолойгоор хүнгэнэн цуурайтаж буй мэт Григорийд санагдлаа. 

	Дэд хурандаагийн тод жинтэй дуу Григорийн анхаарлыг татаж, байдгаараа чих тавин чагнатал мансуурсан нойр нь хулжих мэт замхран арилав. 

	— ... Нэгдүгээр дивизийн фронт дээр дайсны идэвх суларч харин Мигулинск-Мешковскийн шугамаар давших гэж шаргуу бэлдэж байгаагаас бид сэрэмжлэх хэрэгтэй. Би бодохдоо... гээд дэд хурандаа «нөхөд» гэдэг үгнээс зайлсхийж эмэгтэй хүнийх шиг гэрэлтсэн нимгэн цагаан гараа ууртай гэгч сарвалзуулан дуугаа өндөрлөж: — Армийн командлагч Кудинов. Сафоновын оролцоотойгоор маш том алдаа хийж улаантны маневрлаж байгааг тоохгүй, Мелеховын байгаа хэсгийн хүчийг сулруулж байна. Ноёд оо! Бодоод үз! Гэнэдүүлж дайрахын тулд дайсны хүчийг өөр тийш татах нь стратегийн цагаан толгой шүү дээ... гэхэд Кудинов түүний үгийг тасалж:

	— Тэглээ ч гэсэн Мелеховт бэлтгэл хорооны хэрэг байхгүй гэв. 

	— Тийм биш! Харин дайсан фронт сэтлээд орж ирвэл түүнийг хоргоох юмтай байхын тулд гуравдугаар дивизийн бэлтгэл ангийг гарын дор бэлхэн байлгаж байвал зохино гэв. 

	Тэгэхэд нь Григорийн уур хүрч:

	— Намайг бэлтгэл хороогоо өгөх үү, үгүй юу гэж Кудинов надаас асуух дургүй байх шиг байна. Би өгөхгүй. Ганц ч зуут өгөхгүй! гэв. 

	— Яаж болох юм... гэж Сафонов инээмсэглээд шар сахлаа илбэв. 

	— Өгөхгүй дээ, «ах минь!» Өгөхгүй л гэвэл дуусах нь тэр!

	— Яаралтай хэрэг гарвал... 

	— Надад чи битгий яаралтай хэргийн тухай яриад бай. Би өөрийнхөө хэсэг, өөрсдийнхөө хүмүүсийг хариуцна. 

	Гэнэт үүссэн маргааныг дэд хурандаа Георгидзе зогсоов. Дайсны заналхийлж байгаа хэсгийг улаан харандаагаар заахад зөвлөлдөгсөд газрын зураг дээр шахцалдан улааны командлалын бэлтгэж байгаа цохилтын ганцхан боломжтой газар бол Донецод хамгийн дөт, зам харилцааны хувьд нэн тохиромжтой өмнөд хэсэг мөн юм гэдэг нь хэн бүхэнд яах аргагүй тодорхой болов. 

	Цагийн дараа зөвлөгөөн тарав. Бичиг үсэг муутай, хээрийн чоно шиг төрх байдалтай Кондрат-Медведев зөвлөгөө дээр таг дуугүй байснаа зөвлөгөөн шувтрахын хэрд бусад руугаа гялбалзан харж байгаад. 

	— Мелеховт бид туслах ч тусална... Илүү хүн ч байна. Харин ганцхан юм л сэтгэл зовоож золигтоод болох биш. Хэрэв тал талаас маань шахаж эхэлбэл бид хаашаа орох юм болж байна? Бөөнөөрөө бут цохиулж, бид чинь бяцхан арлын тунамал усанд хашигдчихсан жараахай шиг хэцүүдэх нь дээ гэв. 

	— Жараахай ч яах вэ, хөвж чаддаг, харин бидэнд бол хөвөх газар алга! гэж Богатырев даажигнав. 

	— Энэ талаар бид бодолцсон юм. Яах вэ, болохоо боливол зэвсэг барьж чаддаггүйгээ бүгдийг, эхнэр хүүхдийг орхиж байлдсаар яваад Донец хүрнэ дээ. Манай хүч тийм ч бага биш. Гучин мянган хүн., — Биднийг кадетууд хүлээж авах бодлов уу? Тэд чинь дээд Донынхныг үздэггүй улс. 

	— Тахиа нь үүрэндээ хэвтэж байхад өндөг нь... Энэ тухай ярих хэрэг алга! гээд Григорий малгайгаа өмсөж коридорт гарав. Георгидзе газрын зургийг шаржигнатал эвхэх зуур:

	— Вешенскийнхэн, ерөөсөө босогчид дагуудаа большевикуудтай ингэж эрэлхэг тэмцээд байвал Дон болон Орос орны өмнө үйлдсэн гэмээ наманчилж чадна л даа... гэж байгаа нь хаалганы завсраар сонсогдов. 

	Григорий үгний нь өнгийг чагнаад: «Аман дээрээ ингэж байгаа боловч цаагуураа егөөдөж байгаа муу золиг юм даа гэж бодоод Вешенскт гэнэт бий болсон тэр офицертой анх уулзсан шигээ нэг л зэвүүн санагдаад, зөв зүгээр байтлаа уур нь хүрэв. 

	Григорийг хашааны хаалгаар гарах гэж явтал Кудинов гүйцэж очив. Тэр хоёр хэсэг зуур ярьж хөөрөлгүй зэрэгцэн алхлав. Малын өтөг шивтэр болсон талбай дээрх шалбаагийн усыг салхи ирэлзүүлэн үлээнэ. Үдэш болж өмнө зүгээс зун шиг хурмастын бөөн цагаан үүлс хун шувуу шиг алгуурхан нүүдэллэж, гэссэн газрын нойтон чийг сэнгэнэн ханхалж, бургасан хашааны хажууд нүцгэрч гарсан нялх өвс ногоорч, Донын тэртээгээс улиасны шуугин исгэрэх чимээ салхины аясаар дуулдаж байлаа. 

	— Удахгүй Дон тавих нь гэж Кудинов ханиалган хэлэв. 

	— Тэгэх нь

	— Ай мэдэхгүй, зайлуул, тамхигүй балрах нь. Таримал тамхи аяга нь Керенскийн дөчин рубль болжээ. 

	Григорий явуут эргэж хараад:

	— Чи ер нь хэлээд аль. Энэ черкес офицероор юу хийлгэж байгаа юм бэ? гэж тулган асуув:. 

	— Георгидзе юу? Шуурхай албаны газрын дарга. Тархитай чөтгөр дөө! Энэ төлөвлөгөөг тэр боловсруулж байгаа юм. Стратегийн талаар манийг дагуулах хүн биш. 

	— Тэр чинь Вешенскт байнга байх юм уу?

	— Үгүй... Түүнийг бид Черновын хорооны хөсөгт томилсон. 

	— Тэгвэл тэр яаж ажил хэргээ хянаж байх юм бэ?

	— Үгүй тэр чинь дандаа эргэж тойрч яаж байх юм. Бараг өдөр болгон. 

	— Яагаад түүнийг та нар Вешенсктээ байлгахгүй байгаа юм бэ? гэж учрыг лавтай мэдэх санаатай Григорий шалгаав. 

	Кудинов алгаараа амаа таглаж ханиалгасаар дурамжхан янзтай: 

	— Казакуудын өмнө эвгүй юм. Манайхны айхавтрыг чи эс мэдэх биш дээ. «Офицерууд олноороо бүгж амиа бодож байна. Бас л ногоон...” гэж байгаад л ярина гэж хариулав. 

	— Иймэрхүү улс цэргийн дотор бий юу?

	— Казанскт хоёр, гурвын зэрэг... Гриша, чи битгий нэг их урвалзаад бай. Чиний хэлэх гэж байгааг би гадарлаж байна. Хонгор минь, бидэнд кадетаас өөр толгой хоргодох газар алга. Тийм биз дээ? Эсхүл чи арваад сууриныг нийлүүлж өөрсдийнхөө Бүгд Найрамдах Улсыг байгуулъя гэж бодож байна уу? Өөр арга алга... Цөмөөрөө нэгдэж, гэмээ наманчлаад Красновт бараалхаж: «Петро Миколаич минь, хар буруу битгий санаарай. Бид чинь фронт орхиж баахан төөрөгдлөө...” гэж хэлэхээс биш яах вэ. 

	— Төөрөлдсөн гэнэ үү? гэж Григорий лавлан асуув. 

	— Төөрөгдөөгүй яасан гэх вэ? гэж Кудинов үнэнээсээ гайхаад гудамжны шалбаагийг хянуур тойрч гарав. 

	— Харин миний бодлоор бол.. гээд Григорий хүрлийн инээмсэглэмээр болоод, — Миний боддогоор бол бидний бослого хийдэг маань л төөрөгдөл болсон шиг байна... Хоперын казакын ярьж байгааг дуулаа биз дээ? гэв. 

	Кудинов дув дуугүй болж Григорийн тамирыг таних гэсэн янзтай хажуугаас нь ширтэн ажиглаж явав. 

	Талбай өнгөрөөд замын уулзвар дээр тэр хоёр салж Кудинов сургуулийн хажуугаар гараад гэр лүүгээ алхлав. Григорий штаб руу буцаж очоод морин жолоочоо морь авчир гэж дохив. Мориндоо мордож жолоогоо яаралтай янзалж. Винтовынхоо оосрыг засах зуур штабт дайралдсан дэд хурандааг хармагц яагаад нэг эвгүй зэвүүн санагдав гэдгээ ойлгож ядан бодтол гэнэт аягүй юм сэтгэлд нь орж: «Кадетууд зориуд улаантны ар талаас биднийг хатгаж босгоод манийгаа өөрсдийнхөө санаснаар эрдэмтэн чадалтны аргаар удирдах гэж иймэрхүү боловсрол мэдлэгтэй офицеруудыг үлдээсэн байвал яах вэ?» гэдэг ховч санаа, таавар бодол төрөв. «Ямар ангид байснаа хэлээгүй... займчаад штабынх уу гэхэд штаб үүгээр өнгөрөөгүй... Ямар золиг нь ийм хол, Дударевт авчирч хаясан байдаг билээ? Лав л нэг жигтэй. Бид ч бөөн бантанг нь хутгаж байна даа..” гэж амьдралыг элдвээр эргэцүүлэн бодож «Эрдэмтэн хүмүүс манийгаа самууруулж гүйцлээ... Ноёд ч самууруулчихлаа! Амьдралаар чөдөрлөж байгаад маний гараар өөрсдийнхөө хэргийг бүтээж байдаг болов. Дэмий хоосон юманд ч атугай хүнийг итгэх аргагүй боллоо» гэж гиюүрэв. 

	Донын цаадтай гараад ширүүн хатируулж, морин жолооч Ольшаны гацааны сайн байлдагч, хийморьтой казак залуу хойноос нь эмээлээ хяхнуулан давхив. Григорий тиймэрхүү өөртэйгөө цуг «гал усыг туулахаас» буцахгүй тэвчээр хатуужилтай хүмүүсээр германы дайнд ч гэсэн биеэ хүрээлүүлж явдаг байжээ. Урьд тагнуулчин агсан морин жолооч замд юу ч дуугарсангүй, наран цэцгийн үнэртэй хольж хуурсан нялуун үнэртэй бөөгнөрсөн тамхийг том гэгчийн гаансанд чихэж салхи сөрөн давхих зуур хэтээр асааж татсаар явав. Токины гацаанд хөтөлж очоод Григорийд:

	— Онцын яарах ажилгүй бол энд хоноё. Ядарсан морьд маань жаахан амраг гэж зөвлөв. 

	Тэд Чукарины гацаанд хонов. Хүйтэн салхи сөрж яваад хоёр өрөөтэй хуучин муу байшинд ороход гэртээ байгаа мэт тохилог дулаан ажээ. Шороон шалнаас нь тугал, ишигний шээс, зуухнаас нь байцайны навчин дээр жигнэсэн түлэнхий талх ханхална. Григорий айлын эзэн гурван хүүгээ өвгөнтэйгөө бослогод явуулчихсан казак эмгэний асуултад дуртай дургүй хариулмаар болж суулаа. Эмгэн нас ахисныгаа түрүү барьж баргил бүдүүн хоолойгоор эхлээд эгчмэд зангаар:

	— Чи тэнэг муусайн казакуудын дарга даамал нь ч гэсэн надад хүү минь болохоос биш, хөгшин намайг захирч чадахгүй. Харцага шонхор минь, чи надтайгаа ярьж хөгшнийгөө гялайлгаж үз. Чи хөгшин хүнийг ярьж хөөрч хүндэтгэхгүй эвшээлгээд суух юм. Чи хүнийг хүндэтгэж бай! Би бол та нарын энэ чөтгөр алгадсан дайнд гурван хүү, муу өвгөнийгөө мордуулчхаад сууж байгаа хүн. Чи тэднийг захирдаг бол би тэр хөвүүдийг чинь төрүүлж асарч тэжээсэн юм. Тэднийг ажил хунарт явахдаа хүртэл үүрч, тэвэрч, хормойлж үйл тамаа үзлээ, Тэр чинь тийм амар эд биш! Чи битгий ярвалзаж маяглаад бай. Мөд амар тайван болох эсэхийг олигтойхон шиг яриад аль гэв. 

	— Мөд... эмгээ та унтаж амраач дээ!

	— «Мөд, мөд!» гэнэ. Мөддөө хэзээ юм бэ? Чи намайг битгий унтуулах гээд бай. Бор гэртээ богд, хар гэртээ хаан гэгчээр унтах байхаа өөрөө мэднэ. Гарч бас ишиг, хурга оруулах ажил байна. Нялх болохоор нь бид шөнөдөө гэртээ оруулдаг юм. Улаан өндөгний сайн өдрөөс нааш тайван болох уу?

	— Улаантныг хөөчхөөд тайвширна. 

	— Чи минь яриад аль! гээд эмгэн хүнд хүчир ажил, үе мөчний архаг өвчинд нэрвэгдсэн мойног хуруутай, балцгар сарвуутай гараа хатаж турчихсан шонтгор өвдгөн дээрээ тавьж, үрлийн хальс шиг хатанхай хүрэн уруулаа шаналгаатай умалзуулан, — Та нар тэд нараар оролдоод золигоо хийх гэсэн юм бэ? Ёстой л нэг хийрхчихсэн улс... Та нар шиг муухай золигууд буу буудаж, морь уначхаад гангархаж явбал сайхан гэж санадаг байх. Тэгвэл мань мэтийн эхчүүд ямар байдаг гэж санана? Дайн гэж ёстой нэг балай эд гаргачихсан юм... гэв. 

	— Тэгвэл бид эхээс төрөөгүй, нохойноос гарсан болж байна уу? гэж эмгэний ярианд зэвүү нь хүрсэн Григорийн жолооч уурсаад сөөнгөдүү баргиа хоолойгоо шахаж:

	— Бид чинь амь наана, там цаана явж байхад чи «морь, наад гангархаж явдаг» гэж байх таарч дээ! Алуулж байгаагаасаа амьд хоцорсон эх нь илүү зовдог байх нь ээ! Ч цэл буурал болтлоо насалсан байж дуугүй суухгүй... Тэнгис мөрөн шиг юм урсгаад хүн амьтан унтуулахгүй... гэж уцаарлав 

	— Муу хижиг, чи унтаж амжина. Юу л гээд бүлтэлзээд байгаа юм бэ? Дуугүй сууж сууж, харин сүүлд нь чоно шиг үсчиж гэнэ. Иш! Шартай эр байх нь. 

	— Григорий Пантелеевич, энэ хөгшин биднийг унтуулахгүй нь! гэж цухалдаад хөтөч казак тамхиа асаах гэж хэг цахиураа бөөн бөөн улаан оч цацартал цохиж гарав. 

	Нялуун тамхиа утаа савсуулан асаах зуур тэр бээр үгэнд дуртай эмгэнийг егөөдөж:

	— Чи ч давирхай шиг салдаггүй эмгэн юм даа! Байлдаанд өвгөнийг чинь алчихвал, харин үхэхдээ баярлаж, «За хөөрхий эмгэний гараас мултарлаа. Түүнд маань хатуу шороо хунгийн өдөн дэвсгэр болох болтугай!» гэж хэлэх вий гэв. 

	— Муу ёрын золиг, хэлэн дээр нь хатги гараасай!

	— Эмгээ минь, бурхандаа залбираад унтаж үз. Бид гурван шөнө нойргүй яваа улс. Унт унт! Иймэрхүү юмнаас чинь нүглээ наманчилж чадалгүй үхчхэж ч мэднэ шүү. 

	Тэднийг Григорий арай гэж эвлэрүүлэв. Өрөөлдөж хучсан хонин нэхий дээлийн дулаан илчинд автаж таатай нойрсож, нойрон дунд хаалга онголзож, хүйтэн уур хөл рүү нь үлээж, тархин дээр нь хурга чанга гэгч майлах дуулдав. Шалан дээр ишигний туурай торжигнож, шинэхэн бордоо хонины саам, хүйтэн жавар сэнгэнэж, малын шивх ханхална Шөнө дундын алдад Григорийн нойр хулжиж удтал дэмий хэвтлээ. Үнсэнд дарагдсан нүүрс цогшиж халуун зуухны дэргэд уйтгарлан хэвтэж байгаа хурганууд нойрмогло! хивж үе үе найтаалгаж байгаа нь шөнө дундын чимээгүйг нэгд нэгэнгүй сонсогдоно. Цонхоор тэртээ хол тэргэл саран гялтайж, шалан дээр туссан дөрвөлжин шар гэрэл дотор жаахан ишиг агсам морь шиг тонгочиж сарны ташуу гэрэлд сувдан цагаан тоос манарч, байшин дотор бараг өдөр шиг шарангуй хөх гэрэл тусна. Тавиур дээр толины хагархай гялалзаж байшингийн урд талын буланд бурхны мөнгөн гүнгэрваа харлан гялтайна... Григорий дахиад л Вешенскийн зөвлөгөө, Хоперын элчийг бодож нөгөө дэд хурандаагийн хүнийрхүү сэхээтэн маягийн байдал, үг хэлж байгаа зэргийг нь санахаас нэг л хачин зэвүүн бодогдоно... Жаахан ишиг Григорийн дээл, гэдэс дээр гарч, удтал чихээ сэртэлзүүлэн харж байснаа зориг орж хоёр гурав дэвхцээд гэнэтхэн парвигар хөлөө алцайж гожгодсон нарийхан ус Григорийн дээл дээрээс морин жолоочийн сунгасан гарын алга руу урслаа. Жолооч сэрж гараа өмдөндөө арчаад гайхаж толгой сэгсэрснээ:

	— Монди чинь хамаг юм усалж орхилоо! гээд ишигний дух руу гайгүй сайн няслав. 

	Ишиг чанга гэгч орилоод дээл дээрээс үсрэн бууж дараа нь Григорий руу очиж халуухан барзгар жаахан хэлээрээ гарыг нь удтал долоов. 

	 

	 

	XXXIX

	 

	Татарск, гацаанаас оргосны дараа Штокман, Кошевой, Иван Алексеевич гурав, мөн сэргийлэгчээр ажиллаж байсан хэдэн казак Амар мөрний дөрөвдүгээр хороонд очиж нийлжээ. Тэр хороо арван найман оны эхээр Германы фронтоос буцаж явахдаа улаан армийн нэг отрядтай нийлж, иргэний дайны фронт дээр жил гаруй байлдахдаа гол хүчээ алдаагүй ажээ. Амар мөрнийхөн агт уналгаар гойд сайжирч морьд нь тарга, сургууль сайтай, цэргүүд нь байлдааны чадвар, сэтгэл санааны батжил, морьт ангийн бэлтгэлээр онцгой сайн байжээ. 

	Бослого дэгдсэн эхний үед Усть-Медведици руу сэтэлж орох гэж тэмүүлсэн босогчдыг Амар мөрнийхөн Москвагийн нэгдүгээр явган хорооны туслалцаатайгаар бараг дагнан няцааж байгаад дараа нь нэмэлт хүч очмогц хүчээ задлалгүй Усть-Хоперын хэсгийг Криво голоор таслан эзэлжээ. 

	Гуравдугаар сарын хуучаар босогчид Усть-Хоперын зарим гацааг эзлэн, улаантны ангиудыг Еланск суурины дэвсгэрээс шахаж эхэлжээ. Зарим нэг талаар хүч тэнцэж фронт нь бараг хоёр сарын турш нэг дороос хөдөлсөнгүй. Их бууны ангийн туслалцаатайгаар Москвагийн хорооны баталсан Усть-Хоперын баруун биеийг хамгаалан, Донын хөвөөн дэх Крутовск гацааг эзлэв. Крутовскоос урагш Донын дагуу үргэлжилсэн уулархаг нугачаа дахь тарианы үтрэмд нуугдаж байгаад улаан армийн их бууныхан өдөр болгон өглөөнөөс эхлээд орой болтол Москвагийн хороог халхлан, голын баруун эргийн гүвээн дээр бөөгнөрсөн босогчдыг галлаж, дараа нь Донын цаадтай байгаа Еланск гацааг буудаж эхлээ. Шигүү шавааралдсан байшин, хашааны дээгүүр тэсэрсэн Сумны зурвас утаа энд тэнд пурхийн замхарна. Бөмбөгтэй сум гацааны дунд, гудам зээлээр бургасан хашаануудыг огло татан дэлбэрч мал адгуус, хүн хар бужигналдаж сандран гүйлдэж, бас зарим сум нь хуучин шашинтны хүүрийн газрын цаана, салхин тээрмийн хажууд, хүн амьтангүй элсэн гүвээн дээгүүр гүйцэд гэсээгүй бөөн бөөн шороог онги татан тэсэрч байлаа. 

	Боссон сууринуудаас зугтаж очсон коммунист, зөвлөлтийн ажилтнуудаас бүрдсэн нөхөрлөл отряд байгуулж байна гэж сонсоод Шюкман, Мишка Кошевой, Иван Алексеевич нар гуравдугаар сарын 15-нд Чеботаревын гацаанаас Усть-Хоперын суурин орохоор явав. Тэднийг хуучин шашинт, хүүхэд шиг цулцгар ягаан царайтай казак хүргэж өгч явааг хараад угийн дуу цөөнтэй Штокман зүв зүгээр байснаа жуумалзан инээмсэглэж билээ. Тэр казак насаар залуу боловч мушгирсан өтгөн шар сахлын нь дунд яв ягаан уруул нимгэн зүссэн шийгуа шиг ягаарч, хоёр шанаанд нь өлөн шар үс сагсайж, сагсгар хууз сахалтай болоод тэр юм уу, эсхүл цус хурсан ягаан хацартай болоод тэр юм уу нүд нь тун тунгалаг үзэгдэнэ. 

	Мишка бүх замын турш дуу аялж Иван Алексеевич тэрэгний ар дээр винтовоо өвдөг дээрээ тавиад хөмсөг зангидан ёндолзож, Штокман морин тэрэгний жолоочтой аахар шаахар яриа үүсгэв.. 

	— Нөхрийн бие сайн биз дээ? гэж асуухад хуучин шашинт казак залуу эр чадлаа гайхуулж нэхий дээлийн энгэрийг ярж маасалзан: 

	— Тэнгэр бурхан нүгэл хилэнцийг тэвчдэггүй хойно яалаа гэж миний бие муудах билээ? Хүн болсоор тамхи татдаггүй, уувал жинхэнэ цэвэр архи уудаг, буудайн гурилын талх иддэг. Ингэхлээр яалаа гэж өвчин зовлон тусах билээ? гэж инээмсэглэв. 

	— Ингэхэд чи цэрэгт явсан уу?

	— Хэдхэн сар, кадетуудад баригдаад. 

	— Яагаад Донын цаад руу яваагүй юм бэ? 

	— Чи ер нь хачин юм ярьдаг нөхөр юм! гэж адууны сүүлээр томсон хялгасан жолоог тавьж бээлийгээ тайлж хөлсөө арчаад гомдсон янзтай нүдээ анийлган, — Би яалаа гэж тийшээ явах юм бэ? Шинэ дуу сурах гэж үү? Кадетууд намайг хүчилж аваачаагүй бол би. Тэдний цэрэгт очихгүй байсан. Танай засаг бол шударга юм. Харин та нар л жаахан буруу юм хийлээ... гэв. 

	— Юугаар? гээд Штокман тамхи ороож хариуг нь сонсох гэж зөндөө хүлээв. 

	Казак нүүрээ буруулж:. 

	— Та нар яах л гэж энэ өмхий юм баагиулж байдаг улс вэ? Эргэн тойрны хамаг юм ийм ариун сайхан байгааг харж байж чи гашуун утаагаар бузарлаж... Би иймэрхүү улсад дургүй! Ямар буруу юм хийчихсэнийг чинь одоо би хэлж өгье. Та нар казакуудыг хавчиж тэнэглээгүй бол та нарын засаг яагаад ч элэгдэхгүй байсан юм. Танайхны дотор муу ч улс олон байна. Тэдний балгаар бослого гарсан шүү дээ гэв. 

	— Бид яаж тэнэглээ вэ? Чиний бодлоор бид тэнэг хэрэг тарьсан болж байна уу? Тийм үү? Ямар хэрэг вэ?

	— Чи ч өөрөө мэдэж байгаа л даа... Хүмүүсийг буудаж алсан. Өнөөдөр нэгийг, маргааш болоход бас нэгийг... Ээлжээ хүлээж суух нь хэнд аятай байх юм бэ? Үхэр ч болов алах гэж хөглөж аваачихад толгойгоо сэжилдэг. Жишээ нь, Букановск сууринд... Тэр харагдаж байгаа сүмийг харж байна уу? Тэр, ташуурын чигт харагдаж байна уу?.. Улс ярих нь тэнд Малкин гэдэг комиссар отрядтайгаа бууж гэнэ ээ. Тэгээд тэр хүн амьтантай зөв шударга харьцаж байж уу? Түүнийг одоо та нарт ярья. Тэр бээр гацааны өвгөчүүлийг цуглуулж бургасанд аваачаад сүнсийг нь тонилгож, нүцгэлээд, төрөл саданд нь оршуулахыг зөвшөөрдөггүй гэнэ ээ. Тэдний гэм буруу гэвэл урьд гацааныхан тэдгээр өвгөчүүлийг хүндэт шүүгчээр сонгож байсан юм байжээ. Тэд ямаршуу шүүгчид байсныг чи мэдэх үү? Нэг зарим нь нэрээ арай гэж бичдэг, нөгөө зарим нь хуруугаа бэхэнд дүрээд дарчихдаг, эсхүл хэрээс зурчихдаг улс байсан. Тиймэрхүү шүүгчид зөвхөн сүр бараанаас цааш үгүй байв. Түүний хамаг гавьяа гэвэл урт сахал л байсан байх. Зөнөглөчхөөд өмдөө ч товчлохоо мартчихсан явдаг байв. Тийм хүнээс юу олж авах юм бэ?. Нялх хүүхэд л гэсэн үг. Гэтэл тэр Малкиныг бусдын амь насаар бурхан шиг наадаж байхад өвгөн Линек гүүгээ барьж ирэхээр хазаар барьчихсан талбайд явж байжээ. Тэгэхэд нь хүүхдүүд дооглож «Малкин чамайг дуудаж байна. Очооч» гэж хэлжээ. Тэр гацаанд дандаа шинэ шашинтан суудаг байсан болохоор талбайд очмогцоо малгайгаа авч буруу номынхоо ёсоор залбирчхаад мань Линек баахан хулчийн очиж: «Намайг дуудав уу?» гэж асуужээ. Тэгэхэд Малкин дөвчигнөн ташаагаа тулж: «Чамайг улс мөөг гэдэг байсан биз. Машинд суу. Хэн ч дуудаагүй байхад ирсэн бол дуудсантай адилхан үзнэ дээ. Нөхөд өө, наадахыгаа аваач! Гуравдугаар зүйлээр гүйцэтгэ» гэжээ. Тэгээд л тэр дор нь бургас руу аваачжээ. Хөгшин нь өвгөнөө хүлээгээд цөхрөнгөө баржээ. Тэгсэн чинь өвгөн нь явсан чигээрээ тонилж, хазаараа бариад бурхны оронд заларчихсан байжээ. Андреяновск гацааны Митрофан гэдэг өөр нэг өвгөнтэй гудамжинд дайралдаад Малкин дуудаж: «Аль нутгийнх вэ? Нэр чинь хэн бэ? гэж зандраад: — Үгүй ер, үнэгний сүүл шиг сахал самбай тавьчхаад! Чи чинь сахлаараа Николай хутагттай адилхан юм байна. Бид чам шиг тарган гахайг чанаж саван хийнэ дээ! Наадахыгаа гурав дахь зүйлээр гүйцэтгэ!» гэжээ. Гай дайрахад тэр өвгөн нээрэн ч өвсөн туужуур шиг сахалтай байжээ. Тэгээд урт сахал тавилаа, болдоггүй үед Малкинтай дайралдлаа гээд буудчихсан байхгүй юу. Энэ чинь ард түмнийг даажигнаж байгаа хэрэг биш үү? гэв. 

	Казакийг ярьж эхэлмэгц дуу аялахаа больсон Кошевой сүүлдээ бүр уурлаж:

	— Ах минь, та хэтэрхий цуурч байна шүү! гэв. 

	— Амаа татсан чинь дээр вий! Чи балай юм асуухаасаа өмнө учрыг нь мэдэж аваад тэгсэн хойноо ярь. 

	— Чи лавтай мэдэж байгаа юм уу?

	— Улс л ярьж байна билээ. 

	— Улс улс! Тахиа дэлэнгүй байтал тахиа саалаа гэж ярьдаг улс бий шүү дээ. Хүнээс юм сонсчхоод авгайчуул шиг амаа урчих гэж байгааг хараач!

	— Тэр өвгөчүүл гэм хоргүй, номхон шударга улс байсан юм. 

	— Хараач! Номхон шударга гэнэ шүү! гээд Кошевой бүр гаарч: — Чиний тэр номхон шударга өвгөчүүл бослогод бэлтгэсэн байна. Тэдний хашаанд пулемёт булаатай байсан ч байж болно. Гэтэл чи тэднийг сахал тавилаа гэж даажигнаж буудсан гэж байх... Яагаад сахалтайгаар нь намайг буудаж алаагүй юм бэ? Чиний сахал хөгшин ухнын сахлаас ч өтгөн юм байх шив! гэв. 

	— Би юу дуулснаа тэр хэвээр нь ярьдаг хүн. Хэн мэдэх вэ, золиг. Улс худлаа ярьсан ч байж болно. Үүнд засгийг хорлох гэсэн ямар нэг санаа ч байсан юм бил үү... гэж казак эвгүйрхэн гуншгинав. 

	Тэгээд казак чарганы дээрээс үсрэн бууж нойтон цасан дотор удтал умбачуулан алхлав. Хөл нь халтичин алцайж хайлж борлосон зөөлөн цасыг хутгаж хамна. Хээр талыг бүлээн наран гийгүүлж, тунгалаг хөх огторгуй алсын гүвээ толгодыг нөмрөн хучих мэт манхайна. Сэвэлзүүр салхи ойртон айсуй хаврын уриар амьсгална. Зүүн зүгт Дон хавийн иржгэр цагаан уулсын дээгүүр Усть-Медведицийн уулсын оргил цэнхэрлэн харагдаж, түүнээс тэртээ цаагуур асар том хуниастай хөнжил шиг хурган цагаан үүлс тэнгэрийн хаяаг хучна. 

	Хөтөч казак чаргандаа сууж царай нь барайн, Штокман руу эргэж хараад ярьж эхэлсэн нь:

	— Миний өвөг эцэг одоо ч амьд, зуун найман нас наслаад байна. Тэр бас өвөг эцгээсээ сонссон гэдэг. Түүний өвөг эцэг, миний элэнц хуланц болох хүнийг Петр хаан манай дээд Донд вангаар томилж суулгасан юм гэнэ билээ. Миний толгой гэж юм тогтоох биш! Длинноруков гэсэн бил үү, Долгоруков гэсэн бил үү, тэр ван бузар шашинд орж, хааныг дагасангүй гэж Воронежоос цэрэг дагуулж ирээд казакын хотуудыг сүйдэлж казакуудыг баривчилж ам хамрыг нь огтолж заримыг салан дээр хүлээд Донд тавьж урсгадаг байсан гэнэ билээ. 

	Тэгэхэд Мишка сүрхий зэвүүцэж:

	— Чи ер нь юу хэлэх гэж ядаад байна? гэв. 

	— Тэгэхэд нь эзэн хаан тэр Длинноруковт тэгж дураараа дургих эрх олгоогүй юм гэнэ билээ. Түүн шиг Букановскийн комиссар: «Би нохойн зулзага та нарыг үеийн үед санаж явах болтол чинь баллаж тавина!..” гээд сүйдийг нь хутгаж байгаа юм. Букановскийн цуглаан дээр олны өмнө тэгж хашхирсан гэнэ билээ. Түүнд зөвлөлт засгаас тийм эрх олгох уу даа? Тийм л байгаа юм! Цөмийг адилхан хяргаж бай гэсэн тийм мандат олгодоггүй байх аа. Казакууд бас цөмөөрөө адилгүй... гэхэд Штокман үрчийж:

	— Би чиний яриаг зөндөө чагналаа. Чи одоо миний хэлэх үгийг чагна гэв. 

	— Би тэнэглээд хазгай буруу юм хэлчихсэн байвал уучлаарай. 

	— Цайз байз... Тэр нэг комиссарын тухай чиний ярьж байгаа чинь үнэмшихэд хэцүү л юм байна. Би түүнийг шалгаж үзнэ. Хэрэв үнэн байгаад дур зоргоороо туйлж казакуудыг доромжилсон байвал түүнийг бид уучлахгүй. 

	— Чадах уу даа!

	— Чадахаар барахгүй. Яг л тэгнэ! Танай гацаагаар фронт өнгөрөх үед нэг казакын юмыг хулгайлсан улаан цэргийг мөн ангийн нэг улаан цэрэг буудаж алсан шүү дээ? Энэ тухай танай гацааныхан надад ярьж байсан. 

	— Тийм, тийм! Перфильевнагийн авдрыг ухсан юм. Тэгсэн! Тэр яах аргагүй үнэн. Тэр ч яах вэ... хатуу үе байсан. Чиний хэлдэг үнэн. Үтрэмийн цаана аваачаад алчихсан. Сүүлд нь түүнийг хаа оршуулах тухай манайхан бөөн маргаан болж байж билээ. Нэг хэсэг нь хүүрийн газар, нөгөө зарим нь газар бузарлачихна гэж эсэргүүцсэн. Тэгээд түүнийг үтрэмийн хажуухантай булж орхисон. 

	— Тийм явдал гарсан уу? гээд Штокман тамхиа хурдан гэгч ороов. 

	— Гарахаар барах уу гэж тэр казак сэргэв. 

	— Тэгвэл бид комиссарын бурууг олоод шийтгэж чадахгүй гэж чи яагаад бодов оо?

	— Хонгор нөхөр минь! Түүнийг номхруулах ахмад хүн та нарын дунд байхгүй байж болох шүү дээ. Саяын ярьдаг бол жирийн цэрэг, гэтэл тэр чинь комиссар... 

	— Тэгэх тусмаа түүнийг улам хатуу шийтгэнэ! Ойлгов уу? Зөвлөлт засаг бол гагцхүү дайсан этгээдийг хатуу цээрлүүлдэг. Тэгэхдээ харин зөвлөлт засгийг төлөөлсөн хүн хөдөлмөрчин хүн амыг хилсээр гомдоож яваа бол бид түүнийг хайр найргүй залхаан цээрлүүлнэ! гэв. 

	Зөвхөн чарганы ул шуугьж, нойтон цасан дундуур морины туурай цал цул гэхээс өөр юу ч эс сонсогдох гуравдугаар сарын атар хээрийн нам гүм байдлыг их бууны дуу түйвээж угсраагаар гурав дуугарав. Их буучид Крутовск гацаанаас голын зүүн эргийг дахиад буудаж эхэллээ. 

	Хүмүүсийн яриа таг чиг болж, харь хэлтний нүсэр их аялгуу шиг их бууны дуу хаврын дулаанд нозоорон нойрмоглосон амгалан дүрийг алдагдуулж морьд ч хүртэл чихээ хулмалзуулан улам хөнгөн шингэн алхуулав. 

	Гетманы замд ортол Донын цаадтай цас нь хайлж тарлантан халцарсан шаргал элс, арал хошуу шиг алагласан саарал бургас, бут бүхий нүд алдам уудам хээр торойн үзэгдэв. 

	Хөтөч казак Усть-Хопер хүрээд Москвагийн хорооны штабын зэргэлдээ байрлаж байсан Хувьсгалт хорооны байшин руу очив. 

	Штокман хармаагаа ухаж тамхиныхаа уутнаас Керенскийн дөчин рубль гаргаж казакт өгөхөд нойтон сахлаа бувалзуулан, шар шүд ярзайлган малийтал инээмсэглээд:

	— Нөхөр, та юу гэсэн үг билээ! Мөнгө хэрэггүй гэж эвгүйрхэв. 

	— Май ав, морьдын чинь хөлс. Харин чи засгийн талаар эргэлзэх явдалгүй. Бид ажилчин, тариачны засгийн төлөө тэмцэж яваа гэдгийг санаж бай. Та нарыг бослого хий гэж бидний дайсан нударган, атаман, офицерууд хатгаж өдсөн хэрэг. Бослогын гол шалтгаан нь тэд байгаа юм. Биднийг талархаж хувьсгалд туслалцаж байгаа хөдөлмөрч казакыг манайхны нэг нь гомдоосон байвал тэгж гомдоосон этгээдийг залхааж болно. 

	— Нөхөр минь, бурханд айлтгая гэхэд тэнгэр хол, хаанд илтгэе гэхэд газар хол гэгчээр... Та Нарын эзэн хаанд ч гэсэн хүрэх аргагүй хол... Мань мэт бол хүчтэнтэй тэмцье бяр хүрэхгүй, баячуултай харгалдъя чинээ хүрэхгүй. Харин та нар бол хүчтэй ч, баян ч юм гээд баашлан шазуур зууж, — Харахгүй юу, дөчин рубль гаргаад чулуудаж байгааг. Гэтэл үүний олдог хамгийн сайн хөлс нь таван мөнгө шүү дээ. За баяртай. Бурхан тэнгэр ивээх болтугай! гэв. 

	Мишка Кошевой чарга дээрээс үсэрч буугаад инээмсэглэн шалбуур өмдөө татах зуур:

	— Сайхан яриа дэлгэснийх, аятайхан сахалтайнх гэж чамд үүнийг өгч байгаа юм. Найман талтай хожуул минь, ямар хүнийг авчирснаа мэдэж байна уу? Улааны генерал шүү дээ гэв. 

	— Тийм үү?

	— Чамд л «Тийм үү» байгаа байх! Та нар ерөөсөө дүүрчихсэн улс!.. Бага өгвөл «Хэдэн нөхдийг авчирсан чинь ганцхан муу тавт өгсөн, тэгсэн ингэсэн!» гэж байгаад хавьтсандаа зарлаж, бүхэл өвөлжингөө гомдож гонсойж явах улс. Харин их өгчихлөөр чам шиг юм бас: «Эш, яасан баян юм! Дөчин рубль чулуудлаа. Тоо томшгүй мөнгөтэй юм» гэж үглэх. Би бол чамд салаавч ч өгөхгүй байсан! Гомдвол гомд. Тэртэй тэргүй та нарын аясыг олох биш. За явцгаая... Баяртай сахалт!

	Мишкагийн хатуу ширүүн үгийг сонсоод дуу цөөнтэй Иван Алексеевич хүртэл инээмсэглэв. 

	Морьт тагнуулын улаан цэрэг Сибирь нутгийн сэгсгэр морь уначихсан штабын хашаа дотроос давхиж ирээд мориныхоо амыг татаж: 

	— Хаанаас ирсэн хөсөг вэ? гэж хашхиран асуув. 

	— Хаанахаар нь чи яах нь вэ? гэж Штокман асуув. 

	— Крутовск руу сум хүргэж өгье, явъя!

	— Үгүй, нөхөр минь, энэ чаргыг бид явуулахгүй. 

	— Та ингэхэд хэн гэгч нь байна?

	Ганган залуу улаан цэрэг тулж ирээд:

	— Бид Амар мөрнийх. Энэ хөсгийг битгий саатуулаад бай гэв. 

	— Аа... За яах вэ, яваг. Өвгөн минь явж үзэхээс дээ... 

	Шалгаад үзтэл Усть-Хоперын сууринд ямар ч нөхөрлөл отряд байгуулагдаагүй байв. Байгуулагдсан ганц нөхөрлөл нь тэнд биш, Букановскт байжээ. Нөхөрлөлийг хөтөч казакын замдаа ярьсан, есдүгээр улаан армийн штабаас Хоперын доод биеийн сууринуудад томилон суулгасан нөгөө комиссар Малкин байгуулсан ажээ. Еланкс, Букановск, Слащевск, Кумылгагийн коммунистууд, зөвлөлтийн ажилтнууд, нэмж очсон улаан армийнхантай нийлээд, тагнуулын морьт ангиас шилжүүлж өгсөн зуугаад морин цэргийн хамт хоёр зуугаад явган цэрэг бүхий үлэмж том дайчин нэгж болж байжээ. Нөхөрлөл нь Еланка, Зимовна голын эхээр довтлох гэж оролдсон босогчдыг Букановскт Москвагийн хорооны нэг роттой хүч хамсран хориглож байлаа. 

	Штокман, штабын дарга үг цөөтэй хүрлэгэр, уцаар, хуучин офицертой, бас улс, төрийн комиссар, Москвагийн Михельсоны заводын ажилчинтай ярилцаад тэр хорооны хоёрдугаар батальонд нийлж Усть-Хоперт үлдэхээр шийджээ. Ороолттой утас, зэр зэвсэг овоолсон цэвэрхэн жаахан тасалгаанд Штокман, улс төрийн комиссартай зөндөө ярилцав. 

	Хурц мухар олгойн өвчинд нэрвэгдэж царай нь шарлачихсан комиссар яаралгүй намуун дуугаар:

	— Нөхөр минь, эндхийн байдал ярвигтай болоод байна. Хүмүүсийн маань ихэнх нь Москва, Рязанийхан, цөөнх нь Нижегородынхон. Ажилчин голдуу сүрхий залуучууд. Харин энд арван дөрөвдүгээр дивизийн эскадроныхон ирж үймүүлээд болохгүй болохоор Усть-Медведиц рүү буцаахаас өөр аргагүй болсон... Чи бидэнтэй үлд. Ажил их байна. Нутгийн улстай ажиллаж таниулга хийх хэрэгтэй байна. Казакуудыг чи мэдэх хойно... Тун сонор байлгүй болохгүй гэж ярив. 

	— Энэ бүгдийг би чамаас дутуугүй мэдэж байна гээд Штокман комиссарын сургамтгай байдлыг огоорон инээмсэглэж, шаналж жартайсан нүдний нь хар хальсыг ширтэн, — Харин чи тэр Букановскт ямар комиссар байгааг надад ярьж өгөөч гэв. 

	Комиссар туужуу шиг тэгшхэн тайрсан цайвар сахлаа илбэж нимгэн хөх зовхио хааяа нэг сөхөж харсаар дурамжхан янзтай хариулсан нь:

	— Тэр нэг үе баахан хэтрүүлчихсэн юм аа. Уг нь сайн залуу. Нэг гэм нь улс төрийн байдлыг төдий л сайн ойлгодоггүй хүн. Мод цавчихад зомгол үсчинэ гэдэг шүү дээ... Одоо тэр суурины эрэгтэйчүүдийг Орос нутгийн гүн рүү нүүлгэж байгаа... Чи аж ахуйн эрхлэгчтэй уулз. Та нарыг хоолны дансанд оруулна биз гэж хэлээд комиссар тос болсон хөвөнтэй өмдөө алгаараа дарж шаналгаатай гэгч ярвайв. 

	Өглөө нь хоёрдугаар батальонд түргэн жагсаал болж «буу зэвсгээ» авч цагийн дараа батальоныхон Крутовск гацаа руу аяллын цуваагаар хөдлөв. 

	Дөрөв дөрвөөрөө зэрэгцсэн нэг эгнээнд Штокман, Кошевой, Иван Алексеевич гурав алхалж яалаа. 

	Крутовскоос Донын нөгөө тал руу морьтой тагнуул түрүүлж явуулаад тэдний хойноос цэргийн цуваа Доныг гатлав. Малын баасанд хүрэн тарлан болсон нойтон зам дээгүүр шалбааг тогтож, Донын мөс зайрмагтан хөхөрч ус шүүрэгнэнэ. Арын уул дахь их буучид Еланск гацааны тэртээ харагдах бөөн улиас руу галласаар байлаа. Батальон казакуудын орхисон Еланск гацааг өнгөрч Еланск сууриныг чиглэн урагшилж Букановскаас давшиж яваа нэгдүгээр батальоны салаа роттой холбоо барьж Антоновын гацааг эзлэх ёстой байжээ. Батальоны дарга ангиа Безбородовын гацаа руу аваачих ёстой байв. Түдэлгүй морьт тагнуул ирж Безбородовын гацаанд дайсан үзэгдсэнгүй, харин гацаанаас баруун тийш дөрвөн мод хэртэй газар буудалцаж байгаа сонсогдоно гэж мэдэгдэв. 

	Улаан армийн цувааны тэртээ дээгүүр их бууны сум шунгинан дүүлж тэднээс төдий л холгүй газар доргиулан тэсэрч байлаа. Ар талд Донын мөс нажигнан цөмрөх дуулдана. Иран Алексеевич эргэж хараад:

	— Ус нэмэгдэж байх шиг байна гэв. 

	— Ийм үед Доныг гатлах? юу ч биш. Хараач, Дон ханзарч байна гэж явган цэргүүдтэй хөл нийлүүлэн алхалж сураагүй ядаж яваа Михаил тун гоморхсон янзтай үглэнэ, 

	Штокман өмнөө явж байгаа хүмүүсийн шигдтэл татсан мөрөвчтэй нуруу, нэг жигд найгаж байгаа орог саарал болтлоо цантсан жадтай винтовын амыг ажиглаж явснаа эргэж харахад харилцан адилгүй атлаа бие биетэйгээ жигтэйхэн төсөөтэй улаан армийнхны тайван хүрлэгэр царай, ижил шоволзон байгаа улаан таван хошуутай саарал малгай, хуучирч шарласан бор шинель, шинэвтэрхэн барзгар саарал Шинель үзэгдэж, олон хүний ширүүн алхлах чимээ, гангар гунгар ярилцах, том жижгээр ханиалгах, цэрэг дашмаг хангинах дуу сонсогдож норсон гутал, мохоор тамхи, суран тоноглолын нялуун үнэр ханхалж байв. Өчигдөрхөн огт танихгүй, хүнийрхүү байсан тэдгээр цэргийг үнэн голоосоо найршаан хайрлах сэтгэл төрж, нүдээ анин хөлөө алдахгүйг хичээж, «Энэ ч сайн л байна. Тэгэхдээ эд нар одоо яагаад надад ингэж онцгой эелдэг өрөвдөлтэй санагддаг билээ? Үүний учир холбоо нь юунд байна даа? За яах вэ, нэг үзэл санаатай болоод тэр гэж бодъё... Үгүй, ганцхан үзэл санаа ч биш, ажил үйлс нь холбож байгаа байх. Өөр юу байх билээ? Аюул, үхэл хоёр ойртохлоор ингэж байгаа юм болов уу? Нэг л хачин, гойд дотно санагдчихлаа...” гэж бодов. Тэгээд нүдээ ирмэж: «Хөгширч байгаа хэрэг үү?» гэж бодлоо. 

	Штокман өмнөө явж байгаа улаан цэргийн хүдэр том түгдгэр нуруу, зах малгай хоёрын нь завсраар цухуйж байгаа идэрхэн мулцгар хүзүүг эцэг хун шиг өхөөрдөн харж явснаа зэрэгцэж яваа хүнийг ажив. Сахлаа хусаж цус чинэрсэн ув улаан хацар, зоримог жаахан амтай, тагтаа шиг шомболзсон өндөр бор залуу гараа бараг хаялахгүй, шаналсан янзтай ярвайж нүдний нь булан настай хүн шиг нэл үрчлээс болчихсон алхалж явахад Штокман яриа үүсгэж:

	— Нөхөөр, армид ирээд удаж байна уу? гэж асуув. 

	Өндөр залуу яах нь бол гэсэн янзтай тунгалаг хүрэн нүдээр Штокманыг ширэв татан хараад:

	— Арван найман оноос гэж дуугарав. 

	Дурамжхан хариултад Штокман дургүйцсэнгүй, 

	— Нутаг хаана вэ?

	— Өвгөн гуай, та нэг нутгийнх гэж бодов уу?

	— Нэг нутгийнх бол сайн л байна. 

	— Би Москвагийнх. 

	— Ажилчин уу? 

	— Тийм ээ гэхэд Штокман гарыг нь ажиглав. 

	Төмрөөр оролдож явсны ул мөр хараахан арилж амжаагүй үзэгдэнэ. 

	— Төмөрчин үү? 

	Тунгалаг хүрэн нүд Штокманы нүүр, бууралтаж байгаа сахлыг илэх шиг болж:

	— Төмрийн токарьчин. Чи ч бас төмөрчин үү? гээд догшин хүрэн нүд уярах шиг болов. 

	— Би уг нь слесарь... Чи яагаад дандаа ярвайж явдаг хүн бэ?

	— Гутал үрээд болох биш. Шөнө тагнуулд яваад норчихсон юм. 

	— Айгаад байгаа юм биш биз дээ? гэж Штокман инээмсэглэв. 

	— Юунаас?

	— Тулалдаанд орох гэж байна шүү дээ... 

	— Би коммунист хүн... 

	— Коммунист хүн үхэхээс айдаггүй юм уу? Жирийн улс шиг биш гэж үү? гэж Кошевой ярианд оролцов. 

	Өндөр цэрэг Мишкаг харсан ч үгүй винтовоо лавшруулж, засаад хэсэг зуур бодлого болсноо:

	— Дүү минь, чи иймэрхүү юмны учрыг арай мэдэх болоогүй. Харин надад бол айх ёс байж болохгүй. Айж болохгүй гэж би өөрөө өөртөө тушаасан юм. Ойлгов уу? Чи бяруу болоогүй байж бух болно гэгчээр надтай битгий эн зэрэгцэх гээд бай... Би бол юуны төлөө, хэнтэй байлдахаа мэдэж байна. Бид ялна гэдгийг ч мэдэж байна. Энэ бол хамгийн гол зүйл. Бусад нь хамаа алга гээд урьдынхаа ямар нэг явдлыг санаад инээмсэглэснээ Штокманы хажуугаас байн байн харж байгаад ярьсан нь: — Өнгөрсөн жил би Украинд Красавцевын отрядад байлдаж явлаа. Биднийг тал талаас шахаад амар заяа үзүүлдэг биш. Хүмүүсээ ч алууллаа, шархтнаа ч орхидог боллоо. Жмеринкийн хажуухантай бид бүслэгдэж шөнө цагаантны шугамыг гаталж тэдний ар талд байгаа бяцхан голын гүүрийг дэлбэлж, хуягт галт тэргийг гаргалгүй, өөрсдөө төмөр замын шугамаар гаталж гарах хэрэгтэй байв. Гэтэл улсын санал асуусан чинь явах амьтан гарсангүй. Манайханд коммунист хэдхэн байлаа. Тэгээд «Шодож байгаад явцгаая» гэлээ. Би тэгэхэд нь бодож байгаад явъя гэлээ шүү. Тэслэх бөмбөг, шатах утас, чүдэнз авч нөхөдтэйгөө салахын ёс гүйцэтгээд явлаа. Тас харанхуй манантай шөнө байлаа. Зуугаад алд яваад хадаж хураагаагүй хөх будаа, дараа нь ганган дотуур мөлхлөө. Одоо санахад ганганаас мөлхөөд гартал бараг хамар дороос минь нэг шувуу сүрхийгээд нисэж билээ. Тийм ээ... Манаачийн хажуугаар арваад алдын зайтай мөлхсөөр яваад гүүр хүрлээ. Гүүрийг пулемётын застав хамгаалж байна. Тэслэх бөмбөгөө зоогоод, шинелийнхээ хормой доор нууж чүдэнзээ зурсан чинь норчхоод асдаг биш. Элгээрээ мөлхсөн юм чинь усан чийгт хамаг юм шал ус болж чүдэнз норчихжээ. Тэгэхэд, мөн ч зэвүүн санагдаж билээ, Юу юугүй үүр цайх гээд байдаг. Гар чичрээд, хөлс нүүр нүдгүй асгарч «Хамар хэрэг баларлаа» гэж бодлоо. «Тэсэлж чадахгүй бол өөрийгөө буудна!» гэж шийдлээ. Ноцолдож ноцолдож арай гэж нэг юм асаагаад бушуухан зугтлаа. Ард минь пүр пархиймэгц овоолготой шорооны цаадах хорго доор хэвтлээ. Бархиралдаж хашхиралдаад сүйд майд боллоо. Хоёр пулемёт ч тачигнав. Миний хажуухнаар морьтой улс давхилдана. Харанхуй шөнө намайг яаж олох вэ дээ? Тэндээсээ гараад тариан дотор орлоо. Тэгсэн чинь гар хөлийн тамир алдраад хөдөлж чадахаа байлаа шүү! Хэвтээд байлаа. Тийшээ очихдоо эрэлхэг баатар байсан чинь тэндээс явахдаа тэгж харлаж билээ... Дотор ч муухай болно. Хамаг юмаа гуд гүйлгэлээ! Гэдэс дотор дагуудаа юүлчих шиг болоод улам ч болиод байв. За ингээд балардаг байжээ гэж бодлоо... Тэгсээр байгаад ямар ч болов өөрийнхөндөө хүрсэн юм гээд тунгалаг хүрэн нүд нь баяр баясгалангаар гийж, жигтэйхэн эелдэг хөөрхөн ч болох шиг болж, — Тэгээд чүдэнз асаах, гэж яаж хөглөснөө өглөө тулалдааны дараа нөхдөдөө ярихад найз минь: «Сергей, чи асаагуураа гээчихсэн юм уу? гэж билээ. Тэгэхлээр нь би энгэрийнхээ хармааг уудалсан чинь тэнд байж байхгүй юу! Гаргаад дарсан чинь сүр гээд асаж байж билээ гэв. 

	Тэртээ харагдаж байсан бөөн улиасны тэндээс хоёр хэрээ дээгүүр гэгч салхинд туугдан ниссээр цэргүүдийн цуваанд зуугаад алд ойртож явахад цагийн завсарлагаа хийгээд байсан их буучид Крутовын уулнаас дахин галлаж, хяхнан шуугьсан сумны нь чимээ улам чангарч ойртмогц хамгийн дээр нь нисэж явсан нэг хэрээ гэнэт хуй дайрсан зомгол шиг хумиралдан эргэлдээд ташуулдан, тэнцвэрээ олж чадсангүй, том хар навч шиг эргэлдэн ойчив. 

	Штокманы ард алхалж явсан улаан цэрэг:

	— Үхэл рүүгээ нисэж иржээ! Мөн сайн эргэлдүүлэв ээ! гэж хачирхав. 

	Өндөр харагч гүү унасан ротын дарга нойтон цас үсчүүлэн цувааны толгойд давхиж гараад:

	— Эг-нээд!.. гэж командлав. 

	Пулемёттой гурван чарга дув дуугүй алхалж явсан Иван Алексеевичийг нойтон цасаар будаж, хар хурдаараа давхиж өнгөрөв. Нэг пулемётчин нь гэнэт хөдлөхөд чарганы хойд дээрээс гэдрэгээ ойчиж, морин жолооч нь хараал тавьсаар омголон морио эргүүлж, ойчсон пулемётчиныг явуут чарга дээрээ харайж гартал нь улаан цэргүүдийн инээлдэх нүргээнт чимээ цуурайтсаар байлаа. 

	 

	 

	ХLI

	 

	Каргинск суурин босогчдын нэгдүгээр дивизийн түшиц газар болов. Григорий Мелехов Каргинскийн хавьцаа байрлах нь стратегийн хувьд хамгийн ашигтайг сайн мэдэж байсан учраас түүнийг алдаж хэрхэвч болохгүй гэж шийдэв. Казакууд Чир голын зүүн эргийн ууланд хориглон байлдах сайхан бололцоо олж авав. Голын нөгөө эрэг дор Каргинск суурин, түүнээс урагшаа олон мод газар мэр сэр гуу жалгатай тал нутаг байна. Их бууны гурван батарейг Григорий өөрөө газар сонгож уул дээр байрлуулав. Тэнд царс модон ой, толгод нугачаагаар халхлагдсан, тэр хавьдаа хамгийн өндөр довцог байсан нь ажиглалтын ганцхан тохиромжтой байр болов. 

	Каргинскийн дэргэд өдөр болгон байлдаж, улааныхан дандаа л хоёр талаас нь урд талаас нь Украин слобода Астаховаас, зүүн талаас нь Боковск суурины Чир голыг өгсөгч олон гацаагаар дамжин дотогшилж байлаа. Казакууд Каргинскаас зуугаад алд зайтай газар эгнэж хэвтээд хааяа нэг буудацгаана. Улаантны ширүүн гал тэднийг голдуу суурин руу нь ухруулж, хүрцэг нарийхан гангаар уул өөд зугтаалгаж байлаа. Гэвч тэднийг цааш нь түрж хөөх хүч улаантанд байсангүй. Дайсны хүчийг хоёр жигүүрээр нь хумьж улам цааш ухруулах аргаар самгардуулж сууринд хүрч чадахгүй хий нэг дотроо ээрэгдэж байсан явган ангийнхнаа давшуулж чадахуйц хэмжээний морьт анги улаантанд байгаагүй нь тэдний амжилттай давшин байлдахад муугаар нөлөөлжээ. Түргэн маневрлаж байлдахад удаан хөдөлгөөнтэй явган ангийг ашиглаж болсонгүй. Учир нь, казакууд ямар ч үед явган ангийг аялж явах үед дайрч, түүнийг гол зорилтоос нь самгардуулахуйц морьт цэргээр давуутай байжээ. 

	Босогчдын бас нэг давуутай тал нь тэд газар орны байдлыг сайн мэддэг учраас сав хийвэл морьт зуутаа судаг нугачаа дагуулан дайсны хажуу жигүүр, ар талд гаргаж, үргэлж сандарган, урагшлан байлдах бололцоог тасалж байлаа. 

	Энэ үеэр Григорий улаантныг бут цохих төлөвлөгөөг боловсруулжээ. Тэр бээр худлаа ухарч дайсныг хуурч Каргинск руу ойртуулаад Рыбчиковын морьт хороог Гусыны хотгороор явуулж баруун талаас нь, Грачин хотгороор зүүн талаас нь бүслүүлэн салам цохих санаатай байв. Төлөвлөгөөг сайтар боловсруулав. Үдэш зөвлөгөөн хийж бие даасан ангиудын дарга нар тус бүрдээ нарийн заавар тушаал авцгаав. Григорийн санаагаар бол тойрон бүслэх ажлыг мэдэгдэхгүйн тул үүрээр эхлэх ёстой байлаа. Хамаг юм өрсөн шатар шиг бэлэн зэлэн болов. Григорий төлөвлөгөө биелүүлэхэд саад болж магадгүй гэсэн бүх зүйлийг ухаан санаандаа нэгд нэггүй бодож шалгаад хоёр аяга нэрмэл ууж, орон дээрээ тайчилгүй шинелийнхээ нойтон хормойгоор толгойгоо хучаад таг нойрсов. 

	Маргааш нь өглөөний дөрвөн цагийн алдад улааныхан Каргинскийг эзэлж казакын явган анги дайсны нүдийг хуурах гэж уул өөд зугтаж, хоёр тэрэгтэй пулемёт Каргинск руу ормогцоо морьдоо эргүүлэн, зугтаж яваа казакуудыг галлаж гудамжаар улааныхан яаралгүй цувцгаав. 

	Довцгийн ард их бууны хажууд байсан Григорий улааны явган анги Каргинскийг эзэлж Чирийн орчим бөөгнөрч байгааг харлаа. Их буугаар нэг буудмагц уулын бэлийн цэцэрлэг дотор бүгж байсан хоёр зуут давшиж бас дайсны ард нэвтэрч гарсан хороо бүсэлж дайрахаар тохиролцжээ. Каргинск суурин руу Климовын гүвээн дээгүүр яваа тэрэгтэй пулемётыг их бууны батарейн дарга шууд хараагаар галлах гэтэл гурван мод газрын зайтай байсан доод Латышевск гацааны гүүрээр их буу гарч ирлээ гэж ажиглагч нэвтрүүлээд улаантан Боковскоос нэг зэрэг давшиж эхлэв. 

	Герман дурангаас нүд салгалгүй ажиглаж зогссон Григорий:

	— Тэдэн рүү нэг галлаад орхи гэж зөвлөв. 

	Наводчик, батарейн даргын үүрэг гүйцэтгэж байгаа вахмистртэй хэдэн үг солиод хурдан зуур хараагаа тааруулав. Буунууд бэлхэн болж дөрвөн ямх хагасын их буу бөгсөөрөө газар шаан тийрч, эхний сум гүүрний буланд тусав. Яг тэр үеэр улааныхны хоёр дахь их буу гүүр дээр гарч ирж байжээ. Их бууны сум морьдын хөллөгөө зад цохиж, сүүлд олж мэдэх нь ээ зургаан морины ганц нь амьд гарч, харин унаж явсан цэргийн толгойг сумны хэлтэрхий тас тайрсан байв. Их бууны өмнө цайвар шар утаа гэнэт суунаглаж нирхийгээд утаан дотор цовхорсон морьд хяргуулсан мэт ойчиж, хүмүүс унаж тусан зугтаж байгааг Григорий харлаа. Сум тэсрэх үед бууны урд талд явсан улаан цэрэг морьтойгоо гүүрний хайс модны хамт голын мөсөн дээр няцартлаа унав. 

	Тэгж мэргэн ононо гэж буучид огтхон санаагүй ажээ. Их бууны хажуу дахь довцгийн дэргэд хэсэг зуур нам гүм болж ойролцоо байсан ажиглагч өвдөг дээрээ өндийгөөд гараа даллан нэг юм хашхирч байлаа. 

	Тэр завсар хүрцэг доорх интоор, бургасан өтгөн цэцэрлэг дотроос «Ура!» гэж чанга, сул хашхиралдах сонсогдож винтов тачигнав. Григорий болгоомжлохоо мартчихаад довцог дээр гүйж гарлаа. Гудамжаар улаан армийнхан гүйлдэж, хүмүүс ам амандаа бархиралдаж, дарга нар нь чангаар хашхичиж, буу учир зүггүй пажигнах сонсогдоно. Тэрэгтэй пулемётын нэг нь гүвээ өөд давхиж гарснаа, оршуулгын газрын хажуухантай цочмог эргэж, цэцэрлэг дотроос садран давшсан казакуудыг унаж тусан гүйлдэж яваа улаан армийнхны толгой дээгүүр шүршиж эхлэв. 

	Григорий дайсныг тэртээ холуур тойрч бүслэхээр явсан казакуудаа гарч ирэх байх гэж хүлээн ширтэвч Рыбчиковын отряд үзэгдэхгүй байлаа. Зүүн жигүүрт байсан улаан армийнхан Забуруны нугачаагаар дамжиж Каргинскийн зэргэлдээ Архиповын гацаатай холбосон гүүр лүү гүйлдэж байх зуур баруун жигүүрийн цэргүүд суурины хажуугаар зугтаж Чирийн ойрх хоёр гудамжийг эзэлсэн казакуудад буудуулан унацгааж байлаа. 

	Тэгж байтал гүвээний цаанаас Рыбчиковын нэг дэх, дараа нь хоёр дахь, гурав дахь, дөрөв дэх зуутууд гарч ирэв... Зуутууд бөөгнөрөн хошуурч явснаа гэнэт зүүн тийшээ эргэж уулын хажуу барьж Климовка руу зугтаж явсан улаан армийнхныг амдав. Григорий бээлийгээ базлан, тулалдааны явцыг сэтгэл догдлон ажив. Тэр бээр дурангаа орхичхоод казакын морьт цэрэг Климовкийн замд ямаршуу хурдан ойртож байгааг болон улаан армийнхан сандарч бужигналдан сөөргөө буцаж Архиповын айлууд руу хэсэг бүлгээрээ, ганц нэгээрээ гүйлдэж, тэднийг Чирийг өгсүүлэн хөөж яваа казакын явган ангийнхан өөдөөс галлахад улаан цэргүүд дахиад зам руу эргэн гүйлдэж явааг энгийн нүдээр харлаа. Улаан армийн тун жаахан хэсэг л Климовка руу мултарч гарав. 

	Гүвээн дээр анир чимээгүй болж аймшигтай цавчилдаан эхлэв. Рыбчиковын зуутууд Каргинск руу фронтлон эргэж, хуурай навчийг салхи хийсгэх адил улаан армийнхныг буцааж элдэв. Забуруны гүүрний хажууд хоцорсон улаан армийн гучин цэрэг гарах газаргүй мухардсанаа мэдээд буудалцаж эхлэв. Тэд нэг хүнд пулемёт, багагүй нөөц сумтай байжээ. Цэцэрлэг дотроос босогчдын явган анги гарч ирмэгц пулемёт галзуурсан мэт тачигнаж казакууд саравч, чулуун хороотой хашааны хаяагаар унан тусан мөлхөцгөөв. 

	Каргинскийн гудамжаар казакууд пулемёт чирээд гүйлдэж яваа нь гүвээн дээрээс харагдана. Тэд Архиповкийн захын нэг хашааны гадаа бөөгнөж бужигнаснаа дотогшоо гүйлдэн оров. Төдхөн хашаа доторх амбаарын дээвэр дээрээс пулемёт тачигнаж эхлэв. Амбаарын дээвэр дээр, нэг казак цагаан оймс, шалбуур өмдтэй хөлөө алцайн пулемётынхоо хуйн цаана тугдайж, хоёр дахь казак пулемётын туузтай сум барьчихсан шатаар авирч явааг Григорий дурандаж харав. Их буучид явган ангийнханд туслалцахаар шийдэж хэсэг улаантны эсэргүүцэн буудалцаж байгаа газар луу галлаж сүүлчийн үрлэн сум тэртээ хол тусав. 

	Арван таван мөчийн дараа Забуруны дэргэд улаантны пулемёт гэнэт таг болж, «Ура» гэх огцомхон дуу сонсогдоод нүцгэн бургасны дундуур морьтой казакууд давхилдах нь харагдав.

	Үүгээр бүх хэрэг төгсөв.

	 

	* * *

	 

	Цавчуулсан зуун дөчин долоон улаан цэргийг Каргинск, Архиповкийн оршин суугчид Григорийн тушаалаар дэгээ, этүүрээр чирч цуглуулан Забуруны хажууд малтсан ганц жалдгай нүхэнд өнгөцхөн булав. Рыбчиков их бууны сумтай зургаан морин цэрэг, замаггүй пулемёттой тачанка нэгийг олзлов. Климовкад зэр зэвсэг ачсан дөчин хоёр хөсөг тэрэг олзолж авчээ. Казакуудаас дөрвөн хүн алагдаж арван тав нь шархтжээ. 

	Тулалдааны дараа Каргинскт бүтэн долоо хоног нам тайван байв. Улаантан босогчдын хоёрдугаар дивизийг дайрч шахаад Мигулинск суурины Алексеевск гацаа, Чернецийн слобода зэрэг нэлээд гацааг эзэлж дээд Чирийн гацаанд Тулж очив. 

	Тэндээс өглөө болгон үүрээр их бууны дуу сонсогдовч байлдааны явцын тухай мэдээ маш хожуу ирж хоёрдугаар дивизийн фронтын байдал тодорхой мэдэгдсэнгүй. 

	Энэ хэд хоног Григорий хар буруу бодлоос зугтаж, ухамсар оюунаа түгжиж, гарамгай сүрхий гар бие оролцож явсан эргэн тойрныхоо хэрэг явдлыг бодож санахгүйг оролдон архи ууж эхэллээ. Хэрэв нөөц улаан буудай асар ил байсан (Тээрмүүд армийг гурилаар хангаж амжихгүй, казакууд чанасан буудайгаар хооллох нь олонтоо байжээ) боловч босогчид гурилаар сүрхий гачигдаж байсан бол нэрмэл архи хангалттай байжээ. Нэрмэл сархад гол мөрөн шиг урсаж, Донын нөгөө талд байсан Дударевын казак зуутынхан улаан зээрд болтлоо архидаж согтуугаар дайсны пулемётын өөдөөс халз дайрч Ороод тэн хагас нь хядуулж ч байжээ. Галын шугамд согтуу очих явдал жирийн үзэгдэл болжээ. Григорийд хавьтсан нь нэрмэл залгуулж, архи олох талаар Прохор Зыков онцгой шалгарч байжээ. Каргинскийн байлдааны дараа Григорийн гуйснаар Прохор гурван хувин нэрмэл авчирч дуучдыг дуудаж ирүүлэв. Бодит явдал, бодол санаанаас холдож ангижирсандаа баярласан Григорий казакуудтай үүр цайтал архидлаа. Өглөөгүүр шараа тайлж, хэтрүүлээд орой тийш бас л дуулах, хөгжилдөх, дарвиж орилолдох, бүжиг биелгээ хэрэгтэй боллоо. Энэ бүгд жинхэнэ наргиан хөгжөөн мэт санагдаж, эрүүл саруул, догшин хэрцгий бодит байдлыг хааж халхалж байжээ. 

	Тэгсээр байгаад ууж согтуурах хэрэгцээ нь яах ийхийн зуургүй зуршил болж Григорий өглөө босоод ширээнд суумагц архи балгах сан гэхээс байж сууж чадахаа больжээ. Уух нь их боловч хэмжээнээс хэтрүүлдэггүй, хэзээ боловч хөлчүүрч унадаггүй байлаа. Өглөө бусдыгаа ширээний ард, шалан дээгүүр шинель, тохмоороо хучиж бөөлжчихсөн унтаж байхад Григорий эрүүл хүний байдалтай, харин айхавтар цонхийж, гөлөлзөн, буржгар үсээ унжуулж, толгойгоо байн байн базалж суух ажээ. 

	Дөрөв хоног завсар зайгүй наргисандаа мэдэгдэхүйц ёнхийж бөгтийгөөд нүдний нь доод зовхи ёлхойж хөхрөөд харцанд нь балмад хэрцгий байдал үе үе үзэгдэж байдаг болов. 

	Тав дахь хоног дээр Прохор Зыков их чухал юм хэлэх гэж байгаа янзтай маасалзан инээмсэглэж:

	— Лиховидовын гацааны нэг сайхан хүүхнийд очих уу? За юу? Харин Григорий Пантелеевич, чи алдаж болохгүй шүү. Шийгуа шиг амттай хүүхэн гэж мэдээрэй! Би өөрөө үзээгүй ч гэсэн мэднэ. Ганц гэм нь муухай ааштай, зэрлэг шулам даа! Тиймэрхүү хүүхэн тэр дорхноо зөвшөөрнө гэдэг хол. Илж таалуулах ч үгүй. Харин архи нэрэхдээ түүнийг гүйцэх хүн байхгүй. Чирийн голдоо л гэж байгаа юм. Нөхөр нь эзгүй, Донецын цаад руу явчихсан шиг байна гэв. 

	Үдэш тэд Лиховидов руу явцгаав. Григорийг дагалдаж Рябчиков, Харлампий Ермаков, гаргүй Алешка Шамиль, бас хэсгээсээ саяхан ирсэн дөрөвдүгээр дивизийн дарга Кондрат Медведев нар явцгаав. Прохор Зыков түрүүлж гацаанд очоод нарийн гудамжаар морио алхлуулан орж үтрэмийн хаалга нээв. Түүний хойноос Григорий морио давиртал морь нь хаалганы хажууд хайлж байсан том хунгар дээгүүр харайгаад урд хоёр хөлөөрөө цасанд шигдэж шуухитнаад, хашааны хаалга, бургасан хашаатай чацуу шуурсан өндөр хунгар дээгүүр давж гарлаа. Рябчиков бууж морио хөтлөв. Григорий, Прохор хоёр хураалгатай сүрэл, өвсний хажуугаар гарч янгинатал хөлдсөн цэцэрлэг дотуур таван мөч хэртэй явлаа. Огторгуйд шингэн хөх юм хийсэн, алтан аяга шиг хавирган сар ташуулдаж, түм буман одод жирэлзээд чив чимээгүй дүнсийж, алсад нохой хуцаж, морины туурай хүнгэнэж байгаа нь нам гүм байдлыг улам тодруулах ажээ. Шигүү интоор, алимын саглагар мөчрийн завсраар шар гэрэл улалзаж, одот тэнгэрийн наана зэгсэн дээвэртэй том байшингийн бараа лүглийн харагдав. Прохор морин дээрээсээ тонгойж хяхнуур жаахан хаалгыг хурдан нээв. Үүдний нь дэргэдэх хөлдүү шалбаагт сарны гэрэл гялтганана. Григорийн морь шалбаагийн мөчийг няц гишгэчхээд үргэж зог тусав. Григорий үсрэн бууж морио үүдний хайснаас уячхаад харанхуй үүд рүү нь орлоо. Түүний ард Рябчиков казакуудтай шивэр авир гэлцэж амандаа дуу аялан бууцгаав. 

	Григорий хаалганы бариулыг тэмтчиж олоод гал тогооны ханхгар том өрөөнд оров. Хүрэн бор царай, тачир хар хөмсөгтэй, алцгар боловч ятуу шиг чамбай гэгчийн залуу хүүхэн пийшин налаад оймс нэхэж суув. Пийшин дээр есөн настай, ухаа хонгор үстэй бүсгүй хүүхэд гараа дэлгэчихсэн унтаж байв. 

	Григорий дээлээ тайлалгүй ширээний хажууд сууж:

	— Архи байна уу? гэв. 

	Гэрийн эзэгтэй Григорийг харалгүй төмөр сүлбээрээ улам түргэн түргэн гялалзуулж:

	— Мэнд ус ч хэрэггүй болсон уу? гэв. 

	— Мэндлэх гээд байгаа бол сайн байна уу? Архи байна уу? гэхэд хүүхэн сормуусаа сөхөж Григорийг харж дугариг хүрэн нүдээр инээмсэглээд, үүдэнд хүмүүс шуугилдан хөлийн чимээ гарахыг чагнан:

	— Архи ч байна л даа. Та нар олуулаа ирсэн үү? гэв. 

	— Олоон. Бүхэл дивиз... 

	Рябчиков ормогцоо явган суумаар болж, сэлмээ чиргүүлэн малгайгаараа гутлынхаа түрийг балбаж гарав. Үүдэнд казакууд чихцэлдэж нэг нь модон халбагаар хурдан бүжгийн аялгууг маш чадамгай цохиж эхлэв. 

	Орон дээр шинелиүдээ овоолж, буу зэвсгээ вандан дээгүүр тавилав. Прохор, айлын авгайн ширээ засаж юм бэлдэхэд шаламгай туслалцав. Гаргүй Алешка Шамиль давсалсан байцаа авчрахаар зооринд ороод шатан дээрээс халтирч, хагархай тавгийн үлтэрхий, багсайсан нойтон байцай хормойлчихсон орж ирэв. 

	Шөнө дунд болж байхад хоёр хувин нэрмэл ууцгааж баахан байцай идээд, хонь гаргахаар шийдэцгээлээ. Прохор харанхуйд тэмтэрч явж нэг төлөг барьж, яггүй цавчдагийн нэгэнд тоологддог Харлампий Ермаков хонины толгойг тас сэлэмдэж саравчинд оруулаад өвчиж эхлэв. Айлын авгай пийшин галлаж тогоо дүүрэн мах тавив. 

	Дахиад л модон халбагаар бүжгийн ая цохиж Рябчиков хөлөө хаялан, гутлынхаа түрийг тас няс алгадаж бүжих зуураа чанга боловч аятайхан шингэн хоолойгоор:

	 

	«Хашиж хотлох юмаа дуусахлаар

	Ганц сайн ууж наргих минь одоо...”

	 

	гэж дуулав. 

	— Наргиад байна даа! гэж Ермаков орилоод цонхны жаазны бөх батыг сэлмээр шалгах гэж тэмүүлэв. 

	Ермаковыг казак эрийн ширүүн омголон, эрэлхэг гарамгай зантай гэж тоодог Григорий сэнжтэй зэс аягаар ширээ тогшиж:

	— Харлампий, битгий дэмийрээд бай! гэж хориглов. 

	Тэгэхэд Харлампий сэлмээ хуйлж архитай аяганд шунаглан наалдав. 

	— Ингэж наргиж байгаад үхэхэд айлтгүй гээд Алешка. Шамиль, Григорийд ойртон сууж: — Григорий Пантелеевич, чи бол бидний ганц бахархал! Чиний ачаар бид энэ ертөнц дээр амьд мэнд явна! Аль вэ хө, дахиад нэг тулгачих уу?.. Прохор, хорз хийгээд аль! гэв. 

	Эмээлтэй морьд хураалттай өвсний хажууд зогсоцгоож тэднийг ээлжлэн гарч эргэцгээнэ. 

	Үүр хаяарахын өмнөхөн Григорий согтсоноо сая мэдэж хүмүүсийн дуу холдоод, махан улаан нүдээ үлгэн салган эргэлдүүлж, ухаан алдахгүйг хамаг чадлаараа хичээнэ. 

	Ермаков Григорийг тэвэрч:

	— Манийгаа дахиад л алтан погоонтнууд захирдаг боллоо! Эрх засгийг эзэлж авлаа! гэж орилов. 

	Григорий Ермаковын гарыг түлхэж:

	— Юуны чинь погоон? гэж асуув, 

	— Вешенскт. Чи мэдээгүй байна гэж үү? Кавказын нэг ван сууж байна! Хурандаа!.. Цавчиж алах юм! Мелехов! Амь насаа чамд л даатгая. Манийгаа битгий баллаарай! казакууд үймэлдэж байна. Биднийг Вешенск руу аваач. Цөмийг нь хядаад, галдчихъя! Илюшка Кудинов, хурандааг цөмийг нь устгана! Бидний тархиар татаж суудаг цаг өнгөрсөн! Улааныхантай ч, кадетуудтай ч үзэлцье! Миний хүсэж байгаа юм энэ л байна! гэхэд Григорий;

	— Хурандааг ална! Тэр чинь зориуд үлдсэн хүн... Харлампий! Зөвлөлт засгийн өмнө өвдөг сөхөрч буруугаа хүлээцгээе... гэж ам алдчихсанаа гэнэт сэхээ орж мушилзан инээмсэглээд, — Харлампий, би тоглож байна наадахаа уу гэв. 

	— Мелехов, чи юу л гэж тоглоод байна? Энэ чинь тоглоом биш ноцтой хэрэг гээд Медведев: — Бид засгийг гөвж хаях гэж байна. Цөмийг өөрчлөөд чамайг тавина. Би казакуудтай ярилцаж үзсэн, цөмөөрөө зөвшөөрсөн. Кудиновт, түүний торгон цэргүүдэд «Засгийн эрхээс зайлцгаа. Та нар бидэнтэй таарахгүй улс» гэж шууд хэлнэ. Зайлбал сайн л биз, эс зайлбал Вешка руу хороо цэрэг оруулж нөжийг нь хутгана даа! гэж үнэн голоосоо ярив. 

	— Энэ тухай дахиж ярихаа больцгоо! гэж Григорий уурлаж зандрав. 

	Медведев гайхан мөрөө хавчиж, ширээнээс холдоод архи уухаа ч болив. Байшингийн буланд Рябчиков вандан дээр сэгсгэр толгойгоо унжуулан хэвтэж, бохир шалыг хуруугаараа зурчин гиюүрсэн байдлаар:

	 

	«Эвий булбарай жаал минь чи, 

	Эрхэлж намайг дэрлээч... 

	Эрхэлж намайг дэрлээч... 

	Баруун тийшээ хазайгаач, 

	Барууншаа, зүүншээ гилжийгээч, 

	Бандгар цагаан цээжийг минь дэрлээч»

	 

	гэж гиншин дуулна. 

	Түүний цээл нарийхан хоолойд нийлүүлэн Алешка Шамиль эмэгтэйчүүл шиг сэтгэл татам, гуниглалтай сөөнгөдүү аргил хоолойгоор: 

	 

	«Өвөр түрийнд нь хэвтэж байхдаа, 

	Өөрөө бухимдан сүүрс алддаг сан... 

	«Хуучирч орхижээ, уучлаарай!..”

	Санаа алдан бухимдаж байгаад

	Салж явахдаа хэлж билээ...”

	 

	гэж дуулав. 

	Цонхоор үүрийн туяа ягаарч байхад гэрийн эзэгтэй Григорийг унтлагын өрөө рүүгээ хөтөлж аваачив. 

	Хөл дээрээ тогтож ядан байгаа Григорийг арай гэж сугадан хөтөлж:

	— Одоо үүнд уулгах хэрэггүй! Цаашаа бай золиг! Хөдөлж чадахаа больчхоод байгааг нь харахгүй байна уу гээд нэг гараараа Григорийг арай гэж тушиж, нөгөө гараараа тэдний хойноос сэнжтэй аягатай архи барьж очсон Брмаковыг түлхэв. 

	Ермаков салганан найгаж аягатай архиа цалгилуулан: 

	— Унтах нь уу? гэж нүдээ ирмэв. 

	— Тийм ээ, унтъя. 

	— Чи наадахтайгаа одоо хэвтээд юм бүтэхгүй... 

	— Чамд хамаагүй! Чи ямар миний хадам эцэг биш! гэхэд согтуу Ермаков инээд алдан ойчиж:

	— Халбага аваарай! гэв. 

	— И-и-и, ичих нүүрээ алдсан золиг! Гөлийтлөө гударчхаад балай юм яриад байгаарай! 

	Казак хүүхэн Григорийг тасалгаандаа түлхэн оруулж орон дээр хэвтүүлээд бүдэг харанхуйд гөлрөн хялайсан нүдтэй, үхдэлийн цонхигор царайг нь жигших өрөвдөх хослон ширтэв. 

	— Зутан уух уу?

	— Утгаад ир. 

	Хүүхэн, жимсний хүйтэн зутан аягаар авчирч, орны нь хажуу дээр суугаад Григорийг унтан унттал тайрмал үсийг нь самнаж илбэв. Тэгээд өөрөө пийшин дээр охинтойгоо зэрэгцэн дэвсгэр засаж хэвттэл Шамиль унтуулсангүй. Тэр бээр тохойгоо дэрлээд үргэсэн морь шиг паржигнатал хурхирч, тэгснээ гэнэт сочсон мэт сэрж сөөнгө хоолойгоор:

	 

	«... Цэргээс халагдаад гэртээ харилаа!

	Цээж дүүрэн по-гоон, 

	Мөр дүүрэн одон...” 

	 

	гэж дуулав. 

	Дахиад гараа дэрлэж унтмаар болсноо төдхөн сэрж «Цэргээс халагдаад гэртээ харилаа!..” гэж эхлэв. 

	 

	 

	
XLII

	 

	Григорий өглөө сэрээд Ермаков., Медведев хоёртой ярьсан зүйлээ санав. Шөнө тэгтлээ их согтоогүй учраас засгийн эрхийг өөрчлөх тухай яриаг тэр дорхноо нэгд нэггүй санав. Өөрөөр нь засгийн эргэлт хийлгэх зорилгоор зориуд Лиховидовт аваачиж архидсан хэрэг байх нь гэдэг Григорийд тодорхой болов. Доноос нэгмөсөн тусгаарлаж, өөрснөө коммунистгүй зөвлөлт засаг шиг юм байгуулах гэж нууцаар мөрөөдөж байсан зүүний үзэлтэй казакууд Донец руу очиж Донын армитай нэгдэхийг илэрхий хүсдэг болсон Кудиновын эсрэг хатгалга хийдэг болжээ. Тэд босогчдын дотоодын хагарал зөрчлийн аюулыг ойлгохгүй Донецын ойролцоо суларсан улааны фронт нь босогчдыг «завсар хоорондоо хямралдаж байх зуур» шүүрдээд хаячхаж болохоор болоод байгааг ухамсарлахгүй, Григорийг өөрсөд рүүгээ татаж элсүүлэхийг гол болгож байжээ. «Нялх хүүхдийн тоглоом» байна даа гэж аман дотроо хэлээд Григорий орон дээрээс ухасхийн босож хувцаслаад Ермаков, Медведев хоёрыг сэрээж унтлагын өрөөнд оруулаад хаалгыг баттай хаав. 

	— Ингэхэд нөхөд минь, өчигдрийн яриаг тархи, толгойноосоо авч хаяцгаа! Авч хаяхгүй бол та нарт л заваан юм болно! Хэн командалж байгаа нь гол биш, хамаг хэргийн учир нь Кудиновт ч биш, биднийг бүсэлчихсэн цагаригт байгаа юм. Бид чинь торх шиг цагаригт орчхоод байна. Тэр цагариг манийгаа өнөө маргаашгүй няц шахах гээд байна. Хороодыг Вешка руу биш, Мигулин, Краснокутск руу хөдөлгөх хэрэгтэй байна гээд Григорий Медведевийн муухай харцтай гөлгөр нүд рүү халз ширтэж: — Ингэхэд, Кондрат, чи хүн амьтныг үймүүлэхээ боль! Хэрэв командлагчаа голж, янз бүрийн эргэлт мэргэлт хийвэл бид балрах нь тэр гэдгийг та нар тархи толгойдоо бодоод ойлгооч. Нэг, бол цагаантанд, эсхүл улаантанд нийлэх л хэрэгтэй. Дунд нь байж болохгүй. Няц даруулна гэв. 

	Ермаков буруу харж:

	— Битгий цааш нь яриад байгаарай гэж гуйв. 

	— Энэ яриа биднээс цааш гарахгүй. Харин та нар л казакуудыг үймүүлэхээ болиорой. Кудинов, түүний зөвлөхүүд яах вэ дээ? Тэдэнд бүрэн эрх мэдэл алга. Би хувьд дивизээ яаж сурснаараа л удирдана. Тэдний муу нь яриагүй. Манийгаа бас л кадетуудтай нийлүүлэх гэж ядаад байгаа юм. Тэглээ гээд бид хаана очих юм бэ? Бидэнд явах зам алга! Хамаг нүх сүв цөм битүүрчихсэн!

	— Тийм л болчхоод байна... гэж Медведев дурамжхан зөвшөөрөөд баавгай шиг муухай харцтай жортгор нүдээрээ Григорийг анх удаа эгцлэн харав. 

	Энэ өдрөөс эхлээд Григорий дахиад хоёр хоног дараагаар Каргинскийн ойр хавийн гацаагаар тэнүүчлэн архидаж амьдралаа архины аагт захируулав. Эмээлийн нь дэвсэнд хүртэл архины үнэр шингэжээ. Айлын авгайчуул, багаасаа хүүхэн болчихсон бүсгүйчүүл агшин зуурын янаг дурлалаа хуваалцаж Григорийтой өвөр нэгсэцгээв. Харин өглөө болоход ээлжит амрагийн халуун янаглалд цадаж ханасан Григорий эв эрүүл болчихсон өрөөл бусдын тухай бодож байгаа мэт: — «Энэ яваа насандаа би амьдардгаа амьдарч, бүх юмыг үзлээ. Авгай хүүхэн, залуу бүсгүйчүүлтэй ханатал наргиж, морины сайныг ч унаж үзлээ... За яах вэ!.. Тал нутгийг талхалж, эцэг болж ч баярлаж байлаа. Хүнийг алж ч явлаа. Өөрөө үхэн алдаж, хөх тэнгэрийг гөлийтөл ширтэж ч хэвтлээ. Одоо амьд яваад шинэ юм юу үзэх билээ? Шинэ юм байхгүй! Ингэхлээр одоо үхэж болно. Аймшигтай юм алга. Дайнд баячуул шиг айж хулчийлгүй ялагдаж болно. Тэглээ гээд алдаж хохирох юм алга!» гэж аанай бодож суудаг болов. 

	Багын явдал, чулуун доторх шувууны үүр, халуун шороо гишгэсэн Гришкийн нүцгэн хөл, өтгөн ногоон ой дундуур урссан цэлгэр их Дон мөрөн, усанд гэрэлтсэн найз багачуулын царай, залуу гоолиг эжий... нь нартай тунгалаг өдөр шиг үе үе санагдана. Алгаараа нүүрээ таглаж бодоход танил хүмүүсийн царай заримдаа үл ялих атлаа ухаан санаанд нь гүнзгий хөхөж шигдсэн хэрэг явдал үзэгдэх шиг болж, үхэж үрэгдсэн хүмүүсийн бараг мартагдсан дуу, олон хүний ярилцах инээлдэх чимээ сонсогдоно. Ой тойнд нь түүний санаа бодлыг аль дивангарт мартаж орхисон газар нутаг руу чиглүүлж, Григорийн нүднээ гэнэт уудам тал, зуны зам, эцэг нь урд дээр нь суучихсан үхэр тэрэг, хадаж хураасан тариалангийн алтан шаргал гуурс, зам дээгүүр багшран суусан хар турлиахууд... ив илхэн харагдана. Ээдэрсэн тор шиг бодол санаандаа мансуурсан Григорий урьд үзэж өнгөрүүлсэн явдлаа санаж тор эргэлтгүй тонилон арилсан амьдралынхаа дотор тэнүүчилж яваад гэнэт Аксиньятай мөргөлдөж, «Хонгор минь! Мартагдашгүй амраг минь!» гэж бодмогцоо хажуудаа хэвтэж байгаа хүүхнээс эгдүүцэн хөндийрч сүүрс алдаад, бушуухан үүр цайгаасай гэж хүлээж хэвтдэг байлаа. Нарны хундан улаан туяа цацарч огторгуйн дорнод хэсгээс алтан шаргал гэрэл тусмагц үсрэн босож нүүр гараа угаагаад морь руугаа гүйдэг байв. 

	 

	 

	XLIII

	 

	Бослого юу дайралдсанаа хуйхалдаг хээрийн түймэр шиг дүрэлзэж фронтын ган болд цагариг дагаар ордоггүй сууринуудыг тойрон бүслэв. Үхэж сөнөх үйл тавилангийн сүүдэр хүмүүсийг халуун тамга шиг төөнөж, казакууд амьдралаар шоо шиг наадаж, шоо нь «цайрчихсан» улс ч цөөнгүй байв. Залуучуул нь учир зүггүй дурлалцаж, насаар ахимагдуу нь ухаан мэдрэл алдталаа архидаж, мөнгө, сумаар (Бууны сум үнэт зүйлээс ч илүү үнэд хүрч байжээ) мөрийтэй наадаж, тээр болсон винтовоо түр зуур ч атугай хана түшүүлж тавиад, сэтгэлээ амруулахын тулд сүх, харуулхан барьж, сэнгэнэсэн зулзаган бургасаар хашаа сүлжиж, эсхүл хаврын тариаланд хэрэглэх борной, тэргийг засаж суухаар гэртээ түр зуур харьцгааж байлаа. Тэгээд олонх нь тайзан амьдралын амтанд мансууран, ангидаа согтуу буцаж ирж, архи нь гарчихлаар «хэцүү бэрх амьдралдаа» хорсож дайсны пулемётын өөдөөс явган жагсаалаар халз дайрч, эсхүл ууртаа болоод морь унаж яваагаа ч мэдэхгүй галзуурсан юм шиг уулгалан довтолдог, дайсныг шөнө гэнэдүүлж, олзлогдогсдыг анх эртний үеийн зэрлэг хүмүүс шиг элдэвлэн тарчлааж, сумаа хайрлаад сэлмээр цавчиж алдаг байлаа. Энэ жилийн хавар байгалийн өнгө үзэсгэлэн гойд сайхан, дөрөвдүгээр сар нь шинэхэн шиллэчихсэн юм шиг тунгалаг сайхан болж, зах хязгааргүй манхан хөх огторгуйд галуу шувуу, яргиа дуутай цэн тогоруунууд умар зүг сүрэг сүргээрээ хурмастын үүлтэй уралдан хөвж, цайвар ногоон талын дундах бүрд цөөрмийн дэргэдүүр үдлээд буусан хун шувууд бутарч асгарсан сувд адил гялалзаж, Донын булан тохойнуудад түмэн зүйлийн жигүүртэн дуу нийлүүлэн эгшиглэнэ. Ус хальсан нуга, хуурай арлуудад нүүдлийн галуунууд нисэхээр завдан хашхиралдаж, бургасны дотуур янагийн ороо нь орсон нугаснууд шагшралдана. Бургасны ээмэг ногоорч, улиасны бэлцгэр бөөрний нялуун ааг сэнгэнэнэ. Хээр талын үзэсгэлэн сайхан нь гайхамшигтай мишээн дэлгэрч, хайлж гэссэн хагд хар хөрсний үнэр ханхалж, мөнх залуу нялх ногоо соёолно. 

	Байлдагч бүр гэр орныхоо хаяанд байсан болохоор бослого хийж, дайтаж байх нь таатай байжээ. Харуул манаа, тагнуул сэргийлэхэд гарч, дов толгод даваа гүвээ хэжүүлж явахаас дургүй нь хүрсэн казакууд дарга нараас чөлөө гуйж гэртээ, хариад, өөрийнхөө оронд өтөлж зөнөсөн өвөг эцэг, насанд хүрээгүй хүүдээ морио өгч буцаадаг байжээ. Зуутууд нь цэргийн тоогоор дутуу болов. Зарим нэг нь арга сүвэгчилж нар жаргахын алдад зуутын байраас мордож, морио гуядан гуч дөчин мод газар давхиад, үдшийн бүрэнхийгээр гэртээ очдог байв. Тэд авгайтайгаа, эсхүл амраг хүүхэнтэйгээ шөнийг өнгөрүүлээд хоёр дахь тахианы дуугаар морио эмээллэж үүр хаяарч завдаагүй байхад ангидаа ирчихсэн байх ажээ. 

	Наргиан цэнгээнд дуртай хүмүүсийн олонх нь гэр орныхоо хаяанд байлдаж суух дургүй байв. Эхнэрээ байн байн эргэж очдог казакууд: «Үхэж л болохгүй» гэж бие биеэ дамшиглана. 

	Тариалангийн ажил эхлэх үеэр казакуудыг оргох вий гэж босогчдын командлал яггүй айж байжээ. Кудинов ангиудаар биечлэн явж гойд ширүүн догшин дүр үзүүлж:

	— Тариалангийн талбайд хээрийн салхи бэлчиж, ганц ч үр цацахгүй байвал дээр. Харин казакуудыг хэрхэвч хариулахгүй! Дур мэдэж явсан хүмүүсийг зодно, буудна гэж сүрдүүлэв. 

	 

	 

	XLIV

	 

	Климовкийн хавьцаа болсон бас нэг тулалдаанд Григорий оролцлоо. Их үдийн алдад гацааны захын хашааны ойрхон хоёр этгээд буудалцаж, төдхөн улаан армийнхан Климовка руу эгнэн давшив. Тэдний зүүн жигүүрт Балтын флотын нэг хөлөг онгоцны хар цамцтай тэнгисчид жигдхэн давшиж явав. Тэд зоригтой дайралтаар Каргинскийн босогчдын хоёр зуутыг гацаанаас хөөж гаргаад жалгаар Василевский гацаа руу шахаж ухруулав. 

	Гүвээн дээрээс байлдааны явцыг ажиглаж байсан Григорий, улааны ангиудыг давуутай болж ирмэгц их бууны сумтай тэрэгний хажууд морь бариад зогсож байсан Прохор Зыковыг бээлийгээрээ даллан ирүүлж мориндоо явуут харайн мордоод гүвээний хяр дээгүүр харайлган Гусынка руу хар хурдаараа давхив. Тэнд хоёрдугаар хорооны бэлтгэл морьт зуут бургасанд бүгж байсныг тэр мэдэж байжээ. Григорий цэцэрлэг, хашаа дамжин давхисаар зуутын байрласан газарт очив. Казакуудыг морьдоо уячхаад сууцгааж байгаар холоос харчхангуутаа сэлмээ сугалж:

	— Мордоод! гэж хашхирав. 

	Хоёр зуугаад хүн агшин зуур морьдоо салгаж авав. Зуутын дарга нь Григорийн өөдөөс давхиж очоод:

	— Давших уу? гэж асуув. 

	— Аль түрүүний давшдаг байсан юм! Та нар цаг алдлаа! гэж Григорий ширэв татав. 

	Тэгчхээд Григорий бууж, мориныхоо олмыг чангалах (Хөлөрч агсарсан морь нь эмээлийнхээ даруулга олмыг чангалуулахгүй эргэлдэн ангалзаж, эзнээ тангарчээ) гэж баахан тэвдэв. Эмээлээ ягштал чангалж мордоод, бууны дуу улам ширүүсэж байгааг чагнаж зогссон зуутын даргын гайхсан царайг хармагцаа:

	— Зуутыг чинь би өөрөө аваад явлаа. Гацаанаас гартал салаа салаагаар ергөөд! гэв. 

	Гацаанаас гараад зуутынхныг тараан эгнүүлж, сэлмээ амархан сугарах эсэхийг шалгаж үзчихээд зуутаас гучаад алд газар тасран явснаа, Климовка руу түрүүлэн харайлгаж урд талын хяр дээр гараад мориныхоо амыг татаж дайсныг ажиглав. Гацаан дундуур ухарч яваа улаан армийн морьтой, явган цэргүүд давхиж, хөсөг тэргүүд хурдлах нь үзэгдэнэ. Григорий зуут руугаа хөндөлсөн эргэж хараад:

	— Сэлмээ сугалаад! Аттаклаад! Нөхөд, миний хойноос! гэж хэлчхээд сэлмээ суга татаж хамгийн түрүүнд өөрөө: “Ура-а-а!” гэж хашхираад мөн л хамаг бие нь хүйт оргин хөнгөрөх шиг болоод мориныхоо амыг тавив. Чивхэртэл сунасан жолооны үзүүр зүүн гарт нь чичиргэнэж, далайж өргөсөн сэлэм нь салхины ширүүн урсгалыг шуугьтал хага зүснэ. 

	Хаврын хавсарганд хуйлран боссон том цагаан үүл агшин зуур нар халхалж, гүвээн дээгүүр Григорийн хойноос бүдэг бор сүүдэр алгуурхан хөвөв. Ойртон байгаа Климовкаг нүд салгалгүй ширтэж явсан Григорий тэр гүвээний нойтон шороон дээгүүр гулсан хөвж яваа сүүдэр, түүнээс түрүүлэн зугтаж яваа баясам хурц шаргал туяаг хараад, гэнэт зугтаж яваа нарны туяаг гүйцэх юм сан гэдэг ой тойнд нь орж байгаагүй ганц хүсэл төрөв. Григорий морио давчиж, тэнхээ мэдэн харайлгасаар гэрэл сүүдэр хоёрын заагт ойртлоо. Хэд сайн ухасхийвэл юу юугүй морины гудгар хүзүү дээгүүр нарны туяа сацарч, шаргал үс нь гэнэт нүд халтирмаар хурц дөлөөр дүр хийн асах шиг болов. Григорийг үүлэн сүүдрийн заагаас гармагц гудамжнаас бууны дуу нижигнэж байгаа нь ширүүн салхины аясаар улам ч ойртлоо. Мориныхоо тачигнасан төвөргөөн, шүнгэнэн дүүлсэн зэрлэг сум, чих өрөмдсөн салхинд тархи толгой нь дөжирсөн Григорийд тэрхэн зуур хойноос нь дагалдан яваа зуутынх нь чимээ сонсогдохоо больж, атар газрын нойтон шороог пижигнүүлэн доргиулж яваа олон морьдын хөлийн чимээ холдон холдсоор таг чиг болов. Тэр зуур дайсны гал хуурай мөчир хийсэн түүдэг гал шиг дүрэлзэж, зэрлэг сум сүрэг сүргээрээ шүнгэнэн нисэж эхэллээ. Бачимдаж сандарсан Григорий цухалдан эргэн хартал зуутынхан өөрийг нь орхин буцаад зугтаж явлаа. Харин дарга нь ганцаараа морио эргэлдүүлэн сэлмээ гозолзуулж бачимдсан чахруун хоолойгоор нэг юм уйлагнан хашхирч байв. Хоёрхон казак л Григорийн хойноос ирж явлаа. Прохор Зыков зог тусан эргэж зуутын дарга руу давхиж очив. Бусад нь сэлмээ хуйлчхаад морио ташуурдан уван цуван зугтацгаав. 

	Ард маань чухам юу болоод, зуутынхан ганц ч хохирол үзээгүй байж яагаад гэнэтхэн зугтсан учрыг олох санаатай Григорий агшин зуур мориныхоо амыг татав. Гэтэл эргэж зугтаалгүй заавал ч урагшаа л давшина! гэдэг бодол төрөв. Зуугаад алдын зайтай байгаа бяцхан гудамжны бургасан хашааны цаана тэрэгтэй пулемётын хажууд улаан армийн долоон хун сүүтгэнэж харагдав. Тэд пулемётоо довтолж яваа казакууд руу харуулах гэтэл гудамж нарийдаад болж өгөхгүй байгаа бололтой пулемёт нь ч таг чиг байв. Харин винтовын дуу улам чангарч халуун сумны жингэнэсэн дуу Григорий улам ч ойрхон сонсогддог болов. Григорий морио залж, налж ойчсон хашаа дээгүүр харайлган, пулемёт байгаа нарийхан гудамж руу дайрч орохоор шийдтэл тэрэгнийхээ морийг сандчин салгаж байсан тэнгисчид шавар шороо болсон өмд цамц, саравчгүй малгайтай дугариг царай нь дурандсан мэт бараг дэргэд үзэгдэж, хоёр нь мориныхоо хөллөгөөг тас цавчиж, гурав дахь нь пулемётынхоо дэргэд толгойгоо нугдайлган түгдэлзэж, бусад нь босоо нь босоогоор, суугаа нь суугаагаар Григорий руу винтовоор галлав. Григорий тулж очмогц, винтовын замаг тачигнан тулгаж буудах нь ч дуулдаж, угсраа угсраагаар пижигнээд, усан хулгана болтлоо хөлөрсөн Григорий «Онохгүй байх!» гэж баярлаж явлаа. 

	Бургасан хашаа морины туурайнд нажигнаад хоцров. Григорий нүдээ онийлгон, хамгийн наад талын тэнгисчнийг цавчив. Буу дахиад тасхийхэд «Тулган буудаад... морь бусгаад... уначихлаар... алчихна!..” гэдэг аймшигт бодол дотрыг нь халуу оргиулан хайрах шиг болно. Дахиад хоёр ч удаа буу тасхийж, «Амьдаар нь барьж авъя!» гэж нэг хүн тэртээ тэнд хашхирах дуулдав. Халз өмнө нь бүдэг алтан үсэгтэй годолзон хийссэн хоёр бүчтэй саравчгүй малгай тавьсан зоригтой маягийн халзан дух үзэгдэж... Григорий дөрөөгөө лав гэгч жийгээд тэнхээ мэдэн цавчтал тэнгисчний зөөлөн биед зууралдан оров. Хоёр дахь тэнгисчин Григорийн зүүн мөрийг сэт буудаж амжсан боловч түүний гавлыг Прохор Зыков цуу цавчив. Бууны замаг тачигнах чимээгээр Григорий эргэж хартал тачанка тэрэгний цаанаас винтовын бяцхан хар ам яг өөр лүү нь чиглэж харагдав. Григорий хамаг байдгаараа зүүн тийшээ хазайж, эмээл нь холбиртол, улангассан морь ганхаад, үхлийн амнаас мултарч тэрэгний суман дээгүүр харайн гарах зуур, нөгөө буудаж байсан цэргийг дахин буудахын завдалгүй цавчив. 

	Яах ийхийн зуургүй (Хожим нь маш удсан юм шиг санагдаж байжээ) Григорий дөрвөн тэнгисчнийг цавчиж, Прохор Зыковын хашхирч дуудахыг сонсолгүй, гудамж ороон зугтсан тав дахь цэргийг хөөв. Гэтэл зуутын дарга урдуур нь давхиж ороод Григорийн морийг цулбуурдаж:

	— Хаачих нь вэ? Алчихна гэм!.. Саравчны цаана бас нэг пулемёт байна! гэв. 

	Прохор хоёр казакын хамт явган гүйж очоод Григорийг морин дээрээс нь хуу татаж буулгав. Григорий тэдэнтэй ноцолдож:

	— Тавьцгаа, мондиуд?.. Тэр муу тэнгисчнийг!.. Цөмийг нь!.. Цав-чи-на!.. гэж хашхирав. 

	— Григорий Пантелеевич! Нөхөр Мелехов! Та минь, ухаан орооч! гэж Прохор аргадав. 

	— Та минь, тавиач! гэж Григорий бахардаж муужирсан дуугаар гуйв. 

	Цаадуул нь тавив. Зуутын дарга Прохорт:

	— Наадахыгаа мордуулаад Гусынка руу аваач. Өвчин туссан шиг байна гэж шивнээд өөрөө мориндоо очиж:

	— Мор-доо-оод! гэж командлав. 

	Гэтэл Григорий малгайгаа цасан дээр шидчихээд найгаж зогссоноо гэнэт шүдээ хавирч ярвайн, аймшигтай муухайгаар дуу алдан ёолоод шинелийнхээ энгэрийг ханз татан ярав. Зуутын даргыг очихын завдалгүй Григорий элгээрээ цасанд шааж ойчоод чарлаж хашааны ёроолд үлдэж хоцорсон цаснаас нохой шиг идэж эхлэв. Хэсэг болоод гэнэт ухаарч босох гээд чадсангүй. Харин сарман болтлоо уйлж шаналсан нүүрээ, тойрч бөөгнөрсөн казакуудаас буруулж орилгоносон муухай дуугаар:

	— Ямар хүнийг цавччихав даа!.. гэж хашхираад амьдралдаа анх удаа ухаан нь балартан, амнаас нь хөөс сахраад, — Нөхөд минь, надад уучлал алга!.. Алаад өгөөч, та минь... Бурхан тэнгэр минь... Үхье... Алаад өгөөч!.. гэж орилов. 

	Зуутын дарга гүйж очоод салаан даргын хамт Григорийг дарж байгаад сэлмийн мөрөвч, цүнхийг нь мултлан авч, амыг нь таглаад, дээрээс нь дарав. Гэтэл Григорий тэдний дор удтал нумлан тэлчилж, чичиргэнэсэн хөлөөрөө сэвгэр цасыг ухаж дуу алдан ёолж, адууны туурайгаар умбарч гөлтгөнөсөн зузаан хар шороотой газар, өсөж бойжоод, гашуун явдлаар элбэг, баяр баясгалангаар тарчиг амьдралаас нь өөртөө заяасан бүгдийг ханатлаа эдэлж амссан газрыг толгойгоороо дэлдэв. 

	Газар дэлхий дээр зөвхөн өвс ногоо л халуун, хүйтний илчийг голж шилэлгүй авч, газрын амьжруулагч шим шүүсээр ундаалан, салхи шуурганы сүйтгэгч амьсгалд даарч хөрсөөр ургаж байдаг ажээ. Тэгснийхээ дараа үрээ салхиар хийсгэн тарааж өтөлж өгөршсөн шилбээ ширчигнүүлэн, үхлийг гийгүүлэгч намрын нартай салах ёс гүйцэтгээд мөн л төрөл арилждаг ажээ... 

	Маргааш нь Григорий дивизийн командлалыг хорооны дарга нарын нэгэнд хүлээлгэж өгөөд Прохор Зыковын хамт Вешенск орохоор мордов. 

	Каргинскийн цаадтайх хонхорт тогтсон Рогожкины цөөрмийн усанд нүүдлийн шувууд өчнөөн төчнөөнөөр үдэлж буугаад сэлж явлаа. Прохор цөөрөм рүү ташуураар зааж:

	— Григорий Пантелеевич, та нэг зэрлэг галуу буудвал шарж байгаад нэг сайн архидах юм сан гэж жуумалзахад нь

	— Аль вэ ойртож байгаад винтовоор буудаад үзье. Урьд би тийм ч муу бууддаггүй байсан юм сан гэв. 

	Тэр хоёр хонхор луу уруудаж, түхгэр хамрын ард Прохор морьдоо авч хоцроод Григорий шинелиэ тайлж винтовынхоо замгийг сойж ноднин жилийн цайвар шарилж сэрийсэн гүехэн жалга дагаж бараг өндийлгүй удтал гэтэж, Германы фронтод Стоходын хавьцаа тагнуулд гараад германы харуулын цэргийг нухсан шигээ мөлхөв. Гандмал цамц нь газрын бор ногоон өнгөтэй нийлж, усны хажуу дахь бяцхан хүрэн сондуул дээр өрөөсөн хөлөө өргөн зогсож байгаа харуулын галууны соргог хурц хараанаас Григорийг жалганы ирмэг халхалж байлаа. Григорий ойртож буудахаар газар мөлхөж очоод жаахан өндийж харав. Харуулын галуу могой шиг нугаралдсан бондгор бор толгойгоо эргэлдүүлэн, сэжиг авсан янзтай хялалзаж бусад нь усан дотор тарлантан сууцгааж, аяархан гуаглалдаж, ус цалгилж байгаа нь ч сонсогдоно. «Хараа сунгалгүй буудаж болох байх» гэж бодоод Григорий зүрх нь догдлон, винтовоо мөрөвчилж, харуулын галууг шагайв. 

	Буудмагц олон шувууны далавч сүр сархийж, сүрэг галуу хашхиралдан нисэв. Григорий босов. Буудсан галуу нь тэвдүүхэн шиг хөөрөөд бусад нь усан дээгүүр бөөнөөрөө хуйлран нисэв. Хоосон хоцорсон Григорий нисэж яваа сүрэг галууны хойноос хоёр удаа буудаад нэг нь ойчиж магадгүй гэж горьдсон янзтай ажиглан Прохор луу буцаж явав. 

	— Хараач! Хараач!.. гэж Прохор эмээл дээрээ босож зогсоод цэнхэрлэн харагдагч алсад холдож яваа сүрэг галууны зүг ташуураараа заав. 

	Ангийн тэнгэр нь гийж баярласан Григорий эргэж хартал хошууран жагссан галуун сүргээс нэг галуу салж доошлоод арай гэж дэвэн нисэж яваа үзэгдэв. Григорий өлмий дээрээ өндийж, саравчлан ширтэв. Ганц галуу сандран хашхиралдсан сүргээсээ холдон аяархан доошилж сулран суларсаар гэнэт өндөр дээрээс шидсэн чулуу шиг цагаан элэг нь наранд гялалзаад эргэлдэн ойчив.

	— Мордоод!

	Дарвайтал инээсэн Прохор ухасхийн давхиж, Григорий мориныхоо амыг тавин харайлгав. Тэд гүвээ өөд давхиж гараад наяад алд газар хурдлав. 

	— Тэр байна!

	Галуу хүзүүгээ сунгаж далавчаа дэлгээд хайр халамжгүй газар дэлхийг сүүлчийнхээ удаа тэвэрчихсэн хэвтэв. Григорий морин дээрээсээ тонгойн шүүрч авав. 

	— Хаагуур нь сум тусаж вэ? гэж Прохор сонирхов. 

	Сум галууны эрүүгээр ороод нүдний хажуухнаар бүлт цохиж гарсан байв. Үхэл түүнийг нисэж явахад нь дайрч, хошууран жагссан хань ижлүүдээс нь салган газар хаясан хэрэг ажээ. 

	Прохор галууг авч ганзагалаад хөдөлцгөөв. 

	Доныг завиар гаталж Базкад морьдоо орхив. 

	Вешенскт очоод Григорий танил өвгөнийд бууж, галууг шар гэж тушаагаад өөрөө штаб руу очсон ч үгүй, харин Прохорыг архинд явуулав. Үдэш болтол архидахад гэрийн эзэн ярианы далимаар:

	— Григорий Пантелеевич, манай Вешенскийг дарга нар дэндээд байна гэж гомдол мэдүүлэв. 

	— Ямар дарга нар?

	— Сайн дурын дарга нар... Кудинов гэх мэтчлэн. 

	— Яагаад байна? 

	— Өөр нутгийнхныг хавчаад болохоо байлаа. Хэн нэг нь улааныхантай явчихсан байвал гэр бүлээс нь эхнэр хүүхэд, өвгөд хөгшдийг барьж хориод байдаг болсон. Хүүгээс нь болоод хадам эхийг маань хорьчихсон. Ингэж байхын хэрэг юу байна? Жишээ нь та нарыг кадетуудтай нийлж Донецын цаад руу явлаа гээд Пантелей Прокрфьевичийг шоронд хийчихвэл зөв үү дээ?

	— Хаанаас даа!

	— Тэгвэл эндхийн эрх баригчид хориод байх юм байна шүү дээ. Улааныхан өнгөрөхдөө ганц ч хүнд гар хүрээгүй. Гэтэл эд нар нохойтож, хэрцгий балмад авирлаад амар заяа үзүүлэх биш! гэв. 

	Григорий босож жаахан согтуу байсан учраас орой дээр дүүжлээстэй байсан шинелиэ авахдаа ялимгүй найгаж:

	— Прохор! Сэлэм, маузер аваад аль гэв. 

	— Григорий Пантелеевич, хаачих нь вэ? 

	— Чамд хүртээлгүй! Өг гэж байна шүү! 

	Григорий сэлэм маузераа зүүж шинелиэ товчилж бүслээд шуудхан талбайд байгаа шорон руу чиглэв. Шоронгийн үүдний манаач казак Григорийн урдуур хөндөлсөж:

	— Үнэмлэх байна уу? гэв. 

	— Дуугүй оруул! Зайл гэж байна шүү!

	— Үнэмлэхгүй бол хэнийг ч оруулж чадашгүй. Тийм тушаал байхгүй гэв. 

	Григорийг сэлмээ гүйцэд сугалж амжаагүй байхад манаач хаалгаар годхийгээд алга болов. Хойноос нь Григорий сэлмээ барьсаар шорон руу орж: 

	— Шоронгийн даргыг нааш нь дуудаад ир! гэж зандрав. 

	Царай нь цонхийж хянган хамар нь омогтой гэгч унжаад, хөмсөг нь хүрлийн атирчээ... 

	Хуягийн үүрэг гүйцэтгэж байгаа бяцхан хазгар казак гүйж ирээд, хойноос нь бичиг хэргийн бичээч жаал хаалгаар цухалзав. Удсан ч үгүй шоронгийн дарга нойрмог, уур уцаар болсоор ирж:

	— Үнэмлэхгүй орсон этгээдийг яадгийг мэдэх үү?! гэж сүржигнэснээ Григорийг танимагцаа нүүр лүү нь гөлгөнөн харж айсан дуугаар, — Энэ чинь та, эрхэм... нөхөр» Мелехов уу даа? Энд юу болоод байна? гэж бувтнав. 

	— Тасалгаануудын түлхүүр аль!

	— Тасалгаануудын ий?

	— Би чамд дөч дахин давтах юм болж байна уу? Аа! Түлхүүрээ аваад аль, муу нохой! гээд Григорий шоронгийн дарга руу нэг алхтал тэр бөгсөөрөө ухраад:

	— Түлхүүр өгөхгүй. Тийм эрх танд байхгүй! гэж нэлээд эрсдүүхэн хэлчхэв. 

	— Бас эрх гэнэ ээ?... гээд Григорий шүдээ хавиран сэлмээ коридорын намхан тааз доогуур гялалзан хангинатал суга татав. Бичээч харгалзагч нар үргэсэн болжмор шиг зугтаж, шоронгийн дарга хананд наалдаж, шохойдсон хананаас ч хувхай цагаан болоод:

	— Танхайрах нь уу! Түлхүүр тэр байна!.. Харин би гомдол мэдүүлнэ гэж занав. 

	— Чамайг би хашраана! Та нар ар талд хэвтэж сурчхаад!.. Энд эхнэр хүүхэд, өвгөд хөгшдийг барьж хорьдог яасан их эрэлхэг улс вэ!.. Би та нарыг цөмийг хашрааж тавья! Муухай золиг, одоохон галын шугамд очихгүй бол цавчиж ална!

	Тэгснээ Григорий сэлмээ хуйлж айсан даргын хүзүү рүү гар зангидан шааж, өвдөг гар хоёроороо сэлгэн нударсаар хөөж гаргаад:

	— Фронт руу оч!.. Одоохон!.. Одоохон!.. Та нар муусайн... Ар талд шигдсэн бөөс!.. гэж загнав. 

	Григорий шоронгийн хаалгаар түлхэж гаргачхаад, хашаа дотор хүмүүс шуугилдахлаар тэр лүү гүйж очлоо. Гал тогооны өрөөний үүдэнд гурван хуяг зогсож нэг нь япон винтовынхоо зэвэрсэн замгийг угзчин:

	— ... Гаднаас улс дайрлаа!.. Няцаах хэрэгтэй!.. Хуучин дүрэмд яа гэсэн байдаг билээ? гээд сандчин бархирч байв. 

	Григорий маузераа сугалав. Хуягууд галын өрөө рүү ухаан зүггүй цувралдан гүйлдэв. 

	Григорий хэлхээтэй түлхүүр хангинуулсаар хүмүүсийг дүүртэл чихсэн тасалгаануудын хаалгыг нээж:

	— Гар-аад!.. Харьцгаа!.. гэж өндөр дуугаар хашхирав. 

	Баривчлагдсан зуу орчим хүмүүсийг дагууд нь суллав. 

	Айгаад гарахгүй байсан нэгийг хүчээр татаж гаргаад хоосон тасалгаануудыг цоожлов. 

	Шоронгийн үүдэнд хүмүүс бөөгнөрч эхлэв. Суллагдсан хүмүүс шоронгийн хаалгаар гарч хашааны талбай руу цувж, ийшээ тийшээ харсаар гэр гэр лүүгээ бөгтийлцөн гэлдэрцгээв. Штабаас харуудын салааны казакууд сэлмээ барьсаар гүйлдэн ирж Кудинов ч өөрөө бүдэчсээр явав. 

	Григорий эзгүй шоронгоос хамгийн сүүлд гарч ирээд шагшин шуугиан болсон олны дундуур өнгөрөхдөө юманд дуртай жиг жуг гэсэн хүүхнүүдийг зад хараасаар Кудиновын өөдөөс яаралгүй бөгтөлзөн алхалж очив. Гүйлдэж ирснээ Григорийг таньж мэндэлсэн харуулын салааны казакуудыг:

	— Сайн эрүүд минь, байрандаа очицгоо! Юу гээд уухилж аахилаад гүйлдээд яваа юм бэ? Марш! гэж зандрав. 

	— Нөхөр Мелехов, шоронд бослого гарлаа гэж бодоод

	— «Нэг хар юм дайрч давшилж ирээд цоож цуурга эвдэж байна» гэж бичээч жаал гүйж очсон байхгүй юу. 

	— Худлаа юманд сандарч дээ!

	Казакууд хөхрөлдөж шивэр авир ярилцсаар буцав. Кудинов малгай дороосоо цухуйж унжсан урт үсээ зассаар Григорий руу сандруу гэгч очиж:

	— Сайн байна уу, Мелехов. Юу болоо вэ? гэв. 

	— Сайн, Кудинов! Танай шоронг бут ниргэчихлээ. 

	— Ямар үндсэн дээр? Юу гээч болж байна?

	— Цөмийг суллачихлаа. Тэгээд л тэр... Чи юуг нь гайхаад байгаа юм бэ? Та нар энд харин ямар үндсэн дээр өөр нутгийнхны эхнэр хүүхэд, өвгөчүүлийг барьж хорьж байгаа юм бэ? Энэ ч юу болж байгаа юм бэ? Кудинов, чи сайхан мэдээрэй!

	— Битгий дураараа дургиад бай. Энэ чинь хэтэрч байна!

	— Хэтэрлээ гээд байвал чамайг авсанд хийж орхино шүү! Каргинскаас одоохон хороогоо дуудаж авчраад та нарын золигийг чинь холилтой билээ! гээд Григорий Кудиновын кавказ нарийн суран бүснээс шүүрэн атгаж найгаж ганхсаар галзуурсан мэт уурлаж:

	— Хүсээд байвал одоохон фронт нээх үү? Одоохон сүнсийг чинь тонилгох уу? Чамайг уу!.. гэж хяхнасан дуугаар шивнээд, шүдээ хавирснаа инээмсэглэмээр болсон Кудиновыг тавьж: — Яалаа гээд дарвалзаад байгаа юм бэ? гэв. 

	Кудинов бүсээ засаж Григорийг сугадаад:

	— Манайд очъё. Чи яагаад ингэтлээ уурлачихаа вэ? Чи өөрийгөө хараач. Чөтгөр шиг болчихжээ... Бид энд чинийхээ хүслэн болоод байна. Шоронгийн тухайд бол гайгүй хэрэг... Суллалаа гээд сүйд болох юм алга... Тэднийг үнэхээр номхорсон гэж би нөхдөдөө хэлнэ ээ. Тэгэхгүй бол нөхөр нь улааны талд орчихсон өөр нутгийн бүх хүүхнийг хамаад байх вий... Харин чи юу л гэж манийхаа нэр төрийг гутаагаад байна даа? Иш, Григорий минь! Чи ч мөн дүрсгүй амьтан юм! Ирээд л: «Ингээд ингээд байна, шоронг суллаж тийм тийм улсыг гаргая» гэж хэлбэл болоо биз. Бид нэрсийн жагсаалтыг үзэж байгаад заримыг суллах л байсан. Гэтэл чи учир зүггүй дагууд нь гаргачих! Онцгой гэмтнүүдийг тусгай хорьж байсан маань сайн болжээ. Тэднийг чи суллачихсан бол яана? Чи ч мөн халуухан эр юм даа! гээд Григорийн дал мөрийг алгадаж инээгээд, — Иймэрхүү юман дээр хазгайхан үг хэлчихвэл чи алж орхих юм аа. Эсхүл казакуудын болдоггүйг хөдөлгөөд бужигнуулж орхих хүн юм... гэв. 

	Григорий гараа Кудиновын суганаас сугалж аваад штабын хажууд зогсож:

	— Та нар энд бидний ар талд нуугдчихаад айхавтар эрэлхэг зоригтой болчихжээ. Шорон гянданг хүмүүсээр дүүргээд... Чи ер нь тэр авьяас чадлаа галын шугамд очиж үзүүлмээр юм даа гэв. 

	— Гриша, би үзүүлэх цагтаа чамаас доргүй үзүүлж явсан. Одоо ч гэсэн чи миний оронд суугаад үз, би дивизийг чинь авъя... 

	— Тэгж наргихгүй, их баярлалаа!

	— Тэр дээ!

	— За чамтай удаан уймраад яах вэ. Би одоо харьж долоо хоног амарлаа. Бие нэг л муудаад. Мөрөө ч жаахан шархтчихсан. 

	— Юу чинь муудчихаа вэ?

	— Уйдаад тэр байх гээд Григорий мушилзан инээмсэглэснээ, — Зүрх хөөрөөд байдаг болсон... гэв., 

	— Үгүй, тоглоом биш, юу чинь муудаа вэ? Манайд сайн доктор, профессор ч бий. Шумилины цаана тэнгисчидтэй явж байхад нь манайхан олзолж авчирсан юм. Нэг хар шил болсон сүрхий эр бий. Түүнд чамайг үзүүлэх үү?

	— Яах юм тэр золигоор!

	— За тийм бол харьж амар. Дивизээ хэнд хүлээлгэн өгсөн бэ?

	— Рябчиковд. 

	— Чи жаахан бай л даа, хаашаа яараад байгаа юм бэ? Тэнд байдал ямаршуу байгааг яриач. Чи бас цавчсаар л байдаг гэнэ ээ? Климовкад баахан тэнгисчдийг цавчлаа гэж урьд шөнө надад нэг хүн мэдэгдсэн. Үнэн үү?

	— Баяртай! гээд Григорий хэдэн алхам холдсоноо эргэсхийгээд Кудиновыг дуудаж, — Хүүе! Улсыг дахиад хорьж байна гэж сонсвол би... гэж занав. 

	— Хаанаас даа, үгүй! Санаа зоволтгүй! Сайхан амраарай! гэв. 

	Нар баруун тийш гудайж өдөр өнгөрөв. Дон мөрөн, түүний салаанаас хүйт оргиж Григорийн толгой дээгүүр сүрэг ногтруу шуугин өнгөрөв. Донын дээд, доод биеэс Казанск суурины зүгээс их бууны дуу голын усаар хөвж ирэх мэт сонсогдож байхад Григорий хашаанд оров. 

	Прохор морьдоо бушуухан эмээллэж авчраад:

	— Алга болж өгөх үү? Татарск руу юу? гэж асуув. 

	Григорий цулбуураа дуугүйхэн аваад толгой дохив.

	 

	 

	XLVI

	 

	Татарск гацаа эзгүйрч, эрчүүл нь байхгүй уйтгартай болчихсон байлаа. Татарын явган зуут түр зуур тавдугаар дивизийн нэг хороотой нийлээд Донын зүүн биед гарчихсан байв. 

	Балашов, Повораноос хүрэлцэн ирэгсдээс хүч сэлбэж авсан улаан армийн ангиуд нэг үе зүүн хойд талаас сүрхий давшиж, Еланск суурины нэлээд гацааг эзлээд Еланск сууринд дөхөж очоод байв. Суурины дэргэд болсон ширүүн тулалдаанд босогчид дийлэв. Москвагийн улаан армийн хороо, морин цэргийн хоёр эскадронд шахагдаад ухарч байсан Еланск, Букановын хороодод үлэмж хүч нэмж туслалцсан учраас тийнхүү ялжээ. Донын зүүн биеэр Вешенскээс Еланск руу босогчдын нэгдүгээр дивизийн дөрөвдүгээр хороо (Түүнд татаарын зуут явалцжээ), их бууны гурван батарей, хоёр бэлтгэл морин зуут туслалцахаар очсоны гадна голын баруун эргээр Еланиас 3-5 мод зайтай Плешаков, Матвеевын гацаанууд руу ихээхэн нэмэлт хүч татсан байжээ. Кривийн хяр дээр их бууны салаа байрлаж, алддаггүй мэргэн бууч гэж алдаршсан Кривийн гацааны нэг казак анхныхаа сумаар улаан армийн пулемётыг сөнөөж, дараачийнхаа хэдэн удаагийн буудалтаар бургасанд бүгж хэвтсэн нь улаан цэргүүдийг тэвдүүлэв. Тулалдаан босогчдод ашигтайгаар шувтарч, тэд улааны ангиудыг Елань голын цаад руу шахаж, арван нэгэн морин зуутаар хөөлгөсөн Затоловын гацааны ойрх нэг хяр дээр гүйцэж очоод улаан армийн эскадроныг толгой дараалан хяджээ. 

	Түүнээс хойш Татарын явган ангийнхан голын зүүн биеийн элсэн манхан толгод дотуур тэнэж явдаг болжээ. Зуутынхан гэртээ амралтаар бараг ирдэггүй байжээ. Харин улаан өндөгний баяраар л зориуд ярилцсан юм шиг бараг тэн хагас нь гэртээ ирцгээжээ. Казакууд гэртээ нэг хонож идэж ууж аваад дотуур хувцсаа сольж, тос өөх, хатаасан талх зэрэг жаал зугаа хоол ундны юм базааж Доныг гаталж мөргөлчид шиг (таягийн оронд винтов үүрчхээд) Еланийг чиглэн явцгаахыг Татарск гацааны хяр, Донын хажуугийн уул дээрээс эхнэр хүүхэд, ах эгч нар нь ширтэн хоцорч, хүүхнүүд уйлалдаж алчуурынхаа сэжүүрээр нулимсаа арчиж банзлынхаа хормойд нусаа нийцгээнэ. Тэгэхэд Донын цаад биед задгай ус хальсан ойн тэртээ, элсэн манхан толгод дундуур Христоня, Аникушка, Пантелей Прокофьевич, Астахов Степан нарын зэрэг казакууд гэлдэрч явлаа. Даавуу хүүдийтэй идэх юм нь винтовтоо угсарсан жадны нь үзүүрт санжганаж, хээрийн уйтгартай дуу гангын үнэр шиг салхины аясаар ирж, казакууд өөр хоорондоо ганц нэг үг солилцоно... Тэд хөгжилтэй биш боловч гэдэс цатгалан, хирээсээ салсан явлаа. Баярын өмнө авгай, эхчүүл нь ус халааж тэднийхээ даарь болсон хир буртгийг угааж, цэргийн цусанд цадаж ханадаггүй бөөс хуурсыг цэвэрлэж өгчээ. Тэд гэр орондоо сууж аятай тавтай байж болох байсан уу? Гэтэл дахиад л үхлийн ам руу явах хэрэгтэй болжээ... Тэгээд ч явж байгаа ажээ. Босогчдын эгнээнд дөнгөж сая дайчлагдсан арван зургаа долоотой залуучуул гутал, бойтгоо тайлчхаад бүлээн элсэн дундуур хөл нүцгэн алхацгааж, юундаа ч баярласныг бүү мэд онгирч, яриа хөөрөө болж эрийн цээнд хүрээгүй шингэн хоолойгоор дуу аялцгаана. Тэдэнд дайн гэгч хүүхдийн тоглоом шиг хялбар санагдана. Тэд эхний өдрүүдэд зэрлэг сум шунгинахыг бяцхан нуувчийн өмнөх овгор нойтон шорооны араас толгойгоо өндийлгөн байж чагнацгаана. Фронтод явж агсан хашир догь казакууд нуувч яаж малтах, яаж буудах, цэргийн зэр зэвсэг, хоол хүнсийг хэрхэн авч явах, ямаршуу газар хоргодвол сайн байдаг, тэр ч байтугай яаж бөөс хуурсыг түлж шатаах арга ухаан хийгээд гутлаа яаж ороовол хөл эцэхгүй таатай байдаг зэрэгт ухвар мөчид залуучуудыг сургаж дасгалжуулж байхдаа тэднийг «жулдрай гөлөг!» гэж дууддаг байлаа. Тэдгээр гөлөг нь эргэн тойронд болж байгаа дайн дажныг улаан армийнхны суманд өртөөгүй байхдаа мэлрэн гайхсан шувуу шиг гөлрөн ширтэж «улаантныг» олж харах юм сан гэхээс байж ядаж нуувчаас толгойгоо цухалзуулсаар хэвтдэг байлаа. Тиймэрхүү арван зургаахан настай «дайчныг» үхэл алгадахад хэн ч түүнийг арван зургаахан настай гэж хэлэхгүй ажээ. Хүүхдээрээ том гар, дэрчгэр чих, үл мэдэг жаахан төвөнх сууж байгаа гурзгар нарийхан хүзүүтэй том жаал л гулдайгаад хэвтэж байдаг. Түүнийг өвгөд дээдсийн нь шарил өмхөрч өжсөн бяцхан булшинд оршуулахаар төрсөн гацаанд нь аваачихад эх нь үзээд гараа савчин удтал уйлж унжиж, буурал үсээ туг тугаар нь зулгаана. Оршуулсны дараа булшны шороог хатахлаар улам ч өтөлж доройтчихсон эжий нь эх хүний мартаж арилшгүй уй гашуудалд дарагдаж «төрөл арилжсан» Ванюшка, эсхүл Семушкийнхээ хойдохыг уншуулахаар сүм рүү гэлдэрнэ. 

	Аль нэг Ванюшка, Семушка нь алуулахын наахнуур шархтахдаа л дайн гэгчийн хайр энэрэлгүй хэрцгий балмадыг сая нэг мэдэж авдаг ажээ. Тэгэхэд хэнз бараан сахалтай уруул нь чичирч мурилзсан, нөгөө «дайчин эр» нялх хүүхдийн дуугаар: «Хайрт эжий минь!» гэж туулай шиг чарлаад, нүдний нь нулимс бөнжгөнөн дусална. Тэгээд эмнэлгийн сүйх тэрэг замгүй дов сондуул дундуур донслуулан давхиад шарх нь улам ч сэдэрнэ. Зуутын хашир бага эмч сумны, эсхүл сумны хэлтэрхийн шархыг угааж байхдаа даажигнан жуумалзаж: «Муур ёолдог, шаазгай ёолдог, харин манай Ванюшка бол дажгүй» гэж нялх хүүхэд шиг аргадаж сууна. Гэтэл «дайчин эр» Ванюшка уйлж гэртээ харихыг гуйж, эхийгээ дуудаж байдаг. Гэтэл шарх нь эдгэрч дахиад зуутдаа очихдоо л дайн гэдгийг гүйцэд ойлгож сурдаг. Хоёр долоо хоног хэртэй жагсаал ангид байж байлдаан тулалдаанд оролцчихвол сэтгэл санаа нь хатуурч борогшоод дараа нь аягүй бол аль нэг зэрлэгшсэн вахмистрийг дуурайж олзлогдсон улаан цэргүүдийн өмнө ташаагаа тулан зогсож байн байн нулиман шүдээ зууж түгдэчсэн баргиа дуугаар:

	— За хө, цусанд чинь бузар орчихоо юу? Ха-а-а? Газар нутаг олж авах санаатай юу? Тэгш адил байдал тогтоох гэнэ ээ? Чи лав коммунист байх! Муухай золиг үнэнээ хэл! гэж зандраад идэр залуугийнхаа эр чадал, «казак эрийн омгийг» үзүүлэх гэж винтовоо өргөөд Зөвлөлт засгийн төлөө, коммунизмын төлөө, орчлон ертөнц дээр дахиж дайн дажин дэгдүүлэхгүйн төлөө тулалдаж Донын нутагт амьдарч байгаад насаа барж байгаа хүмүүсийг алдаг ч байв. 

	Тэгэхэд Москвагийн, эсхүл Вяткийн губернид, агуу их Зөвлөлт Орос улсын аль нэг зэлүүд сууринд улаан цэргийн эх нь хүүгээ «Хөдөлмөрчин ард түмнийг газрын эзэд, капиталистын дарлалаас чөлөөлөх гэж цагаан гвардийнхантай тэмцэж байгаад нас барлаа...” гэдэг мэдээ аваад гасалж гашуудаж, уйлж унжиж байх жишээтэй. Эхийн сэтгэлийг гашуун уйтгар эзэлж, харалган нүдийг нь нулимс бүрхэж умай хэвлийдээ тээж, цус усандаа холилдон тарчилж байж гаргасан хүү нь алс холын танихгүй мэдэхгүй Донын нутагт дайсны гарт амь үрэгдсэнийг эх нь өдөр болгон, насан үүрд дурсан санаж явдаг билээ. 

	Татарск гацааны явган ангийн хагас зуут фронтоос оргож, элсэн толгод, гялалзсан улаан бургасан дундуур зам шулуудан алхацгаав. Залуучууд нь бодож санах юмгүй хөгжиж, «гайдамакууд» гэдэг хоч авсан настайчуул нь газар хагалж борнойдож тариа будаа тарих цаг болоод, газар маань өдөр шөнөгүй дуудаад байхад бид энд дайтаж, хүний нутагт албан хавчлагаар хийх ажилгүй, айж гачигдаж, уйдаж гунихын эрхэнд автагдаж сууна гэж бодохоос дотор нь харлаж сүүрс алдан гасалцгаана. Үүнээс болоод сахалтнуудын нулимс гүйлгэнэж, дуу шуу ч үгүй хүрлийцгээнэ. Сав л хийвэл эзгүй, орхисон аж ахуй, мал хөрөнгө, багаж зэвсэг нь санагдана. Юм болгонд эрэгтэйчүүдийн гар шаардагдаж, хамаг юм нь эзэн хүний тордлогогүй сүйрч байв. Эхнэр хүүхнүүд юу хийж чадах билээ? Газар нь хатаж, тариалангаа дийлэхгүй, ирэх жилийн өлсгөлөнгөөс айцгаана «Аж ахуйд бол залуучуудаасаа өвгөчүүл нь илүү тустай» гэж ардын зүйр үгэнд байдаг нь учиртай юм. 

	Өвгөчүүд элсэн дундуур дув дуугүй гэлдэрцгээнэ. Харин нэг залуу туулай буудсан биш хүмүүсийн сэтгэлийг нэлээд сэргээв. Сум дэмий зарцуулав гэж (Сум дэмий зарцуулж болохгүй гэж босогчдын дээд командлалаас, чангалан тушаасан байжээ) өвгөчүүл гэмт залууг шийтгэхээр шийдэж жаал хүүд хамаг уураа гаргацгаав. 

	— Үүнийг дөч ороолго! гэж Пантелей Прокофьевич санал гаргав. 

	— Арай ч дэндэнэ!

	— Тэгвэл наадах чинь гэртээ хүрч чадахгүй!

	— Ар-ван зур-гаа! гэж Христоня хэлэв. 

	Цөмөөрөө тэгш тоо арван зургаа дээр тохирцгоов. 

	Гэмтнийг элсэн дээр хэвтүүлж өмдийг шувтлаад Христоня тонгорог гаргаж дуу аялан арзгар шар хальстай нарийн бургаснаас огтолж Аникушка ороолгов. Бусад нь тойрон сууж тамхи татацгаав. Тэгчхээд цааш хөдөлцгөөв. Хамгийн сүүлд шийтгүүлсэн залуу өмдөө татаж нулимсаа арчсаар гэлдрэв. 

	Элснээс өнгөрч бор шороотой газар хүрмэгц тайван цагийн яриа эхлэв. 

	— Хөөрхий зайлуул, ээлт газар минь эзнээ хүлээгээд, эзэн нь зав чөлөөгүй толгод нугачаа хэгжээд дайтаж явах, таарч дээ гэж нэг өвгөн намрын тариалангийн хатсан газрыг заагаад сүүрс алдав. 

	Тариалангийн газрын хажуугаар өнгөрөхдөө хүн болгон тонгойж хаврын нарны илч шингэсэн хуурай шорооноос атгаар авч алган дээрээ имэрч санаа алдацгаана. 

	— Ид тарьдаг дээр л болж дээ! 

	— Одоо л хагалах сан. 

	— Ахиад гурав хоног өнгөрвөл оройтох нь. 

	— Манай энд ч баахан эрт болдог газар даа. 

	— За юуны нь эрт байх вэ! Тэр Донын тэртээх ганганы цас хэвээрээ байгааг харахгүй юу гэцгээв. 

	Дараа нь тэд үдэлцгээв. Пантелей Прокофьевич шийтгүүлсэн залууд ээдсэн сүү өгөв. Тэр сүүг хүүдийнд хийж бууныхаа гол төмөрт өлгөж явсан нь замдаа зайлагдаж шар ус нь шавхран гоожсоор явжээ. Тэгэхэд Аникушка: «Прокофьевич, чамайг мөрдөж болох юм байна. Бөгсөнд чинь үхэр шээж яваа юм шиг нойтон юм савирч явна» гэж даажигнаж явжээ. Өвгөн жаал хүүг дайлж:

	— За тэнэг минь, чи өвгөчүүлд битгий гомдоорой. Зодлоо гээд муу юм болохгүй!. Харин ч зодуулсанд нь зодуулаагүй хоёр хүний хоол олддог юм гэж яаралгүй ярьж суув. 

	— Бусад нь амжиж ам нээгээгүй бол Пантелей гуай чамайг ганц сайн болгоож тавих байсан даа!

	— Хүү минь, би бүр ч илүү айхавтар балбуулж явсан хүн. 

	— Илүү гэнэ ээ!

	— Илүү байлгүй яах вэ. Урьдын цагт ингэж зоддоггүй байсан. 

	— Зоддог гэнэ ээ!

	— Зодохгүй яах юм. Аав намайг нэг тэрэгний арлаар ууцан дундуур минь байлгаж билээ. 

	— Тэрэгний арлаар уу даа!

	— Арал гэж байхад арал л байгаа биз. Үгэнд дуртай золиг! Сүүгээ уугаач. Юу гэж хүний ам ширтээд байгаа юм бэ? Халбага бас хугалчихсан уу! Дүүрсэн хог! Муу золигийг дутуу ороолгож л дээ!

	Хоол ундаа идчихээд сархад шиг мансууруулсан хаврын эрүүл сайхан агаарт түр унтацгаахаар шийдэж, нуруугаа наранд ээж бага зэрэг хурхираад замаар оролгүй, зэгэл саарал тал, ноднингийн тариалан дундуур дахиад л алхацгаав, Хөвөнтэй хүрэм, шинель, нэхий дээл, утаадсан оодон дээл, савхи, бойтог, цагаан оймстой шалбуур өмд өмссөн, бас огт гуталгүй хүмүүс ч явав. Жадны нь үзүүрт хүүдийтэй хоол санжганана. 

	Зуутдаа очиж яваа оргодол казакууд сүр жавхлантай дайчин дүрээ алдчихсан учраас болжмор шувууд хүртэл хөх огторгуйд жиргэж байгаад казак зуутын хажуухантай өвсөн дотор огт айхгүй бууцгааж байлаа. 

	 

	* * *

	 

	Григорий Мелехов гацаандаа ирээд ганц ч эр хүнтэй дайралдсангүй. Өглөө бяцхан хүү Мишаткаг морь унуулж, Донд очиж услаад ир гэж явуулчхаад өөрөө Натальятай, хоёул өвгөн Гришатка, хадам эх хоёрыг эргэхээр явав. Лукинишна хүргэнээ нулимс бөмбөрүүлэн угтаж:

	— Гришенька, хүү минь! Мирон Григорьевич маань бурхан болчхоод бид чинь баларч байна!.. Бидэнд тариа будаа тарьж өгөх хүн хаа байх билээ? Үрийн будаа амбаар дүүрэн байвч түүнийг тарих амьтан алга. Миний муу толгой л зовлонгоо үзэж байна! Бид гэж хэнд ч хэрэггүй, хамаг амьтанд дараа болсон өнчин өрөөсөн амьтад үлджээ!.. Аж ахуй маань яаж сүйрснийг чи хараач! Зав чөлөөтэй улс алга гэж үглэв. 

	Нээрэн ч аж ахуй нь нэгмөсөн доройтох тийшээ хандаж, үхрүүд нь хашаа хороог шөргөөж унагаад, зарим ацтай шон нь ойчиж, саравчны шавар хана нь бороо цасны усанд нурж, үтрэмийн хаалга хавтас онгойж малын хашааны нь өтөг бууц дүүрч, өвсний хадуур нь саравчийн доороо зэвэрч, татлага нь ч хугарчихсан хэвтэнэ... Ер эзэнгүйдэж сүйрсний ул мөр газар сайгүй харагдана. 

	Григорий, Коршуновын хашаа хороог эргэж үзээд «Эзэн нь байхгүй болохоор ингээд амархан баларчихдаг байжээ» гэж сэтгэл огт зовсон шинжгүй бодлоо. 

	Тэгээд буцаж гэрт оров. 

	Наталья эжийдээ нэг юм шивнэж байснаа Григорийг ормогц дуугүй болоод царайчилсан байдлаар инээмсэглэж:

	— Эжий гуйж байна. Гришка... чи тариаланд гарна гэж байсан байх аа... Эдэнд десятин газар ч болов тариад өгөх юм биш үү? гэв. 

	— Эжий минь, та нар юм тариад яах гэсэн юм? Танайд агуулахаар дүүрэн буудай бий шүү дээ гэж Григорий хэлэв. 

	Лукинишна гайхсан янзтай гараа сарвайж:

	— Гришенька! Тариалахгүй гээд газраа яах вэ? Талийгаач маань намар гурван тойрог газар хагалчихсан юм гэв. 

	— Тариалахгүй байхад газар яадаг юм бэ? Хуучирчихгүй юм байгаа биз дээ? Ирэх жил амьд мэнд байцгаавал үр суулгая. 

	— Яаж болох юм бэ? Газар маань хоосон хэвтэх болно. 

	— Фронт холдохлоор тариаландаа гарна гэж Григорий хадам эхийгээ аргадав. 

	Гэтэл цаадах нь өөрийнхөөрөө зүтгэж, тэр ч байтугай Григорийд гомдмоор болж сүүл сүүлдээ уруулаа умалзуулан:

	— За яах вэ, зав чинь болохгүй, эсхүл манд туслах дургүй байгаа бол... гэж үглэв. 

	— За за, тэгж үзье! Маргааш би өөрсдийнхөө тариаланд гарахдаа хоёр десятин газар тариад өгөмз. Та царт тэр л болно... Ингэхэд Гришака өвөө маань амьд уу?

	— За хүү минь, гялайлаа! гэж Лукинишна баярлаад, — Өдөрхөн үрийн будаа аваачиж буулга гэж Гришенкад хэлнэ... Өвөө юу? Тэнгэрийн оронд залраагүй шиг л байна. Мэнд нь ч мэнд, харин жаахан зөнөж эхэлж байна. Шөнө өдөргүй уншлага ном болж суудаг болсон. Заримдаа ойлгогдохгүй шашны хэлээр баахан юм уймар гардаг... Чи очиж эргээч дээ. Унтлагын өрөөнд байгаа гэв. 

	Натальягийн хацар дээгүүр дусал нулимс бөнжгөнөж ус гүйлгэнүүлэн инээмсэглээд: 

	— Сая намайг ороход: «Танхай охин! Чи яагаад намайг эргэхээ болио вэ? Хонгор минь, би удахгүй үхнэ... Чинийхээ төлөө, ач нарынхаа төлөө бурханд залбирч сууна. Натальюшка, шороон гэртээ очих гэж байна... Газар дэлхий дуудаад байна. Очих цар минь боллоо!» гэж сууна гэв. 

	Григорий унтлагын өрөөнд оров. Зулын тос, үжиж ялзарсан хөгцийн үнэр, өтөлсөн заваан хүний хир буртаг нялхийтэл хамар цоргиж өвгөн Гришака нөгөө зах дээрээ улаан петлицтэй саарал мундиртэйгээ ханзан дээр сууж байв. Өргөн шалбуур өмд, норсон оймсыг нь нямбай гэгч нөхчихжээ. Өвгөн эцгийг асрах ажил өсөж торниж байгаа Гришакад шилжиж, Наталья бага байхдаа өвөөгөө яаж асарч байсантай адил анхаарал халамжтай асарч харж байдаг болжээ. 

	Өвгөн Гришака өвдөг дээрээ библи дэлгэчихсэн сууж байснаа зэвэрч ногоорсон гуулин хүрээтэй саравч шилнийхээ доогуур Григорийг хялавхийн хараад цагаан шүдээ ярзайлган инээж:

	— Мань эр үү? Бүрэн бүтэн үү? Бурхан тэнгэр л догшин сумнаас авраа биз дээ? За яамай, суу гэв. 

	— Өвөө тэнхээ гайгүй юу?

	— Юу гэнэ ээ?

	— «Тэнхээ гайгүй юу?» гэж байна. 

	— Эрваа тархи! Үгээ олж дээ, эрваа тархи! Миний насанд ямар тэнхээ байх юм бэ? Юу юугүй зуу хүрлээ. Ер нь зууд ойртлоо... Юу ч мэдээгүй л өнгөрлөө. Өчигдөрхөн тав гэзэгтэй чийрэг залуу явсан юм сан. Одоо сэрэхэд өтөлж өгөршиж орхижээ... Амьдрал гэдэг зуны шөнө шиг л зураад нэг мэдэхэд өнгөрчихлөө... Чадал тэнхээ ч алга болжээ. Эрлэгийн элч хэчнээн жил сахив! Бурхан тэнгэр намайг мартаж орхисон юм байх. Заримдаа нүгэл хилэнцтэй энэ муу толгой «ачлалт бурхан тэнгэр минь өчүүхэн боол Григорийг үзэж хараач! Би газар дэлхийд, газар дэлхий ч надад тээр дараа болж байна...” гэж залбирч гуйдаг болсон. 

	— Өвөө, үхэх хаа байсан юм. Амаараа дүүрэн шүдтэй байж. 

	— Юу гэнэ ээ?

	— Шүд чинь яагаа ч үгүй хэвээрээ байна!

	— Шүд гэнэ үү? Эш тэнэг! гэж өвгөн уурлаад, — Сүнс нь тонилбол шүд байлаа гээд сүнсээ барьж байж чадах биш... Замаа алдсан тархи чи байлдсаар л байна уу? 

	— Байлдаж л байна. 

	— Манай Митюшка ч бас дүрвээд арилсан. Харж л байгаарай, эз нь нэг гайгүй сайн хатгах вий., — Тэгнэ шүү. 

	— Би бас тэгж хэлээд байгаа юм. Ер нь яах гэж байлдаж байгаагаа өөрснөө мэдэхгүй байгаа юм! Юм болгон бурхны зарлигаар бүтэж байдаг. Яагаад манай Мирон үхлээ амссан гэж санана? Яах вэ, бурхан тэнгэрт тэрсэлж засаг төрийн эсрэг улс амьтныг самууруулснаас болсон. Аль ч засаг бурхнаас заяасан байдаг. Буруу номтны засаг ч гэсэн мөн адилхан бурхнаас заяасан юм. Тэгэхэд би өөрт нь: «Мирон! Чи казакуудыг битгий үймүүлээд бай! Засгийн эсрэг ятгаж нүгэл битгий үйлдээд бай!» гэж хэлж ядсан. Тэгэхэд: «Үгүй, аав минь тэсвэрлэж байхын эрх алга! Босоцгоож энэ засгийг түлхэж унагана. Тэгэхгүй бол биднийг бүр баллах нь байна. Хүн шиг аж төрж байгаад гуйлгачин түүлгэчин болох нь» гэж зөрөөд болж өгөөгүй юм. «Ирт мэс далайсан хүн ирт мэсэндээ өртөнө» гэгч боллоо. Яах аргагүй үнэн юм. Гришка, чамайг генералын зэрэг хэргэм хэрэглэчихсэн дивиз командалж явна гэж улс амьтан цуурах юм. Үнэн үү?

	— Үнэн. 

	— Командалж байгаа юу?

	— Командалж л байна. 

	— Эполет чинь хаа байна?

	— Бид түүнийг чинь өөрчилчихсөн. 

	— Ээ, өвчний хөрөнгөнүүд! Өөрчилчихсөн! Тэгвэл чи ямар генерал байх юм бэ? Ээ чааваас! Урьдын генералууд гэдэг харахад ч сайхан, голилзсон, маадгар цатгалан амьтад байдаг сан! Тэдний дэргэд ч чи... Түй гэхээс өөр юм алга! Ганц муу хар тарлан шинелиэс өөр чамд сагсалзсан цацагтай эполет, цээж хударгалсан цагаан мяндсан оосор ч алга. Харин хамаг хувцасны чинь оёдол зүйдлээр бөөс хуурс л дүүрэн байгаа байх. 

	Григорий инээд алдав. Гэтэл өвгөн Гришака улам ам халж:

	— Муухай золиг, чи битгий тоглоом тохуу хийгээд бай! Хун амьтны амийг тасалж, засаг төрд тэрсэлж нүглийн ихийг хурааж байж энд нэг их амьтан ангалзаад байх хэрэг алга! Юу гэнэ ээ?.. Тэр дээ. Нэг л мэдэхэд та нарыг устгана. Биднийг ч бас хамт устгаж орхих бий. Та нарт гайгүй, тэнгэр бурхан замыг чинь заагаад өгнө. Библид ингэж бичсэн нь манайхны энэ самуун цагийн тухай юм биш байгаа? Аль вэ хө, чи чагнаж бай. Би чамд Еремийн зөгнөсөн сургаалаас уншиж өгье... гээд өвгөн шар хуруугаараа библийн шарлачихсан хуудсыг эргүүлж үе үеэр нь тасалж байгаад уншсан нь:

	«Улс дунд мэдүүлэн дэлгэрүүлэгтүн. Тугийг өргөн, сонсгон бүү нигуугтун. Вавилон ану автсан буй. Вил ину гайхагсан буй. Меродах ану эвдэгдсэн буй. Үүний хүргүүд ину гайхагсан буй. Түүний дүрсүүд ину эвдэгдсэн буй хэмээн өгүүлэгтүн. Тэр юуны тул хэмээвээс хойдох зүгээс нэгэн улс анү түүний тус ирээд түүний газрыг хоосон эвдрэл болгох буй. Тэнд суугч үл байх буй. Хүн хийгээд ан ануу дутааж одох буй...”11 Гришака ойлгов уу? Хойд зүгээс ирж Вавилоныхон та нарыг сүйдэлж байгаа нь энэ. Цааш нь чагнаж бай: «Тэр үе тэр цаг дор Израилийн хөвүүд хийгээд Иудийн хөвүүн ину хамтаар ирэлцэн, уйлж явна, өөрийн зунхваа бурхныг бэдрэхийн тул одох буй. Миний улс ану гэгээгдэгсэн хоньд «мэт болсон» бөгөөд тэдний хоньчид ану тэднийг агууладын дэгээр гаргаж төгөөрүүлбэй. Тэд агуулнаас хог хүртэл явна». 

	— Энэ чинь юу гэж байгаа юм бэ? Юу гэж ойлгох юм бэ? гэж шашны славян хэлийг сайн мэддэггүй Григорий асуув. 

	— Улс амьтны тархи толгой эргүүлсэн та нар шиг өмхий муухай амьтдыг уулаар тарж гүйлдэнэ гэж байхгүй юу. Та нар бол казакуудын малчид биш, харин өөрсдөө юу хийж байгаагаа ч мэдэхгүй, учир ухамсаргүй хонь ямаа шиг... гэсэн үг. Цааш нь чагнаж бай: «Амрах орон нэн мартагсан буй. Тэдэн лүгээ хамаг учрагчид ану тэднийг эвдэгсэн буй». Энэ ч бүр яг даа! Бөөс хуурс чинь та нарыг барьж идэхгүй гэх үү?

	— Бөөс хуурс ч дийлдэхээ байсан гэж Григорий үнэнээ хэлэв. 

	— Тэр чинь л дуусах тийшээ ойртож байгаа хэрэг дээ. Цааш нь бас ингэж бичжээ. «Тэдний тус эсэргүүцэгчид ину ийн: бидэн бээр буруу ийг үл үйлдмүй. Тэр юуны тул хэмээвээс зунхваагийн тус нигүлийг үйлдэгсэн буй. Вавилоны думдаас яван, Халдей таны газраас гаран, тэх ину сүргинн өмнө явдгийн адилаар түүнчлэн одогтун. Тэр юуны тул хэмээвээс 64 бээр хойдох зүгээс их улсуудын чигуулганыг Валилоны тус босгож ирүүлмүй. Тийнхүү тэдэн ину түүний тус дайлалцаар гаргах бөгөөд тэд ину тэндээс автах буй. Тэдний сумнууд ану хүчит цэргийн хүний сум мэт болж хогоосон йеэр үл буцах буй. Тийн бөгөөд Халдей газар ану тонолго болох буй. Түүнийг хамаг тоногчид ану хахах буй хэмээн зунхваа зарлиг болмой. Минуу өвчийг эвдэгчид, тануу жаргаж цэнгэлдэнэ». Григорий өвгөний үгийг тасалж:

	— Григорий гуай! Та надад орос хэлээр ярьж өгөхгүй бол би наадахыг чинь ойлгохгүй юм байна гэв. 

	Гэтэл өвгөн Гришака уруулаа умалзуулан алмайрсан нүдээрээ ширэв татан харснаа:

	— Одоохон дууслаа. Чагнаж бай: «... Өвсөнд явагдсан үхэр мэт таргалж, морь мэт янцгааж үйлдэгсний тул тануу эх ину маш гутамшиггүй болох бөгөөд тануу төрөгч ину ичих буй. Мануу улсын эцэс дэх ину говь болох ган газар хийгээд хогоосон газар болох болоюу. Зунхваагийн хилэн ийн шалтаг бээр тэр ину үл нутаглагдан, бүрэн иеэр хогоосон эвдрэл болох буй. Валилон иеэр явагчи ану гайхаж, түүнийг хамаг зовлонгийн учрыг элэглэх буй». 

	Ойлгохгүйдээ баахан гутарсан Григорий:

	— Үүнийг чинь юу гэж ойлгох юм бэ? гэж дахин асуув. 

	Өвгөн Гришака хариу хэлсэнгүй судраа хаачхаад ханзан дээр хажуулан хэвтэв. 

	Григорий гарахдаа:

	«Хүн гэдэг идэр залуу насандаа галзуурч, архи дарс эргүүлж нүглийн ихийг үйлдчихээд өтлөөд ирэхлээрээ бага залуудаа яаж дөвчигнөж байснаасаа ч улам илүү сүсэг бишрэлтэй болж эхэлдэг юм байна. Өвгөн Гришака гуайг ч аваад үзсэн дээ. Өтөлсөн атлаа чоно шиг яралзсан шүдтэй. Урьд цэргээс залуухан эр халагдаж ирээд гацааны хүүхнүүдийг уйлуулж, унжуулж урдуураа улаан хошуутыг гаргадаггүй байсан юм гэдэг. Тэгэхэд одоо... Би л хувьд ин гэж өтөллөө ч гэсэн энэ муу баларсан номыг уншиж суух гүй дэг! Би ч библи миблид нэг л дургүй хүн дээ» гэж бодлоо. 

	Григорий өвгөн Гришакатай ярилцсан зүйлийн тухай, библийн үл ойлгогдох учир битүүлэг «сургаалын» тухай бодсоор хадам эхийнхээсээ буцлаа. Наталья ч дув дуугүй явав. Ер нь Григорийг Каргинск суурины гацаануудаар хэсэж авгай хүүхнүүдтэй зугаалж наргисныг Наталья дуулсан бололтой энэ ирэлтээр нь нөхөртөө нэг л жигтэйхэн хүйтэн ааштай байв. Григорийг ирсэн үдэш түүнд унтлагын өрөөнд ор дэвсгэр засаж өгчхөөд өөрөө авдрын дээр үстэй дээл нөмрөөд унтжээ. Гэвч зэмлэж аашилж асууж шалгаалгүй өнгөрчээ. Григорий ч бас яагаад тиймэрхүү хөндий дөндий болсныг одоогоор мэдэх гэсний хэрэггүй байх гэж бодоод шөнө нь таг дуугүй өнгөрчээ. 

	Тэр хоёр эзгүй гудамжаар огтын танихгүй хүмүүс шиг таг дуугүй явцгаалаа. Өмнөөс нь бүлээн салхи үлээн таалж, огторгуйн өрнөд хэсэгт хаврын зузаан цагаан үүлс хуралдаж цайвар хөх оргил нь хуйларч өөрчлөгдсөөр Дон хавийн ногоорон байгаа уулсыг нөмрөн босож байлаа. Тэнгэрийн түрүүчийн дуу сонсогдож, моддын дэлгэрч байгаа навчны нялх бөөр, гэссэн газрын хар шорооны амьжруулагч сайхан үнэр гацаагаар нэг ханхална. Дон мөрний уудам хөх мандал дээгүүр хур цагаан дэлтэй давлагаанууд уралдаж сэтгэл сэргээсэн усны амьсгал, өнжмөл навчис, нойтон модны нялуун үнэр салхины аясаар сэнгэнэн ирж, намар хагалсан тариалангийн зурвас Газрууд гүвээний хажуу бэл дээгүүр хар хилэн нөхөөс шиг тарлантан алаглаж уур савсаад, голын захын уулсын хяр дээгүүр өлөн манан тунаж, зам харгуй дээгүүр болжмор шувууд жиргэлдээд, хулгана зурам зам хөндөлсөн гүйлдэж нарийхан дуугаар шогшролдоно. Үлэмжийн их үр шим хийгээд өгөөмөр их амьдруулагч хүчний чадал цогцлон бүрдсэн энэ бүх орчлон хорвоог өндөрт мандагч бардам их наран гийгүүлнэ. 

	Гацааны дунд, уулын задгай ус эрх танхил хүүхэд шиг Дон руу жирэлзэн нааданхан урссаар байгаа бяцхан горхины гүүрний хажууд очоод Наталья зогсож Григорийгоос нүд буруулан гутлынхаа оосрыг засах янз үзүүлж тонгойсноо:

	— Чи ч яагаад дуугаа хураачихаа вэ? гэж асуулаа. 

	— Чамтай юу ярих юм билээ дээ?

	— Ярья гэвэл ч ярих юм бий л дээ... Каргинскт яаж архидаж, авгай... байснаа ярихгүй юу... 

	— Чи бас мэдчихсэн үү?.. гээд Григорий ууттай тамхиа гаргаж тамхи ороож таримал өвстэй холимог тамхиа амтархан сороод, — Мэдчихсэн үү? Хэнээс дуулаа вэ? гэж асуув. 

	— Мэдээд л ярьж байгаа биз. Гацааныхан дагуудаа яриад байгаа юм чинь мэдсэн хүн байгаа л даа, 

	— Мэдчихсэн юм бол ярихын хэрэг юу байна? гээд Григорий хурдлан алхлав. 

	Хаврын нам гүм дуулиан дунд бяцхан модон гүүр дээгүүр Григорий хол хол алхалж хойноос нь Наталья гүйцэж ядан тог тог шогших нь тодхон дуулдав. Наталья гүйлгэнэсэн нулимсаа байн байн арчсаар дув дуугүй явж байснаа уйлагнан түгдчиж байгаад:

	— Мөн л хуучнаа давтах нь уу? гэв. 

	— Боль доо, Наталья!

	— Цадаж ханахаа мэддэггүй муу ёрын нохой! Яалаа гэж чи намайг дахиад зовоох юм бэ?

	— Хов жив хөөцөлдөж суудгаа боливол таарна, 

	— Чи өөрөө хэллээ шүү дээ!

	— Чамд янз нь үнэн хэрэг дээрээ юу болсныг хэт дэврүүлж яриа биз. Тэгэхдээ надад жаахан буруу бий л дээ... Наташка минь, амьдрал буруутуулаад байх юм... Цаг үргэлж үхлийн даваан дээр явах болохоор заримдаа хэрээс нь хэтрүүлчхээд болохгүй юм... 

	— Чи хүүхдүүдээ хараач! Сэтгэл зовмоор юм даа!

	— Ха! Сэтгэл зовох гэнэ шүү! гээд Григорий цагаан шүдээ яралзуулан инээмсэглэснээ, — Би чинь тэр сэтгэл зовно гэдгийг мартаад удаж байна. Хамаг амьдрал эргэчхээд байхад сэтгэл зовохтой мантай... Хүн алсаар байгаад... Ингэж холион бантан хутгаж байгаагийнхаа учрыг олохоо больсон... Чамд юу гэж хэлүүштэй юм дээ? Чи ямар ойлгох биш! Чи бол зөвхөн эмэгтэйчүүдийн охор богино зангаар догшин аашлахаас биш, элэг зүрхийг минь юу хэмлэж, цус нөжийг минь юу сорж байгааг чи ямар мэдэх биш. Тэгээд ч би архинд орчихлоо. Саяхан ухаан алдаж хэсэгхэн зуур зүрх зогсох шиг болж, хамаг бие хүйтэн оргилоо... гээд царай нь хүрлийж дуу нь удаашраад, — Арга ягдаж энэ бүхнийг мартахын тулд архи дарс, авгай хүүхэн эргүүлэхэд хүрч.. Чи байз! Цаг ямагт хоолой багалзуурыг минь шахаж бачимдуулж байгаа юмыг би чамд ярья... Амьдрал буруугаараа эргэчихжээ. Үүний буруу нь надаас ч болсон байж магадгүй... Улааныхантай эвлэрч нийлээд кадетуудтай тулалддаг л байж. Яах вэ? Биднийг Зөвлөлт засагтай хэн нийлүүлж өгөх вэ? Бид бүхний гомдлыг хэн тасалж өгөх юм бэ? казакуудын хагас нь Донецын цаад руу явчихлаа. Энд үлдсэн нь улангасаж, байж сууж чадахаа больжээ... Наташка, толгой тархи минь эргэж гүйцлээ... Чиний өвөө Гришака хүртэл библи уншаад «Бид уг нь босох хэрэггүй байсан юм. Буруу юм хийлээ» гээд аавыг чинь харааж сууна гэв. 

	— Өвөө ч зөнөж орхижээ! Одоо чи л мэдэх цаг болжээ. 

	— Чи ч ингэж л хэлэх хүн дээ. Үүнээс өөр юманд чиний ухаан хүрэхгүй... 

	— Чи намайг мэхлэх гэж оролдоод юу хийх вэ! Буруу хэрэг хийж заваарч орхиод одоо болохоор хамаг бурууг дайн руу түлхэж байгаа вий. Та нар цөм ийм л улс! Чамаас болж би хэчнээн зовж тарчилж байна аа? Тэгэхэд л нэгмөсөн үхэж орхиогүй минь харамсалтай санагдах юм... 

	— Чамтай өөр яриад байх юм алга. Хэцүү санагдаад байвал сайн орилж орхи, хүүхнүүдийн нулимс зовлонг дэвтээдэг юм. Харин би чамайг тайтгаруулж чадашгүй. Хүний цусанд хатгалдсаар байгаад хайр энэрлийн нүнжиг ч алга болжээ. Хүүхдүүдээ бараг хайрлахаа больж, өөрөө өөрийгөө бүр ч бодохоо больсон. Дайн хамаг юмыг маань шавхаж дууслаа. Өөрөө өөрөөсөө айдаг боллоо... Чи элэг зүрх рүү минь өнгийж хар. Хоосон худаг шиг л онгойсон хар нүх болчихжээ... гэж Григорий ярилаа. 

	Нүүдлийн бор үүлнээс борооны том том ширхэг ташуугаар тусаж эхлэх үед тэр хоёр гэртээ хүрэв. Борооны дусал наршиж бүлээссэн замын өлөн тоосыг дарж байшингийн дээврийг шавхуурдан, сэрүү татуулан чийг ханхлуулна. Григорий шинелийнхээ энгэрийг ярж, эгшиж уйлсан Натальяг өрөөсөн хормойгоороо ороож тэврэв. Тийнхүү тэр хоёр хаврын ширүүн бороонд гуядуулж, ганц шинельдээ шахцалдан хоргодсоор хашаандаа оров. 

	Үдэш Григорий хашаандаа жаал зугаа юм засаж янзалж үр цацагчийн бариулыг шалгав. Семен Чугуны арван тавтай жаал хүү төмрийн дархан болохоор шийдэж, бослого гарсан өдрөөс эхлээд Татарск гацааны урдаа барьдаг ганц болсон нь Мелеховын хуучин анжсанд чадах ядахаараа хошуу суулгаж өгөв. Хаврын тариаланд гарахад хамаг юм жин тан болж, шарнууд нь тарга хүчтэй онд орж Пантелей Прокофьевичийн бэлтгэсэн өвс бордоо бардаагаар хүрэлцжээ. 

	Григорий өглөө эртлэн тариаланд гарахаар бэлтгэв. Ильинишна, Дуняшкатай хоёулаа шөнөжин пийшин галлаж тариалангийнханд замын хүнс хоол зэхэв. Григорий тав хоног ажиллаж өөрийнхөө болоод хадмынхаа тариаг үрлэж, мөн ногоо, наран цэцэг тарих хориод десятин газар хагалж өгчхөөд зуутаас эцгийгээ дуудуулж тариалангийнхаа ажлыг дуусгуулъя гэж бодож байв:

	Байшингийн яндангаас хөх утаа олгойдож, хар багаасаа гэр зуурын ажилд дадлагажсан Дуняшка хуурай гишүү түүх гэж хашаа дотуур гүйнэ. Григорий түүний булцгар бие, бондгор мээмийг хараад: «Мөн ч догь хүүхэн гарах нь ээ! Амьдралд ч омголон морь шиг л чавхдан өнгөрөх юм даа. Дуняшка саяхан нусгай хүүхэд, оготнын сүүл шиг шодгор гэзэг гозолзуулаад гүйж явсан сан. Гэтэл одоо эрд гарсан ч болохоор болчихжээ. Тэгэхэд миний үс бууралтаж, юм бүхэн надаас холдож хөндийрч байна... Амьдрал гэдэг зуны шөнө шиг л нэг мэдэхэд зураад өнгөрөх юм» гэж өвгөн Гришакагийн хэлдэг ч долоон зөв. Хүний амьдралын зам ийм богинохон байхад тэр хугацааг улам саах гээд байдаг... Ийм золигийн ч юм байх гэж! Албал бушуухан алаад өгөөсэй» гэж гиюүрэн бодов. 

	Григорий руу Дарья очив. Петрог нас барснаас хойш Дарья гайхалтай түргэн засарчээ. Эхлээд баахан уйтгарлаж уй гашуудалдаа болоод цонхийн шарлаж, хөгширчихсөн юм шиг үзэгддэг байлаа. Гэтэл хаврын урин салхи үлээж, нарны илч чангармагц Дарьягийн уйтгар гуниг хайлсан цастай цуг арилж, унжгардуу хамар нь гэрэлтэн ягаараад гөлөрсөн нүд нь цог жавхлангаар гийж, алхаа гишгээ нь урьдах шигээ эелдэг шаавай болжээ... Нөгөө хуучин зуршилдаа дахиж ороод дахиад л дугариг нарийхан хөМсгөө хар бэхээр будаж, хацраа тосолж, аальгүйтэж Натальяг шалиг заваан үгээр ичээдэг зан нь хөдөлж, сав л хийвэл ямар нэг юмыг хүсэн хүлээсэн янзтай жуумалзан инээмсэглэж явдаг болжээ... Уйтгар гунигийг баясгалант амьдрал яллаа. 

	Царайлаг нүүрээсээ өргөст хэмхийн исгэлэн оо ханхлуулан инээмсэглэсээр Григорийн өөдөөс очиж:

	— Гришенька, туслалцмаар юм байна уу? гэв. 

	— Туслалцмаар юм алга аа. 

	— Иш Григорий Пантелеевич, та ч бэлэвсэн надтай мөн ч ширүүн харьцдаг болжээ! Инээмсэглэх байтугай инээмсэглэсэн дүр ч үзүүлэхээ болио шив. 

	— Чи хэл амаа билүүдэхийн оронд хоол унд хийхэд туслалцаач. 

	— Хийлгэх юмаа олж дээ!

	— Натальяд туслалцаач. Мишатка гэж цул хар хир гүйж явна. 

	— Тэгэх л дутаад байгаа вий! Гаргадгийг нь та нар гаргачхаад, угаахыг нь би угааж суух юм бий? Тэгж наргидаггүй байх аа! Чиний Наталья туулай шиг үржилтэй эхнэр болохоор чамд дахиад арваад хүүхэд гаргаад өгнө. Тэр бүгдийг угаана гэвэл би гаргүй болно гэсэн үг. 

	— Чамаас ч гэсэн гарна! Цаадуул руугаа оч!

	— Григорь Пантелевич! Та чинь одоо гацаандаа цорын ганц эрэгтэй нь болчхоод байгаа шүү. Битгий хөөгөөд бай. Сэтгэл хөдөлгөсөн хар сахлыг чинь холоос ч атугай харъя л даа. 

	Григорий инээмсэглэж, нойтон дух руугаа унжсан үсийг хойшлуулж:

	— Муухай золиг! Петро чамтай яаж... Чи ер нь салдаггүй байх гэв. 

	— Санаа зоволтгүй! гэж сайрхаад Дарья Григорийг нүдээ жирвийлгэн харж маасалзсанаа гэнэт айсан янзтай эргэж хараад: — Наталья гараад ирэх шиг санагдлаа... Танай эхнэрийн хартай гэдэг нь тойм алга! Өнөөдөр хоол идэж суугаад би чам руу нэг харчихсан чинь түүний царай хувьсхийж байна билээ. Гэтэл өчигдөр залуу хүүхнүүд надад: «Ямар гэгчийн ёс вэ? Ганц ч эрчүүл алга байхад танай Гришка гэж гэртээ ирчхээд эхнэрээсээ холдохгүй юм. Ингэхэд бид яаж амьдрах юм болж байна? Шархтай ч болов, тал эрхтэнтэй ч болов, тэр дутуу хагас юмтай нь зугаагаа гаргах юм сан. Шөнө гадуур бүү яваарай. Хэрэв явбал бидэнд баригдаж үйлээ үзнэ гэж цаадхадаа хэлээрэй!» гэж ярьцгааж байдаг шүү. Тэгэхэд нь би тэдэнд: «Хүүхнүүд минь, манай Гришка хүний гацаанд л завхайрахаас биш, гэртээ бол Натальягийн хормойноос салдаггүй юм. Манай Гришка саяхан сахил хүртчихсэн...” гэж хэлсэн гэв. 

	Тэгэхэд нь Григорий маасайтал инээж:

	— Чи ч мөн гичий юм даа! Чиний хэл ам ч гэж ёстой нэг туужуур юм гэв. 

	— Би ч байдгаараа л байна. Харин будаг шудаггүй сайхан Наташенька чинь өчигдөр чамайг мөн ч хясав аа? Аль дайралдсан дээрээ харайдаг нохойг тэгж хясаж байвал таарна!

	— Чи бас?тэгж... Яв цаашаа... Дашка. Чи бусдын явдалд бүү оролц. 

	— Би оролцоогүй. Чиний Натальяг тэнэг болохоор нь хэлж байгаа юм. Нөхрийгөө ирэхэд хатсан боов шиг авдар дээр тунтайж хэвтэнэ гэдэг... Би л хувьд эрэгтэйчүүдийг хясаж сойж чадахгүй дэг! Миний гарт орвол ч... чам зэргийн эрэлхэг эрийн сүнсийг халиах сан!

	Тэгж хэлчхээд Дарья шүдээ хавирч инээд алдаад, эвгүйрхэн инээмсэглэж суугаа Григорийг эргэн эргэн харсаар алтан ээмгээ гялалзуулан гэр лүүгээ явав. 

	Сэтгэл нь хөгжсөн Григорий: «Петро ах минь үхсэн нь аз болжээ... Энэ чинь Дарья биш, ёстой шулам юм! Ийм амьтнаас хэзээ боловч гагцхүү үхэж л салах байсан!» гэж бодов. 

	 

	 

	XLVII

	 

	Бахмуткины гацаанд сүүлийн гэрэл унтарч, шалбааг усыг нимгэн зайр мөс хучив. Оройтож ирсэн тогоруунууд гацааны дэргэдэх ноднингийн тариалангийн талбайд хоноглохоор буудаллажээ. Тэдний цуцаж ядарсан дуу зүүн хойноос үлээх салхины аясаар сонсогдоно. Тэр дуу хаврын шөнийн нам гүм дуулианыг улам тодотгоно. Цэцэрлэгт пад харанхуй болж, ганц нэг үнээ мөөрч байснаа таг чиг болов. Хагас цагийн дараа бүр анир чимээ тасарч, хааяа нэг нүүлтийн шувуудын гунигтай шуугилдаан, үй түмэн нугасны далавч шуугин дэвэх сонсогдож, нугаснууд Донын задгай ус ойртох тутам яарч байгаа нь илт... Тэгж байтал захын гудамжинд хүмүүсийн дуу гарч тамхины гал улалзаад, өрөмтсөн шаврыг шажигнатал гишгэлж яваа морин туурайн чимээ гарав. Зургаадугаар тусгай бригадын бүрэлдэхүүнд багтаж орсон босогчдын хоёр зуутынхны буудалласан гацаанд харуулынхан эргэж ирж байв. Казакууд захын айлын хашаанд бууцгааж, морьдоо хашаа дунд орхисон чарганд уяж өвс тавьж өгөв. Тэгснээ нэг нь ядарчихсан янзтай үг бүрийг тод хэлж аргил бүдүүн хоолойгоор түргэн бүжгийн аялгууг яаралгүй:

	 

	«Аажуухан шиг алхлаад, 

	Аяархан шиг гишгэлээд, 

	Амтшиж дассан хүүхэн хонгортой

	Алиалж би наадлаа...”

	 

	гэж дуулав. 

	Тэгтэл хүнгэнэсэн бүдүүн дууны дээгүүр хангинасан нарийхан хоолой жигүүртэн шувуу мэт хөгжилтэй дүүлэн нисэх шиг болж:

	 

	«Амраг бүсгүй тоглоом даасангүй, 

	Алгадаад авав шүү намайгаа, 

	Аальхан сэтгэлтэй казак бүсгүйн, 

	Ааш зан нь хэцүү еэ хө...”

	 

	гэж түрэв. 

	Хэд хэдэн аргил хоолой нэмэгдэж, ая нь улам хурдсан хөгжиж нэг цээл нарийн хоолой өргөж шингэлээд, сэтгэл бадруулсан шаргуу хөгжүүн байдлаар:

	 

	«Тэгэхэд нь баруун ханцуйгаа шамлаад, 

	Тэссэнгүй би алгадчихлаа бүсгүйг 

	Улаагана жимс шиг минчийгээд, 

	Уйлагнаж зогссон жаал бүсгүй:

	«Танил бүсгүйг минь үймүүлж гүйгээд, 

	Талийгаачийн авгайг эргүүлж шогшоод, 

	Авааль эхнэртээ янаглаж дурлаад, 

	Адаг сүүлд нь надаар оролддог

	Яасан хачин найз вэ чи!» гэж

	Яс хавтайтал аашиллаа байна... 

	 

	гэж дуулцгаав. 

	Тариалангийн эзгүй талбайд тогоруу гуаглалдаж казакууд дуулж шөнийн нам жим харанхуйд нисэж яваа нугасны далавч шуугих чимээг салхин тээрмийн цаадтай харуулд гарсан казакууд чагнаж хэвтэцгээв. Шөнийн харанхуйд хөлдүү газар хэвтэх нь тэдэнд уйтгартай байв. Тэгээд бас тамхи татаж, ярьж, явж хөдөлж, хөл гараа дулаацуулж болохгүй, ноднингийн наран цэцгийн хувхай гуурсан дотор хэвтэж, түнэр харанхуй талыг гөлрөн ширтэж, хүйтэн шороонд чихээ наалдуулан чагнаж хэвтэхийн хэцүүг яана! Арваад алхмын цаана юу ч үл үзэгдэж хаврын шөнийн анир чимээний ихийг хэлэх үү, харанхуй дотроос янз бүрийн сэжигтэй дуу чимээ гарч: «Улаан армийн тагнуул ирж яваагүй байгаа? Мөлхөж яваа юм биш байгаа?» гэж сандарцгаана. Тэртээ хол шарилж хугачиж, хүн амьсгаадах шиг чимээ сонсогдов... Казак залуу Выпряжкин удаан харсаар байгаад нулимс гүйлгэнэсэн нүдээ бээлийгээрээ арчаад, хажууд байгаа нөхрийг тохойгоороо ёвров. Гэтэл цаадах нь япон дайзтай сум хавиргыг нь нухахад янзалж аятай эвтэй хэвтэхээс ч залхуураад, ягштал ивж хучсан шинелийнхээ хормой доогуур шөнийн хүйтэн жавар оруулахгүйн тул суран цүнхээ дэрлэн тунтайгаад сажиж байв. Шарилж улам тод шажигнаж амьсгаадах чимээ ойртоод бүр дэргэд нь дуулдах шиг болов. Выпряжкин тохойлдон өндийж сарзгар шарилжин дундуур гайхширан хартал том гэгчийн зараа явж байгаа нь бүдэг бадаг үзэгдэв. Зараа бяцхан гахай хоншоороо унжуулан уухилж, нурууныхаа арсгар үснүүдээр наран цэцгийн хуурай шилбийг шөргөөсөөр оготнын мөр хөөж явснаа, гэнэт хэдхэн алхмын цаана ямар нэг аймаар юм байгааг мэдээд толгойгоо өндийлгөж, өөдөөс нь ажиглаж байгаа хүнийг олж харав. Тэр хүн нь тайвширсан янзтай уртаар амьсгалж: 

	— Өмхий чөтгөр! Мөн ч их айлаа... гэж шивнэв. 

	Тэгтэл зараа толгойгоо бушуухан нууж хөлөө хумхиад хэсэг зуур тунтайж хэвтсэнээ аяархан тэнийж гишгээд хуурай шарилжид бүдэчсээр одов. Дахиад нам гүм болов. Шөнө гэдэг үлгэр домог шиг юм... 

	Айлын тахианууд хоёр дахь удаагаа хашхиралдав. Тэнгэр цэлмэж сиймгэр үүлсийн завсраар одод үзэгдэж, салхи үүлсийг шүүрдэн тууж, огторгуй үй түмэн алтан нүдээр дэлхийг ширтэв. 

	Яг тэр үеэр Выпряжкины өмнөхөн морины хөлийн чимээ тодхон сонстож, шарилж шажигнаад төмөр шиг юм дуугарч, хэсэг болоод эмээл хяхнав. Түүнийг бусад казак ч сонслоо. Хүмүүсийн хуруу винтовын гохонд наалдав. 

	— Бэлдээд! гэж салааны туслах шивнэв. 

	Одтой тэнгэрийн наана морьтой хүний бараа сийлбэр мэт дурайн үзэгдэж нэг хүн гацаа руу галгиулж явав. 

	— Зогс-огс!.. Хэн явж байна?.. Үнэмлэх бичиг байна уу?.. 

	Казакууд буудахаар зэхэж ухасхийн босоцгоов. Морьтой хүн зогсож гараа өргөж:

	— Нөхөд, битгий бууд! гэв. 

	— Үнэмлэх байна уу?

	— Нөхөд өө!.. 

	— Үнэмлэх байна уу? Салаа... 

	— Зогсож бай! Би ганцаараа... Бууж өгөхөөр ирлээ!.. 

	— Та нар хүлээж бай! Битгий буд! Амьдаар нь барьж авъя!,. 

	Салааны туслах морьтой хүн рүү гүйж очоод, Выпряжкин морийг нь цулбуурдав. Үл таних хүн мориноосоо буув. 

	— Чи хэн гэгч вэ? Улаантан уу? Тийм, мөн байна! Малгай дээрх таван хошууг нь хараач. Баригдаа вий!.. 

	Морьтой хүн хөлийнхөө чилээг гарган тайван гэгч:

	— Намайг даргадаа аваачиж өг. Би маш чухал зүйл мэдэгдэхээр ирлээ. Би Сердобскийн хорооны дарга. Хэлэлцээр хийхээр ирлээ гэв. 

	— Дарга гэнэ үү?.. Та минь энэ мондийг алъя! Аль Лука, би одоохон наадахыг чинь... 

	— Нөхөд өө! Намайг алж хэзээ ч амжина.. Харин юуны өмнө би ирсэн учраа танай даргад мэдэгдье. Энэ бол маш чухал хэрэг гэдгийг давтан хэлье. Та нар намайг зугтаана гэж айгаад байгаа бол буу зэвсгийг минь ав... гээд улааны дарга мөрөвчөө мулталж эхлэв. 

	— Бушуул! Бушуул! гэж казакуудын нэг яаруулав. 

	Мулталж авсан наган, сэлмийг салааны туслах авч улааны даргын моринд мордоод:

	— Сердобскийн даргыг нэгж! гэж тушаав. 

	Баригдсан хүнийг нэгжицгээж түүнийг салааны туслах, казак Выпряжкин хоёр гацаанд аваачихаар туув. Баригдсан дарга явган алхалж хажууд нь Выпряжкин австри винтовоо хөндөлсөн зэрэгцэж, хойноос нЬ сэтгэл хангалуун салааны туслах морьтойгоо дагав. 

	Арваад минут хэртэй тэд юу ч ярилцсангүй. Туугдаж яваа хүн байн байн зогсож шинелийнхээ хормойгоор салхи халхлан чүдэнз зурж тамхи татахад сайхан папиросын үнэр Выпряжкины тэвчээрийг алдуулав. 

	— Тамхинаасаа өгөөч гэж гуйлаа. 

	— Тэг, тэг!

	Выпряжкин дүүрэн папиростой аяны ширэн түрийвчийг авч, нэг тамхи аваад түрийвчийг нь өөрөө хармаалав. Дарга юу ч хэлэлгүй өнгөрснөө жаахан яваад гацаанд очихын үед:

	— Та нар намайг хааш нь аваачиж явна? гэж асуув. 

	— Очоод мэднэ ээ. 

	— Тэглээ ч гэсэн дээ?

	— Зуутын дарга руу. 

	— Намайг бригадын дарга Богатырев руу аваачиж өгөөч. 

	— Энд тийм хүн байхгүй. 

	— Яагаад байдаггүй билээ? Өчигдөрхөн Бахмуткинд штабтайгаа ирсэн. Одоо энд байгаа. 

	— Түүнийг бид мэдээгүй. 

	— За боль доо, нөхөд минь! Та нарыг мэдэхгүй гэхэд би мэдэж байна... Энэ чинь тэртэй тэргүй дайсанд мэдэгдчихсэн болохоор цэргийн нууц биш. 

	— Яв, яв!

	— Би явж л байна. Харин та нар намайг Богатыревт аваачиж аль. 

	— Дуугүй бай! Цэргийн дүрмийн ёсоор бол чамтай би ярих ёсгүй. 

	— Тэгвэл савтай тамхи авчихдаг чинь цэргийн дүрэмд таарч байгаа юм уу?

	— Тэр зэргийн юм байлгүй яах вэ! Яв! Амаа татахгүй бол шинелийг чинь нэвт жадална шүү. Бас их гомдомтгой амьтан байх нь! гэлцэв. 

	Зуутын даргыг арай гэж сэрээв. Тэр нүдээ нухалж эвшээлгэж, ярвалдаад, малийтлаа баярлачихсан салааны туслахын юу хэлж байгааг тун ч ойлгож өгөхгүй зовоов. 

	— Хэн гээч вэ? Сердобскийн хорооны дарга гэнэ үү? Чи залж байгаа юм биш биз? Үнэмлэхийг нь аль гэв. 

	Төдхөн зуутын дарга, улааны даргатай Хоёул бригадын командлагч Богатыревын байр луу явлаа. Сердобскийн хорооны даргыг баривчилж ирлээ гэж дөнгөж сонсмогцоо Богатырев цочсон мэт ухасхийн босож өмдөө товчилж мөрөвчөө тарган мөрөндөө эгэлдрээд, таван зайтай гар чийдэнгээ асааж хаалганы хажууд гудайтал номхон зогссон улааны даргаас:

	— Сердобскийн хорооны дарга та юу? гэж асуув. 

	— Тийм ээ. Сердобскийн хорооны дарга Вороновский би байна. 

	— Та суу. 

	— Баярлалаа. 

	— Таныг яаж... Ямаршуу янзтай барьж ирээ вэ?

	— Би өөрөө танай руу ирсэн. Тантай хоёулхнаа ярилцах хэрэг байна. Та бусдыгаа гаргачихгүй юу гэв. 

	Богатыревыг дохимогц улааны даргыг хүргэж ирсэн зуутын дарга, амаа ангайн гайхаж зогссон гэрийн эзэн шар сахалтай өвгөн хоёр үг дуугүй тарцгаав. Богатырев шийгуа шиг мүлцгэр хар толгойгоо илбэн, ширээний ард хар хиртэй дотуур цамцтай сууж байв. Түүний эвгүй дарж унтсанаас улаан зурвас гарсан унжуу хацартай нүүрт сониуч байтал үзэгдэнэ. 

	Чивхийтэл таарсан шинель дээрээ офицер мөрөвч мөрөвчилсөн, дунд зэргийн нуруутай, тарган зузаан Вороновский тэвхгэр мөрөө хөдөлгөж, тайрмал хар сахлаа ширвэлзүүлэн инээмсэглээд:

	— Таныг офицер хүн гэж найдаж болох уу? Өөрийнхөө тухай эхэлж хоёр үг хэлээд дараа нь танайд хүрэлцэн ирсэн хэрэг учраа ярихыг зөвшөөрөх биз... Би бол үүсэл гарлын хувьд тайж, урьд эзэн хааны цэрэгт штабын ахмадын алба хааж явсан хүн. Германтай дайтдаг жилүүдэд Любомирийн зуун арван долоодугаар хороонд байсан. Мянга есөн зуун арван найман онд Зөвлөлт засгийн газрын зарлигаар жинхэнэ офицерын хувьд цэрэгт татагдсан. Одоо улаан армийн Сердобскийн хороог командалж явааг та бүгд бэлээхэн мэдэж байгаа. Улаан армийн эгнээнд байхдаа би танай талд... большевикуудтай тэмцэлдэж байгаа талд орох эв аргыг эрээд удаж байна... гэж ярив. 

	— Ийм эв аргыг штабын ахмад ноёнтон та удаан л эрж дээ... 

	— Тийм ээ. Тэгэхдээ би Орос орны өмнө буруугаа наманчилж зөвхөн дан биеэр (Ганцаараа бол аль эрт ирчих байсан л даа) биш, улаан армийн анги, ялангуяа коммунистуудад мэхлэгдэж ах дүүсээ алж хядах энэ дайнд хамаарагдсан шилдэг сайн хэсгийг дагуулж ирье гэж бодсон юм гэв. 

	Тэгээд штабын ахмад агсан Вороновский холбоо бор нүдээр Богатыревыг ширтэж итгэхгүй янзтай хямсалзаж байгааг нь хармагцаа гэнэтхэн ичимтгий бүсгүй шиг улсхийн яарч:, 

	— Ноён Богатырев, та надад болоод миний хэлж байгаа үгэнд итгэхгүй байх нь зүйн хэрэг... Таны оронд би байсан бол бас л ингэх байсан байх. Үүнийг баримтаар... хөдөлбөргүй баримтаар нотолж өгвөл та зөвшөөрөх биз... гэв. 

	Тэр бээр шинелийнхээ хормойг эргүүлж бор ногоон өмднийхөө хармаанаас эвхмэл тонгорог гаргаж, мөрөвчөө хяхнатал тонгойж шинелийнхээ ширж оёсон энгэрийг болгоомжтой ханзалж эхлэв. Хэдэн мөчийн дараа ханзалсан энгэрээс шарлачихсан цаас, бяцхан гэрэл зураг гаргав. 

	Богатырев үнэмлэх бичгүүдийг анхааралтай уншив. Нэг бичгийн дотор «Үүнийг үзүүлэгч Вороновский бол Любомирийн зуун арван долоодугаар хорооны туслагч бөгөөд Смоленск губернид хоёр долоо хоногийн амралтаар очиж эмчлүүлээд буцаж явааг мэдэгдье» гэж бичсэн байв. Уг үнэмлэхэд Сибирийн буучдын арван дөрөвдүгээр дивизийн хээрийн наймдугаар эмнэлгийн ерөнхий эмч тамга дарж үсэг зурсан байв. Вороновскийн нэр бүхий бусад баримт бичгүүд нь түүний офицер мөн гэдгийг хөдөлбөргүй баталж, бяцхан гэрэл зураг дээр холбоо нүдтэй бяцхан бага дарга Вороновский зүсээрээ сууж байв. Ганган хийцтэй бор ногоон цамц дээр офицерын ялгах тэмдэг гялалзаж, хундан цагаан погоон нь бага даргын бор хацар, зурвас хар сахлыг улам ч тодруулж байв. 

	— За тэгээд юу хэлмээр байна? гэж Богатырев асуув. 

	— Би өөрийнхөө туслах, хуучин армийн бага дарга Волковтой хоёул улаан армийнхан. Сердобскийн хорооныхныг дагууд нь тэгэхдээ коммунистуудаас бусдыг ятгаж, ямар ч үед манай талд урваж орохоор болгосныг танд мэдэгдэхээр ирлээ. Улаан армийнхан баргаараа Саратов, Самарын губерний тариачид юм. Тэд большевикуудтай тулалдахыг зөвшөөрсөн. Тэгэхлээр хороог буулгаж авах болзлыг одоо бид ярилцаж тогтоох нь чухал байна. Манай хороо одоо Усть-Хоперск сууринд байгаа. Тэнд мянга хоёр зуу орчим явган цэрэг коммунист үүрийн гучин найман хүн, бас нутгийн коммунистын гучин хоёр хүнтэй салаа бий. Бид манайд шилжүүлж өгсөн их бууны ангиа авч ирнэ. Тэгэхдээ их буучдын ихэнх нь коммунистууд болохоор тэднийг устгах болно байх. Миний хорооны улаан цэргүүд дотроо сэтгэл санааны хувьд үймж байгаа. Тэдний эцэг эх нь хүнс тэжээл заавал нийлүүлэх хуульд дургүйцээд байгаа болохоор наашаа эргэх үндэс байгаа юм. Тэр байдлыг ашиглаад бид казакууд руу... та нар луу ирж нийлэхээр ятгалаа. Харин цэргүүД маань бууж өгөх үед хүч хэрэглэх вий гэж айгаад байгаа тал бий. Энэ асуудлыг ер нь онцолж... Тантай би тохиролцох ёстой. 

	— Ямар хүчирхийлэл байдаг билээ?

	— Яах вэ алах, дээрэмдэх... 

	— Үгүй, тиймд хүргэхгүй!

	— Бас нэг зүйл байна. Цэргүүд, Сердобскийн хорсог хэвээр үлдээж биеэ даасан цэргийн нэгж болгож та нартай хүч хамтран большевикуудтай тулалдахыг шаардаж байна

	— Харин энэ талаар би танд хэлэхэд... 

	— Мэдэж байна! Мэдэж байна! Та дээд командлалтайгаа ярилцаж бидний тухай мэдэгдэнэ биз. 

	— Тийм ээ би Вешка руу мэдэгдэх ёстой. 

	— Уучлаарай цаг бага үлдэж байна. Хэрэв би жаахан хожимдвол миний эзгүй байгааг хорооны комиссар мэдчихэж магадгүй. Бууж өгөх болзлын талаар бид тохиролцлоо гэж би үзэж байна. Хороог Донец руу явуулчих юм уу, эсхүл шинэ хүч нэмээд ирчихвэл... 

	— Тийм ээ, би одоохон Вешка руу элч довтолгоно. 

	Бас нэг зүйл байна. Та казакууддаа миний буу зэвсгийг авчирч өг гэж тушаахгүй юу. Зэвсгийг минь хураахаар ч барахгүй гээд Вороновский яриагаа таслан... эвгүйрхэн инээмсэглэснээ, — Хайрцагтай тамхийг минь ч авчихсан... Жижиг зүйл л дээ. Гэхдээ олон үе дамжсан болохоор надад дурсгалтай нандин юм... гэв. 

	— Танд цөмийг эргүүлж өгнө. Вешенскээс хариу авахлаар танд яаж мэдэгдэх вэ?

	— Хоёр хоноод Усть-Хоперскоос танай ийшээ Бахмуткин руу нэг эмэгтэй ирнэ. Нууц хэл нь «нэгдэх» гэдэг үг байг. Тэр эмэгтэйд мэдэгдээрэй. Тэгэхдээ зөвхөн амаар мэдэгдэнэ шүү... гэв. 

	Хагас цагийн дараа Максаевын зуутын нэг казак баруун тийш Вешенск рүү морины хурдаар үсэргэлээ. 

	Маргааш нь Кудиновын гарын туслах Бахмуткинд биечлэн ирж, бригадын даргын байрыг эрж олоод морио ч уялгүй орж: «О. яаралтай, маш нууц» гэсэн үсэг бүхий дугтуйтай бичгийг Григорий Богатыревт гардуулав. Богатырев тэсэн ядан байж лацыг ханзлав. Дээд Доныг тойргийн зөвлөлийн нүүртэй цаасан дээр Кудинов өөрөө сарвайтал:

	 

	«Богатыревын амрыг эрье! Маш баяртай сонин зүйл байна. Сордобскийнхонтой хэлэлцээ хийж, тэднийг ямар ч үнээр хамаагүй урвуулж буулгах талаар чамайг томиллоо. Тэдэнд буулт хийж, хороог бүхлээр үлдээж, зэвсгийг ч хураахгүй гэж амлахыг зөвшөөрнө. Хорооны комиссар, коммунистууд, нэн ялангуяа манай Вешенск, Еланск, Усть-Хоперын коммунистуудыг баривчилж тушаах Явдлыг зайлшгүй болзол болгож тавь. Их буу, ачаа хөсөг, эд материалын ангийг заавал авч ирэг. Энэ ажлыг бүхий л аргаар түргэл! Хорооны очих газарт өөрсдийнхөө хүчийг ахиухан аваачиж сэмээрхэн бүслээд даруй зэвсгийг нь хураах ажилд ороорой. Хэрэв үзэлцэх гээд байвал ганц ч хүн үлдээлгүй цөмийг хядаж орхиорой. Болгоомжтой бөгөөд шийдэмгий ажилла. Зэвсгийг хураамагц цөмийг Вешенск рүү хүргүүл. Тэднийг Донын баруун биеэр явуулаарай. Хэрэв зугтах гээд байвал фронтоос хол, нүцгэн тал болохоор нэн тохиромжтой. Тэднийг Донын гацаануудаар дамжуулж явуулаарай. Тэгэхдээ хойноос нь хоёр морьт зуутаар харгалзуулж явуулна биз. Вешенскт ирэхлээр биднүүс хоёр гурваар нь зуутуудад тарааж, өөрсдийнхнөө явж зодохыг харна. Тэнд очсон хойноо яах эсэх нь бидэнд хамаа алга. Бид Донецын цаадтай байгаа өөрсдийнхөнтэйгөө нийлнэ. Тэгэхэд манайхан эднийг шийтгэдэг гэж үү, яадаг сан дураараа болог. Цөмийг дүүжилсэн ч надад хамаагүй. Хайрлах явдалгүй. Чиний амжилтад баярланам. Өдөр болгон бие элчээр мэдэгдэж бай. 

	Кудино» 

	 

	гэж бичсэн байв. 

	Нэмж бичсэн зүйлд нь:

	 

	Хэрэв манай нутгийн коммунистуудыг сердобскийнхон баривчилж өгвөл маш сайн харгалзуулж Вешка руу бас гацаануудаар дамжуулж хүргүүл. Харин эхлээд Сердобскийнхныг явуулаарай. Харгалзагч нарт хамгийн найдвартай(ширүүн дориун, настайвтар) казакуудыг шилж тавиарай. Тэд улс амьтанд урьдчилан мэдэгдэж байгаад тууж ирэг. Бид тэдэнтэй гараа бузарлаж суух хэрэг алга. Уг хэргийг тун овжин чадварлаг зохиож чадвал эхнэр хүүхнүүд эд бадыг нь хийж дөнгөнө. Ойлгов уу? Бидэнд иймэрхүү бодлого ашигтай. Тэднийг буудчихвал олзлогдогсдыг алж байна гэдэг цуурхал улааныханд хүрчихнэ. Харин ардуудын гараар цааш нь харуулж, уур хилэн нь бадарсан хүмүүсийг уяаны нохой шиг суллаж тавивал санаа амар, хүмүүс өөрсдөө шийтгэчихсэн л байгаа биз. Ямар ч байцаалт үгүй, мэдүүлэг ч үгүй! 

	 

	гэж бичсэн байжээ. 

	 

	 

	XLVIII

	 

	Дөрөвдүгээр сарын 12-нд Москвагийн нэгдүгээр хороо, Еланск суурины Антоновын гацааны дэргэд босогчидтой байлдаж сүрхий их хохиров. 

	Улаан армийнхан газар нутгийн байдлыг сайн мэдэлгүй байлдсаар яваад гацаа руу орчихжээ. Казакын цөөвтөр хороод бяцхан арлууд мэт хэсэг хэсэг хуурай газар үүрлэж, гудамж зээл нь явахын эрхгүй балчиг намаг учраас модны гишүү дэвсжээ. Гацаа нэлдээ өтгөн бургас, хөвд бүхий намагт живж, хажуугаар нь гүехэн боловч цул лаг шавар ёроолтой Еланка гол урсана. 

	Москвагийн нэгдүгээр хорооныхон гацаа дундуур давшиж эхний хашааг өнгөрмөгц эгнээгээрээ явж болохгүй шигүү бургасанд орчихжээ. Хоёрдугаар батальоны зөрүүд зантай латви дарга шаварт орчихсон морио арай гэж татаж гаргаж байсан ротын даргын үгэнд оролгүй «Урагшаа!» гэж командлаад бамбалзан шавар дээгүүр өөрөө түрүүлэн зоригтой хөдлөв. Эргэлзэж гайхсан улаан армийнхан пулемётоо өргөөд хойноос нь явцгаав. Гэтэл тавиад алд газар яваад өвдөгцөө шаварт шигдэв. Яг тэр үеэр: «Казакууд!», «Бүсэлчихлээ!» гэсэн үг баруун жигүүрээс эхэлж сонсогдов. 

	Нээрэн ч босогчдын зуутууд батальоныг бүсэлж ороогоод араас нь цохиж эхлэв. 

	Нэг, хоёрдугаар батальон хүмүүсийнхээ бараг гуравны нэг хувийг бургасан дотор алуулаад ухарцгаав. 

	Энэ тулалдаанд босогчдын цутгамал суманд Иван Алексеевичийн хөл шархтаж, түүнийг Мишка Кошевой өргөж гаргаад далагнасан шороон дээгүүр давхиж явсан улаан цэргийг жадалчих шахаж байгаад шархтныг сум ачсан тэргэнд суулгаж явахыг тулгав. 

	Хороо салам цохиулаад Еланск гацаа хүртэл түрэгдэв. Энэ ялагдал Донын зүүн биеэр урагшилж явсан улаан армийн бүх ангийн давшилтад муугаар нөлөөлөв. Малкин Буконовск сууринаас хойшоо хориод мод газар орших Слашевск суурин руу ухрахад хүрлээ. Дараа нь хэд дахин давуу хүчээр уулгалан давшсан босогчдод түрэгдэж, голын цөн гүйхээс ганцхан хоногийн өмнө Хоперын хавиар гаталж, хэдэн морио усанд алдаад, Кумылга суурин тийш хөдөлжээ. 

	Голын цөн эхэлж Хоперын эхэнд хаагдсан Москвагийн нэгдүгээр хороо Доныг гаталж баруун эрэгт гараад, сэлбэг хүч ирэхийг хүлээж Усть-Хоперск сууринд байрлав. Түдэлгүй тэнд Сердобскийн хороо хүрэлцэн очлоо. Тэр нь бүрэлдэхүүний хувьд Москвагийн нэгдүгээр хорооноос эрс ялгаатай байв. Москвагийн хорооны гол хүч Москвагийн ажилчид тул, Нижегородынхон босогчидтой нэг бус удаа маш ширүүн гардан байлдаж, өдөр болгон өчнөөн төчнөөн байлдагч алагдаж, шархтавч эрэлхэг зоригтой тулалдсаар явлаа. Гагцхүү Антоновын гацаанд газар мэдэхгүйгээс болж түр зуур хүч алдсан боловч ухрахдаа дайсанд ганц ч ширхэг сумны тугалга, ганц ч хөсөг уналга үлдээгээгүй ажээ. Гэтэл Сердобскийн рот Жимст гацааны дэргэд анх тулалдахдаа босогчдын морьт зуутын аттакийг тэсвэрлэн няцааж чадалгүй ирж явааг хармагцаа нуувчаа орхиод зугтжээ. Хэрэв аттакийг пулемётчин коммунистууд няцаагаагүй бол толгой дараалан цавчуулах байжээ. 

	Тэр хороог уг нь Сердобск хотноо яаруу сандруу байгуулсан юм санжээ. Хорооныхны гол нь Саратовын тариачин залуучууд байсан учраас цэргүүдийн дайчин сэтгэл санааг өргөж өгч чадахгүй нь илт байлаа. Ротод бичиг үсэг мэдэхгүй, тосгоны чинээлэг нударган гарлын хүмүүс тэвчиж болшгүй олон байв. Хорооны удирдлагын тэн хагас нь хуучин армийн офицерууд, комиссар нь цэргүүдийн дотор нэр хүндгүй болчихсон, болчимгүй шантрамтгай зантай хүн байв. Гэтэл урвагчид-хорооны дарга, штабын дарга, бас хоёр ротын дарга нь хороог барьж тушаахаар шийдэж, намын үүрийн харалган байдлыг далимдуулан улаан цэргүүдийн сэтгэл санааг үймүүлэх ажлыг хороонд шургалж орсон, хувьсгалын эсэргүү нударганчуудаар дамжуулан зохиож, коммунистуудын эсрэг овжин ухуулга хийж, хороог бууж өгөхөд бэлтгэн, бослогыг дарах гэж тэмцээд бүтэхгүй гэсэн ятгалга хийж байв. 

	Сердобскийн гурван цэрэгтэй нэг байранд орсон Штокман улаан армийнхны байдлыг ажиглаад, хороо аюулд орох гэж байгааг Сердобскийнхонтой нэг удаа ширүүхэн түр тар, гэлцсэний дараа эргэлтгүй ойлгож авчээ. 

	27-ны үдэш харуй бүрий болж байхад хоёрдугаар ротын хоёр цэрэг тэднийд орж иржээ. Горигасов гэгч нэг цэрэг Штокман, орон дээр хэвтэж агсан Иван Алексеевич хоёртой мэндэлсэн ч үгүй, тэднийг харж хямсалзан инээмсэглээд:

	— Байлдаж ханалаа! Авгай хүүхэд маань ах дүү нарынхаа талхыг мулталж идэхэд хүрч байхад бид энд юуны төлөө байлдаж байгаагаа ч мэдэхгүй явах... гэв. 

	— Чи юуны төлөө байлдаж байгаагаа мэдэхгүй байна уу? гэж Штокман ширүүхэн асуув. 

	— Аа бүү мэд! Казакууд ч бас бидний ижил тариачид! Тэдний юугаа эсэргүүцэж боссоныг бол мэдэж байна! Мэдэхээр ч барахгүй... 

	— Чи муу нохой хэний үгээр ярьж байна? Цагаан гвардийнхны үгээр ярьж байдаг вий! гэж угийн тэвчээртэй Штокманы уур хилэн гэнэт бадрав. 

	— Чи битгий нэг их хуцаад бай! Дуугүй байхгүй бол амыг чинь таглаад өгнө шүү!.. Та минь, наадахынхаа хэлж байгааг дуулж байна уу? Их эд байх нь!

	— Чимээгүй! Сахалт чимээгүй! Чам зэргийн амьтныг бид зөндөө үзсэн! гэж шуудайтай гурил шиг пагдгар бүдүүн казак хажуугаас оролцож, — Чи коммунист болохоор манийхаа хоолойг шахаж болох юм шиг бодож байна уу? Хэрээ мэдээрэй. Омгийг чинь бид дараад өгөх вий! гэж чөргөр Горигасовыг биеэрээ халхалж зантгар том гараа ардаа барьж нүд ирмэн Штокман руу давшлан очив. 

	— Та нар чинь юу болж байна?.. Цөмөөрөө цагаантны амьсгал орчихоо юу? гэж уухилан хэлээд Штокман давшилж очсон улаан цэргийг гэдрэг нь маш хүчтэй түлхэв. 

	Тэгмэгц ганхтлаа түлхүүлсэн цэрэг бүр ч шаралхаад Штокманы гараас барьж авах гэтэл Горигасов хориглож:

	— Үүнтэй заваараад яах юм бэ? гэв. 

	— Энэ чинь хувьсгалын эсрэг үг байна! Бид та нарыг зөвлөлт засгаас урван тэрсэлсэн этгээд гэж шийтгэнэ! гэхэд Штокмантай нэг байранд суудаг улаан цэргийн нэг нь:

	— Та нар бүхэл бүтэн хороог шүүхэд, шилжүүлж чадахгүй л дээ! гэв. 

	Бусад нь түүнийг дэмжиж:

	— Коммунистуудад болохоор чихэр, тамхи олдоод, бидэнд болохоор юу ч өгөхгүй байна! гэж омогдов. Тэгэхэд нь Иван Алексеевич орон дээрээс өндийж:

	— Битгий худлаа хэл! Та нарын л авдаг юмыг бид авдаг! гэж зандрав. 

	Штокманыг юу ч дуугаралгүй хувцаслаад гарч одоход хүмүүс түүнийг хориглосонгүй, харин хойноос нь даажигнацгаав. 

	Штокман штабт очиж хорооны комиссарыг олж өөр тасалгаанд дуудаж уулзаад, улаан цэргүүдтэй муудалцсанаа тун сандруу мэдэгдэж тэднийг баривчлах санал тавив. Түүний үгийг комиссар улаан сахлаа илбэн хар эвэр хүрээтэй шилээ засмаар болж байж сонсоод:

	— Маргааш үүрийн хурал хийж байдлыг хэлэлцье. Тэднийг иймэрхүү байдалд баривчилж болохгүй гэж би үзэж байна гэв. 

	— Яагаад? гэж Штокман ширүүхэн асуулаа. 

	— Нөхөр Штокман... манай хорооныхны дотор хувьсгалын эсрэг ямар нэг байгууллага байх шиг бололтой нэг л базаахгүй юм болоод байгааг би ажиглаад байна. Гэтэл тэр нь олдож өгөхгүй байна. Тэдний нөлөөнд хорооны олонх орчхоод байна. Тариачны урсгалыг яах ч арга алга! Улаан цэргүүдийн санаа сэтгэл ийм байгаа тухай би мэдэгдэж, хороог эндээс татаж тараах саналаа тавьсан. 

	Цагаан гвардийн энэ агентуудыг одоохон баривчилж дивизийн Хувьсгалт шүүхэд шилжүүлж болохгүйн учир нь юу билээ? Тиймэрхүү үг яриа гаргаж байгаа чинь шууд урван тэрсэлж буй хэрэг шүү дээ!

	— Тийм нь ч тийм, гэхдээ үүнээс болоод улам сэдэрч, бослого ч гарч болзошгүй юм. 

	— Аа тийм үү? Олонх нь иймэрхүү болчхоод байгааг мэдсээр байж та яагаад улс төрийн хэлтэст эртнээс мэдэгдээгүй юм бэ?

	— Мэдэгдсэн гэж би танд сая хэллээ шүү дээ. Усть-Медведицээс хариу ирэхгүй удлаа. Хороог татмагц бид сахилга алдсан хүмүүсийг, ялангуяа таны саяын мэдэгдсэн улаан цэргүүдийг дагууд нь хатуу шийтгэнэ... гээд комиссар хөмсөг зангидаж, — Би хувьд Вороновский; бас... штабын дарга Волков хоёрыг сэжиглээд байгаа юм. Маргааш үүрийн хурал хийчхээд би Усть-Медведиц орно. Энэ аюулыг арилгах талаар яаралтай арга хэмжээ авалгүй горьгүй нь. Энэ яриаг задруулахгүй байхыг танаас хүсье гэж шивнэв. 

	— Тэгвэл яагаад одоо коммунистуудыг хуралдуулж болдоггүй юм бэ? Нөхөр минь, цаг алдана шүү!

	— Би ойлгож байна. Гэхдээ одоо хуралдах нөхцөл алга. 

	Коммунистуудын олонх нь харуул, тагнуулд гарчихсан... Би тэднийг гарга гэж шаардсан. Яагаад гэвэл иймэрхүү үед лам бус хүмүүст найдаж болохгүй. Коммунистуудын олонх нь байгаа их бууны батарей дөнгөж өнөө шөнө Крутовскоос хүрэлцэж ирнэ. Хороонд иймэрхүү үймээн гарсны улмаас тэднийг дуудсан юм гэв. 

	Штокман штабаас буцаж хариад хорооны комиссартай ярилцсанаа Иван Алексеевич, Мишка Кошевой хоёрт цухас хэлээд:

	— Чи чинь явж чадахгүй л хэвээрээ байна уу? гэж Иван Алексеевичээс асуув. 

	— Доголж л явна. Эртхэндээ шарх нь сэдрэх байх гэж айгаад байсан. Одоо дуртай ч, дургүй ч явж л таарна даа. 

	Шөнө Штокман хорооны байдлын тухай тодорхой мэдээ бичиж, шөнө дундын алдад Кошевойг сэрээж дугтуйтай бичгийг өвөрт нь хийгээд:

	— Одоохон морь олж унаад Усть-Медведиц рүү давхи. Үхсэн ч хамаагүй энэ захидлыг арван дөрөвдүгээр дивизийн улс төрийн хэлтэст аваачиж өг! Чи хэдэн цаг болоод хүрэх вэ? Хаанаас морь олъё гэж бодож байна? гэв. 

	Мишка янцагласаар хорчийж хатсан шар савхин гутлаа өмсөх зуур:

	— Тагнуулынхны... Морийг хулгайлна. Усть-Медведицэд, их удлаа гэхэд... хоёр цаг яваад хүрнэ. Тагнуулынхны морь муу... Тэгэхээс биш хагас цагийн дотор хүрчихнэ! Агт дээр байсан болохоор... Морийг яавал сайн давхидгийг би мэднэ гэж өгүүлбэр өгүүлбэрээр таслан ярив. 

	Мишка дугтуйтай бичгийг шинелийн өврөөс авч гадаа хармаандаа хийхэд Штокман:

	Чи яаж байгаа юм бэ? гэж асуув. 

	— Сердобскийнхонд баригдвал авахад амархан. 

	— Юу? гэж Штокман учрыг ойлгохгүй гайхав. 

	— Юуг нь ч мэдээгүй байж «Юу?» гэнэ. Баригдвал аваад залгичихгүй юу. 

	— Сайн эр! гээд Штокман инээмсэглэж Мишка руу очин хүнд зовлонд учрах гэж байгаагаа мэдсэн юм шиг чангаар тэвэрч чичиргэнэсэн хүйтэн уруулаараа шимэн үнсээд, — За яв даа гэв. 

	Мишка гарч морьт тагнуулынхны уяатай морьдоос аль сайныг ёгт мэдэгдэлгүй тайлж аваад, морийг цэргийн шинэхэн карабин бууны гохноос гар салгалгүй харуулын хажуугаар сажилж гарав. Хэсэг замгүй явснаа замд орж буугаа Үүрмэгц Саратов нутгийн оодон сүүлт морийг хурдалж үзээгүйгээр нь давхиулж эхлэв.

	 

	 

	XLIX

	 

	Үүрээр бороо шивэрч салхи гараад зүүн зүгээс аадрын хар үүл бий болов. Штокман, Иван Алексеевич хоёртой цуг нэг байранд буусан сердобскийнхон дөнгөж үүр хаяарахад босож явцгаав. Штокманы адил нөхөдтэйгөө хамт Сердобскийн хороонд ирж нийлсэн Еланы коммунист Толкачев хагас цагийн дараа гүйж ирээд хаалгаар ормогцоо:

	— Штокман. Кошевой, та хоёр гэртээ байж байгаа юм уу? Гарцгаа! гэж амьсгаадан хашхирав. 

	Штокман явуут шинелиэ товчлон үүдний өрөө рүү гүйж очоод:

	— Юу болов оо? Наашаа ир! Наашаа ир! гэв. 

	Толкачев Штокманыг дагалдан хоёр дахь өрөөнд ороод:

	— Сүйд боллоо! Сая суурины дэргэд явган ангийнхан... Крутовскоос ирж явсан их бууныхны зэвсгийг хураах гэж буудалцаад... Довтолсон улсыг их бууныхан буудаж хөөгөөд, буунуудынхаа замгийг салгаж голын нөгөө талд завиар гаргалаа гэв. 

	Иван Алексеевич шархтай хөлдөө гутал өмсөх гэж ёолсоор:

	— Тэгээд яав? гэж яаруулав. 

	— Одоо сүмийн дэргэд цуглаан хийж байна... Хорооныхон дагуудаа... 

	— Бушуулаарай! гэж Штокман, Иван Алексеевичид тушаагаад Толкачевын ханцуйнаас чангааж, — Комиссар хаа байна? Бусад коммунист хаа байна?... гэв. 

	— Бүү мэд... Зарим нь зугтсан байх. Би л та нарт ирлээ. Утасны хороог эзэлчхээд хүн хавьтуулахгүй байна... Зугтацгаая! Харин яаж зугтах вэ? гээд арга тасарсан Толкачев авдар дээр хоёр өвдөгнийхөө хоорондуур гараа унжуулан суув. 

	Тэгмэгц үүдэнд хөлийн чимээ гарч Сердобскийн зургаан цэрэг шахцалдан орж ирээд царай нь улайлцан нийлсэн янзтай:

	— Коммунистууд цуглаанд очоод! Бушуул! гэцгээв. 

	Штокман, Иван Алексеевич руу хялавхийж харснаа уруулаа тас жимийгээд:

	— Явцгаая! гэв. 

	— Буу зэвсгээ орхицгоо. Тулалдах гэж байгаа биш! гэж Сердобскийн нэгийг хэлэхэд Штокман сонсоогүй янзтай винтовоо мөрөвчилчхөөд түрүүлж гарав. 

	Талбай дээр олон мянган хүн шуугилдаж, харин Усть-Хоперынхон үзэгдэж харагдахгүй байв. Тэд (урьд өдөр нь хороо босогчидтой нийлэлдэж, коммунистуудтай тулалдаж магадгүй гэдэг цуурхал тарсан учраас) айгаад гэр орондоо нуугджээ. Бөөгнөрч шуугилдсан сердовбскийнхон руу Штокман түрүүлэн очиж хорооны эрх баригчдыг эрэв. Түүний дэргэдүүр хорооны комиссарыг хоёр цэрэг гараас нь барьчихсан авч өнгөрөв. Цонхийж цайсан комиссар араасаа ёвруулсаар, жагсалгүй бөөгнөрсөн улаан цэргийн дунд ороод Хэсэг зуур үзэгдэхээ больсноо нэг харахад аль нэг айлаас булааж авчирсан хөзөр тоглодог ширээн дээр гарчихсан зогсож байгаа харагдав. Штокманыг эргэж харахад түүний ард доголон Иван Алексеевич винтовоо тулчихсан зогсож, дэргэд нь цуг ирсэн улаан цэргүүд байв. 

	— Нөхөд, улаан цэргүүд ээ! Дайсан хаяанд ирээд байгаа үед цуглаан хийж,... Нөхөд өө! гэж комиссарын дуу сулхан цуурайтав. 

	Түүний үгийг гүйцэд хэлүүлсэнгүй, ширээний хажууд улаан армийнхны саарал папах малгай хуй салхи дайрах шиг оволзож гөлтгөр хөх жаднууд ёдолзоод нударга зангидсан гарууд ширээ рүү тэмүүлж хорсол занал нь бадарсан хүмүүс: — «Нөхөр» болчихсон байгааг нь хараач! 

	Наад савхин цамцаа тайлж хая!

	— Хүн мэхэлдэг!

	— Хэнтэйгээ байлдуулах нь вэ?!

	— Наадахыгаа хөлөөс нь чангаагаад унага!

	— Цохь!

	— Жадал!

	— Яасан их комиссархдаг эр вэ! гэх нь талбайгаар нэг буу будаж байгаа юм шиг зэрэг зэрэг тачигнав. 

	Тарган том, хижээлэвтэр улаан цэрэг ширээн дээр гарч, солгой гараараа комиссарын шар сахлаас угзарч байхыг Штокман харлаа. Ширээ нь онхолдож улаан цэрэг комиссарын хамт ширээ тойрсон олон хүний сунгасан гар дээр ойчив. Нөгөө ширээ байсан газар олон саарал шинель овооролдож олны шуугиан дунд комиссар бачимдсан дуугаар ганц орилоод таг болов. 

	Штокман тийшээ ухасхийж саарал шинельтэй түгдгэр нуруунуудыг хайр найргүй түлхэж өшигчсөөр яваад түрүүхэнтэй комиссарын үг хэлж байсан газар луу бараг харайлгаж хүрэв. Түүнийг цэргүүд саатуулж хориглоогүй боловч гараар нударч, бууны бөгсөөр ёворч, нуруу дагз руу нь дэлсэж, винтовыг булааж, улаан оройтой казак малгайг нь хуу татаж хаяв. 

	Штокманд хөлөө өвдтөл гишгүүлсэн нэг цэрэг ярвайгаад:

	— Хаачих гэсэн золиг вэ?.. гэж зандрав. 

	Өнхөрч ойчсон ширээний дэргэд очтол салаан дарга нэг алцгар эр Штокманы урдуур хөндөлсөв. Саарал малгайгаа ар шил рүүгээ дарж шинелийнхээ энгэрийг яраад хөлс нь бөнжгөнөсөн хүрэн улаан царайтай тэр дарга, уур нь хүрсэн гөлгөр нүдээр хялавхийн ширвээд:

	— Хаачих нь вэ? гэж зандрав. 

	— Үг хэлье! Жирийн цэрэг үг хэлье гэж байна!... гэж Штокман амьсгаадан, ойчсон ширээг босгож тавив. Ширээн дээр гарахад нь цэргүүд туслалцав. Талбай дээр хүмүүс шуугилдсаар байлаа. 

	Штокман хамаг хоолойгоо шавхан:, 

	— Дуугүй болцгоо... гэж хашхираад хүмүүсийн шуугианыг жаахан намдахаар ханиадаа барьж ядан чичиргэнэсэн хоолойгоор, — Улаан армийнхан аа! Та нар шившгээ тарьж байна! Та нар хамгийн хүнд үед ард түмний засгаас урваж байна! Дайны өр зүрхийг хатуу гараар таслах цаг болоод байхад та нар гуйвж дайвж байна! Зөвлөлт засаг эргэн тойрон дайсанд бүслэгдээд бачимдаж байхад та нар үймж самуурч байна! Та нар шууд урван тэрслэхийн даваанд хүрээд байна! Яагаад ингэнэ вэ гэвэл урвасан дарга нар чинь та нарыг казакын генералуудад худалдлаа! Энэ хуучин армийн офицерууд зөвлөлт засгийн итгэлийг хөсөрдүүлж та нарын харанхуй бүдүүлгийг ашиглан, хороог казакуудад тушаах гэж байна. Та нар ухаарцгаа! Ажилчин, тариачны засгийг та нарын гараар багалзуурдах гэж байна! гэв. 

	Ширээний хажуухантай зогсож байсан хоёрдугаар ротын дарга хуучин армийн туслагчийг винтовоо өргөөд шагайх гэж байгааг хараад Штокман:

	— Чи байз! Алж хэзээ ч амжина! Коммунист байлдагчийн үгийг сонсоцгоо! Бид, коммунистууд бүх амьдралаа... хамаг цусаа... эцсийнхээ дусал цусаа... гээд хоолой нь зангиран шингэрч, царай нь цонхийж ярвайгаад, — Ажилчин анги... дарлагдсан тариачдын үйл хэрэгт зориулсан улс. Бид үхлийн нүүрийг аймшиггүй харж сурсан улс! Та нар, яах вэ, намайг алж болно... 

	— Ийм үгийг бид зөндөө сонссон!

	— Муу хогийг засаад өгнө!

	— Жаахан яриг!

	— Аа тийм бий, дуугаа тат!

	— ... Намайг алах ч яах вэ. Харин та нар бодож ухаараач гэдгийг дахин хэлье! Үймж бужигнахын оронд цагаантныг эсэргүүц! гээд Штокман нам гүм болсон улаан армийнхныг нүдээ жортойлгон ширтээд хорооны дарга Вороновскийг тэрүүхэнд зогсож инээмсэглэмээр болж улаан цэрэгт нэг юм шивгэнэтэл: — ... Танай хорооны дарга... гэж Штокман хэлэв. Тэгж хэлээд Штокман Вороновскийг гараараа заамагц Вороновский сандарч алгаараа амаа халхлан дэргэдэх цэрэгтээ нэг юм шивгэнэв. Штокманыг үгээ гүйцэд хэлэхийн завдалгүй хаврын шинэхэн борооны чийг сэнгэнэсэн агаарт буун дуу тасхийв. Винтовын дуу бургасан шилбүүрээр ороолгох шиг намуухан түсхийгээд Штокман гараараа элгээ дарж, буурал толгой нь тонгойсхийн сөхөрч ойчив... Тэгснээ тэр дорхноо найгасаар ухасхийн босов. 

	Иван Алексеевич, Штокманы босохыг хараад:

	— Осип Давыдович! гэж дуу алдан ухасхийж очих гэтэл хүмүүс тохойноос нь атгаж:

	— Дуугүй бай! Битгий зүтгээд бай! Винтовоо нааш нь аль, муу нохой! гэж шивнэв. 

	Иван Алексеевичийн зэвсгийг хурааж өвөр түрийг нь нэгжээд талбайгаас хөтөлж гаргав. Энд тэндгүй коммунистуудыг зэвсгийг хураан баривчиллаа. Худалдаачны пагдгар байшингийн хажууд тав, зургаан удаа буу тасхийж Льюис хийцийн пулемётоо хураалгаагүй пулемётчин коммунистуудыг буудаж алав. 

	Тэр үеэр царай нь цайж салганаад амнаас нь ягаан хөөс сахарсан Штокман ширээн дээр хэсэг зуур тэнцэж ядан найгаж байгаад эцсийнхээ тамирыг шавхаж:

	— Та нарын тархи толгойг эргүүлчихжээ!... Урвагчид... өөрсдийнхөө хар амийг хаацайлж, офицерын шинэ цол хэргэм олж авах гэж байгаа юм.. Гэсэн ч коммунизм ялахдаа л ялна! Нөхөд өө! Бодож ухаараач!... гэж хашхирав. 

	Вороповскийн дэргэд зогсож байсан улаан цэрэг винтовоо дахин шагайв. Хоёр дахь буудалт Штокманыг нам цохиж ширээн дээрээс ховх татан улаан цэргүүдийн хөл дор унагав. Сердобскийн дарвагар ам, хавтгай шүд, цоохор нүүртэй нэг эр ширээн дээр хөнгөн нь аргагүй үсэрч гараад

	— Бид энд янз бүрийн сайхан яриа олныг сонслоо. Эрхэм нөхөд, энэ чинь дагуудаа шал худлаа хоосон сүрдүүлэг. Энэ сахалтай илтгэгчийн тэрийгээд хэвтэж байгааг хараач. Нохойд нохойн үхэл гэж байдаг! Хөдөлмөрчин тариачдын дайсан-коммунистууд сөнөтүгэй! Нөхөд өө! эрхэм байлдагдагчид аа, одоо бид юмны учрыг олж хардаг боллоо. Хэнийг эсэргүүцэхийгээ бид мэднэ! Жишээ нь манай Вольскийн хошуунд юу гэж ярьдаг байлаа? Ард түмэн тэгш эрхтэй, ах дүүс байх ёстой гэнэ! Зальтай коммунистууд тэгж мэхэлдэг байлаа. Гэтэл чухам дээрээ юу болсон гээч? Гэгээн цагаан өдрөөр дээрэмддэг боллоо гэж манай аав хүртэл гуньж гутарчихсан захиа бичиж ирүүлсэн! Аавын маань хамаг будааг хуурайлж, тээрмийг мухарлаад авчихсан. Хөдөлмөрч тариачны төлөө гаргасан нөгөө тунхаг нь аль вэ? Тэр тээрмийг манай аав, ээж хоёр хөлсөө гоожтол хөдөлмөрлөж байж олж авсан юм. Тэгэхлээр коммунистууд дээрэмдэж байгаа хэрэг биз дээ гэж би асууж байна. Эдний цус, нөжийг холивол таарна! гэж орилов. 

	Илтгэгч үгээ гүйцэд хэлж амжсангүй. Усть-Хоперын суурины баруун талаас босогчдын хоёр морьт зуут давхиж ирэв. Донын хажууд уулын урд өврөөр казакын явган анги уруудаж, босогчдын зургаадугаар тусгай бригадын дарга хорунжий Богатырев штабтайгаа хагас зуутаар хамгаалуулан айсуй үзэгдэв. 

	Тэрхэн зуур зүүн талаас нөмөрч ирсэн аадрын үүлнээс бороо шаагьж Донын тэртээ Хоперын дээгүүр аянгын дуу нижигнэв. 

	Сердобскийн хороо яаруу сандруу хоёр эгнээ болж жагсацгаав. Богатыревын штабын морьт хэсгийг уул дээгүүр дөнгөж гарч ирмэгц штабын ахмад агсан Вороновский улаан армийнханд огт сонсогдож байгаагүй хоржигносон чанга дуугаар:с. 

	— Хо-роо! Ноом-хон! гэж командлав. 

	 

	 

	
L

	 

	Григорий Мелехов Татарск гацаанд тав хонохдоо өөрсдийнхөндөө, бас хадам эхдээ хорь гаруй десятин газар будаа тариалж өгөөд байтал аж ахуйгаа санаад турж эцэж, бөөс хуурсандаа бариулчихсан Пантелей Прокофьевич зуутаас буцаж иржээ. Тэгмэгц Григорий Чирт байгаа анги руугаа очихоор бэлдэж эхлэв. Кудинов нууц захидал бичиж Сердобскийн хорооны командлалтай хэлэлцээ хийж эхэлснийг мэдэгдээд буцаж ирж дивизээ командлахыг гуйжээ. 

	Григорий тэр өдөртөө Каргинский орохоор болж, явахынхаа өмнөхөн үд дундын алдад морио услахаар Дон руу сууж яваад ногооны газрын хүрцэг дор Аксиньятай дайралдав. Григорийд тэгж санагдсан юм уу, эсхүл Аксинья тэндээсээ зориуд Григорийг хүлээж ус авмаар болж удаад байхад Григорий өөрийн эрхгүй хурдлан алхалжээ. Аксиньяд тулж очих тэр хэдхэн минутын дотор уйтгартай бодлын гялалзсан сүрэг нүдний нь өмнүүр жирэлзэн өнгөрөх шиг болов... 

	Аксинья хөлийн чимээгээр эргэж хараад гайхсан янз үзүүлсэн боловч уулзаж дайралдсандаа баярлаж урьдын явдал зүрхийг шимшрүүлж байгаа нь илт байлаа. Аксиньягийн мэгдэн сандарсан хөөрхийлөлтэй инээвхийлэл түүний ихэрхэг бардам царайд огт таарамжгүй үзэгдэж өрөвдөл сэтгэл, хайр дурлал хоёр Григорийн зүрхийг догдлуулав. Уйтгар гунигийн өргөсөнд хатгуулж, бодолд эзлэгдсэн Григорий мориныхоо амыг татаж:

	— Сайн байна уу, хайрт Аксинья! гэв. 

	— Сайн, сайн уу гэсэн Аксиньягийн намуухан дуунд хүнийрхүү атлаа гайхах, энхрийлэх, гомдох янз тодорч байв. 

	— Чи бид хоёр уулзаж ярилцаагүй мөн уджээ. 

	— Тийм ээ. 

	— Би чиний дууны өнгийг ч мартчихжээ. 

	— Хурдан л мартаж дээ!

	— Хурдан гэж үү?

	Григорий ус руу тэмүүлсэн мориныхоо амыг татаж. Аксинья тонгойж дамнуургынхаа сэнжийг хувингийн оосорт углаж ядан баахан ноцолдов. Тэгээд тэр хоёр хэсэг зуур таг дуугүй зогсов. Тэдний толгой дээгүүр алаг нугас харвасан сум шиг шуугин нисэж, усны долгио хавтгай хөх чулууг хужирссан адуу шиг долоосоор эрэг мөргөн цалгилна. Ой дундуур үерлэн хальсан голын усны цагаан дэлтэй давлагаанууд адуун сүрэг шиг уралдаж, газрын уруу руу эрчлэн урсах Дон мөрнөөс салхины аясаар жижигхэн усан тоос сацарч, цэнгэг усны үнэр сэнгэнэнэ. 

	Григорий Аксиньяг харж байснаа Дон руу харав. Усанд авхуулсан цав цагаан улиасны нүцгэн мөчир ганхаж, охидын ээмэг шиг санжганасан цэцэгтэй бургаснууд усан дээр сиймгэр ногоон үүл шиг найгаж байв. Тэгээд Григорий жаахан харамсаж гутарсан янзтай:

	— Юу болоод байна?.. Бид хоёрт ярих юм алга гэж үү дээ? Чи яагаад дуугүй болчхов оо? гэж асуув. 

	Гэтэл Аксинья биеэ барьж, огт хэнэггүй хүйтэн царай гаргаж:

	— Бид хоёр ярьдгаа яриад дуусчихсан юм байлгүй... гэв. 

	— Тийм гэж үү?

	Тэгэх л ёстой байгаа биз? Ургаа мод ч жилд нэг удаа нахиалдаг хойно. 

	— Бид хоёрын модыг нахиалаад өнгөрчихсөн гэж бодож байна уу?

	— Үгүй юм уу?

	— Юм гэдэг мөн сонин юм даа гэхэд Григорий морио ус руу оруулж Аксиньяг хараад уйдсан янзтай инээмсэглэснээ, — Ингэхэд би, Ксюша, чамайгаа зүрхнээсээ салгаж хаяж яагаад ч чадахгүй юм даа. Хүүхдүүд маань томорч өөрөө ч бараг цал буурал болж бид хоёр хөндийрөөд хэчнээн ч жил болов... Тэгсэн атлаа чи минь бодогдоод л байх юм. Шөнө ч зүүдлээд, одоо болтол хайртай хэвээр л байх юм. Чамайг санахлаараа заримдаа Листницкийнд ямаршуу амьдарч байснаа... Чи бид хоёр хэчнээн хайртай байсныг санаад, — Иймэрхүү юм бодсоор байгаад... Заримдаа хамаг амьдралаа дурсан бодоход эргүүлсэн хармаан шиг хов хоосон санагдана гэж ярив. 

	— Би ч бас... Би ч явъя... Үг олдчихлоо гээд Аксинья хувингаа шийдэмгий гэгч өргөж дамнуургын бөндгөр нурууг эвэршиж борогшсон гараараа атгаад уул өөд өгссөнөө гэнэт Григорий руу эргэж... хацар нь бага залуугийнх шигээ үл мэдэг ягаараад:

	— Хүүе Григорий, чи бид хоёрын хайр дурлал голын яг энд эхэлсэн биз. Санаж байна уу? Казакуудыг лагерьд үдэж гаргасан өдөр гэж инээмсэглэхэд түүний дуу хоолой хөгжилтэй цовоолог цуурайтаж байв. 

	— Цөмийг нь санаж байна!

	Григорий харьж морио хашаанд оруулж уяв. Хүүгээ үдэж гаргах гээд өглөө тариаланд гараагүй Пантелей Прокофьевич саравчийн доороос гарч:

	— Чи мөд явах уу? Моринд чинь будаа тавьж өгөх үү? гэж асуув. 

	Хаашаа явах гэж? гээд Григорий гайхсан янзтай эцгийгээ харав. 

	— Үгүй ер! Яагаа вэ Каргинск руу. 

	— Би өнөөдөр явахгүй! 

	— Яагаад?

	— Яах вэ... явмааргүй санагдлаа... гээд Григорий сэтгэлийнхээ халуунд пэмбийж хөөсөн уруулаа долоож дээшээ харснаа, — Үүл гарч бороо орох гэж байхад би бороон дундуур норж явах ямар хэрэг байна? гэв. 

	— Нээрэн ч тийм дээ... гээд өвгөн зөвшөөрсөн боловч хэдхэн мөчийн өмнө Аксиньятай голын захад ярилцаж байхыг малын хашаа дотроос харчихсан болохоор Григорийн үгэнд үнэмшсэнгүй, «Ахиад л маасганаж эхэллээ. Натальятайгаа дахиад л битгий муудалцаасай... Гришка ч мөн дүүрсэн тархи юм! Ямар гичийгээ дуурайсан амьтан төрөв өө! Намайг дуурайсан гэж үү дээ?» гэж сэтгэл түгшин бодов. Тэрэгний гол хийхээр цавчиж байсан урт хусыг тавиад цаашаа явж байгаа хүүгийнхээ түгдгэр нурууг ажиглан, тэр дорхноо ухаан санаагаа ухаж төнхөн байж идэр залуудаа ямаршуу байснаа санаж: «Намайг дуурайсан чөтгөр байх нь! Нохойн хонгорцог чинь ааваасаа ч хэтэрч гээч! Аксиньягийн толгойг дахин эргүүлж, гэр бүлээ үймүүлэхгүй болтол нь зодох юм байна. Харин яаж зоддог юм билээ?» гэж Пантелей Прокофьевич бодлоо. 

	Урьд Григорийг Аксиньятай хүний нүднээс далд газар хоёулхнаа ярилцаж байхыг харсан бол Пантелей Прокофьевич ууц нуруун дундуур нь юу дайралдсанаараа байлгах байв. Гэтэл энэ удаа яах ч ухаанаа олсонгүй. Юу ч хэлсэнгүй өнгөрчээ. Тэр ч байтугай Григорийн явахаа гэнэт хойшлуулсан шалтгааныг мэдээгүй янз үзүүлээд өнгөрсөн ажээ. Ингэдгийн учир бол Григорий одоо урьдын жулдрай залуу «Гришка» биш, погоонгүй ч гэсэн дивизийн дарга, олон мянган казакыг захирч яваа «генерал», түүнийг хүмүүс одоо Григорий Пантелеевич гэдэг болсноос болжээ. Урьд уртаашаа урядник цолоос хэтэрч яваагүй Пантелей Прокофьевич төрсөн хүү нь мөн боловч генерал хүнд гар хүрэх гэдэг юу гэсэн үг билээ? Зэрэг зиндаа тэнцүүгүй болохоор тэгж бодож ч болохоо больж Григорийгоос хөндийхөн болчихсон мэт санагдана. Энэ бүхэн нь Григорийн зэрэг тушаал хэтэрхий ахиснаас болжээ. Тэр ч байтугай тариа тарьж байгаад гурав дахь өдөр нь Григорий: «Хүүш, юу гээд ангайгаад зогсоод байгаа юм бэ? Анжсаа дараач!» гэж зандрахад Пантелей Прокофьевич юу ч хэлж чадалгүй тэвдэж байжээ... Сүүлийн үед тэр хоёрын байдал солигдож Григорий өтөлсөн эцгийгээ зандчиж, харин цаадах нь захирч командлах дууг сонсоод тэвдэж муу хөл дээрээ хазганан ая тал засах гэж оролддог болжээ. 

	— «Борооноос айж гэнэ! Орох бороо нь ч алга. Салхи зүүнтэйгээс эргэж тэнгэр сайхан цэлмэж байхад газрын хаанаас бороо орох билээ! Натальяд ховлоё уу?» гэдэг мэргэн санаа төрөөд Пантелей өвгөн гэртээ орсон боловч хэл амнаас айгаад цавчиж байгаад орхисон мод руугаа буцав. 

	Харин Аксинья дөнгөж гэртээ орж хувингаа юүлмэгц пийшинд зоож суулгасан толь руу очиж, хөгшрөх шинж орсон боловч царайлаг хэвээр байгаа нүүрээ удтал сэтгэл догдлон тольдож зогсов. Хүний сэтгэлийг гижигдэн татдаг гоо үзэсгэлэн нь хэвээр боловч амьдралын намар ягаан хацрыг нь цайруулж зовхийг нь шарлуулж, хар үсэнд нь хааяа нэг буурал судал оруулж, нүдний нь галыг бууруулжээ. Харцанд нь гуньж ядарсан шинж үзэгдэнэ. 

	Аксинья хэсэг зогсож байснаа ор луу очиж, түрүүлгээ харж ойчоод хавь ойрд уйлаагүйгээрээ уйлж, сэтгэл дэвтээсэн амттай нулимсыг урсгахын хэрээр урсгав... 

	Өвөл болоход Донын эрэг хавийн хүрцэг өндөр уулсын төвгөр хажуу, нутгийнхны «тибер» гэж нэрлэдэг аль нэг нуруу хярын дээгүүр өвлийн хүйтэн салхи хуйларч шуугиад, зайрмаг мөстэй мөлцгөр толгодын оройгоос бужигнасан цагаан цасыг үлээж үелүүлэн хунгарлуулна. Эрэг ганган дээгүүр ирмэглэн унжиж хунгарласан асар зузаан цас нартай өдөр цасан чихэр шиг гялалзаж, бүрхэг өдөр хөхрөнтөж өглөөгүүр цайрч цэнхэрлээд, наран мандах үед ягаарч байдаг бөгөөд доороос нь дулааны илч төөнөж, эсхүл биеэ даахгүй тогтож ядан хажуугийн салхи түлхэж унагаагүй байсан цагт сүртэй гэгч дүнсийн унжиж байдаг. Харин тэгж нурахдаа алгуурхан хүржигнэн дуугараад замдаа дайралдсан жижиг бут сөөгийг мулт татан хамж, уулын бэлээр ичгүүрэн хярж наалдсан үрлийн моддыг хугалж хэмхчин, тэнгэр тулам мөнгөн цагаан тоос хөөсрүүлж бужигнуулсаар догшин дүртэй гулсан нурдаг ажээ. 

	Олон жил хуримтлагдсан хурын цас шиг Аксиньягийн сэтгэлийг ялимгүй жаахан доргиох л хэрэгтэй байжээ. Григорийтой уулзаж: «Сайн байна уу, хайрт Аксинья минь» гэж хэлэхийг сонссон нь яг тийм доргилт болжээ. Григорийд өөрт нь ямаршуу байсан бол? Григорийгоос илүү хэрэгтэй хүн Аксиньяд байгаагүй биш бил үү? Аксинья энэ хэдэн жилийн турш Григорийн тухай өдөр болгон, цаг үргэлж дурсаж сэтгэл санаанд нь эргэж хургаад салдаггүй байсан биш бил үү? Юу ч бодсон юу ч хийсэн сэтгэл санаа нь Григорийн дэргэдээс салдаггүй байжээ. Нүдийг нь боож тариа услах тээрэмд оруулсан морь л тэгж тээрмийг тойроод эргэж явдаг сан даа.. 

	Үдэш болтол орон дээрээ уйлж хэвтсэн Аксинья хавдаж пэмбийчихсэн босоод нүүр гараа угааж, үс гэзгээ самнаж хадмынхандаа харуулах гэж байгаа бүсгүй шиг санд мэнд хувцаслаж эхлэв. Цэвэр цамц, бор ноосон банзал өмсөж, алчуур нөмөрч толинд хурдан зуур харчхаад гадаа гарав. 

	Татарск гацааны дээгүүр үдшийн бүрэнхий зэгэлтэж, задгай усан дээгүүр нугас галуу ганганалдаж, өнгө жавхаа муутай өлөг цагаан сар улиасны цаанаас дээшилж, туяа нь голын усан дээгүүр ногоовтор судал татуулна. Талын бэлчээрээс мал сүрэг хашаандаа эргэж ирж, хэнз ногоонд цадаагүй үхэр хашаа дотроо мөөрөлдөнө. Аксинья үнээгээ саасангүй, цагаан хоншоортой тугалыг эхэд нь тавьж өгөхөд хойд хоёр хөлөө уллан сүүлээ годгонуулж байгаад эхийнхээ хоосон шахуу дэлэнг шов шов сорж эхлэв. 

	Мелеховын Дарьяг үнээгээ дөнгөж сааж дуусаад хувинтай сүү, сүүний шүүлтүүр барьчихсан гэр лүүгээ явж байхад хашааны завсраар; 

	— Даша! гэж дуудав. 

	— Хэн бэ?

	— Би Аксинья байна... Чи манайхаар хурдан ороод гараач. 

	— Надтай уулзах ямар хэрэг гарчихаа вэ?

	— Тун их хэрэг байна! Орооч дээ! Гуйя!

	— Одоохон сүүгээ шүүчхээд оръё. 

	— Тэгвэл би чамайг гадаа хүлээж байя. 

	— За тэг!

	Төдхөн Дарья гарч ирэв. Түүнийг Аксинья хашааныхаа үүдэнд хүлээж байлаа. Дарья түүхий бүлээн сүү, малын бууц ханхлуулсаар ирж Аксиньяг элгэвчгүй цэвэр хувцас өмсөж гоёчихсон байхыг хараад гайхаж:

	— Чи сүү саалиа эрт амжжээ гэв. 

	— Степаныг эзгүйд миний ажил ядаж цөхөх юмгүй. Ганц үнээтэй, хоол унд ч бараг хийдэггүй... Хуурай нойтон юмхан идчихээд болох нь тэр... 

	— Чи намайг юу гэж дуудав?

	— Манайхаар орж жаахан суу. Хэрэг байна... гэв. 

	Аксиньягийн дууны өнгөөр Дарья ярилцах гэсэн зорилгыг муухан гадарлаж юу ч хэлэлгүй гэрт нь оров. 

	Аксинья дөнгөж ормогцоо гэрэл ч асаалгүй авдраа уудалж, халуу цоргисон хуурайхан гараараа Дарьягийн гарыг атгаад хуруунд нь бушуухан нэг бөгж углав. 

	— Чи яаж байна? Бөгж үү дээ? Надад өгч байгаа юм уу?

	— Чамд! Чамд, би дурсгаж байгаа юм... 

	— Алтан бөгж үү? гэж лавлаад Дарья цонх руу очиж сарны бүдэг гэрэлд бөгжтэй хуруугаа харав. 

	— Алт юм. Зүүж яв. 

	— Иш, их баярлалаа!.. Яалаа гэж бэлэглэж байгаа юм бэ? Юу хэрэгтэй вэ?

	— Нааш нь... Григорийг дуудаад аль. 

	— Дахиад л эхлэх нь үү? гэж Дарья мэдсэн янзтай инээмсэглэв. 

	— Үгүй, үгүй! Хаанаас даа! гэж Аксинья айж цочоод түүнтэй Степаны тухай ярилцмаар юм байна... Түүнийг минь амралтаар ирүүлж өгч юу магад... гэв. 

	— Чи өөрөө манайхаар очихгүй яагаа вэ? Уулзах ажилтай юм бол тэнд уулзаад яривал болоо биз гэж Дарья төвөгшөөв. 

	— Үгүй, үгүй... Наталья юу гэж бодох юм билээ?... Эвгүй.. 

	— За яах вэ дуудамз. Надад ямар хамаа байсан юм! гэлцэв. 

	Григорий үдэш хоол идэж дуусаад халбагаа тавьж, тараг наалдсан сахлаа долоож алгаараа арчиж суутал ширээн доор хөлийг нь нэг хүн түлхэх шиг болов. Хартал Дарья нууцгайгаар нүд ирмэж байв. Дарьягийн марзганаж маяглаад байхад юу ч хэлэлгүй өнгөрүүлээд байсан Григорий «Талийгаач Петрог надаар солих санаатай ямар нэг юм хэлбэл үхтэл балбачихъя! Гадаа аваачиж банзлыг нь толгой дээр нь уяж байгаад нохой шиг ороолгож орхих вий!» гэж эгдүүцэн бодов. Гэсэн ч ширээнээс босож тамхиа асаагаад яаралгүй гадаа гарав. Дарья тэр дорхноо дагалдан гарч байшингийн үүдэнд Григорийн хажуугаар өнгөрөхдөө цээж биеэрээ налж:

	— Ууртай хар золиг! Очооч... Чамайг дуудаж байна. 

	— Хэн? гэж Григорий сандарч асуухад, 

	— Цаадах чинь гэв. 

	Натальяг хүүхдүүдтэйгээ унтаад цаг хэртэй болж байхад Григорий шинелиэ товчилчихсон Аксиньятай хоёулаа Астаховын хашааны хаалгаар гарч явав. Тэр хоёр харанхуй гудамжинд хэсэг дуугүй зогссоноо сэтгэл мансуурмаар нялх ногоо ханхалсан чив чимээгүй харанхуй тал руу мөн л дуугүй явцгаав. Григорий шинелийнхээ энгэрийг ярж Аксиньяг тэврэхэд Аксинья дагжин чичирч, зүрх нь нимгэн цамцны цаанаас алгуурхан боловч хүчтэй лугшиж байгаа мэдэгдлээ. 

	Маргааш нь Григорий явахынхаа өмнө Натальятай жаал зугаа юм ярив. Наталья түүнийг хүнээс зайдуу дуудаж аваачаад:

	— Чи шөнө хаачсан бэ? Хаанаас тийм орой буцаж ирсэн бэ? гэж шивнэн асуужээ., — Тийм ч орой биш шүү!

	— Орой биш гэх үү? Намайг сэрэхэд түрүүчийн тахиа дуугарч байсан. Тэгэхэд чи байхгүй байна билээ. 

	— Кудинов ирээд, би цэргийн талаар зөвлөгөө авах гэж очсон юм. Энэ бол эхнэр хүүхдийн ухаан хүрэх ажил биш. 

	— Тэр чинь яагаад манайд ирж хоноогүй юм бэ?

	— Вешенск рүүгээ яараад. 

	— Хэнийд буусан бэ?

	— Абощенковынд. Тэднийх түүний холын хамаатан юм шиг байна гэв. 

	Наталья дахиад юу ч асуусангүй. Эргэлзэж байгаа нь илт боловч нуугаад хэлээгүй учраас үнэмшсэн эсэхийг Григорий мэдэж чадаагүй өнгөрчээ. 

	Григорий бушуухан цай унд ууж Пантелей Прокофьевич морийг нь эмээллэхээр гарч Ильинишна хүүгээ адислан үнсэх зуур дуржигнасан хурдан хэлээр:

	— Чи минь бурхан тэнгэр... Бурхан тэнгэрт, хүү минь, залбирч яваарай! Чамайг ямар нэг тэнгисчдийг цавчиж алсан гэж бид сонссон... Ээ гэгээн минь! Гришка чи бодол ухаантай явж бай! Хүүхдүүдийнхээ өсөж торниж байгааг хараач. Цаадах алуулсан улсын чинь үр хүүхэд бас л үлдсэн байлгүй... Яаж тэгж болдог юм бэ? Чи багадаа хэчнээн эелдэг номхон байлаа! Одоо дандаа хөмсөг зангидсан явдаг болжээ. Зүрх чинь чонын зүрх шиг болчхож шүү дээ... Гришенька минь, эжийнхээ үгэнд орж яв! Чи л гэж юманд өртдөггүй амьтан биш. Муу улсын сэлэм хүзүү дээр чинь бууна шүү... гэж захив. 

	Григорий мушилзан инээмсэглэж эхийнхээ хатангир гарыг үнсээд Наталья руу очив. Наталья тэвэрмээр болоод буруу харав. Нүдэнд нь нулимс гүйлгэнэсэнгүй, хув хуурай, битүү гомдож уурлах янзтай үзэгдэв. Григорий хүүхдүүдээ үнсчхээд гарлаа.... 

	Дөрөөгөө дөрөөлж, мориныхоо ширүүн дэлээс атгаад мордох зуур яагаад ч юм бүү мэд: «За ингээд амьдрал минь дахиад шинээр эргэдэг байжээ. Гэтэл сэтгэл зүрх минь мөн л хүйт оргиод хөндий хоосон хэвээр байх юм... Тэр хөндийг зайг Аксютка шууд таглачхаж чадахгүй юм шиг бололтой...” гэж бодогдов. 

	Гадаа цугларч үлдсэн аав ээж, эхнэр хүүхдээ эргэж харалгүй гудамжаар алхуулан Астаховын байшингийн хажуугаар цонх руу нь нүд буландан харсаар өнгөрөв. Аксинья захын цонхны гэрэлд инээмсэглэн хатгамал хээтэй алчуураа даллачхаад, алчуураараа амаа дарж, нойргүй хонож улайсан нүдээ арчиж байгаа үзэгдэв. 

	Григорий ширүүлэн ергүүлж уулын хяр дээр гарцад зуны замаар хөсөг тэрэг дагуулсан хоёр дагуул морьтой хүн айсуйг харж, Антип Брехович, гарааны дээд үзүүрийн цовоолог хар хүү Стремянниковыг танилаа. Үхэр тэргийг хараад «Алуулчихсан улсыг авч яваагаас зайлахгүй» гэж гадарлаад казакуудын наахнатай очиж:

	— Хэнийг авч яваа юм бэ? гэж асуув. 

	— Алешка Шамиль, Иван Томилин, Яков Подковыг авч явна. 

	— Алуулчихаа юу?

	— Алуулчихжээ!

	— Хэзээ?

	— Өчигдөр нар жаргахын өмнөхөн. 

	— Их бууныхан бүрэн бүтэн үү?

	— Бүрэн. Харин манай энэ их буучдыг Калиновын Уголд айлд буугаад байхад улаантан дээрээс нь орчихжээ. Шамиль ч яах вэ, тэнэгдээ болоод цавуулчихжээ!

	Григорий малгайгаа авч мориноосоо буув. Тэрэг хөтөлж явсан Чирийн настайвтар казак хүүхэн үхрээ зогсоов. Цавчуулсан хүмүүсийг тэргэн дээр зэрэгцүүлж тавьжээ. Григорий тэрэг рүү очиж завдаагүй байхад хүүрийн эвгүй үнэр нилхийтэл ханхалж байв. Гол дунд нь Алешка Шамиль хуучин хөх цамцныхаа энгэрийг ярж, хоосон ханцуйгаа хага цавчуулсан толгой доороо ивж, аль дивангарт тасарч ойчоод хар хиртэй даавуугаар боочихсон явдаг хэзээ язааны хөдөлгөөн ихтэй мухар гараараа амьсгаагүй болсон түнтгэр цээжээ дарчихсан хэвтэнэ. Цагаан шүдээ ярзайлган зуусан ам нь хорсож занасан хэвээр үүрд хөшиж, дутуу аньсан нүд нь уудам хөх огторгуй, хээр талын дээгүүр хөвөн нүүдэллэгч үүлсийг тайван бөгөөд бодлогошрон гуньхарсан янзтай ширтэж байгаа мэт үзэгдэнэ. 

	Томилины нүүр царай танихын эрхгүй болж нүүр гэхээргүй ташуу сэлэмдүүлчихсэн цулцгар улаан юм болчихсон байв. Хамгийн захад хэвтэж байгаа Яков Подков толгойгоо бараг мулт цавчуулж хүзүү нь шав шар болчихсон гилжийж байлаа. Бор ногоон цэрэг цамцны ярсан захны доороос тас цавчуулсан эгмийн цагаан яс ёрдойж, яг духан дээр нь бууны сумны цус сацарсан хар нүх онгойж байв. Улаан цэргийн нэг нь үхэж өгөхгүй тарчлаад байсан казакуудыг өрөвдөж бараг тулгаж байгаад шахам буудчихсан бололтой Яков Подковын духан дээр шатсан дарийн хар, толбо үлджээ. 

	— За яана вэ. Нэг гацааныхнаа хүндэтгэн өлзий буяны ерөөл болгож тамхи татацгаая гээд Григорий холхон очиж, эмээлийнхээ олмыг сулруулж хазаарыг мулталж ногтны цулбуурыг зөв урд хөлөөс нь уяж, соёолж байгаа нялх ногоо хазуулахаар тавив. 

	Антип, Стремянников хоёр дуртайяа бууцгааж морьдоо чөдөрлөж тавиад хэвтэж тамхи татацгаав. Григорий тачирхан таван салаа руу тэмүүлж байгаа гуужиж гүйцээгүй сарсгар хөөвөртэй үхрийг ажих зуур, 

	— Шамиль яаж үхсэн гэнэ ээ? гэж асуув. 

	— Пантелевич гуай, энэ чинь тэнэгдээ болж баларсан юм билээ!

	— Яаж?

	— Ингэсэн юм гэнэ гээд Стремянников ярьж эхэлсэн нь: — Өчигдөр их үдийн алдад бид толгойн сэргийлэхэд гарлаа. Платон Рябчиков өөрөө биднийг вахмистрээр даргалуулж явуулсан байхгүй юу... Антип, өчигдрийн бидэнтэй явдаг вахмистр чинь хаанахынх гэлээ?

	— Чөтгөр бүү мэд. 

	— За тэр золиг ч яах вэ! Танихгүй өөр зуутын юм... тэгээд бид арван дөрвүүл, бидэнтэй бас Шамиль явалцах юм болов. Шамиль үхэхээ, мэдээгүй юм байлгүй, өчигдрийн турш тун их хөгжилтэй явсан. Мухар гараа годолзуулж мориныхоо жолоог урд бүүрэгтээ углачхаад «Григорий Пантелеев маань хэзээ ирдэг бол! Нийлж жаахан балгаж дуулцгаах юм сан!» гэж ярьж явав. Тэгээд Латышевын гүвээ хүрмэгц цөмөөрөө:

	 

	«Бид бүгд Донын казакууд 

	Бирдаан буугаар ч буудаж явлаа. 

	Урин цагийн царцаахай дэвхрэг шиг

	Уул толгодоор ч нисэж явлаа»

	 

	гэж орилолдоцгоов. 

	Тэгж явсаар Шавартын нугачаанд очтол вахмистр маань: «Найзууд минь, улаантан ойр хавьд алга. Тэд лав Астаховын сууринаас хөдлөөгүй байх. Тариачин харчуул залхуу хойно доо, эрт босохгүй. Бас тэгээд хоол унд хийж, Украиныхны тахиаг чанахыг нь чанаж, шарахыг нь шарж байгаа. Одоо жаахан амарцгаая. Морьд маань ядарчихлаа» гэхлээр бид ч «Тэгвэл тэгье» гэцгээв. Нэгийгээ довын орой дээр манаанд суулгачхаад өвсөн дээр хэвтэцгээв. Хэвтээд харж байх нь ээ талийгаач Алешка мориныхоо хажууд бөгтөлзөн эмээлийнхээ даруулга олмыг тайлж байхгүй юу. Тэгэхлээр би: «Алексей, чи олмоо тайлаад хэрэггүй л юм сан. Яаж мэдэх вэ, гай дайраад хурдан хөдлөх болбол мухар гараараа олмоо татаж яаж амжих юм бэ?» гэлээ. Тэгсэн чинь мань хүн шаралхаж: «Би чамаас л хурдан амжина! Жулдрай зулзага, юу гэж надад сургаад байна?» гээд олмоо тайлж, мориныхоо хазаарыг мултлав. Хэвтээд тамхи татах нь тааж, үлгэр ярих нь ярьж, үүрэглэх нь үүрэглэж байв. Тэгэх зуур манаач маань ч бас зүүрмэглэж довын хажууд унаж хэвтжээ. Хол гэгч морь тургих шиг боллоо. Бие нозоороод босмооргүй байсан боловч босоод гүвээн дээр гарч хартал биднээс зуугаад метрийн зайтай нугачаагаар улааныхан явж байна шүү. Тэдний түрүүнд гуналзсан хүрэн тоомсогтой дарга нь явна. Тэд дугариг дайзтай пулемёт авч явав. Би ч судаг руу өнхөрч ороод л: «Улаантан! Мордоод!» гэж хашхирав. Улааныхан намайг харчихжээ. Команд өгч байгаа нь дуулдлаа. Бид ч мориндоо хүрэв. Вахмистр сэлмээ сугалаад аттаклах гэж байна шүү. Зуу шахам бас тэгээд пулемёттой улсЫн өөдөөс арван дөрвүүлээ аттаклахтай мантай! Бид ч мордоод харайлгачихсан. Тэд биднийг пулемётоор шүршсэн боловч биднийг нугачаа аварч пулемёт ашгүй оносонгүй. Тэгмэгц биднийг тэд хөөж эхэллээ. Гэвч бид морь сайтай байсан учраас дорхноо холдож бууцгаагаад буудалцав. Тэгэхэд л харах нь ээ Алешка Шамиль дөрөөгөө дөрөөлөөд мордох гэтэл эмээл нь холбироод морины нь гэдэс дор орж, мориндоо зайдан мордож амжсангүй, улааныхантай улаан нүүрээрээ тулчихжээ. Морь нь эмээлээ хөглүүлчихсэн амьсгаадсаар бидний хойноос давхиж ирлээ. Золиг чинь шуухинаж үргээд хүн хавьтуулдаг биш. Алешка гэгж тэнэглэсэн дээ! Олмоо тавиагүй бол амьд гарах байсан... гээд Стремянников ширвээ хар сахлаа мушилзуулан инээмсэглэж тэр маань:

	 

	«Өгөр зөнөг өвгөө минь, чи

	Үнээ бярууг минь нядлаад өгөөч, 

	Үс толгойг минь зулгаагаад өгөөч...”

	 

	гээд алиалж байсан чинь толгойг нь бүрмөсөн эдгээчихсэн дээ... Нүүр ч гэж танихын эрх алга! Үхэр алчихсан юм шиг хамаг цус нь гоожчихож билээ. Улааныхныг хөөчхөөд очиход шалбааг шиг хавтгай цусан дотор хөвөх шахаад хэвтэж байсан гэж ярив. 

	Тэрэгний хүүхэн нарнаас халхалж нүүр лүүгээ унжуулсан алчуураа сөхөж:

	— Явцгаах болж байна уу? гэж яарсан янзтай асуув. 

	— Эгч гуай минь, битгий яар. Одоо харина. 

	— Яаралгүй яах юм бэ? Энэ хүүрийн үнэр танар гэж байж болохоо болилоо!

	— Яагаад үнэр танартай байгаа юм гээч? Наадуул чинь мах идэж, хүүхэн эргүүлж байсан улс. Тийм улс үхэж амжаагүй байхдаа өмхийрч эхэлдэг юм. Хувилгаан лам нар бол үхсэн хойноо хатаад арилчихдаг гэж ярилцдаг. Түүнийг би шал худлаа гэж боддог. Ямар ч хувилгаан байлаа гэсэн мөн л адилхан үхсэн хойноо байгалийн жам хуулиар өтгөн шингэн нь өмхийрөх ёстой. Хувилгаан ч гэсэн цөм адилхан хоолоо гэдсэндээ шингээдэг, өлөн гэдэс нь жир хүнд бурхнаас заяасны адил гучин аршин л байх ёстой гэж Антип бодлогошрон ярив. 

	Гэтэл Стремянников яасныг бүү мэд, гэнэт уурлаж:

	— Түүгээр яах гэсэн золиг вэ? Хутагт хувилгаадын нэр бариад! Явцгаая! гэж уцаарлав. 

	Григорий тэднээс салж, нас барагчидтай салахын ёс гүйцэтгэхээр тэрэг рүү очоод гурвуулыг хөл нүцгэлж, гурван гутлыг түрийгээр нь хөл дор нь дэвссэн байхыг сая олж харав. 

	— Яах гэж үхсэн улсын гутлыг тайлаа юм бол?

	— Энэ бол Григорий Пантелевич минь, манай казакуудын хийсэн ажил... Эд нар сайн сайн гуталтай байсан юм. Гэтэл зуутынхан зөвлөлдөж байгаад сайн гутлыг нь авч гутал муутай улсад өгөөд, муу гутлаа гацаа руу өгч явуулахаар тохиролцсон юм. Эдний гэр бүлийнхэн гэж зөндөө улс бий. Эдний хүүхдүүд гутал голохгүй... Тэгээд Аникушка: «Үхсэн хүн ямар морь унаж явган таврах биш, Алешкийн гутал овоо ул сайтай юм байна. Надад аль. Тэгэхгүй бол би улааныхнаас шаахай олж өмсөх гэсээр байгаад бээрч үхэх байх» гэсэн юм гэв. 

	Григорий цаашаа салж явахдаа казакуудын маргалдаж байгааг сонслоо. 

	Нарийхан хоолойтой Стремянников:

	— Брехович, чи битгий залаад бай! Аав нь Брех байсан юм чинь аргагүй. Казакуудад хувилгаан лам гэж байсан удаа байхгүй. Тэд цугаараа тариачин харчуул гарлын хүмүүс гэж орилов. 

	— Үгүй, байсан юм!

	— Залдаг нохойг хараач!

	— Үгүй байсан гэм! 

	— Хэн байна?

	— Ялгуусан Егорий яагаа вэ?

	— Түй! Дүүрчихсэн хижиг! Түүнийг чинь казак гэх үү?

	— Доод биеийн Семикаракорск сууринд төрсөн ёстой Донын казак байхгүй юу. 

	— Мөн залав аа! Мөрийцсөн ч болно. Тэр чинь казак биш!

	— Казак биш гэнэ үү? Тэгвэл яах гэж түүнийг жадын дээр зурдаг юм бэ? гэлцэв. 

	Григорий цааш нь сонссонгүй, мориндоо ташуур өгч гетманы замыг огтолж гараад хотгор луу ороход, хөсөгтэй хүмүүс уулнаас гацаа тийш алгуурхан бууж яваа үзэгдэв. 

	Григорий бараг Каргинскт хүрэн хүртэл ергүүлэв. Огт хөлрөөгүй морины дэлийг зөөлөн салхи сэвэлзүүлж тэвдэж сандарсан урт бор зурмууд чарлалдан зам хөндөлсөж гүйлдээд, бачимдсан нарийхан дуу нь анир чимээгүй хээр талын дунд хачин сонин ч юм шиг санагдана. Замын хажуугийн гүвээ толгод, гүдэн хярын оройгоор өндөглөсөн чогчиго нисэцгээж далавчныхаа мяндсан цагаан элгийг наранд гялалзуулан чанх дээшээ дүүлэн гарч тэртээ дээр очоод хуримын хар хилэн бурзгар зүүлттэй нарийхан хүзүүтээ сунган ниссээр холдоцгооно. Зуугаад алд хэртэй холдоод бяцхан далавчаа улам түргэн дэвж, нэг газраа зогсчих шиг болно. Зүйл зүйлийн цэцэг ногоо алагласан магнаг ногоон талын дээхэнтэй гялтгар өд сөдөө сүүлчийн удаа аадрын цахилгаан шиг гялалзуулаад өвс ногоон дунд живэн унтрах шиг алга болж байв. 

	Хань ижлээ эрж дуудсан эр чогчигын тэвчээргүй, тачаангуй дуу газар сайгүй сонстож замаас хэдэн алхмын зайтай байгаа Чирийн хавгийн толгодын шовх орой дээгүүр чогчигын үүр байгааг Григорий морин дээрээс олж харав. Тэд эм чогчигоо булаалдан хааш хаашаа бүтэн хагас алд дугариг газрыг халцартал ноцолдсон нь харагдав. Тэр дугариг халцархай газраа шувууны сарвагар хөлийн мөртэй өлөн саарал нунтаг шорооноос өөр өвсний хугархай ч алга байв. Харин тойрог хүрээний гаднах шарилж бударганын хуурай шилбэ дээгүүр зодолдож байхдаа бие биеэсээ зулгалж хаясан ягаан дотортой бор цоохор өднүүд салхинд хийсэн санжиж байлаа. Тэрээхэн хажууд жаахан бор дэгдээхэй үүрнээсээ үсрэн гарч настай эмгэн шиг бөгтийж жорогнон гүйгээд жил өнжсөн хагд өвсний бутан доогуур шурган хярав. 

	Хаврын уринд онго ороо нь орж, хүч тамир нь цогцлон бадарсан үл ажиглагдам лут их амьдрал хээр талд бургилж өвс ногоо багсайн ургаад, хүмүүсийн хэрцгий балмад нүднээс далд атар хээрийн нууцгай ормуудад хос жигүүртэн шувууд, ан араатан хайр дурлалаа нэвтрэлцэн ойлголцож тариалангийн талбайд соёолж байгаа будааны үй түмэн шовх үзүүр сэрийлцэнэ. Гагцхүү үеэ өнгөрүүлсэн ноднин жилийн шарилж хамхуул л талын дундуур газрын ганцаар тарсан харуулын овоонуудын хажууд уруу царайлан сөөтийж, амь гарахыг хичээж газарт наалдавч амьдруулагч чадалтай эрүүл салхи, хатсан үндсийг нь хайр найргүй булга татаж, нарны илчинд баясаж сэргэсэн хээр талын дундуур цааш нааш нь хөөж элдэнэ. 

	Григорий Мелехов Каргинскт үдэш болж байхад очив. Чирийн голын олмоор гаталж, казак суурины хажуу дахь буудал дээр очиж Рябчиковыг олж уулзав. 

	Маргааш өглөө нь анги ангиараа гацаануудаар тарсан нэгдүгээр дивизийн командлалыг Рябчиковоос хүлээж аваад штабаас ирсэн сүүлчийн мэдээг уншиж, штабын дарга Михиал Копыловтой зөвлөлдөж урагшаа Астаховын слобода хүртэл давшихаар шийдэв. 

	Ангиуд сум хэрэглэлээр ямтаж түүнийг байлдаж байж олж авахаас өөр аргагүй болжээ. Григорийн давшихаар шийдсэн гол зорилго ч тэр байжээ. 

	Үдэш Каргинск руу гурван морьт хороог нэг явган хорооны хамт татав. Дивизэд байсан хүнд, хөнгөн хорин хоёр пулемётын ихэнх нь сумгүй байсан учраас зөвхөн зургааг авахаар шийдэв. 

	Дивиз өглөөгүүр давхиж эхлэв. Григорий штабаа замд орхиж гуравдугаар морьт хороог өөрөө командалж, морьт цэргүүдийг толгойн сэргийлэхээр түрүүлж гаргаад урагшаа Пономаревын слободын зүг аяллын шугамаар давшив. Каргинск руу давшихаар бэлтгэж буй улаан армийн 101, 103 дугаар явган хороодыг Пономаревт бөөгнөрч байгаа тухай тагнуулын мэдээ иржээ. 

	Тэднийг сууринаас хөдлөөд гурван мод газар явж байтал бие зарлага нэхэн очиж Кудиновын захидлыг гардуулжээ.. 

	 

	«Сердобскийн хороо бидэнд бууж өгөв! Бүх цэргийн зэвсгийг хурааж, эсэргүүцэж омогдсон хорин хүнийг Богатырев цавчих тушаал өгч цааш нь харуулав. Бидэнд дөрвөн их буу (Гэтэл улааны мондиуд замгийг амжаад авчихжээ), их бууны хоёр зуу гаруй сум, есөн пулемёт тушаасан. Бид баярлахын ихээр баярлачихсан сууцгааж байна! Улаан армийнхныг явган хороодод тарааж өгөөд өөрсдийнхөнтэй нь байлдуулна. Чиний тэнд ямаршуу байна? Харин, золтой мартчихсангүй, танай нутгийн коммунист Котляров, Кошевой, бас Еланы баахан улс баривчлагдсан. Тэднийг Вешенск рүү хүргэх замд бодийг нь хөтөлчихнө. Сумаар тун их гачигдаад байвал энэ зарлагаар мэдэгдээрэй. 500 ширхгийг явууламз. 

	Кудинов»

	 

	— Зарлага! гэж Григорий хашхирав. 

	Прокор Зыков давхиж очоод Григорийн царай аймшигтай хувирчихсан байхыг хармагцаа айсандаа болж;

	— Юу тушаах сан бол! гэж ёслов. 

	— Рябчиков! Рябчиков хаа байна!

	— Цувааны сүүлд яваа. 

	— Давхи! Нааш нь бушуу дууд! гэв. 

	Платон Рябчиков цувааны хажуугаар ергүүлж өнгөрөөд Григорийтой зэрэгцэн очив. Түүний ухаа хонгор сахалтай нүүр салхинд холцруутаж, хаврын наранд гандсан саарал, хөмсөг нь үнэгний сор шиг улайрна. Тэр бээр инээмсэглэж явуут тамхи савсуулна. Хаврын тачаалд огтхон ч гундаагүй хур тарган хар хээр морь нь хударгынхаа элгэвч тольтыг гялалзуулан толгой хаялж сайварлана. 

	Григорийн дэргэд Вешенскийн зарлага ирчихсэн байхыг хараад Рябчиков:

	— Вешенскээс захидал ирээ юу? гэв. 

	— Захидал ирлээ гэж хэлмээр болоод Григорий, — Хороо, дивиз хоёрыг хүлээж ав. Би явлаа гэв. 

	— Явахаас даа. Яаралтай юу болоо вэ? Юу бичээ вэ? Хэн бичээ вэ? Кудинов уу?

	— Усть-Хоперт Сердобскийн хороо бууж өгч... 

	— Нээрээ юу? Амьдаараа юу? Одоо явах нь уу?

	— Явна. 

	— За сайн яваарай. Ирэхэд чинь бид Астаховод оччихсон байна. 

	«Мишка, Иван Алексеевич хоёрыг амьд олж авах юм сан... Петрог чухам хэн алсныг мэдэж... Иван, Мишка хоёрыг аврах юм сан. Аврах.. Бидний хооронд цус урссан ч гэсэн бид чинь холбоо сүлбээтэй улс биш бил үү?!» гэж бодоод Григорий морио галзуурсан мэт ташуурдаж, гүвээний бэл рүү давхиж одов. 

	 

	 

	LII

	 

	Босогчдын зуут Усть-Хоперт очиж, цуглаан хийж байсан Сердобскийнхныг бүсэлмэгц зургаадугаар бригадын дарга Богатырев, Вороновский, Волков хоёртой зөвлөгөөн хийхээр явав. Тэд талбайн хажуу дахь нэг худалдаачны байшинд хурдан зуур зөвлөлдөв. Богатырев ташуураа гараасаа салгалгүй Вороновскийтой мэндлэлцээд:

	— За сайн байна. Таны ингэж бууж өгснийг бид анхаарч үзнэ. Харин та нар яагаад энэ их буунуудыг бүтэн байлгаж чадсангүй вэ? гэв. 

	— Гэнэдлээ! Ёстой гэнэн явдал боллоо, ноён хорунжий! Их бууныхан баргаараа коммунистууд байсан. Зэвсгийг хурааж эхэлтэл манайхныг зад эсэргүүцээд бид хоёрыг нь алсан. Тэгэх нь ээ бууныхаа замгийг аваад зугтчихжээ. 

	— Тоогүй! гээд Богатырев саяхан болтол офицерын ялгах тэмдэг хадаатай байсны шинэхэн ор бүхий бор ногоон малгайгаа ширээн дээр шидэж хар хиртэй алчуураар нүцгэн толгой, баргар хүрэн нүүрийнхээ хөлсийг арчиж хямсалзан инээмсэглээд:

	— За тэглээ ч гэсэн ингэж бууж өгсөн нь сайн хэрэг. Та одоохон очиж цэргүүддээ... ийм тийм... гэлгүй дагуудаа зэвсгээ хураалга гэж цаадуулдаа олигтойхон ярь гэв. 

	Казак офицерын даргархуу дууны сүрд дарагдсан Вороновский баахан түгдчиж:

	— Бүх зэвсгээ юу? гэж лавлав. 

	— Би танд давтаж хэлэхгүй! Дагууд нь гэж хэлсэн бол цөмийг гэсэн үг. 

	— Ингэхэд ноён хорунжий та өөрөө, танай командлал ч гэсэн хорооны зэвсгийг хураахгүй гэдэг болзол тавиагүй бил үү? Яагаад ингэдэг билээ?.. Пулемёт, их буу, гар гранатыг бид дагууд нь үг дуугүй хураалгах ёстой гэдгийг би ойлгож байна. Харин улаан армийнхны зэвсгийн тухайд гэвэл... 

	— Улаан армийнхан гэж одоо байхгүй! гэж Богатырев мулцгар уруулаа шазайлган дуугаа чангалаад шавартай гутлынхаа түрийг ташуурдаж: — Улаан армийнхан гэвэл алга, харин Донын газар шороог хамгаалах цэргүүд гэж яривал бий. Ойлгов уу?.. Хамгаалахгүй гэвэл нь албаар хамгаалдаг болгоно! Урвайж унжаад байх явдалгүй! Манай нутагт ирж туйлж туйлчхаад бас юуны чинь болзол! Бидний хороонд ямар ч болзол байхгүй! Ойлгов уу?.. гэв. 

	Сердобскийн штабын дарга, залуу туслагч Волков бүр ч гомдож, хар цэмбэн цамцныхаа босоо захны товчийг чимхэлж буржгар хар үсээ согсолзуулан:

	— Ингэхэд та нар биднийг олзлогдсон улс гэж үзэж байгаа юм шив дээ? Тийм болж байна уу? гэж түс тас асуув. 

	— Би чамд тэгж хэлээгүй. Мэддэг амьтан болох гэж битгий дөвчигнөөд бай! гэж казак дарга тас загнаад тэднийг өөрсдийнхөө шууд мэдэлд орсныг харуулж шууд «чи» гэж нэрлэж эхлэв. 

	— Өрөөнд хэсэг зуур таг чиг болж, талбайд хүмүүс шуугилдах бүдэг, бадаг сонсогдоно. Вороновский тасалгаа дотуур өөдөө сөргөө хэд алхалж хуруунуудаа нажигнатал базалж байснаа зузаан бор френчийнхээ энгэрийг дагууд нь товчилж, уцаарлан анивчсаар Богатырев руу хандаж:

	— Таны харьцаж байгаа байдал нэгдүгээрт, биднийг доромжилж, , хоёрдугаарт, оросын офицер таны нэрийг гутааж байна! Үүнийг би танд, шууд хэлэх байна. Та нар нэгэнт иймэрхүү байдал гаргаж байгаа болохоор бид харж байж болно... Харж байгаад яахаа бид... Туслагч Волков! Тушаал сонсож бай, талбай руу очиж казакуудад зэвсгээ хэрхэвч хураалгаж болохгүй гэж түрүүч нарт хэл! Зэвсгээ бэлтгэ гэж хорооныхонд тушаа! Би одоохон энэ... энэ ноён Богатыревтай яриагаа дуусгачхаад талбай руу очно гэв. 

	Бригадын дарга Богатыревын хор шар буцалж царай нь хүрлийж барайгаад нэг юм хэлэх гэснээ арай хэтрүүлчихсэнээ мэдээд биеэ барьж, эрс өмнөө болоод малгайгаа дух руугаа дарж, бас цацагтай ташуураа оролдон гэнэт хянуур зөөлөн дуугаар:

	— Ноёд та нар намайг буруу ойлгочих шиг боллоо. Би чинь онц гойдын сургууль хүмүүжилгүй, юнкерийн сургуульд ч явж эрдэм ном үзээгүй хүн болохоор зүй журмаар нь яриагүй байж болно. Ширүүн зан тэр болгонд таардаг- гүй хойно. Ингэхэд бид цугаараа өөрийн улс! Бие биедээ гомдох ёс бидэнд байж таарахгүй. Би юу гэж хэллээ? Одоохон танай улаан армийнхны ялангуяа та бидэнд найдваргүй санагдсан этгээдийн зэвсгийг хураах хэрэгтэй гэж би сая хэлсэн... Би тэднийг л хэлсэн юм! гэв. 

	— Байз хө! Тэгвэл ноён хорунжий та, тодорхой хэлж өгөх ёстой байж л дээ! Тэгээд бас таны хэгжүүн зан байдал.. гээд Вороновский мөрөө хавчисхийн гайхсан янз гаргаж, нэлээд тайвширсан боловч бас л дурамжхан хэвээр

	— Гуйвж дайваад байгаа найдвар муутай хүмүүсийн зэвсгийг бид өөрснөө хурааж та нарын мэдэлд шилжүүлнэ гэж бодсон юм... гэв. 

	— Тэр чинь л мөн! Хамгийн гол нь тэр байгаа юм!

	— Эдний зэвсгийг бид өөрснөө хураана гэж шийдсэн. Гэдгээ танд хэлж байна шүү дээ. Харин манай цэргийн байлдааны гол хүчний тухайд гэвэл түүнийг бид, хэвээр нь байлгана! Би өөрөө, эсхүл огт танилцаагүй байж «чи, би»-д хүрч байгаа танай энэ туслагч Волков... Бид өөрснөө командлаад, улаан армийн эгнээнд байсныхаа бузар шившгийг нэр төртэй цагаатгаж чадна. Харин тийм боломжийг бидэнд, та бүгд гаргаж өгөх ёстой гэв. 

	— Танай гол, хүч хэчнээн хүнтэй байх юм бэ?

	— Барагцаалбал хоёр зуу орчим. ’

	— За яах вэ, тэгье гэж Богатырев дурамжхан зөвшөөрөөд босож хаалгаа жаахан онгойгоод, — Авгай! гэж хашхираад, зузаан алчуур нөмөрсөн настай авгайг орж ирэхэд, — Түүхий сүү аваад ир! Бушуул! гэж тушаав. 

	— Уучлаарай, манайд сүү байхгүй, 

	— Улааныханд болохоор байгаад, бидэнд болохоор алга уу? гэж Богатырев шазвалзан инээмсэглэв. 

	Дахиад л чив чимээгүй болцгоов. Гэтэл туслагч Волков:

	— Би явах уу? гэж асуув. 

	— Яв яв гэж Вороновский санаа алдан хариулаад 

	— Нэрсийн жагсаалтад оруулсан Хүмүүсийн зэвсгийг хураа гэж очиж тушаа. Нэрсийн жагсаалтад Горигасов, Вейстминстер хоёрт байгаа гэв. 

	Дөнгөж сая доромжлуулсан офицерын нэрэлхүү зан нь «Яахаа бид бас харж байж болно» гэж хэлэхэд хүргэжээ. Үнэндээ ч тоглоом дуусаж, буцахаасаа өнгөрсөн гэдгийг штабын ахмад Вороновский өөрөө сайн мэдэж байжээ. Самуун гаргасан Сердобскийн хорооныхны зэвсгийг хураалгахаар армийн штабын явуулсан цэргийн хүч Усть-Медведицээс юу юугүй ирэх гэж байна гэдэг мэдээг Вороновский авсан байжээ. Гэвч Вороновский бол одоо ухраад холдож чадахаа больсон, ямар ч аюулгүй, найдвартай хүн гэдгийг Богатырев таньж мэдсэн учраас хорооныхоо найдвартай ангиудаас биеэ даасан байлдааны нэгж байгуулахыг өөрөө хариуцан зөвшөөрлөө. Үүгээр зөвлөгөөн дуусав. 

	Тэр завсар талбай дээр босогчид, зөвлөгөөний үр дүнг хүлээлгүй Сердобскийнхны зэвсгийг хураах ажилд шуурхайлан орцгоож, хөсөг уналга, сум ачсан тэрэгнүүдийг казакуудын шунахай нүд ухаж төнхөж, гар нь сумаар тогтохгүй, улаан цэргүүдийн зузаан ултай шар шаахай, хөлийн ороолт, дулаан цамц, хөвөнтэй өмд, хоол ундыг хуу хамж шүүрэлцэв. Сердобскийн хориод хүмүүс казакуудын дур зоргоор аашилж байгааг мэдмэгцээ эсэргүүцэх гэж оролдоод тэдний нэг нь, цэргүүдийг нэгжиж мөнгөтэй түрийвчийг аанай хармаалж байсан казакыг бууны бөгсөөр цохиж:, 

	— Дээрэмчин! Яалаа гэж авч байгаа юм бэ?! Буцаж өгөхгүй бол жадаллаа! гэж хашхирахад дургүйцсэн нөхөд нь түүнийг дэмжиж:

	— Нөхөд өө, буугаа бариад! Биднийг мэхэлжээ! Винтовоо битгий өг! гэж хашхиралдав. 

	Гардаг байлдааг үүсэж улаан армийнхныг хашаа руу шахаж гуравдугаар морьт зуутын даргын дохиогоор морьтой казакууд хоёрхон мөчийн дотор улаан цэргүүдийг цавчилж хядав. 

	Туслагч Волковыг талбайд очмогц зэвсэг хураах ажил улам ч амжилттай болов. Усан бороон дунд улаан армийнхныг жагсааж байгаад нэгжиж, жагсаалын хажууд винтов, гранат, хорооны телефон утасны хэрэгсэл, винтовын сумнуудтай хайрцаг, пулемётын туузтай сумнуудыг овооллоо... 

	Талбай руу давхиж очсон Богатырев сердобскийнхны жагсаалын өмнө агсан морио дэвхцүүлэн эргэлдүүлж, нарийхан гөрмөл ташуураа далайн зангаж байгаад:

	— Наашаа чагнаж бай! Та нар өнөөдрөөс эхлээд балмад коммунистууд болоод тэдний цэргүүдтэй тулалдана. Бидэнтэй үг өгүүлэлгүй явсан хүнийг уучилж, яваагүйг ингэж шагнана гээд казакуудыг цавчиж алаад, хамаг хувцсыг нүцгэлж, усан бороонд дээш доош харуулаад овоолчихсон улаан цэргүүдийн хүүрийг ташуураараа заав. 

	Эгнэж жагссан улаан армийнхан жиг жуг гэж шивнэлдсэн боловч өндөр дуугаар эсэргүүцлийн ганц ч үг хэлэх хүн гарсангүй, нэг ч хүн эгнээнээс хөдөлсөнгүй.. 

	Морьтой явган казакууд энд тэндгүй хэсэг бүлэг ганц нэгээрээ доншуучилж, талбайг эргэн тойрон бүслэв. Сердобскийнхны шинэхэн ногоон будагтай пулемётуудыг улаан цэргүүдийн эгнээ рүү харуулан зоож, дэргэд нь бороонд норчихсон казак пулемётчид буудахад бэлтгэн сууцгаана... 

	Цагийн дараа Вороновский, Волков хоёр нэрсийн жагсаалтаар «найдвартай» хүмүүсээ ялгаж авав. Тэр нь нэг зуун ерэн дөрвөн хүн байв. Шинэ байгуулсан ангийг «Босогчдын нэгдүгээр тусгай батальон» гэж нэрлээд тэр өдөрт нь Донецоос ирүүлсэн хорин гуравдугаар морьт дивизийн давшиж агсан Белавинскийн гацаа руу галын шугамд оруулжээ. Улаантны арван тавдугаар хороог Быкадоров, гучин хоёрдугаар хороог алдарт Мишка Блинов нар удирдаж явна гэдэг дам яриа байжээ. Тэд замдаа эсэргүүцсэн босогчдын зуутыг бут цохисоор давшиж явжээ. Усть-Хоперын нэг гацааны зуутыг тэд ёстой үнсэн чандруу болгож тавьжээ. Тэгэхлээр нь Блиновын эсрэг Вороновскийн батальоныг тавьж байлдааны тэсвэр хатуужлыг шалгаж үзэхээр Богатырев шийджээ. 

	Сердобскийн бусад найман зуу гаруй хүний босогчдын хүчний командлагч Кудиновоос Богатыревт ирүүлсэн захидал дотор тушаасан ёсоор Доныг дагуулан Вешенск рүү явган хөдөлгөв. Тэднийг ажиж явахаар Сердобскийнхны пулемётоор зэвсэглэсэн гурван зуут уулын толгод дамжин дагаж хөдлөв. 

	Богатырев Усть-Хопероос явахынхаа өмнө сүмд очиж мөргөөд «Христосын шашинд үнэнч хайртай казакын дайчин хүчинд» ялалт хайрлахыг залбирсан хар ламын уншлагыг дөнгөж дуусмагц сүмээс гарч мордоод Усть-Хоперт нөөцөлж үлдээсэн зуутуудын дарга нарын нэгийг дуудаж эмээл дээрээсээ тонгойн чихэнд нь:

	— Коммунистуудыг дарийн зоориноос ч илүү сайн харж харгалзаж бай! Тэднийг маргааш өглөөгүүр Вешенск рүү найдвартай улсаар туулгаж явуулаарай. Харин ямар амьтдыг тууж өнгөрөх гэж байгааг одоохон зарлага мордуулж айл гацаанд зарлуул. Коммунистуудыг ардууд өөрсдөө шийтгэг! гэж шивнэв. 

	 

	 

	LIII

	 

	Дөрөвдүгээр сарын нэгэн өдөр үд дундын алдад Вешенск суурины Сингиний гацаа дээгүүр аэроплан нисэж, мотор хүнгэнэх дуугаар хүүхэд багачууд, эхнэр хүүхэн, өвгөд хөгшид гүйлдэж гараад дээшээ өлийлцөн саравчилж байгаад үүлтэй бүрхэг тэнгэрийн доогуур элээ шувуу шиг далбилзан эргэлдэж байгаа аэропланыг удтал ширтэцгээв. Моторын дуу улам чангарч тодсоод аэроплан гацааны цаадах бэлчээрийн тэгшхэн талд буух байдалтай доошлов. 

	Нэг мэдэмхий өвгөн:

	— Одоохон бөмбөг хаяж эхэлнэ! Мэдэлтэй байгаарай! гэж айсан дуугаар орилов. 

	Гудамжинд цугларсан хүмүүс тал бүр тийшээ бутран гүйлдэж авгай хүүхнүүд хүүхдүүдээ орилуулан чирч, өвгөчүүл догшин ямаа шиг бургасан хашаа дээгүүр харайж гараад бургас руу зугтацгаав. Гудамжинд ганцхан чавганц үлдэж, айснаасаа болоод. хөл нь сөхөрсөн үү, эсхүл сондуулд бүдэрсэн үү өнхөрч ойчоод туранхай хөлөө ичихээ мэдэхгүй гаргачихсан:

	— Хүүе, ах дүү нар минь, амь авраач! Үхэл минь ирлээ! гэж хэвтээгээрээ дуугарч ядан үглэнэ. 

	Эмгэнийг авахаар хэн ч буцаж очсонгүй. Аэроплан бараг амбаарын дээвэрт хүрэн алдаад аймшигтай шуугин тачигнаж, үхтлээ айсан эмгэний бүлтэлзсэн нүдний гэгээн харааг агшин зуур далавчныхаа сүүдрээр халхалж өнгөрөөд, гацааны бэлчээрийн нойтон чийгтэй газарт дугуйтаараа аяархан цохиод талд бууж дэгдэн гүйв. Яг тэрхэн үес хөөрхий эмгэн хүүхдийн зүүд шиг гай тохиолдож, эргэн тойронд юу болж байгааг мэдэхгүй дутуу үхчихсэн мэт хэвтэж байжээ. Тэртээ хол буусан аймшигт шувууны гэдэс дотроос савхин хувцастай хоёр хүн гарч шийдэж ядсан байдалтай эргэлзэж байгаад айлууд руу явахыг эмгэн харж чадаагүй ажээ. 

	Тэр эмгэний нөхөр бургасанд нуугдчихсан өвгөн нь овоо эрэлхэг зоригтой юм санжээ. Зүрх нь баригдсан болжмор шиг догдловч өндийж харах чадалтайгаа байжээ. Гэр лүүгээ яваа хоёр хүнийг хараад нэгийг нь хүүтэйгээ цуг цэрэгт байсан Богатыревын хүү Петр байна гэж танив. Босогчдын зургаадугаар тусгай бригадын дарга Горигорий Богатыревын хамаатан (Петр нь цагааныхантай Донецын цаад руу ухарсан юм санжээ. Аргагүй л зүсээрээ мөн байв. 

	Өвгөн гараа унжуулан туулай шиг оцойн ажиглаж нөгөө ноднин жил дайралдсан хөх нүдтэй Петр Богатырев ойрмогт хусаагүй бололтой сахал үс нь багсайчихсан халхалзан алхалж явааг хармагцаа, хөл дээрээ тогтож чадах эсэхээ шалгаж үзэхээр босов. Хөлийн нь шөрмөс үл мэдэг салганаад зогсож явахад зүв зүгээр байхлаар бургасан дундаас жорогнон гарч гүйв. 

	Өвгөн гайд үртсэн хөгшин рүүгээ ч очсонгүй, шууд Петр, түүний дагуул хоёрыг чиглэж, тэртээ холоос гандсан казак малгайгаа авч халзан толгойгоо гаргав. Петро Богатырев ч өвгөнийг таньж даллан баяр хүргэж инээмсэглэв. Өвгөн уулзаад:

	— Та чинь одоо Петро Григорич мөн үү, биш үү? гэв. 

	— Яг мөн, өвгөн гуай!

	— Бурхан минь, өтөлсөн хойно нисдэг машин гэдгийг үздэг байжээ! Бид чинь айж сүйд болоод!

	— Өвгөн гуай, улааныхан ойролцоо бий юу?

	— Байхгүй, байхгүй хонгор минь! Тэднийг Чирийн цаад руу хөөчихсөн. 

	— Манайхны казакууд бас боссон уу?

	— Босох ч боссон. Харин олон хүн буцаад ирсэн. 

	— Яагаад?

	— Яах вэ, цохиулчхаад. 

	— Аа... Манайхан, аав маань мэнд үү?

	— Цөм сайн. Та чинь Донецын цаанаас ирэв үү? Тэнд манай Тихонтой дайралдаагүй биз? 

	— Донецын цаанаас ирлээ. Тихон мэнд хүргэсэн. За өвгөн гуай машиныг минь харуулдаж байгаарай. Хүүхдүүд оролдох бий. Би гэртээ очъё... Явъя! гэв. 

	Петр Ботатырев дагуултайгаа олов. Айж хоргодсон хүмүүс бургас, саравч, зоорь, аль хавьтсан нүх сүвнээс гарцгааж халсан мотороос нь шатанхай бензин, тос ханхалж байгаа аэропланыг тойрцгоов. Хэд хэдэн газраар винтов, их бууны сумны үлтэрхий цоолчихсон даавуу далавчтай, үзэгдэж харагдаагүй машин амьсгаадсан морь шиг дув дуугүй уухилан зогсоно. 

	Петро Богатыревтай хамгийн түрүүнд уулзсан өвгөн арван хоёрдугаар сард тойргийн захиргаатай цуг ухарсан хүү Тихоныхоо сургийг дуулснаа хэлж баярлуулах гэж эмгэнийхээ айж ойчсон гудамж руу гүйж очтол эмгэн нь байсангүй. Харин гэртээ харьчихсан зоориндоо санд мэнд банзал цамцаа сольж байв. Өвгөн арай гэж эрж олоод:

	— Петька Богатырев нисэж иржээ! Тихоноос амар мэнд уламжилж иржээ! гэж хашхирснаа эмгэнийхээ хувцсаа сольчихсон байхыг хараад жигтэйхэн уурлаж, — Зөнөг өлөгчин, юу болоод гоёж гоодов оо? Дүүрчихсэн монди! Урвайсан чөтгөр, чи хэнд хэрэгтэй юм бэ? Залуухан хүүхэн шиг! гэж загнав. 

	... Төдхөн Петр Богатыревын эцгийнх рүү өвгөчүүл цувж, орсон хүн болгон үүдэнд нь малгайгаа авч бурхны хөрөгт мөргөөд таягаа тулж, вандан дээр ихэрхүү зантай сууцгаана. Петр Богатырев аягатай хүйтэн сүү залгилах зуур Дээд Донын босогчидтой холбоо барьж, улааныхантай тэмцэхэд туслалцаж, онгоцоор сум, офицерууд авчирч өгөх зорилгоор Донын засгийн газрын даалгавраар ирсэн тухайгаа ярилаа. Удалгүй Донын арми бүх фронтоор давшиж босогчдын армитай нэгдэх гэж байгааг мэдэгдэв. Тэгэхийн далимд Богатырев залуучуудыг олигтой засаж залруулаагүй учраас тэд фронтыг орхиж улааныхныг нутагтаа орууллаа гэж өвгөчүүлийг зэмлээд үгийнхээ шувтаргад:

	— ... Гэсэн ч учрыг ойлгож, сууриныхаа зөвлөлт засгийг хөөж дайлуулсан болохоор та нарыг Донын засгийн газар уучилна гэж хэлэв. 

	— Петро Григорич гуай, манайд зөвлөлт засаг коммунистуудгүйгээр тогтсон юм чинь манайхны далбаа гурван өнгөтэй биш, улаан цагаан хоёрхон өнгөтэй л дээ гэж нэг өвгөн хулчгардуухан мэдэгдэв. 

	— Манай залуучуул гэж мондийн хүүхдүүд, хоорондоо уулзахдаа бие биеэ «нөхөөр» гэж ёсолдог болсон! гэж бас нэг нь ховлов. 

	Петр Богатырев тайрмал шар сахлаа хөдөлгөн инээмсэглэж дугариг хөх нүдээ ёжтой гэгч онийлгон:

	— Танай зөвлөлт засаг ч хаврын мөс шиг болжээ. Нар жаахан халаахлаар л урсчихдаг. Санаа хувирч Калачийн фронтыг орхиж явсан улсыг бид Донецын цаанаас буцаж ирэнгүүтээ тас ороолгоно доо! гэв. 

	— Дүүрсэн золигуудыг цус шүүртэл ороолговол таарна

	— Тэр ч яриангүй л дээ!

	— Урж, урж тавих хэрэгтэй!

	— Ард нийтээрээ урвал ухраах вий! гэж өвгөчүүл баярлан шулганалдав. 

	 

	......... 

	 

	Босогчдын цэргийн командлагч Кудинов, штабын дарга Илья Сафонов хоёр буухиа элчээс мэдээ аваад нумтай тэргэнд гурван морь хөллөж усан хулгана болтол давхиулсаар үдэш болж байхад Сингинд хүрэлцэн очив. 

	Богатыревын нисэж ирсэнд хязгааргүй их баярласан гэр хоёр савхин гутал, брезент цувныхаа шаврыг ч арилгалгүй Богатыревын байшинд бараг хар хурдаараа шогшиж оров. 

	 

	 

	LIV

	 

	Сердобскийн хорооноос баривчилж босогчдод тушаасан хорин таван коммунистыг чангалан харгалзуулж Усть-Хопероос тууж гарав. Оргож зайлна гэж бодохын ч хэрэг алга байв. Иван Алексеевич олзлогдогсдын дунд хазганан, казак харгалзагчдыг үзэн ядсан, гунигтай догшин харцаар ширтэж: «Манийгаа эд бад хийх нь дээ! Шүүхэд шилжүүлэхгүй бол баларчээ!» гэж бодож явав. 

	Харгалзагчдын олонх нь урт сахалтай өвгөчүүл байв. 

	Тэднийг Атаманы хорооны вахмистр, хуучин шашинт нэг өвгөн командалж явав. Усть-Хопероос дөнгөж гармагц тэр өвгөн олзлогдогсдыг хоорондоо ярилцаж, тамхи татаж, харгалзагч нараас юм асууж болохгүй гэж тушаав. 

	— Буруу номын зарц нар бурханд залбирцгаа! Үхэл рүүгээ явж байж үлдсэн хугацаандаа нүгэл үйлдээд дэмий вий! У-у-у-! Бурхнаа мартчихсан биз! Чөтгөр шүглэсэн урвагчид! Дайсны хараал шингэсэн мондиуд! гэж зандчаад нэг үе наган буугаа годолзуулж, нэг үе хүзүүндээ зүүсэн бууны сүлжмэл оосрыг базалж явав. 

	Олзлогдогсдын хоёрхон нь Сердобскийн хорооны удирдлагад байсан коммунистууд байлаа. Иван Алексеевичаас бусад нь цөм хүний газрын Еланск сууриныхан байв. Тэд зөвлөлтийн цэргийг сууринд орох үест намд элсэж цагдаа, гацааны хувьсгалт хорооны даргаар ажиллаж байгаад бослогын дараа Усть-Хопер луу оргож Сердобскийн хороонд нийлэлдсэн хүдэр чийрэг эрчүүл байв. 

	Тэд бараг цугаараа урьд гар урчуул, мужаан, модчин, дархнууд, шаварчин, барилгачин, гуталчин, оёдолчин байсан, харахад хамгийн ахмад нь гучин таваас дээшгүй, хамгийн залуу нь хорин насны гэмээр улс байлаа. Хүнд хүчир хар бор хөдөлмөрт нухлагдсан сарвагар том гар, өргөн мөр, ханхгар цээжтэй, хүдэр чийрэг сайхан биетэй тэд гаднах байдлаараа ч гэсэн харгалзан яваа бөгтөр өвгөчүүлээс эрс ялгагдаж байв. 

	— Биднийг шүүхэд шилжүүлдэг байх даа, чи юу гэж бодож байна? гэж Иван, Алексеевичтай зэрэгцэн алхалж явсан Еланы нэг коммунист асуув. 

	— Юу л бол доо... 

	— Нухчихдаг болов уу? 

	— Нухаж л таарна. 

	— Эд нар буудаж цаазалдаггүй биз дээ? Казакууд тэгж ярьдаг байсан. Санаж байна уу?

	Иван Алексеевич юу ч дуугараагүй боловч түүний дотор: «Нээрэн тийм шүү! Эд чинь биднийг буудах ёсгүй. Муусайн нохойнууд «Коммун, дээрэм, хулгай, буудаж алах явдал сөнөтүгэй! гэдэг лоозон гаргасан байсан. Харин хүнд хүчир ажил хийлгэж шийтгэдэг гэсэн дам яриа байсан... Зодож нүдэж, ажил хийлгэж шийтгэдэг байх нь. Тэгвэл ч тэр аймшигтай биш! Ажилд нь очиж өвөл болтол суучхаад өвөл болж Доныг хөлдөнгүүт манайхан дахиад түрж ирнэ!...” гэдэг горьдлого салхинд хийссэн оч шиг улсхийжээ. Гэтэл улсхийсэн горьдлого нь аливаа оч салхинд мөхдөгийн адил унтарч: «Үгүй, нухаж орхино! Муусайн чөтгөрүүд улангасаж орхижээ! Амьдрал минь баяртай!... Еэ чааваас, тэгдэггүй л байжээ! Байлдаж явахдаа өрөвдөж хайрладаг байж билээ... Өрөвдөж хайрлахын оронд цөмийг үндсээр нь мулт цавчиж орхидог л байжээ!» гэж бодогдов. 

	Тэгээд гараа зангидаж, байж ядан бухимдахдаа дэмий л мөрөө ханхалзуулснаа бүдэрч, толгойн нь ар луу цохиход золтой л таварцаглаж ойчсонгүй. 

	Харгалзагч нарын дарга вахмистр өвгөн мориороо гишгүүлчих шахаж очоод:

	— Чонын хуухнаг, чи юу л гэж гараа зангав? Юу гэж гараа зангав аа? гэж чамаас асууж байна шүү! гэж зандчив. 

	Харгалзагч өвгөн Иван Алексеевичийг хөмсөгнөөс нь голдоо хонхорхойтой Тагдгар эрүүг нь хүртэл гүврүү таттал дахиад нэг ташуурдав. Еланыхны нэг нь Иван Алексеевичийг халхалж хүдэр том цээжээ түхийлгэн чичиргэнэсэн дуугаар:

	— Та хэнийг зодож байна вэ? Өвгөн гуай, намайг цохь! Намайг! Та шархтай хүнийг яалаа гэж зодож байгаа юм бэ? гэж учирлан гуйв. 

	— Чамайг ч зодно! Нутгийнхан, наадуулыгаа балбаад бай! Коммуныхныг балба! гэж зандрав. 

	Еланы залуугийн мөрийг айхавтар хүчтэй ороолгож зуны нимгэн цамц нь галд халсан навч шиг умралдан атирч, гөвийж дарайсан шархнаас нь хүрэн хар цус нэвчин үзэгдэв... 

	Занал хорсолдоо бахардсан вахмистр хүмүүсийн бөөн рүү мориороо дайруулан зүсэж ороод аль хавьтсаныг хайр найргүй ташуурдаж эхэллээ. 

	Дахиад нэг ташуур Иван Алексеевичид ноогдож, нүдэнд нь жаргаж байгаа нарны шунхан улаан туяа үзэгдэх шиг болж газар дайвалзаад голын зүүн биеийн манхан эргийг бүрхсэн ногоон ой хэлтийх шиг санагдав. 

	Иван Алексеевич улангасаж галзуурсан вахмистрыг дээрээс нь хуу татах санаатай мулчгар гараараа дөрөөнөөс нь бариад автал сэлмийн мөгөөр нам цохиулж ойчоод, өвс хулстай гашуун тоос амаар нь орж хамар, чихнээс нь цус халуу оргин годгодов... 

	Тэднийг харгалзагч нар хонь хурга шиг бөөгнөрүүлэн хурааж байгаад удтал хэрцгий балмад зодоцгоов. Эргэн тойрон хүмүүс хашхиралдаж морины туурай пижигнэн, морьд үргэн шуухиналдаж байгаа нь зам дээр муужирч унасан Иван Алексеевичид зүүд нойр шиг сонсогдож, нүцгэн толгой дээр нь морины бүлээн хөөс тусаж тун ойрхон, бараг толгой дээр нь нэг хүн огцом чанга дуугаар:

	— Нохойнууд! Буу зэвсэггүй гар мухар улсыг зодно вий!... ий!... гэж орилох дуулдав. 

	Иван Алексеевичийн шархтай хөл дээр морь гишгэж тахны нь мухар ирмэг булчингийн зузаан маханд шигдэж, тэгж байтал нялуун, хөлс, эхүүн цус ханхлуулсан шал нойтон том бие гүйцэд ухаан алдаагүй байсан Иван Алексеевичийн хажууд түсхийтэл унаж, хажуулдаж ойчсон лонхны амнаас ус гоожиж байгаа мэтээр хоолойноос нь цус пүл гэтэл булгилан гарч байгаа сонстов. 

	Дараа нь тэднийг Дон руу бөөнөөр нь хөөж аваачаад цус нөжийг нь угаалгав. Иван Алексеевич өвдөгцөө усан дотор зогсож, халуун цоргиж янгинасан шарх, зодуулж хавдсан газраа хүйтэн усанд норгож, тэсэж байхын аргагүй болсон амныхаа цангааг гаргаж амжихгүй байх гэж айхдаа цустайгаа холилдсон усыг алгаараа утгаж ховдоглон залгилав. 

	Тэднийг замд явж байхад хөлсөндөө угаагдаж өнгө зүс орчихсон тарган хар хээр морьтой нэг казак гүйцэж түрүүлэн хатируулав. Түүнийг гацаа руу орж, олзлогдогсдыг айлын захад хүрээгүй явахад өчнөөн төчнөөн улс угтаж ирлээ. 

	Тэднийг тосоод гүйлдэж яваа казак Эрэгтэй, эмэгтэйчүүдийг хармагцаа үхэл ирлээ гэдгийг Иван Алексеевич ойлгов. Бусад нь бас тэгж боджээ. 

	— Нөхөд өө! Хагацах ёсоо үйлдэцгээе! гэж Сердобскийн коммунистуудын нэг нь хашхирав. 

	Өвсний сэрээ, шор, дэгээ царил, тэрэгний төмөр хөндлөөр зэвсэглэсэн баахан хүмүүс ойртож ирлээ. 

	Үүнээс цааших бүх явдал хар дарсан зүүд мэт болж, гучин мод газар олон айл хунар дамжиж явахад гацаа бүрээс зовоож тамлагчид бүлэг сүргээрээ угтацгааж байлаа. Баривчлагдсан коммунистуудын хөх алаг болтлоо хавдаж цус нөж болсон нүүр лүү эхнэр хүүхнүүд нулимж, чулуу, хатсан шавраар чулуудаж, зодуулсаар байгаад тоос шороо дүүрсэн нүд рүү нь үнс хог цацацгаана. Ялангуяа авгайчуул бүр улангасаж галзуураад хамгийн хэрцгий муухайгаар тамлацгаая. Үйл нь ирсэн хорин таван хүн гудамлан шавсан олны гарт өртөж, сүүл сүүлдээ хүн гэж танихааргүй тамтаг болж, цэлдэн хөх болтлоо цус хурж хавдаж, цус шороотой холилдож тарлан эрээн юм болцгоов. 

	Эхлээд хорин таван хүн дор бүрнээ багахан шиг зодуулахыг бодож харгалзагч нараас бултан зайлж бусдынхаа дунд орох гэж бөөгнөрч шахцалдаж байв. Тэгэхлээр нь тарааж салгаад байдаг болов. Ямар нэг аргаар зодуулахгүй байх горьдлого тасрахлаар тэд уначихвал босох тамиргүй болсноо мэдээд унахгүй л юм сан гэдэг ганцхан шаналгаат эрмэлзэлд захирагдан, бие биеэсээ холхон явж, яавал ч яаг гэж боддог болов. Анхандаа хүүхэн харааны нь өмнөхөнтэй хөх төмөр сэрээний гурван шүд годолзож, эсхүл модон шорны мулцгар цагаан үзүүр гялтганахад алгаараа нүдээ таглан, гараараа нүүр толгойгоо халхалж, зарим нь өршөөж хайрлахыг гуйж ёолж, орилж, харааж загнаж, тэсэхийн аргагүй өвдсөндөө болж адгуус шиг муухай чарладаг байлаа. Гэтэл үд дундын алдад цөм таг чиг болцгоов. Харин урьд ротынхны хамгийн хайртай хүн байсан. Еланы нэг алиа залуу л толгой руу нь ороолгоход дуу алдаад, бэргэж шархтсан хөлөө чирэг халуун нурам дээр гишгэсэн юм шиг цовхчин үсчиж явлаа... 

	Иван Алексеевич Донд орж сэрүүцсэнээс хойш сэтгэл санаагаар хатуужиж угтан гүйлдэж яваа эрэгтэй, эмэгтэй казакуудыг хараад, ойр дотнын нөхөдтэйгөө салахын ёс гүйцэтгэж намуухан дуугаар:

	— За яах вэ, найзууд минь, бид байлдаж чаддаг байсан бол зориг бардам үхэж чаддаг байх хэрэгтэй. Харин бидэнд үхэн үхтлээ санаж явах нэг зүйл байна. Эднүүс биднийг хатгаж сүлбэж алдаг ч юм гэсэн, Зөвлөлт засгийг алж чадахгүй гэж сэтгэлээ тайтгаруулах маань л үлдэж байна! Коммунистууд аа! Найз нөхөд өө! Дайсны өмнө царай алдалгүйгээр зоригтой үхэцгээе! гэв. 

	Бобровын гацаанд Еланыхны нэгийг өвгөчүүл тун сурамгай хэрцгий балбаж эхэлмэгц учир зүггүй хүүхэд шиг чарлаж, цамцныхаа зургийг ур хүзүүндээ зүүсээр байгаад хир хөлс шингэж тас хар болчихсон бяцхан загалмайг казакууд, авгай хүүхнүүдэд харуулж:

	— Нөхөд өө! Би чинь намд саяхан орсон хүн!.. Намайгаа хайрлаач! Би бурхан шүтдэг!.. Хоёр хүүхэдтэй хүн!.. Энэрч хайрлаач! Та нар ч бас үртэй хүүхэдтэй улс байгаа биз дээ!.. гэж үглэв. 

	— Бид чиний нөхөд биш! Хуц!

	— Бузар чөтгөр хүүхдээ сая санав уу? Загалмайгаа гаргаж гэнэ үү? Сая сэрэв үү? Манайхныг буудаж алж байхдаа бурхан тэнгэрээ мартчихсан байсан уу? гэж өрөөсөн чихэндээ ээмэгтэй шантгар өвгөн хоёр дахин ороолгоод амьсгаадан ам асуув. Хариу дуугарахын завдалгүй тархин дундуур нь дахиад нэг ороолгов. 

	Иван Алексеевич юуг ч анхаарахаа больж нүд, чих ой ухаанд нь үзэгдэж сонсогдож орсон бүгд тэр дорхноо замхран арилж, зүрх нь чулуужсан мэт санагдаж байснаа ганц удаа сочин догдлов. Тэд их үдийн алдад Тыковновск гацаанд очиж цугларсан олны дундуур хараалгаж, зүхүүлж, зодуулж балбуулсаар гэлдэрцгээв. Тэгэхэд л долоон настай жаахан хүүхэд эхийнхээ хормойноос зуурч, үрчийж ярвайсан хацар дээгүүрээ нулимс бөмбөрүүлэн сандарч бачимдсан хоолойгоор:

	— Эжий! Битгий зодооч! Хүүе битгий Зодооч!.. Би өрөвдөж байна! Айж байна! Цус нь гоожиж байна!... гээд чарлаж байхыг Иван Алексеевич зэрвэсхэн харав. 

	Еланыхны нэг рүү шор далайж байсан эх нь гэнэт муухай хашхирч шороо хаячхаад хүүхдээ өргөж гудамж руу ум хумгүй зугтав. Нялх хүүхдийн өрөвдөн уйлахад сэтгэл нь хөдөлсөн Иван Алексеевичийн нүдний нулимс гүйлгэнэж, омголтож хатсан уруулаа дэвтээв. Бяцхан хүү, авааль эхнэр нь аянгын цахилгаан гялсхийх мэт гэнэт санагдаж агшин зуур мэгшин уйлагнаснаа: «Тэдний нүдэн дээр л алуулахгүй юм сан! Бушуухан л...” гэдэг тэсэж байхын эрхгүй хүсэл төрөв. 

	Эцэж ядарч үе мөч нь шархираад арай гэж гэлдэрцгээв. Гацааны цаадтай гараад талын худаг харахад ус ууцгаая гэж харгалзагчдын даргаас зөвшөөрөл гуйцгаав. 

	— Ууж гудраад яах юм! Уудгаа уучихсан байж! Явцгаа! гэж вахмистр зандрав. 

	Гэтэл нэг харгалзагч өвгөн олзлогдогсдыг өмөөрч:

	— Аким Сазоныч, хүнд чинь сэтгэл гэж байдаг биз дээ! Эд чинь бас хүн шүү дээ гэв. 

	— Ийм хүмүүс гэж хаа байсан юм бэ? Коммунистууд хүн биш! Чи битгий намайг сургаад бай! Эднийг би даргалж яваа юм уу, чи даргалж яваа юм уу?

	— Та нар шиг дарга нар ч олон л доо! Хүүхдүүд минь, наашаа ирж ус ууцгаа! гээд атигар өвгөн ховоогоор ус утгаж, олзлогдогсод тойрч очоод нэг зэрэг хорин таван хүн гар сунгаж хог шороо дүүрч хавдсан нүд нь гялалзаад түгдэчсэн сөөнгө дуугаар:

	— Өвгөн гуай, надад өгөөч! 

	— Жаахан ч болов!.. 

	— Балга ч болов!.. 

	— Нөхөд минь, цувж ууцгаа л даа гэлцэв. 

	Өвгөн эхлээд хэнд нь өгөхөө мэдэхгүй тэвдэж хэсэг болсноо, газар суулгаж тавьсан мал усалдаг ухмал онгоцонд ховоотой усыг хийж зайлаад:

	— Та нар чинь үхэр шиг дайраад байх юм! Цуваад ууцгаа! гэж хашхирав. 

	Цэнгэг ус онгоцны хөгцөрч ногоорсон ёроолоор урсаж, наранд халсан нойтон буланд нь очиж тогтов. Олзлогдогсод эцсийнхээ тэнхээг шавхан онгоц руу ухасхийцгээв. Харгалзагч өвгөн тэднийг өрөвдөхдөө угсраа угсраагаар ховоо татаж онгоцыг дүүргэв. 

	Иван Алексеевич сөхөрч суугаад ханатлаа ууж тархи толгой нь сэргэчихсэн босоход Доныг захалж дурайсан замын шохойлог цагаан тоос, тэртээ хол хөхрөнтөн үргэлжилсэн шохойн чулуут уулс, түүний дээгүүр зах хязгааргүй цэлийж байгаа цэнхэр манхан огторгуй, хүрч очишгүй өндөрт байгаа үүлс нэгд нэггүй тодоос тод харагдаж билээ. Хурмастын үүлс салхинд туугдан, хөлөг онгоцны гялтгар цагаан далбаа шиг бүнхийгээд хойд зүг хурдлан хөвж сүүмгэр сүүдэр нь Донын тэртээ тохойд тусаж байлаа. 

	Босогчдын хүчний дээд командлал нууц зөвлөгөөн хийж Донын засгийн газар болон атаман Богаевскийгаас тусламж гуйхаар шийдэв. 

	1918 оны эцэст дээд Донынхон улааныхантай хэлэлцээ хийж, фронт хаяж явсан тухайгаа харамсан гэмшсэн захидал бичихийг Кудиновт даалгажээ. Кудинов захидал бичиж дээд Донын боссон бүх казакын нэрийн өмнөөс цаашдаа тэсвэр хатуужилтай байж большевикуудтай эцсийн ялалтад хүртэл тулалдахыг тангараглаж, босогчдын ангиудыг удирдах офицерууд болон винтовын сумыг фронт руу аэропланаар ирүүлж туслахыг гуйв. 

	Петр Богатырев Сингинд үлдээд дараа нь Вешенскт очив. Тэндээсээ онгоцны нисгэгч Кудиновын захидлыг авч Новочеркасск руу буцжээ. 

	Тэр өдрөөс эхлэн Донын засгийн газар, босогчдын командлал хоёр нягт харилцаа тогтоож, Францын заводоос гаргасан шинэхэн аэропланаар Донецын цаанаас бараг өдөр болгон офицерууд, винтовын сум, гурван дюмийн их бууны сумыг үлэмжхэн хэмжээгээр тээж авчирдаг болов. Нисгэгчид Донын армитай цуг ухарсан дээд Донын казакуудын захидлыг авчирч, тэдний төрөл садны хариу захидлыг Вешенскээс Донец руу аваачдаг болов. 

	Донын армийн шинэ жанжин генерал Сидорин фронтын байдал, өөрсдийн стратегийн төлөвлөгөөнд зохицуулан армийн штабаас боловсруулсан байлдааны төлөвлөгөө, тушаал, мэдээ хийгээд босогчдын фронт руу очиж байгаа улаан армийн ангиудын тухай мэдээ сэлтийг Кудиновт ирүүлдэг болж эхэллээ. 

	Кудинов Сидоринтой харилцдагаа хэдхэн хүмүүст мэдэгдээд, бусдаас нь чангалан нууцлав. 

	Олзлогдогсдыг өдрийн таван цагт Татарск гацаанд хөөж аваачив. Хаврын богино үдшийн бүрэнхий ойртож нар жаргах шахаад, манарсан улаан хүрээ нь навсгар хөх үүлний цаагуур далд орж байлаа. 

	Улааны морьт цэргүүдийн довтолгосныг арай гэж тогтоож байсан Еланы зуутуудад туслалцаад Донын баруун биед гарч замдаа гэр орныхноо эргэж, хоол хүнс базааж авахаар гацаандаа ирээд байсан Татарскийн явган зуутынхан гадаа гудамжинд нийтийн том амбаарын сүүдэрт суух нь сууцгааж, зогсох нь зогсоцгоож байлаа. 

	Тэд тэр өдрөө хөдлөх ёстой байсан боловч Мишка Кошевой, Иван Алексеевич нарын зэрэг олзлогдсон коммунистуудыг Вешенск руу хөөж явна, удахгүй Татарск гацаанд авчрах гэнэ гэж сонсоод хүлээхээр шийдэцгээжээ. Ялангуяа анхны тулалдаанд Петр Мелеховын хамт хамаатай саднаа алуулсан казакууд нь Кошевой, Иван Алексеевич хоёртой заавал нүүр учирна гэж зүтгэцгээжээ. 

	Татарскийнхан винтовоо хана түшүүлж тавиад, зогсох нь зогсож, суух нь сууж энэ тэрийг ярилцаж самар цөмцгөөж, тэднийг тойроод авгай хүүхнүүд, хөгшид эмгэд, хүүхэд багачуул цуварчээ. Гацааныхан дагуудаа гадаагаа гарч хүүхдүүд байшингийн дээвэр өөд авирч, баривчлагдагсдыг авчирч яваа эсэхийг ажиглацгаана. 

	Төдхөн хүүхдүүд: 

	— Гараад ирлээ! Тууж явна! гэж бархиралдав. 

	Казакууд сандран босоцгоож, улс амьтан бужигнан яриа шуугиан нь ихдээд жижиг хүүхдэд олзлогдогсдын өөдөөс угтан гүйлдэв. Уг гашуудал нь шинэхэн хэвээрээ байсан Алешка Шамилийн бэлэвсэн эхнэр хамгийн түрүүнд орилж эхлэв. 

	— Дайснуудыг туугаад ирлээ! гэж нэг өвгөн бүдүүн хоолойгоо шахав. 

	— Чөтгөрүүдийг няц цохих юм! Казакууд, та нар юуг нь гөлөрч, ширтээд байгаа юм бэ?

	— Эднийг шүүхэд шилжүүлбэл таарна! 

	— Манайхныг цаазалсан юм даг!

	— Кошевойг найзуудтай нь дүүжилбэл таарна! гэлцэв. 

	Аникушкийн эхнэртэй зэрэгцэн зогсож агсан Дарья Мелехова ирж яваа тамтаг болтлоо зодуулсан олзлогдогсдын дотроос Иван Алексеевичийг хамгийн түрүүнд танилаа. 

	Хүмүүсийн дужигнасан хэл ам улам ширүүсэж, авгай хүүхнүүд хашхиралдаж уйлалдаад, харгалзагч нарын дарга вахмистр өвгөн баргиа хоолойгоор:

	— Танай гацааныхныг хөөж ирлээ! Нохойн гөлөгнүүдээ харж шохоорхоцгоо! Эдэнтэйгээ нүгэл буянаа хуваалц! гэж хашхираад, морин дээрээсээ Иван Алексеевич руу заав. 

	— Бусад нь хаа байна? Мишка Кошевой хаа байна?

	Антип Брехович явуут винтовоо мулталж аваад улсын дундуур орж бууны бөгс, жадаар ёврон зүтгэв. 

	Вахмистр улаан алчуур гаргаж духныхаа хөлсийг арчаад мориноосоо арай гэж буух зуур:

	— Танай гацааныхан ганцаас илүү байгаагүй. Хэрчим хэрчмээр огтолж тасалбал хүн болгонд хүрэлцэхдээ л хүрэлцэнэ... гэв. 

	Эхнэр хүүхнүүдийн орилолдож хашхиралдах дуу улам ихэдсээр туйлдаа хүрч олзлогдогсод руу зүтгэж очсон Дарья зодуулсаар байгаад нүүр ам нь ширэм шиг барсайж харлачихсан Иван Алексеевичийг өөрөөсөө хэдхэн алхмын зайтай, харгалзагчийн морины нойтон хэнхдэгийн цаана зогсож байгааг олж харав. Толгой нь зантайтлаа хавдаж, цус нөж нь үсэндээ баарцаглаж хатаад хувин угласан мэт болчихсон байв. Духны нь арьс овойж товойж хагачаад хацар нь чинэрэн улайж цус нь цэлцийж зууралдсан толгой дээрээ ноосон бээлийгээ тавьжээ. Ангайж дарвайсан шархаа төөнөсөн халуун нарны илч, ялаа батгана шавахаас халхалж тавьсан бололтой. Бээлийн нь шарханд наалдаж хатаад толгой дээр нь унахгүй тогтжээ... 

	Иван Алексеевич эхнэрийгээ, эсхүл бяцхан хүүгээ харчих вий гэж айж хулмалзан эрж, хэрэв тэднийг авчирчихсан байвал холдуулаач гэж аль нэг хүнийг гуйх санаатай сандарч бачимдсан нүдээр ийш тийш бүлтэлзэн ширтэнэ. Татарск гацаанаас хэтрэхгүй эндээ үхнэ гэдгээ мэдээд үхэхийгээ эхнэр, хүүхдэдээ харуулахгүйг хичээж бушуухан л алаад өгөөсэй гэж тэсэж ядан хүлээж байв. Тэгээд бөхийж зогсоод толгойгоо арай гэж удаан эргэлдүүлж гацааныхаа танил царайнуудыг харахад огт хайрлаж өрөвдсөн шинжгүй, эрэгтэй эмэгтэйгүй цугаараа хүрлийж хялайн ширтэцгээж байгаа үзэгдэв. 

	Гандмал бор цамц нь дарайгаад эргэлдэх бүрд нь сарчигнана. Цамц нь цус гоожиж дэл тарлан алаг болж, улаан армийн хөвөнтэй ширмэл өмдийг нь нэвтэлж махир хуруу, гурдгар тавхайтай нүцгэн том хөлийг нь дагаж гоожсон байв. 

	Дарья, Иван Алексеевичийн өмнө очиж зогсов. Үзэн ядах хорсол, өрөвдөх сэтгэл, одоохон болох гэж байгаа аймшигт явдлын тухай бодол Иван Алексеевичийн хоолойг бачимдуулж, амьсгаа нь давхацсан Дарья түүнийг гөлрөн ширтэвч таньж байгаа эсэхийг нь мэдэж чадсангүй. 

	Иван Алексеевич тогтож ядан гөлөлзсөн өрөөсөн нүдээрээ (Нөгөө нүд нь битүү хавдчихсан байжээ) цугларсан олныг сандарч тэвдсэн янзтай гүйлгэн тойруулж харснаа өөрөөсөө хэдхэн алхмын зайтай зогсож байгаа Дарьягийн царайг гөлрөн ширтэж, их согтсон хүн шиг урагшаа ганхан алхав. Цус их алдсанаас толгой нь эргэж, эргэн тойрны хамаг юм жирэлзэн замхарч, толгой нь дөжирч мансуураад нүд нь харанхуйлж ухаан нь муужирч эхэлсэн боловч байдаг тэнхээгээ шавхан хөл дээрээ зогссоор байв. 

	Дарьяг танимагцаа урагшаа нэг алхаад ганхаж, одоо тамтаг болсон угийн зоримог уруул нь инээмсэглэх шиг болж ярвалзахад Дарьягийн зүрх амаараа гарах гэж байгаа юм шиг учир зүггүй оволзон лугшиж эхэлжээ. 

	Дарья удах тусам улам ч зэвхий дааж цонхийгоод Иван Алексеевич руу амьсгаадан тулж очоод:

	— За, найз, мэнд үү? гэв. 

	Дарьягийн жигтэйхэн зэвүүн нугалгаатай хангинасан айхавтар дуу цуурайтахад хүмүүс нам гүм болцгоов:

	— Дарья найз, мэнд л байна! гэж Иван Алексеевич сулхан боловч эрсхэн хариулах сонсогдов. 

	— Хайрт найз минь, чи найзыгаа... Нөхрийг минь яасныг хэлж өгнө дөө... гээд Дарьягийн хоолой бачимдаж бахардаад гараараа цээжээ дарав. 

	Хүмүүс чив чимээгүй болж, муу юм ёрлосон тэр нам гүм дуулиан дунд Дарья:

	— ... Миний нөхөр Петро Пантелеевичийг яаж цаазалж аллаа? гэж асууж байгаа нь хамгийн арын эгнээний хүмүүст сонсогдлоо. 

	— Найз минь, би түүнийг цаазлаагүй! гэхэд Дарьягийн дуу улам чангараад:

	— Яагаад чи цаазлаагүй байдаг билээ? Мишка Кошевой та хоёр казакуудыг алаагүй гэх үү? Та нар алаа биз дээ? гэж агсрав. 

	— Үгүй, найз минь... Бид түүнийг... Би түүнийг алаагүй... 

	— Тэгвэл хэн түүнийг нарт ертөнцөөс тонилгосон бэ? Хэн бэ? Хэл!

	— Тэгэхэд Амар мөрний хороо... 

	— Чи! Чи л алсан!.. Гүвээн дээр зогсож байхыг нь казакууд харсан байна билээ! Чи цагаан морь уначихсан явж байсан!Үхээрийн монди, үгүй гэх үү?

	— Тулалдаанд ч би явалцсан л даа... гээд Иван Алексеевич зүүн гараа арай ядан өргөж шархандаа наалдаж хатсан бээлийг засаад, — Тэр тулалдаанд оролцох ч оролцсон. Гэхдээ нөхрийг чинь би биш, Михаил Кошевой алсан. Буудчихсан. Петро найзыг алсан хариуцлага, надад ногдохгүй гэж учирлан хэлсэн боловч горьдлого тасарсан шинж хоолойн нь өнгөнд илт байлаа. 

	— Тэгвэл, зандалчин, чи манай нутгийнхнаас хэнийг алсан бэ? Чи өөрөө хэний үр хүүхдийг өнчрүүлж хаясан бэ? гэж хүмүүсийн дундаас Яков Подковын эхнэр янгинатал хашхирав. 

	Угийн зангирсан уур хилэн дахин дүрэлзэж бадраад эхнэр хүүхнүүд эхэр татан орилолдож, үхэж хатсан улсаа дурсан хашхиралдаж гарлаа... 

	Хаанаас ямар нь бариулчихсан юм нэг мэдэхэд л морин цэргийн карабин барьчихсан байсан гэж хожим Дарья өөрөө ярьж байжээ. Эхнэр хүүхнүүдийг орилолдох үед гарт нь нэг юм баригдахлаар харалгүй тэмтэрч үзээд винтов гэж мэджээ. Эхлээд Дарья бөгсөөр нь Иван Алексеевичийг цохих гэж гол төмрөөс нь барьж автал бууны овоо хараа гарт нь өвдтөл шигдэж оржээ. Тэгэхлээр модтой талаар нь эргүүлж барьснаа бүр ёстойгоор нь эргүүлж, Иван Алексеевичийн зүрхэн тал руу онилон шагайсан ажээ. 

	Дарьяг нэг харахад Иван Алексеевичийн цаана зогсож байсан казакууд хоёр тийшээ хага үсрэн зайлж, амбаарын зэвхий дүнзэн хана ил гарч, айсан хүмүүс: «Түй! Галзуурсан өлөгчин! Өөрсдийнхнөө алах нь! Байз, битгий бууд!» гээд хашхиралдаж байгаа сонсогджээ. Өчнөөн төчнөөн хүн үргэсэн араатан шиг яахыг хүлээн нүд салгалгүй бүлтэлзэн ширтэцгээхэд улам зоригжиж, алуулсан хань нөхрийнхөө өшөө хонзонг авах хүсэл нь бадарч, бас би одоо бусад авгай хүүхнүүдтэй огт адилгүй болохоор казакууд намайг шагшин гайхаж, тэр ч байтугай сүрдэн харцгааж, яахыг минь хүлээж байна гэж бодох тусам би цөмийг нь айлгахуйц ямар нэг онцгой том хэрэг мандуулах ёстой гэдэг нэрэлхүү бодол Дарьяагийн сэтгэлд гэнэт төржээ. Энэ бүх олон янзын бодолд нэгмөсөн автаж ухамсар оюуны нь гүнд нэгэнт эрслэн шийдвэрлэгдсэн боловч тэрхэн мөчид өөрөө эргэцүүлж цэгнэх байтугай бодож ч чадахгүй байсан тийм юм руу маш хурдан дөтөлж очихдоо бууны гохыг тун болгоомжтой нэлээд удаан тэмтэрч байснаа гэнэт өөрөө ч мэдэлгүй огцом дарж орхижээ. 

	— Дарья буундаа найгатал тийрүүлж, түүний дуунд чих нь дөжирсөн боловч Иван Алексеевичийн давхийн цочсон нүүр агшин зуур жигтэйхэн айхавтар хувирч, өндөр дээрээс ус руу үсрэх гэж байгаа мэт гараа хаялан сарвалзсанаа гудайж ойчоод, толгой нь түргэн түргэн гэдэлзэж татаад, тэлсэн гарын нь хуруунууд сарвалзан шороо маажилж байхыг нүдээ аньсхийн харав... 

	Дарья винтовоо хаяж, дөнгөж сая үйлдсэн хэргийнхээ учрыг тодорхой ойлгоогүй эргэж, ер бусын ширүүн хөдөлгөөнөөр алчуураа засаж сэгсийж унжсан үсээ илэв. 

	Нэг казак дэргэдүүрээ өнгөрсөн Дарьяд тун их долигонуур янзтай зам тавьж өгөөд:

	— Цаадах чинь бас амьсгаатай байна... гэв. 

	Дарья хэний тухай юу хэлж байгааг ч ойлгосонгүй эргэж хараад, амь тасрах гэж байгаа хүний нэг өнгийн дуугаар эхэр татан зогьсуулж ёолох гүнзгий урт дуу хоолойноос нь биш, дотор биеэс нь шахагдан гарах шиг болж байхыг сонсов. Тэгэхэд л энэ чинь миний гараас үхлээ амссан Иван Алексеевич ёолж байгаа юм байна гэдгийг сая ойлгож, амбаарын хажуугаар гараад талбай руу шалавхан алхлахад хэдхэн хүн хойноос нь жигшин харж билээ. 

	Хүмүүсийн анхаарал Антип Брехович руу хандав. Антип япон винтовынхоо хутган жадыг сугалж ардаа нууж бариад цэргийн үзлэгийн сургууль хийж байгаа мэт өлмий дээрээ өндийж, хэвтэж байгаа Иван Алексеевич руу гуйж очоод дадамгай гэгч явган сууж жадны үзүүрийг Иван Алексеевичийн дээж рүү чиглүүлж:

	— За, Котляров, ингээд үх! гэж намуухан дуугаар хэлээд жадны бариул дээр хамаг хүчээрээ дарж хэвтэв. 

	Иван Алексеевич удтал тарчилж байж амь тавив. Амь нь түүний чийрэг гүжирмэг биеэс тун ч дургүй хагацаж, гурав дахь удаа жадлахад амаа ангайж цус хальсан иржгэр шүдний нь цаанаас:

	— А-а-а!.. гэх бурчигнасан урт чимээ гарав. 

	Харгалзагч нарын дарга вахмистр:

	— Ээ, яргачин зайл! гэж Бреховичийг түлхээд наганаа өргөж зүүн нүдээ аньж хичээнгүйлэн шагайв. 

	Олзлогдогсдыг байцааж байсан казакууд буу дуугармагц дохио өгсөн мэт тэднийг зодож эхэллээ. Цаадуул нь бутарч гүйлдэв. Винтовын дуу хүмүүсийн хашхиралдах чимээтэй холилдон түргэн зуур тачигнав. 

	 

	......... 

	 

	Цагийн дараа Григорий Мелехов Татарск гацаанд давхиж очив. Унаж явсан морио Усть-Хоперын хоёр гацааны дунд бахардуулж алчхаад эмээлээ үүрээд ойрын айлд очжээ. Тэндээс нэг морь олж унаад явсан нь... хожимдчихжээ. Татарскийн явган зуутынхан гүвээ дамжин Усть-Хопер луу хөдлөөд улааны морьт дивизийн ангиудтай байлдсан Усть-Хоперын зааг хүрч явав. Гацаанд хүн амьтан ч үгүй, чимээ анир ч үгүй болчихсон байв. Ойр хавийн дов Толгод Донын цаад бие, гиншин шуугигч улиас, бургасыг шөнийн түнэр харанхуй бүрхжээ... 

	Григорий хашаандаа бууж гэртээ оров. Гэрэл ч байхгүй, хав харанхуйд ялаа шуугьж, байшингийн булан дахь бурхны шармал гүнгэрваа л гөлтгөнөн гялтайж байв. Хар багаас өсөж бойжсон гэр орныхоо сэтгэл татсан таатай үнэрийг амьсгалаад Григорий:

	— Гэрт хэн байна? Эжий! Дуняшка! гэж дуудав. 

	— Гриша! Чи ирээ юу? гэх Дуняшкагийн дуу унтлагын өрөөнөөс дуулдав. 

	Нүцгэн хөлийн чимээ гарч, хаалганы завсраар цагаан хувцастай Дуняшка дотуур банзлынхаа бүсийг татсаар гарч ирэв. 

	— Та нар чинь яагаад ингэж эрт унтаа вэ? Эжий хаа байна? 

	— Энд бий... гээд Дуняшка дуугүй болж бачимдан амьсгаадахыг сонсоод Григорий

	— Танай энд юу болчихоо вэ? Олзлогдогсод өнгөрөөд удаж байна уу?

	— Тэднийг хядчихсан. 

	— Яагаад?

	— Казакууд хядчихсан... Ай, Гриша! Манай Дашка ч ёстой муухай амьтан... гээд Дуняшкагийн нулимс гүйлгэнэж хоолой зангираад:— ... Дарья өөрөө Иван Алексеевичийг алчихсан шүү... Буудчихсан гэв. 

	Григорий хирдхийн айж дүүгийнхээ цамцны хатгамал захнаас атган: 

	— Чи юу гээд уйлагнаад байгаа юм бэ? гэж зандрав. Нулимс бүрхэж хүүхэн хараа нь гөлөрчихсөн нүдийг хараад Григорий юу гэж хэлснийг сонсоогүйгээ сая мэдэв. 

	— Мишка Кошевой яасан бэ? Штокманыг яасан бэ?

	— Тэд олзлогдогсодтой хамт ирээгүй. 

	Баривчлагдагсдыг хэрхэн яаж тарчилгасан тухай, Дарьягийн тухай Дуняшка түгдчин байж товчхон ярив. 

	— ... Эжий, Дарьятай нэг гэрт унтахаасаа айгаад айлд очиж хоносон. Дашка хаанаас бүү мэд шал согтуу... Заваарчихсан юм ирсэн. Одоо унтаж байгаа... 

	— Хаана? 

	— Амбаарт. 

	Григорий амбаарт орж хаалгыг нээв. Дарья ичгүүр сонжуургүй бөгсөн биеэ гаргачихсан шалан дээр унтаж хэвтэв. Нарийхан гараа алдалж нэл шүлс болсон баруун хацар нь гялтайж, ангайсан амнаас нэрмэл архи ханхалж байв. Хүзүүгээ эвгүй мушгиж, зүүн хацраараа газар дэрлэчихсэн уртаар хуржигнатал амьсгаалан унтана. 

	Хүнийг цавчиж алах сан гэдэг хүсэл Григорийд анх удаа дүрэлзэн бадарчээ. Хэвтэж байгаа байдлыг хараад дур гутарч зэвүү нь хүрээд шүдээ зууж, хэдэн мөч хэртэй ууртаа багтарч ядан найгаж зогссоноо хөлөө өргөж дугариг хар хөмсөгтэй Дарьягийн нүүрэн дээр савхин гутлын тахтай өсгийгөөр гишгээд:

	— Үхээ-рийн шу-лам! гэж занав. 

	Дарьяг ёолж согтуугаар нэг юм үглэхэд Григорий толгойгоо базаж босгон дээгүүр сэлмээ чиргүүлэн гүйж гарлаа. 

	Тэгээд тэр шөнөдөө эхтэйгээ ч уулзалгүй фронт руу буцав. 

	 

	 

	LVII

	 

	Донын армийн эсэргүүцлийг няцааж, хаврын цас мөс хайлахаас өмнө Донецын цаад руу гарах гээд чадаагүй улаан армийн 8, 9 дүгээр дивиз зарим нэг газраар давших гэж оролдсоор байсан боловч их төлөв бүтэлгүй болж байлдааны санаачилга Донын командлалын гарт шилжиж байлаа. 

	Тавдугаар сарын хорьд болтол өмнөд фронт дээр мэдэгдэхүйц өөрчлөлт гарсангүй. Гэвч тийм өөрчлөлт гарах цаг хэзээ мөдгүй болоод байжээ. Донын армийн хуучин командлагч генерал Денисов, штабын дарга агсан генерал Полякоз нарын боловсруулсан төлөвлөгөөгөөр Каменск болон Усть-Белокалитвенск сууринуудын районд цохилтын групп хэмээх ангиудыг бөөгнөрүүлэх ажил үндсэндээ дуусаж байлаа. Фронтын тэр хэсэг рүү шинэ армийн сургуультай дарга нар бүхий аль шилдэг хүчин, Доод Донын Гундоровын, Георгиевын зэрэг шалгарсан хороодыг татаж аваачиж байлаа. Тэр цохилтын бүлгийн хүч нь барагцаалбал арван зургаан мянган явган ба морьт цэрэг, хорин дөрвөн их буу, зуун тавин пулемёттой байжээ. 

	Генерал Поляковын бодлоор бол уг бүлэг генерал Фяцхалауровын ангиудтай хүчин хавсарч Макеевкийн слободын чиглэлээр цохиж, улаантны арван хоёрдугаар дивиз, Уралын дивизийн жигүүрээр байлдан явж ар талд нь гараад, Дээд Донын тойргийн нутагт орж босогчдын армитай нийлж тэндээсээ Хоперын тойрог руу өчиж большевизмын өвчин халдсан казакуудыг «эрүүлжүүлэх» ёстой байжээ. 

	Донецын хавьд фронтыг сэтлэн давшихаар шаргуу бэлтгэцгээж байв. Цохилтын бүлгийг командлахыг генерал Секретевт даалгажээ.. Байлдааны амжилт Донын армийн тал руу хэвийж эхлэв. Красновын оронд ажиллаж байгаад огцорсон генерал Денисовын халааг авсан армийн шинэ командлагч генерал Сидорин, цэргийн зарлигийн атаманд шинээр сонгогдсон генерал Африкан Богаевский нар холбоотныг түшиглэж байв. Англи, Францын цэргийн төлөөлөгчидтэй хамтран Москва руу довтолж, Орос орны бүх дэвсгэр нутагт большевизмыг устгах дэлгэрэнгүй төлөвлөгөө боловсруулж байлаа. 

	Хар тэнгисийн боомтод зэр зэвсэг ачсан тээвэр хүрэлцэн ирж, гадаад далайн хөлөг онгоцнууд зөвхөн Англи, Францын аэроплан, танк, их буу, пулемёт, винтов төдийгүй эмээл хазаартай илжиг луус, Германтай байгуулсан найрамдлын гэрээгээр үнэ нь буурсан хүнс хоол, хувцас хунарыг тээж ирж байлаа. Британийн цовхорч буй арслангийн дүрс бүхий гуулин товчтой англи ноосон дээлүүд Новочеркасскийн галт тэрэгний агуулахаар дүүрч, Америкийн гурил, шоколад, архи хадгаламжийн газруудад багтаж шингэхээ больж байв. Большевикууд амь бөхтэй байгаагаас айж сочсон капиталист Европ нь Оросын өмнөд хэсэг рүү төрөл бүрийн сум, тэгэхдээ холбоотны цэргүүдийн Герман руу галлаж амжаагүй үлдсэн сумнуудыг өгөөмөр ихээр нийлүүлж, цус нь садарч байгаа Зөвлөлт орос улсыг багалзуурдаж сөнөөхөөр олон улсын харгис хүчин ирцгээж байлаа. 

	Казакын офицер, сайн дурын армийн офицеруудыг танк жолоодох, Английн их буугаар буудах урлагт сургахаар Дон, Кубаньд хүрэлцэн очсон Англи, Францын офицер сургагч нар нь Москвад очно гэж баярлацгааж байв... 

	Гэтэл тэр үед улаан армийн 1919 онд довтолгооны амжилтыг шийдвэрлэх тийм үйл явдал Донецын дэргэд өрнөж байжээ. 

	Улаан армийн дэвшилт бүтэлгүйг болсны гол шалтгаан нь дээд Донынхны бослого байсан нь эргэлзээгүй, Тэр бослого гурван сарын турш улаантны фронтын ар талыг яр шарх шиг идэж, цэргийн ангиудыг дандаа ийш тийш нь сэлгүүлж байхад хүргэж, фронтыг зэр зэвсэг, хоол хүнсээр тасралтгүй хангахад саад хийж, шархтсан, өвчилсөн хүмүүсийг ар тал руу гаргах ажлыг ярвигтай болгожээ. Бослого дарахаар зөвхөн 8, 9 дүгээр улаан армиас хорь орчим мянган явган цэрэг очуулж байжээ. 

	Чухам ямаршуу хэмжээний бослого, дэгдсэнийг Бүгд Найрамдах Улсын Цэргийн Хувьсгалт Зөвлөл тодорхой мэдээгүйгээс бослогыг дарах эрчимтэй Арга хэмжээг цаг тухайд нь аваагүй ажээ. 

	Тэр үеэс Мигулинск, Мешков, Казанск суурины казакууд, Казанск суурины зааг дээр асар олон морин цэрэг бөөгнөрүүлж давшсан улаан армийн ангиудтай ширүүн байлдав. 

	Казакууд Чертковыг бүслээд одоохон давшиж эхлэх нь гэсэн цуурхал сууринаар тарав. Тэндээс фронт тавиад мод газрын зайтай байсны гадна казакуудыг фронт сэтэлбэл фронтын наад талд байсан улаан армийнхан мэдэгдэх ёстой байтал сууриныхан хий дэмий сандарч үймэлдэв. Улаан армийнхан эгнээ эгнээгээрээ жагсан хөдөлж, сүмийн ойрхон «Буугаа ав!» гэж өндөр дуугаар командлах сонсогдож, улс амьтан гудамжаар сандралдан гүйлдэв. 

	Шал худлаа юманд сандарцгаасан байжээ. Маньковын слободаас ирж явсан улаан армийн экскадроныг казакууд гэж боджээ. Сургуулийнхан, хоёр шигшмэл хорооны хамт Казанск руу хөдөлцгөөв. Маргааш нь казакууд саяхан очсон Кронштадтын хороог бараг толгой дараалан хядлаа. 

	Тэд Кронштадтынхантай эхэлж байлдсан тэр шөнө нь гэнэдүүлж дайрчээ. Хорооныхон босогчдын орхисон гацааг эзлэхээсээ халшраад, манаа харуул гаргаж хээр унтацгааж байв. Шөнө дундын алдад казакын хэд хэдэн морин зуух хороог бүсэлж, айлгаж, сүрдүүлэх зорилгоор ухаан зарж хийсэн том гэгчийн модон тогшуургыг өчнөөн төчнөөнөөр балбаж учир зүггүй буудаж эхэлжээ. Шөнийн харанхуйд тогшуурга нь нэг ёсны пулемёт болж дуу нь ч пулемётоос ялгагдахгүй тачигнав. 

	Бүслэгдсэн Кронштадтынхан юу ч үзэгдэхгүй пад харанхуйд олон «пулемёт» тачигнаж, харуулынхан зүг чиггүй буудаад казакууд хашхиралдаж гуаглалдаж, олон морьтой хүн ирж явааг сонсмогцоо Дон руу гүйлдэж тулалдсан боловч казакын морьт зуутынхан дайрч ороод сүйдэлж орхижээ. Бүхэл хорооноос дөнгөж хэдхэн хүн амьд үлдэж, мөс нь ханзарч байсан Дон мөрнийг хөвж гаталсан ажээ. 

	Тавдугаар сард Донецоос босогчдын фронт руу улааны шинэ сэлбэг хүч нэмж ирсээр байв. Кубанийн гучин гурав дугаар дивиз хүрэлцэн очиж, жинхэнэ цохилтын чадлыг Григорий Мелехов анх удаа үзжээ. Кубанийнхан Григорийн нэгдүгээр дивизийг амьсгаа авхуулахгүй хөөж, Григорий хойшоо Дон руу ухарч, гацаануудыг угсраа угсраагаар алдав. Чирийн заагт очиж Каргинск суурины хавьд нэг өдөр өнжөөд дараа нь бас л дайсны давуу хүчинд шахагдаж, Каргинскийг алдахаар барахгүй нэмэлт хүч яаралтай гуйхад хүрчээ. 

	Түүнд Кондрат Медведев дивизээсээ гайхалтай сайн зэвсэглэсэн морин зуут наймыг явуулав. Казакууд нь цугаараа элбэг дэлбэг сумтай, олзлогдсон удааныхнаас мулталж авсан жигтэйхэн сайн гутал хувцастай очицгоожээ. Казанскийн казакуудын олонх нь халуун нарыг анзаарахгүй гангархаж савхин хүрэм өмсөж, бараг хүн болгон наган, эсхүл дуран зүүчихсэн явав... Казанскийнхан дайрч орсон Кубанийн гучин гуравдугаар дивизийн довтолгоог хэсэг зуур тогтоов. Тэр самбаанд Григорий Кудиновын ирээч гэж гуйгаад суулгахгүй байсан зөвлөгөөнд нь нэг өдөр, очиж ирэхээр шийдэж Вешенск рүү явав. 

	 

	 

	
LVIII

	 

	Григорий Вешенскт өглөө эрт очив. 

	Донын задгай ус татарч эхэлж байлаа. Нэлдээ нахиалж байгаа улиасны исгэлэн үнэрээр агаар дүүрч, Донын орчмын царс модны шүүслэг хар ногоон навчис нойрмоглон сэржигнэж, цас хайлж бараантсан толгодын оройгоор уур савсаж, нялх ногооны нарийн үзүүр цухуйж, наад доор Газруудаар тунамал ус гялтайлцаад усны шувууд дуугарч, нар гарчхаад байсан атал шавар намаг ханхалсан чийгтэй агаарт ялаа шумуул бүчиж үймсээр байв. 

	Штабт бичгийн хуучин машин тачигнаж хөл ихтэй, тамхины утаа дүүрчээ. 

	Григорийг ороход Кудинов шал дэмий юмаар оролдож, чимээгүйхэн орсон Григорийг ч харсангүй, том гэгчийн цэлцгэр ногоон батгана барьж хөлүүдийг нь тун нямбай тасалж хаяад ялааг гартаа атган чихэндээ барьж толгойгоо гилжийлгэн, түүний бүдүүн нарийн дуугаар чарлаж байгааг чагнаж суув. Григорийг харангуутаа ялааг зэвүүцэн эвгүйрхсэн байдалтай ширээн доор чулуудаж, гараа өмдөндөө арчаад сандлынхаа гялайтал элэгдсэн түшлэгийг ядарсан янзтай налж:

	— Григорий Пантелеевич суу гэв. 

	— Даргын амрыг эрье

	— Мэнд нь ч мэнд, харин төллөхөө больсон гэгч л болоод байна. За танай түүгээр юу болж байна? Түрээд байна уу?

	— Газар сайгүй түрдэг боллоо!

	— Чирээр тогтсон уу?

	— Удаан тогтож чадах болов уу даа? Казакынхан л аминд орлоо. 

	— Мелехов, нэг ийм ажил гараад байна гээд Кудинов кавказ бүснийхээ гар элдүүртэй сурыг хуруундаа ороож харлачихсан мөнгөн тоногийг анхааран ширтэж байгаа маяг үзүүлж, — Ажил явдал ч бүр хэцүүдэх нь шиг байна. Донецын ойролцоо нэг л юм үүсэх гээд байна. Тэнд нэг бол манайхан улаантныг зад түрж фронт сэтлэх байх, эсхүл биднийг хамаг гайн үр үндэс болж байна гэж ойлгоод бүсэлж хумих гэж оролдоод байх шиг байна гэж ярив. 

	— Ингэхэд кадетынхны тухай юм дуулдана уу? Сүүлчийн аэропланаар ямар мэдээ ирсэн бэ?

	— Онц юм алга. Дүү минь, тэд чи бид хоёрт стратегиа хэлж өгнө гэдэг хол. Сидориныг айхавтар хэцүү хүн гэж мэдээрэй! Хэртэйд үг алддаг хүн биш. Улааныхны фронтыг сэтэлж бидэнд туслалцах төлөвлөгөө тэдэнд бий. Тусална гэж амласан. Гэвч амласан болгон бүтдэг биш шүү дээ. Фронт сэтэлнэ гэдэг тийм амар хэрэг биш. Донецод улааныхны ямар хүч байгааг чи бид хоёр яаж мэдэх вэ дээ? Колчакийн фронтоос хэд хэдэн дивизийг салгаж авчраад тавьчихсан ч юм бил үү? Бид юу ч мэдэхгүй харанхуй амьтад сууж байна! Хамраасаа цаашхыг харж чадахгүй байна!

	— Тэгвэл чи юугаа ярилцах гэсэн юм бэ? Ямар зөвлөгөөн хийх гэсэн юм бэ? гэж Григорий уйдчихсан янзтай эвшээлгэв. 

	Бослогын дүн юу болж тарах талаар Григорийн сэтгэл огт зовж байсангүй. Үтрэмийн хашаанд өдөр болгон будаа гишгүүлж явдаг морь шиг Григорийн бодол санаа тэр асуудлыг тойрон эргэлдэж байснаа сүүл сүүлдээ «Тэд бидний цусыг их асгаруулсан. Бид тэднийхийг бас холиосон болохоор одоо зөвлөлт засагтай бидний эвлэрдэг өнгөрсөн. Харин кадетын засаг одоо толгойг маань илбэж байвч дараа турсагыг маань хуулна. Яавал яаг! Нэг дуусвал гайгүй болно биз!» гэж тээршээсэн ажээ. 

	Кудиков газрын зураг дэлгэж, мөн л Григорийг харалгүй:

	— Бид энд, чиний эзгүйд зөвлөж шийдэхдээ... гэхэд Григорий тэр тасалгаанд өвөл хийсэн зөвлөгөөн, кавказын дэд хурандааг санаж, үгийг нь таслан:

	— Чи хэнтэй зөвлөө вэ? Чи нөгөө тайжтайгаа зөвлөө юу? гэж асуув. 

	Кудиновын царай барайж үрчийгээд:

	— Нас барчихсан шүү дээ гэв. 

	— Яагаад? гэж Григорий хөгжин сонирхов. 

	— Би чамд яриагүй бил үү? Нөхөр Георгидзег алчихсан. 

	— Юуны чинь, чи бид хоёрын нөхөр... Нэхий дээлтэй явахдаа нөхөр байсан байх... Хэрэв бид кадетуудтай нийлсэн бол тэр чинь амьд гараад маргааш нь сахал самбаагаа тосолж будчихсан амьтан гарч ирээд чамайг тоож гар барих ч үгүй, чигчий хуруугаараа ингэх байсан гээд Григорий хар хиртэй хуруугаа гозойлгож ярзайтал инээв. 

	Кудинов улам ярвайж дургүй нь хүрсэн шинж дуу, харцанд нь тодроод:

	— Энд тавлаж даажигнаад байх юм алга. Хүний үхлийг тавлах хэрэггүй. Чи чинь тэнэг Ванюшка шиг болчхоо юу даа. Хүнийг алчихсан байхад чи «Та гэлдрээд гэлдрээд үүнээс илүү гэлдрэхгүй» гэгч болж байна уу даа гэв. 

	Григорий бага зэрэг гомдсоноо мэдэгдэлгүй инээж Кудиновын зүйрлэлд тааруулан:

	— Нээрэн ч тиймэрхүү улс «Гэлдрээд гэлдрээд түүнээс илүү гэлдрэх хэрэггүй» байсан юм. Би ер нь тэр цагаан царайтан, цагаан гартнуудыг өрөвдөж сураагүй юм гэв. 

	— Түүнийг ч алчихсан... 

	— Тулалдаанд уу?

	— Хаа ч гэх юм бэ дээ.. Учир нь олдохгүй хачин хэрэг болсон юм. Тэр миний тушаалаар хөсөгтэй цуг явж байсан. Тэгээд казакуудтай таараагүй бололтой. Дударевыг авахаар тулалдах үед түүний явсан хөсөг галын шугамаас хоёр мод газрын зайтай байжээ. Казакуудын ярих нь Георгидзег тэргэн дээр сууж байхад чамархайг нь тэнэсэн сум оночихсон гэлцдэг. Хөдөлж ч амжаагүй юм байх... Казакууд, нохойнууд л алчихсан байх... 

	— Алсан нь сайг болж дээ. 

	— Чи болиоч дээ! Өвчигнөөд яах гэсэн юм. 

	— Чи битгий уурла. Би тоглож байна.

	— Чиний тоглоом заримдаа дэндүү тэнэг... Чи ер нь үхэр мал шиг хаа идэж уусан газраа задгай хаяж байдаг хүн юм аа даа. Чинийхээр бол офицеруудыг алж байх ёстой болж байна уу? Дахиад л «погоон сөнөтүгэй» гэх нь үү? Григорий, чи ухаарах болоогүй байна уу? Доголбол нэг л хөл дээрээ доголоорой!

	— Ярих юм бол дөвчигнөлгүй ярь!

	— Яриад байхаар ч юм алга! казакуудад алуулчихлаа гэж бодоод би өөрөө очиж тэдэнтэй ний нуугүй ярилцсан. «Нохойн гөлөгнүүд дахиад нөгөө хуучин зуршил нь хөдөлж байна уу? Та нар офицеруудаа арай эрт дахиад буудаж эхэлж байгаа юм биш биз? Намар тэднийг буудаад байсан. Гэтэл сүүлдээ болохоор болиод офицер хэрэгтэй болсон. Та нар өөрсдөө ирж өвдөг сөхөрч байгаад «Командыг маань аваач. Удирдаач!» гэж гуйж байсан. Гэтэл одоо ахиад л хуучиндаа орж байна уу?» гэж баахан аашилж загнасан. Тэд «Ердөө ч бид түүнийг алаагүй. Тэнгэр бурхан харж байна!» гэж байгаад огт хавьтуулахгүй байна билээ. Гэсэн ч гөлгөнөцгөөгөөд маапаан гаргасан нь илт байна билээ! Тэднийг яах вэ дээ. Ам руу нь шээсэн ч бурхны рашаан гэх улс гээд Кудинов эгдүүцэн бүсээ базалж улайгаад, — Юм мэддэг хүнийг маань алчхаад, бид гар мухардаад сууж байна., — Төлөвлөгөө хийдэг хэн байлаа? Зөвлөж ярьдаг хэн байлаа? Чи бид хоёр бол сайхан ярихаас биш харин стратеги-тактикт хүрчихлээр юугаа ч мэдэхгүй. Ярилцах ч хүнгүй болчхоод байсан чинь ашгүй Петр Богатырев нисэж ирээд... Ээ дээ, бас золигийн юм даа! Ийм явдал болоод байна. Хэрэв манайхан Донецоос фронт сэтлэхгүй бол бид энд давахгүй нь. Урьд ярилцаж байсны дагуу бүх гучин мянгатын армиараа сэтэлж гарахаар шийдсэн. Хэрэв чамайг цохиод байвал Донд тултал ухраарай. Бид Донын баруун биеийг Усть-Хопероос Казанск суурин хүртэл цэвэрлэж Донын дагуу шуудуу малтаж хориглоно гэв.

	Хаалга чанга тогших чимээ сонсогдов.

	— Ороорой, хэн бэ? гэж Кудинов хашхирав.

	Зургаадугаар бригадын дарга Григорий Богатырев зантгар улаан нүүр нь гөлтийтлөө хөлөрч, гандмал цайвар хөмсгөө ууртай гэгч атируулан орж ирээд хөлс нэвтэрсэн нойтон оройтой малгайгаа авалгүй ширээний хажууд суув.

	Богатыревын мишилзэн инээмсэглэж байгаар харж Кудинов:

	— Юу гэж ирээ вэ? гэв. 

	— Сум аль.

	— Өгдгөө өгсөн. Чамд хэчнээн хэрэгтэй юм бэ? Би ямар сумны завод юм уу?

	— Өгдөг өө өгсөн гэнэ үү? Хүний ганц ширхэг сум уу? Над руу пулемётоор пялж байхад би бөгтийгөөд л харж суудаг боллоо. Ийм дайг гэж байдаг юм уу? Энэ чинь зөвхөн... Орилолдоон л болж байна! Ингэдэг байжээ!..

	— Богатырев чи хүлээж бай. Бид энд чухал юм ярилцаж байна гэснээ Богатыревын гарах гэж байгааг хараад:

	— Байз, битгий яв. Чамаас нуух юм алга... Ингэхлээр, Мелехов, хэрэв энэ талаар тогтож! байх нөхцөлгүй болбол сэтэлж гарах л болно. Армид ороогүй улсыг цөмийг орхино. Бүх ачаагаа хаяж Донец руу явган хөдөлнө. Армийг бид чамаар түрүүлүүлье гэж бодоцгоож байна. Татгалзах уу? гэв. 

	— Надад хамаа алга Харин гэр бүлийнхнээ яах вэ? Эхнэр хүүхэд, настайчуул маань баларна шүү дээ.

	— Балрахаас л биш. Бид дагуудаа баларсанд орвол хагас зарим маань баларсан нь дээр гээд Кудинов уруулаа жимийж баахан дуугүй сууснаа ширээнээсээ сонин гаргаж:

	— Бас нэг сонинтой. Донын цэргүүдийг удирдах ерөнхий командлагч ирсэн. Миллерова, Кантемировка хоёрын нэгэнд ирээд байгаа сурагтай. Манийгаа ч ингэж атгаж авдаг байжээ! гэв.

	— Нээрэн юу? гэж Григорий Мелехов гайхав.

	— Нээрэн, нээрэн! Энэ байна унш. Казакынхан надад ирүүлжээ. Өчигдөр өглөө Шумилины цаана манай толгойн сэргийлэхийнхэн, улааны цэргийн сургуулийн хоёр хүнтэй дайралджээ. Казакууд болсон хойно хоёулыг алчихжээ. Тэдний ярих нь: Комиссар ч байж магадгүй, ахимагдуу нэгний нь цүнх дотроос энэ сарын 12-нд гаргасан «В пути» хэмээх нэртэй энэ сониныг олж авчээ. Биднийг ч мөн гайхамшигтайгаар бичжээ! гээд Кудинов, буланг нь тамхи ороохоор өмөлж авчихсан сониныг Мелеховт өгөв.

	— Григорий хар балтай харандаагаар зурж тэмдэглэсэн гарчгийг гүйлгэн харчхаад өгүүллийг уншиж эхэлсэн нь:

	 

	«АР ТАЛЫН БОСЛОГО»

	Донын казакын зарим хэсгийг хамарсан бослого нэлээд хэдэн долоо хоног үргэлжилж байна. Деникиний агент-хувьсгалын эсэргүү офицерууд өдөөн хатгаж бослого гаргасан юм. Бослогын түшиг тулгуур болж байгаа казакын нударган баячуул нь казакын дундчуудын үлэмжхэн хэсгийг биедээ татаж авчээ. Үүний аль аль нь зөвлөлт засгийн зарим нэг төлөөлөгчийн ямар нэг зүй бус ажиллагааны улмаас болсон байж болзошгүй юм. Үүнийг Деникиний агентууд, үймээн самууны дөлийг шатаахад чадамгай ашиглажээ. Цагаан гвардийн үлдэгдлүүд казакын дундчуудын итгэл найдварыг хялбархан олж авахын тулд бослогын районд зөвлөлт засгийн талын хүмүүс болж зүсээ хувирган явж байна. Иймэрхүү замаар хувьсгалын эсэргүү хатган өдөөгчид, нударганы эрх ашиг, мөн казакын олон түмний бүрхэг харанхуй байдал, энэ гурав түр нийлээд өмнөд фронтод байлдаж байгаа манай армийн ар талд учир бодлогогүй гэмт самуун үймээн болж дэгдэв. Цэргүүдийн ар талд самуун үймээн гарна гэдэг бол ажилчин хүний дал мөрөн дээр гарсан хатги гэсэн үг.

	Зөвлөлт орноо байлдан хамгаалж, батлан сахиж, газрын эзэд-Деникиний дээрэмчин бүлгийг нугаслан сөнөөхийн тул ажилчин тариачны бат найдвар, эв найрамдалтай, энх амгалан ар талтай байх нь нэн чухал. Учир иймд одоо Доныг самуун үймээн хийгээд самууруулагчдаас цэвэрлэх явдал нэн чухал зорилт болж байна.

	Энэ зорилтыг ахар богино хугацаанд шийдвэрлэ гэж төв Зөвлөлт засаг тушаасан юм. Хувьсгалын эсэргүү балмад самуун үймээнийг эсэргүүцэн байлдаж байгаа экспедицийн цэрэг туслахаар шилдэг сайн сэлбэг хүчин хүрэлцэж ирсээр байна. Хойшлуулшгүй зорилтыг шийдвэрлэхээр шилдэг зохион байгуулагч ажилтнууд томилогдон ирцгээж байна.

	Самуун үймээнийг эцэс болгох хэрэгтэй. Самуун үймээн дэгдээгчид бол Вешенск, Елан, Букановын сууриныхан байлаа ч гэсэн цөм цагаан гвардийн генерал Деникин, Колчакийн шууд туслагч нар даруй мөн гэдгийг манай улаан армийнхан тодорхой ухамсарлан ойлгосон байвал зохино. Бослого цаашид хэчнээн удаашрах тусам хоёр этгээдэд төдий чинээ их хохирол учрах болно. Цус урсгах явдлыг зөвхөн ганцхан замаар, тухайлбал, түргэн бөгөөд хүчтэй ширүүн цохилтоор багасгаж болно. 

	Самуун үймээнийг эцэс болгох хэрэгтэй. Дал мөрөн дээрээ байгаа хатгийг хагалж халуун төмрөөр хайрах хэрэгтэй. Тэгвэл өмнөд фронтын гар чөлөөтэй болж дайсныг үхтэл цохиж болно.

	 

	Григорий уншиж дуусаад хүрлийн хямсалзав. Өгүүлэл нь Григорийн хор шарыг буцалгаж «Үзэг бариад л манийгаа Деникинтэй ижилсүүлж, туслагчийн нь тоонд оруулчихдаг байжээ...» гэж харамсав.

	— За ямар байна? Догь байгаа биз? Халуун төмрөөр хайрах нь дээ. Тэгж л байг. Хэн нь хэнийгээ төөнөхийг үзнэ дээ! Зөв биз? гээд Кудинов хариу юу гэж хэлэхийг хүлээж байснаа Богатырев руу хандаж, — Сум хэрэгтэй гэв үү? Өгнө! Бригадын морин цэрэг бүрд гучин ширхэг өгвөл хүрнэ биз дээ? Агуулахаас очиж ав. Хангамжийн хэлтсийн дарга руу оч. Чамд ордер бичиж өгнө. Харин Богатырев, чи сэлмээр голдож арга мэх сайн хэрэглэж байхыг бодоорой гэв.

	Баярлачихсан Богатырев:

	— Туранхай хонины ноос нь ч хүртэл тарчиг гэдэг биз! гэж инээмсэглээд гарч одов.

	Дон руу ухрах тухайгаа Кудиновтой ярилцаж тохироод Григорий Мелехов гарахынхаа өмнө:

	— Би хэрэв бүх дивизээ Базка руу аваачвал гол гатлах юм олдох уу? гэж асуув.

	— Мөн ч олж хэлэв ээ! Морьтой улс Доныг сэлээд гарна биз. Морьтой цэргийг салаар гаргаж байхыг чи хаа үзсэн бэ?

	Манай цэргийн дотор Донын хавийнхан цөөн гэж мэдээрэй. Чирийн казакууд сэлж чадах биш. Бүх насаараа талд амьдарсан улс үхсэнээ сэлж чадах вэ. Цөмөөрөө чулуу шиг л далдрах вий.

	— Мориноосоо бариад сэлнэ биз. Маневрийн сургууль хийхэд хөвж байсан хүмүүс Германы дайнд унаж тусаад явж л байсан даг.

	— Би явган цэргүүдийг ярьж байна.

	— Сал бий. Завь бэлтгэнэ. Санаа зоволтгүй.

	— Нутгийнхан ч бас явна.

	— Мэдэж байна.

	— Цөмд нь гол гатлах юм зэхэхгүй бол сүнсийг чинь тонилгоно гэж мэдээрэй! Хэрэв улс маань үлдчихвэл тоглоом биш шүү.

	— Бэлтгэнэ дээ, бэлтгэнэ!

	— Их буунуудаа яах вэ?

	— Жижгийг нь тэсэлчхээд, гурван дюмийнхыг нааш нь авчраарай. Бид олон завь зэрэгцүүлж байгаад гол гаргачихна гэв. 

	Григорий түрүүчийнхээ уншсан өгүүллийг бодсоор штабаас гарав.

	«Манийгаа Деникиний туслагч болгочихжээ... Ингэхэд бид чинь ямар улс болж байна? Нээрэн ч туслагч нь юм чинь гомдоод байх юм алга. Үнэн үг аргагүй гол харлуулна гэгч болж байна даа...» гэж бодоод талийгаач Яков Подковын хэлсэн үг санаанд нь оров. Каргинскт байхад нэг үдэш орой болсон хойно Григорий байр луугаа буцаж яваад замдаа их буучдын байраар орж үүдэнд гутлаа шүүрдэж байх зуур Яков Подков нэг хүнтэй маргаад: «Чи тусгаарлана гэнэ үү? Хэний ч засагт захирагдахгүй явах юм биз дээ? Хо! Наадах мөрөн дээрх чинь толгой биш, ялзарсан хулуу юм! Бид золбин нохой шиг болчхоод байгааг чи мэдэж байна уу? Эзэнтэйгээ таарахаа байгаад юм уу, юмыг нь идэж сүйтгэчхээд гэрээсээ зугтсан нохой хаа очих юм бэ? Чонотой нийлье гэхэд араатан гаралтайг бодоод айна. Эзэндээ эгж очъё гэхэд зодож нүднэ. Бид чинь яг л тэр болоод байна. Сүүлээ буулгаж гэдэс доогуураа ташуур шиг хавччихаад кадет руу мөлхөж очно гэж мэдээрэй. Тэгээд «Ах дүү дар минь манийгаа асарч халамжилж аваач? гэж гуйна. Яг л тэгнэ гэдгийг чи битгий мартаарай» гэж хэлж байхыг сонссон юм санжээ.

	— Климовкийн дэргэд тэнгисчдийг цавчиж алсан тулалдаанаас хойш Григорий юманд огт сонирхолгүй дүйнгэ төсөр болж, инээдэг ч үгүй, баярладаг ч үгүй, уруу дорой царайлж явдаг болжээ. Алагдсан Иван Алексеевичийг нэг өдөр гэнэтхэн хайрлаж өрөвдөөд сүйд болж байснаа дараахантай нь мартаж орхижээ. Тэгээд амьдралд нь үлдэж хоцорсон цорын ганц зүйл бол Аксинья руу тэсэж тогтохгүй дахин тэмүүлж эхэлсэн тачаангуй сэтгэл нь (юм шиг санагдаж) байлаа. Ганцхан тэр л намрын хүйтэн харанхуй шөнө төөрсөн хүнийг талын түүдэг галын сүүмэлзсэн гэрэл дууддагийн адил даллан дуудаж байжээ.

	Одоо штабаас буцаж явахдаа түүнийгээ санаж «Бид фронтыг сэтлэхээр явчихвал Аксиньягаа яадаг билээ?! гэж эргэж хулгаж удтал бодолгүйгээр: «Наталья хүүхэд ээж хоёртойгоо хамт үлдэнэ биз. Аксиньягаа л татаж авъя. Унах морь өгнө. Миний штабыг дагаад явна биз» гэж шийдэв.

	Доныг гаталж Базкад очоод байрандаа орж тэмдэглэлийнхээ дэвтрээс нэг хуудас тасалж аваад;

	«Ксюша! Би Донын зүүн бие рүү ухарч магадгүй болоод байна. Ингэхлээр чи хамаг юмаа орхиод Вешенскт ир. Тэгээд намайг олж аваад дэргэд минь бай» гэж бичив.

	Захидлыг шинэхэн хүрэн цавуугаар нааж, барайж хүрлийн ичиж эвгүйрхсэнээ нууж, ууртай дүр үзүүлэн Прохор Зыковт өгөөд:

	— Татарск гацаанд очиж үүнийг Астаховын Аксиньяд өг. Тэгэхдээ манайх, манай гэр бүлийн хэнд ч мэдэгдэлгүй... өгөөрэй. Ойлгов уу? Шөнө аваачиж өгвөл дээр байх: Хариу хэрэггүй. За тэгээд би чамд хоёр хоногийн чөлөө олгоё. За яв! гэв. 

	Прохор морь руугаа явтал Григорий баахан тэвдэж дуудаад:

	— Манайхаар орж, одоохон хувцас хунар, өөр үнэтэй цэнтэй юу байгаагаа голын наад тал руу гарга гэж эжийд, эсхүл Натальяд хэлээрэй. Будаа тариагаа булж, үхэр малаа Донын нөгөө тал руу хөвүүлж гарга гэж захиарай гэв.

	 

	 

	LIX

	 

	Тавдугаар сарын 22-нд босогчдын цэрэг Донын баруун эргээр нэл ухарч эхэллээ. Ангиуд нь үе үе саатан байлдсаар ухарч байв. Талын айлуудын хүн хар сандарч үймэлдэн Дон руу зугтацгаана. Эхнэр хүүхэн өвгөд хөгшид, аж ахуйдаа байсан аль хөдлөх болгоныг хөллөж авдар сав, эд хогшил, талх тариа, хүүхэд багачуулаа тэргэнд ачицгаана. Мал сүргээс үхэр, хонийг ялгаж аваад замын хажуугаар тууцгаана. Үргэлжилсэн урт нүүдлийн хөсөг, армитай өрсөлдөн Донын захын гацаанууд руу цувж байлаа.

	Командлагчийн штабын тушаалаар явган ангиуд нэг өдрийн өмнө ухарч эхлэв. Тавдугаар сарын 21-нд Татарскийн явган анги, Вешенскийн харь хотынхны баг цэрэг Усть-Хоперын суурины Чеботарев гацаанаас хөдлөн дөч гаруй мод газар аялаад Вешенск суурины Рыбны гацаанд хоноглохоор бууцгаав.

	Хорин хоёрны өглөө үүр шөнөөр тэнгэр цэлмэж, манхан цайвар огторгуйд жаахан ч үүл үлдсэнгүй, зөвхөн нар мандахын өмнөхөн тэртээ өмнө байгаа Донын бэлчир даваан дээгүүр бяцхан цагаан уул гялталзан цухалзаж наран тал нь улаан туяа тусаж, цус шүүргэнэж байгаа мэт үзэгдэж байв. Тэр үүл нь Донын зүүн биеийн шөнийн хүйтэн чийг унасан элсэн толгодын цаанаас нар мандмагц бүр үзэгдэхээ больжээ. Нугын усанд шувуу шаагилдаж, шовх далавчтай загасчин шувууд Донын усан дээгүүр хөх тарлан болтол сууцгааж, ховдог хошуундаа гялалзсан мөнгөн цагаан загас зууцгаан чанх дээшээ дүүлэн нисэлдэнэ.

	Үд дундын үеэр тавдугаар сард үзэгдээгүй халуун нар гарч бороо орох гэж байгаа мэт бүгчим болов. Донын баруун биеэр Вешенскийн хөндий рүү дүрвэгсдийн ачаа хөсөг үүр шөнөөр цувж, германы замаар тэрэг зогсоо зайгүй тачигнан, ууланд адуу янцгаалдах, үхэр мөөрөлдөх, хүмүүс ярилцах чимээ голын тохойд хүртэл дуулдана.

	Вешенскийн харь хотынхны хоёр зуу орчим хүнтэй баг цэрэг Рыбны гацаанд байсаар байв. Тэд Их Громко гацаа руу шилжиж очоод Гетманы зам болон гацааны гудамжнуудаар харуул гаргаж Вешенск рүү явж байгаа цэргийн насны бүх казакыг барьж ав эсэн тушаалыг өглөөний арван цагийн үед Вешенскээс хүүлээж авчээ.

	Вешенск рүү дүрвэгсэд Громкод үерийн ус шиг цутгаж эхлэв. Замын тоосонд дарагдаж наранд харлатал түлэгдсэн эмэгтэйчүүд малаа тууж, морьтнууд нь замын хажуугаар гэлдэрнэ. Тэрэг хяхнаж, адуу, хонь, ямаа тургилдаж, үхэр мөөрөн, хүүхэд уйлалдаж, бас хижиг туссан хэвтрийн хүмүүс ёололдох чимээ жимстэй цэцэрлэг дунд нууцлагдан живсэн анир чимээгүй гацааны тайван байдлыг алдагдуулав. Тэр зүсэн бүрийн дуу авиа холилдсон ёр бусын нүргээн хөл чимээг сонссон айл хунарын ноход хүртэл хуцсаар байгаад хоолой нь сөөж сүүл сүүлдээ харсан явган хүн болгоноо боргож, уйтгараа гаргахаар хөсөг тэргийг дагаж бараг хагас мод газар шогшихоо ч болив.

	Прохор Зыков хоёр хоног гэртээ байж Григорийн зурвасыг Астаховын Аксиньяд өгч амаар хэлснийг нь Ильинишна, Наталья хоёрт уламжлаад хорин хоёрт Вешенск рүү мордов.

	Зуутаа Базкад байгаа гэж бодож явжээ. Гэтэл их бууны дуу Донын бэлчир хүрч цуурайтаад, Чирт байгаа мэт санагдав. Прохор байлдаж байгаа газарт очмооргүй санагдаад, Базкад очиж Григорийг нэгдүгээр дивизээ аваад Дон руу иртэл нь хүлээе гэж шийдлээ.

	Прохор Громкод хүрэн хүртэл дүрвэгсдийн хөсөгтэй хойно урдаа орж яаралгүй сажлуулсаар явлаа. Яарах ч ажил байсангүй. Рубежинд очиж саявтар байгуулсан Усть-Хоперын хорооны штабт нийлэв.

	Штаб нь нумтай зэгзгэр тэрэг, хоёр дөрвөн Дугуйт дээр байрлаж, штабын тэрэгнүүдийн хойноос эмээлтэй зургаан морь уяатай дагаж явав. Нэг тэргэн дээр баахан цаас бичиг, телефоны аппарат, нөгөө тэргэн дээр шархтай хижээл казак, бас нэг саяхан хижгээр өвчилсөн бололтой хянган хамартай айхавтар туранхай хүн офицер саарал малгайгаар толгойгоо таглачихсан, эмээлийн тохом дэрлээд хөдлөхгүй хэвтэнэ. Бас нэг эрүүндээ тулсан шинельтэй хүн хэвтэнэ. Цонхигор түмбэгэр дух, хөлс гялтганасан хавчгар хамар дээр нь тоос шороо суувч сав л хийвэл хөлөө ямар нэг дулаан юмаар хучиж өгөөч гэж гуйгаад ясархаг туранхай гараараа духныхаа хөлсийг арчиж:

	— Нохойнууд аа! Лүдүүд ээ! Хөл доогуур салхи үлээгээд байна. Дуулж байна уу? Поликарп, чи дуулж байна уу? Гудсаар хучаад аль! Эрүүл бол хэрэгтэй, одоо болохоор... гэж уурлаад хүнд өвчинд нэрвэгдсэн хүн болгонд бий болдог догшин харцаар ийш тийш ширтэнэ.

	Поликарп гэдэг хуучин шашинт өндөр залуу, явуут мориноосоо бууж тэрэг рүү очив. 

	— Самойло Иванович, та ингээд байвал бүр салхи цохиулчих нь, 

	— Хуч гэж байна шүү!

	Поликарп тушаалыг дуулгавартай биелүүлээд холдов.

	— Энэ чинь хэн гэгч вэ? гэж Прохор өвчтэй хүн рүү нүдээрээ зааж асуув.

	— Усть-Медведицийн офицер, штабт ажиллаж байсан юм. Штабтай цуг бас Усть-Хоперын дүрвэгсэд Тюков, Бобров, Крутов, Зимовын зэрэг гацаанаас явцгааж байна.

	Прохор есөн шидийн юм овойтол ачсан тэргэн дээр сууж яваа нэг өвгөнөөс:

	— За та чинь ямар эз нь хатгаад хаа очиж яваа хүн бэ? гэж асуув.

	— Вешенск орох санаатай явна.

	— Вешенскт ир гэж таныг дуудуулаа юу?

	— Хонгор минь, дуудаагүй л дээ. Тэхдээ аминдаа хайргүй хүн гэж байдаг уу? Айхлаар явах л болно доо.

	— Харин тэгээд л Вешенскт очиж юугаа хийх юм бэ? гэж асууж байна шүү дээ. Тэгэхийн оронд гол гарч Еланск сууринд очвол дээр биш үү?

	— Юугаар гол гарах юм бэ? Сал байхгүй гэж улс ярилцаж байна.

	— Тэгвэл Вешенск рүү юугаар гарах юм бэ? Чиний тэргийг гаргах гэж сал өгөх юм уу? Цэргийн ангиудыг гаргаж ядаж байхад бас таныг тэрэгтэй чинь гаргах вий? Өвгөн гуай та нар ч мөн тэнэг улс юм даа! Хаашаа, золигоо эрж явж байгаа юм. Чи энэ тэргэн дээрээ юу аччихсан юм бэ дээ? гэж Прохор тэрэгний хажууд зэрэгцэн очиж боодолтой юмыг ташуураараа заав.

	— Байхгүй юм алга! Дээл хувцас, хом, гурил будаа, аж ахуйд хэрэгтэй янз бүрийн юм... Хаячих хайран хоосон хашаандаа буцаж ирэлтэй биш. Тэгэхлээр нь хоёр хос морь, гурван хос үхрээ хөллөж юу л чадахаа овоолж, хөгшнөө суулгаад явж байна. Хонгор минь, нуруугаа бөгтийтлөө хөлс нулимсаа гоожуулж байж олж хураасан юмаа хаячих даанч хайран биз дээ? Харин байшингаа орхичихвол болох л байсан. Гэвч улааны үхээрүүдэд үлдээхгүй гэж бодоод нураагаад зөөчихсөн!

	— Жишээ нь, энэ дарайсан юмыг яах гэж чирч яваа юм вэ? Энэ муухай данхайсан сандлыг тээж яваад яах юм бэ? Үүнийг чинь улааныхан тоох ч үгүй.

	— Яаж үлдээж болох, юм бэ? Чи бас янзын хүүхэд... Үлдээвэл нэг бол хэмхэлчихнэ, үгүй бол шатааж орхино шүү дээ. Би юу юу ч үгүй хоцорно. Зэвүү хүрээд юу ч үлдээгээгүй, хуу хамаад ирсэн!

	Өвгөн алхалж ядаж яваа тарган морио гуядаж, эргэж хараад гурав дахь үхэр тэрэг рүү ташуураараа зааж:

	Тэр тэрэг дагаж яваа алчуур боосон бүсгүй манай охин. Түүний тэргэнд тооройтой гахай маань яваа. Хээлтэй байсан юм. Бид хулж тэргэн дээр гаргахдаа лав хөдөлгөчихсөн юм байх. Шөнө нэг мэдэхэд тэргэн дээр төрчихсөн байхгүй юу. Торойнуудын нь чарлалдаж байгааг сонсохгүй юу? Улааны хуухайнууд надаас юу ч олж долоохгүй! гэв.

	Прохорын зэвүү хүрч, өвгөний хөлстэй зантгар нүүрийг ширтэн:

	— Өвгөн минь, чи салын дэргэд очиж надтай дайралдав даа. Дайралдвал торойтой гахай, хамаг юмыг чинь Дон руу шидэлж орхих вий! гэв. 

	— Яалаа гэж тэр билээ? гэж өвгөн жигтэйхэн гайхав.

	— Хүн амьтан үхэж үрэгдэж, хамаг юмнаасаа салж хоосорч байхад хөгшин зөнөг чи аалз шиг хамаг юмаа чирч явдаг вий гэж угийн дуу шуугүй, тайван зантай Прохор уцаарлан зандарч, — Би иймэрхүү хорголоо тоолсон амьтанд үнэн голоосоо дургүй! Энэ чинь надад хутганы ирнээс дор санагддаг! гэв.

	— За яв! Тонил цаашаа! гэж өвгөн уухил уурлаж буруу хараад: — Хүний хөрөнгийг Дон руу хийдэг яасан айхавтар дарга гарч ирэх нь вэ... Томоотой сайн хүн шиг санаад... Төрсөн хүү минь вахмистр, одоо зууттайгаа улааныхныг хориглож байгаа... Явж үз, та минь! Хүний хөрөнгөнд атаархаад байсны хэрэггүй! Өөрөө ахиухан хөрөнгө хурааж авсан бол нүд чинь яалаа гэж хорсох вэ! гэв.

	Прохорыг морио гуядан давхихад ард нь гахайн тоорой жингэнэтэл чарлаж гахай сандрангуй уухилаад, тооройн жингэнэсэн дуу чих рүү шөвөгдөх шиг болж билээ.

	Тэргэн дээр хэвтэж агсан офицер үрчийж ярвайгаад:

	— Юу гэгчийн золиг вэ? Газрын хаанаас гахайн торой орилолдоод байна аа! Поликарп!.. гэж уйлан алдаж хашхирав.

	— Тэргэн дээрээс гахайн торой ойчоод хөлөө дугуйнд дайруулчихжээ гэж Поликарп хариулав.

	— Очиж хэл... Тэр торойгоо ал гэж эзэнд нь очиж хэл... Тархи толгой дөжрүүлээд хэцүү байна. Бушуу! Очооч!

	Прохор тэрэгний хажуугаар гарахад хянган хамартай бяцхан офицер хамаг байдгаараа ярвайж торойн чарлахыг гөлрөн чагнаад чихээ саарал хурган малгайгаар таглах гэж оролдож байгаа харагдав. Поликарп давхиж очоод: 

	— Самойло Иванович гуай торойгоо алахгүй гэнэ. Торойн маань мах муудчихна. Үдэш болохоор ална гэж байна гэв.

	Бяцхан офицерын царай цонхийж арай гэж хөдөө унжуулан өндийж суугаад:

	— Миний браунинг хаана байна? Морьдоо зогсоо! Эзэн нь хаа байна? Би одоо яахыг нь харуулаад... Аль тэргэн дээр яваа юм. бэ? гэв.

	Аж ахуйч өвгөнийг аргагүй л нэг тулгаж байж торойг нь алуулав. 

	Прохор инээд нь хүрч морио гуядав. Усть-Хоперын жалга өнгөрөв. Тэдний түрүүнд мод газрын зайтай бас нэг хэсэг морьтой улс, ачаа хөсөг явав. Хоёр зуугаад хөсгийг дөчөөд морьтой улс дагажээ.

	«Салын дэргэд ч есөн шидийн амьтан цугларчээ!» гэж Прохор бодов.

	Түрүүчийн хөсгийг гүйцэж очтол хөсгийн түрүүнээс сайхан хээр морьтой хүүхэн Прохорын өөдөөс давхиж ирээд мориныхоо амыг татав. Морины нь эмээл хазаар жигтэйхэн чинээлэг, хазаар хударгын нь мөнгөн тоног гялалзаж, эмээлийн нь хавтас огтхон ч элэгдээгүй, тохом олмын сур шинэхэн хэвээр гялталзана. Тэр хүүхэн эмээл дээрээ хэвлэгхэн сууж, наршиж борлосон гартаа жолоог сурамгай атгажээ. Тоомсог морь нь эзнээ бишүүрхэж байгаа бололтой том улдан нүдээ эргэлдүүлэн, хавтгай шар шүдээ ярзайлган хүзүүгээ нугалж хүүхний банзал доороос бултайж гарсан бондгор өвдгийг хазах гэж тэмүүлнэ.

	Хүүхэн шинэхэн угаагаад хөхөвтөр будаг орчихсон алчуураар нүүрээ битүүлж боосноо сөхөж:

	— Ах та, шархтай улс ачсан хөсөгтэй дайралдав уу? гэж асуув.

	— Олон л хөсөг дайралдлаа. Юу гэж?

	— Нөхрийгөө олж чаддаггүй ээ. Нөхөр маань Усть-Хоперын эмнэлгээс ирж яваа юм. Хөл нь шархтай юм. Сая тэр нь буглаад, морь авчраач гэж хэлүүлжээ. Морь нь энэ л дээ гээд хүүхэн ташуураараа мориныхоо хөлс бурзайсан хүзүүг цохиж, — Би морийг нь эмээллэж унаад Усть-Хопер орсон чинь эмнэлэгт алга. Явчихжээ. Зөндөө эрлээ. Ер дайралддаггүй гэв.

	Прохор казак хүүхний дугариг хөөрхөн царайг шохоорхон, эелдэг намуун дууг бахархан чагнаад:

	— За авгай минь! Чи нөхрөө эрж золигоо хийх нь вэ? Эмнэлэгтэйгээ явж л байг. Ийм сайхан хүүхэн тэгээд бас инжинд ирэх ийм сайхан морьтой болохоор хавьтсан хүн чамтай сууна! Би ч гэсэн үзээд алдмаар байна гэв.

	Хүүхэн махлагдуу биеэ бөгтийлгөн, банзлаа доошлуулаад, дурамжхан инээмсэглэж:

	— Чи маяглалгүй хэл л дээ, нээрэн эмнэлэгтэй дайралдсан уу? гэв.

	— Цаад жалганд чинь өвчтэй, шархтай юмнууд явцгааж байна гэж Прохор сүүрс алдан хариулав.

	Хүүхэн ташуурдаж, морь нь хойд хоёр хөл дээрээ эргээд ухасхийн давхив. 

	Хөсөг алгуурхан цувж, шарнууд дүнгэнэсэн ялаа хэдгэнийг үргээж, хааяа нэг сүүлээ шарвана. Аадар орох гэж байгаа шинжтэй дүнсгэр бүгчим халуун болж, тачирхан ургасан наран цэцгийн нялх навч замын хажуугаар хуйлран гялтайлцана.

	Прохор дахиад л хөсөг дагаж гэлдрэв. Тэнд идэрхэн казакууд гайхалтай олон явав. Тэдний зарим нь зуутаасаа төөрөлдсөн, зарим нь зориуд оргож гэр бүлийнхэнтэйгээ нийлээд гол хамт гарах гэж явцгаана. Зарим нэг нь морио тэрэгний хойноос уячхаад тэргэн дээр хүүхдээ маллаж, хүүхнүүдтэй ярилцан хэвтэцгээнэ. Зарим нь винтов, сэлэмтэйгээ, морьтой явцгааж байв. Прохор казакуудыг хараад «Ангиа хаячхаад, зугтаж яваа л даа» гэж бодлоо.

	Морь үхрийн хөлс зунгаг, наранд халсан тэрэгний мод, гэрийн хогшил, тэрэгний тосны үнэр ханхална. Тэрэгний үхрүүд залхуутай гэлдэрч, унжсан хэлнээс нь замын хажуугийн шороонд хүртэл шүлс нь савиран гоожно. Хөсөг цагт дөрөв, тавхан мод газар ахиж байв. Морин тэрэг нь ч үхэр тэрэгнээсээ түрүүлж чадахгүй байлаа. Харин тэртээ урд их бууны бүдэгхэн дуу сонсогдмогц дагуудаа хөдөлгөөн орж, замбараа намбаагаа алдаж, цувралдаж явсан урт цуваанаас хажуу тийшээ хос морьтой, дан морьтой хөсөг тэрэгнүүд салж гараад, ташуур гялалзаж, морьд хатируулж бүдүүн нарийн хоолойгоор: «Яваад!» «Но-оо, чөтгөр алгадмаар!», «Хөдлөөд!» гэж хашхиралдах сонсогдов. Үхрийн нуруун дээгүүр бургасан шилбүүр, аргамжин бугуйл пижигнэж, тэрэгний дугуй улам ч чимээтэй хяхнаж эхэллээ. Айж сандрахдаа хөдөлгөөн нь хурдаслаа. Хагсаж халсан замын өтгөн саарал тоос суунаглаж манараад тариа будаа, өвс ногоог дарж эхлэв.

	Прохорын алцгар морь явуут дундаа ногоо руу тэмүүлж, замын хажуугийн цэцэг ногоог зулгааж, шүдийг нь хавирч үрсэн төмөр амгайг амнаасаа мултлах гэж оролдон чихээ хулмалзуулан зажилна. Их буу дуугармагц Прохор морио давирч цаадах нь ч хоол идэх цаг биш гэдгийг мэдсэн янзтай сулхан гэгч шогшив.

	Бууны дуу улам ширүүссээр байлаа. Их бууны огцомхон дуу бүгчим агаарт нүргэлэн нийлээд удтал аянгын дуу шиг цуурайтна.

	Тэргэн дээр явсан залуухан авгай сүү дааварлаж гялтганасан хүрэн улаан хөхөө хүүхдийнхээ амнаас мулталж, цэлцгэр шар мээмээ цамцаараа таглан:

	— Бурхан тэнгэр Есүс минь! гэж залбирав.

	Үхрийн хажууд алхалж явсан өвгөн:

	— Манайхан уу? Хэнийх нь буудаж байна? Хүүе! гэж Прохороос асуув.

	— Өвгөн гуай, улааныхан! Манайхан сумаа дуусчихсан.

	— Иш, тэнгэр бурхан аврах болтугай! гээд өвгөн үхрийнхээ хамагчийг тавьж, хуучин казак малгайгаа авч явуут залбираад зүүн гар тийшээ эргэж харав.

	Оройтож соёолсон эрдэнэ шиш сарайлцан ургасан өмнөх хярын цаанаас шингэн хар үүл босож дээшилсээр тэнгэрийг бүрхэв.

	— Хараач, их түймэр гарчээ! гэж хөсгийн нэг хүн хашхирав. 

	— Энэ чинь юу байдаг билээ?

	— Хаана шатаж байна? гэж тэрэгний хяхнаан дунд бас нэг хүн асуух сонсогдов. 

	— Чирт байна.

	— Улааныхан Чирийн айл хунарыг шатааж байна!

	— Ган битгий л болоосой, бурхан минь...

	— Хараач, яасан айхавтар хар үүл вэ? 

	— Энэ ганц ч гацаа биш ээ!

	— Чирт, Каргинскаас доош л шатаж байна. Тэнд одоо байлдаж байгаа...

	— Хар голд биш үү! Иван, давхиач!

	— Ээ дээ, мөн ч сүрхий шатаж байна даа!.. гэлцэв.

	Хар утаа улам өргөжиж нэлдээ хавтгай хар юм болов.

	Их бууны дуу улам ширүүсэв. Их замаас гучин таван мод газрын зайтай Чирийн гацаануудад дүрэлзэж байгаа түймрийн шатанхай гашуун үнэр хагас цагийн дараа урдаасаа Гетманы зам руу салхиар туугдан ирэв.

	Их Громкийн зам нь хавтгай цайвар чулуугаар өрж барьсан хашлагыг хэсэг газар дагаж яваад Дон руу огцомхон эргэж дүнзэн гүүртэй гүнзгий гангаар урууддаг ажээ.

	Хуурай үед ганганы ёроолд элс, өнгийн хайрга гялтганаж, харин зуны ширүүн борооны дараа булингартай ус бургилан урсаж, чулуу хайргыг угааж өнхрүүлэн хүрчигнэсээр Донд цутгана. 

	Тийм үеэр гүүрийг ус авдаг боловч дорхноо намдаж нөгөө, ногооны газар сүйдэлж, бургасан хашааг шонтой нь мулт татаж байсан догшин үер нэг хоёрхон цаг болоод татарч, ганганы нүцгэн ёроолд сэрүү татан чийг ханхалж мөлийтлөө угаагдсан хайрга чулуу гялайлцаж, захаар нь урсаж ирсэн лаг элс хүрэнтэн гялтайж байдаг ажээ.

	Ганганы хоёр талаар улиас, бургас багсайн ургаж зуны хамгийн халуун өдөр ч гэсэн сүүдэр нь дандаа сэрүүхэн байдаг юм санжээ.

	Вешенскийн харь хотынхны баг цэргийн застав сэрүүнийг нь олзуурхаж гүүрний хажууд буудаллажээ. Застав арван нэгэн хүнтэй байв. Дүрвэгсдийн хөсгийг гацаанд хүрээгүй байхад заставынхан гүүрэн доор хэвтэцгээж, хөзөр тоглож тамхи татаж зарим нь нүцгэлээд цамц өмднийхөө оёдолд хурсан цадаж ханахаа мэддэггүй өлөн бөөс хуурсыг цэвэрлэж, хоёр нь даргаасаа зөвшөөрөл авч усанд орохоор Дон руу явав.

	Гэтэл тэдний амралт удаан үргэлжилж чадсангүй. Төдхөн хөсөг тэрэг гүүр лүү олноороо бууж ирээд чимээ аниргүй байсан тэр сүүдэр газарт хүн амьтны чимээ шуугиан дүүрч, хөсөг тэрэгтэй хамт хээр талын халуун уур Донын дэнж дээрээс бууж ирэх шиг бүгчим халуун болов.

	Заставыг, даргалж явсан баг цэргийн гуравдугаар салааны дарга, тайрмал хүрэн сахалтай, хүүхэд шиг дэлчгэр том чихтэй гурзгар бага дарга гүүрний дэргэд наганыхаа халцархай хуйг алгаараа даран зогсож хориод хөсгийг саадгүй гаргаснаа нэг тэргэн дээр хорин тав орчим насны казак залуу сууж явааг харангуутаа:

	— Зогс! гэж тушаав.

	Казак жолоог татаж хөмсөг зангидав.

	Дарга тэрэг рүү тулж очоод:

	— Аль ангийнх вэ? гэж зандран асуув.

	— Танд юу хэрэгтэй юм бэ?

	— «Аль ангийнх вэ?» гэж асууж байна шүү. Дуулав уу?

	— Рубежиний зуутынх. Ингэхэд та чинь хэн гэгч байна даа?

	— Буу!

	— Та чинь хэн гэгч вэ?

	— Чамайг буу гэж байна шүү!

	Салааны даргын дэлчгэр чих улайж, бууныхаа хуйг тайлж наганаа зүүн гартаа авав. Казак залуу эхнэртээ жолоог бариулчхаад тэргэн дээрээс үсрэн буув.

	— Яагаад ангидаа явдаггүй юм бэ? Хаачих нь вэ? гэж салаан дарга байцаав.

	— Бие муудаад, Одоо Базка руу явж байна... Гэр бүлээрээ явж байна.

	— Өвчтэй гэсэн бичиг чинь хаа байна?

	— Юуны бичиг байх вэ. Зуутын бага эмч байгаагүй...

	— Байгаагүй?.. Карпенко, наадахыгаа сургууль руу аваач!

	— Та ингэхэд хэн гэгч байна!

	— Хэн гэгчээ бид тэнд очиж байгаад чамд үзүүлнэ ээ!

	— Би зуут руугаа очих ёстой хүн! Намайг саатуулах эрх танд байхгүй!

	— Бид өөрсдөө чамайг очуулаад өгнө! Буугаа авч яваа юу?

	— Ганцхан винтов.

	— Түүнийгээ аваад бидэнтэй яв. Үгүй бол чинь нухаж орхино гэж мэдээрэй! Залуугаараа байж эхнэрийнхээ салтаанд хоргоддог нохой вий! Бид чамайг хамгаалж суух ёстой болж байна уу? Үхсэн ч казак бол доо! гэж загнав.

	Казак залуу дэвсгэр дороос винтов авч эхнэрийнхээ гараас барьснаа улсын дэргэд үнссэнгүй. Ширүүн гарыг нь баахан атгаж нэг юм шивнэчхээд харуулынхныг дагаад гацааны сургуулийн байр тийш явав.

	Бөөгнөрч шавсан хөвүүд дуу чимээ болсоор гүүрээр гарах гэж зүтгэцгээнэ.

	Заставынхан ганц цагийн дотор тавин оргодол цэрэг барьж авав. Зарим нь барих гэхэд эсэргүүцэж байв.

	Ялангуяа Еланск суурины доод Крив гацааны дүрсгүй маягийн, урт сахалтай, хижээлдүү казак заставын даргын тэрэгнээс буу гэж тушаахад морио ташуурдан зугтахыг завджээ. Гүүрийн цаана гараад хоёр цэрэг морины нь хазаарын зуузайнаас барьж авав. Тэгмэгц казак хормой доороосоо америк винчестер буу гаргаж шагайгаад:

	— Зам тавь!.. Нохойнууд, ална шүү! гэж зандарчээ.

	— Буу, буу! Захирагдахгүй хүнийг бууд гэсэн тушаал бий. Бид чамайг одоохон бууны бай болгоно бий!

	— Муусайн харчуул!.. Өчигдөрхөн улаантан байгаад одоо болоход казакуудыг сургах санаатай юу?.. Өмхий арьстан!.. Зайл, буудлаа!..

	Шинэхэн ороолт бүхий шаахайтай нэг цэрэг тэрэгний нь урд дээр гарч жаахан ноцолдож байгаад бууг нь салгаж авав. Гэтэл казак толгойгоороо бухаж гараа доош явуулан сэлмээ суга татаж, сөхөрч суумагцаа шинэхэн будагтай хашлага дээгүүр давуулан цавчихад самбаатай зайлсны ачаар сэлмийн үзүүр цэргийн толгойд золтой л хүрсэнгүй.

	— Тимоша, болиоч. Тимонюшка! Хөөе, Тимоша! Хэрэггүй гэм!.. Битгий хэдэрлээч! Чамайг алж орхино!.. гэж улангассан казак эрийн урт нүүртэй, туранхай эхнэр гуйж ядан уйлав.

	Гэтэл казак эр тэргэн дээрээ босож зогсоод заставынхныг нэг хэсэг хавьтуулж ойртуулахгүй сэлмээ хий эргүүлж, тал бүр тийшээ галзуурсан мэт бүлтэлзэн, баргиа сөөнгө дуугаар харааж: «Зайлцгаа аа! Цавчлаа!» гэж омогдов. Тас хар болтлоо наршиж гандсан нүүр нь татвалзан мурилзаж, урт шарангуй сахлын нь доохнуур хөөстэй шүлс сахарч, нүдний нь цагаан улам цус түрэн улайж байв.

	Түүнийг заставынхан тун зовж байж гарыг нь мухарлаж унагаад хүлэв. Омогтой казакын эрэлхэг дайчин байсны нь учрыг илрүүлж, тэргийг нэгжихэд бөглөөг нь авсан том домботой догшин нэрмэл архи олджээ. 

	Бяцхан гудамд хөсөг тэрэг, хүн мал зай завсаргүй хахаж тэрэгнүүд шахцалдаж хэрчихсэн уураас үхэр, морийг нь салгаж, тэргийг нь гүүр лүү өөрсдөө явган түрж аваачихаас өөр аргагүй болжээ. Тэрэгний нум нажигнаж хугараад, морьд үүрсэж, хөх түрүүнд хазуулсан шарнууд байж ядахдаа эзнийхээ хашхирахыг ч анзаарахгүй бургасан хашаа дээгүүр давах гэж тэмүүлцгээнэ. Хараах, хашхиралдах, ташуур тас нясхийх, эхнэр хүүхнүүд үглэх чимээ гүүрний дэргэд нэлээд удтал цуурайтлаа. Эргэх зайтай байсан ар талын хөсгүүд гэдрэгээ буцаж, Базкаар дамжиж Дон руу буухаар дахиад зам өгсөв.

	Баригдсан оргодол цэргүүдийг Базка руу тууж явуулсан авч зэвсэгтэй учраас харгалзагч нарт дийлдээгүй ажээ. Гүүр өнгөрмөгц харгалзагч нартай зодолдож, төдхөн заставынхан ч буцаж, оргодлууд ч өөрсдөө зохион байгуулалттай жагсаж бөөнөөрөө Вешенск рүү явцгаана.

	Прохор Зыковыг бас баривчлахыг завдсан боловч Григорий Мелеховын олгосон амралтын бичгийг үзүүлсэнд саалгүй өнгөрүүлжээ. Үдэш болж байхад Базкад хүрэв. Чирийн гацаануудаас хөдөлсөн олон мянган хөсөг бүх гудамж зээлээр хахаж, Донын дэргэд тийм гэх тоймгүй юм болж байв. Голын эрэг уртаашаа хоёр мод газар дан дүрвэгсдийн хөсгөөр дүүрч, мянга таван зуун хүн ой модон дундуур тарцгаан, гол гаргаж өгөхийг хүлээж суув.

	Вешенскийн урдуур их бууны батарей, штаб, цэргийн эд хогшлыг завиар гол гаргаж, явган ангийнхныг арваад жижигхэн завинд гурав дөрвөөр нь суулган зөөж байв. Буудлын хажууд усны амсар дээр хүмүүс бие биеэ дарж алах шахан чихцэлдэнэ. Ард үлдсэн морьт цэргүүд хараахан хүрэлцэж ирээгүй байлаа. Чирийн зүгээс их бууны дуу дуулдсаар, гашуун хэншүүний үнэр улам ч ихсэж байв.

	Гол гатлах ажил үүр хаяартал үргэлжилж, шөнийн арван хоёр цагт морин зуутын түрүүч хүрэлцэн ирэв. Үүр хаяармагц тэд урьтаж гол гатлах ёстой байлаа.

	Прохор Зыков нэгдүгээр дивизийн морин ангиуд ирж амжаагүй байгааг дуулаад зуутаа Базкад хүлээхээр шийдэв. Базкийн эмнэлгийн хашааны гадаа шавааралдсан тэрэгнүүдийн хажуугаар мориныхоо эмээлийг авалгүй хөтөлж аваачаад, нэгний нь тэрэгний хашлаганаас уяж хазаарыг амгайчлаад, танилуудаа олж уулзах санаатай тэрэгнүүдийн дундуур явж одлоо.

	Астаховын Аксинья дулаан цамц нөмөрч бяцхан боодолтой юм тэвэрчихсэн далангийн хажуугаар гараад Дон руу явж байгааг холоос харлаа. Харсан хүний сэтгэлийг булаасан үзэсгэлэн гоо царай зүс нь голын захад бөөгнөрсөн явган цэргүүдийн анхаарлыг татав. Хөлс нь гоожиж шороо тоос дарсан халтар сарман казак цэргүүдийн цагаан шүд л яралзаж Аксинья руу ичгүүр сонжуургүй үг хаяж, пажигнатал инээж хөхрөлдөх нь дуулдана. Папах малгайгаа ар шил рүүгээ дарж цамц дээгүүрээ бүс бүсэлсэн ухаа хонгор үстэй нэг өндөр казак Аксиньягийн араас тэвэрч наршиж борлосон гунагар хүзүүнд нь хошуу хүргэсэнд Аксинья нэг юм аяархан хэлээд амаа араатан шиг мурийлгаад нөгөө казакыг хүчтэй түлхэхийг Прохор харлаа. Эргэн тойрон хүмүүс хөхрөлдөж, түлхүүлсэн казак малгайгаа авч сөөнгө дуугаар: «Эгч гуай! Үгүй ядаж ганц удаа» гэв.

	Аксинья уруулаа тас зууж эгдүү нь хүрсэн янзтай хялалзаад Прохорын хажуугаар яаруу гэгч өнгөрөв. Прохор түүнийг дуудсан ч үгүй, харин олны дотроос нутгийнхаа улсыг эрж, арлыг нь сарайтал гозойлгож тавилсан тэрэгнүүдийн дундуур яаралгүй явахад согтуу улс ярилцаж инээлдэх сонсогдоно. Гурван өвгөн тэргэн дор дэвсгэр дэвсэж, хувинтай нэрмэл тавьчихсан сууж байв. Яггүй халчихсан өвгөчүүл тогооны архийг их бууны бортогоор хийсэн гуулин аягаар ээлжлэн ууцгааж хатаасан загасаар даруулцгаана. Нэрмэлийн догшин ааг, давстай загасны шүүрхий үнэрийг аваад өлөн явсан Прохор түгдрэн зогсов.

	Өвгөчүүлийн нэг Прохорыг харж:

	— Цэргийн залуу! Бидэнтэй сайг сайхан бүхний төлөө уугаач! гэж урив. 

	Прохор гуйлгаж түйлгэсэн ч үгүй сууж залбирчхаад инээмсэглэн, ааг нь сэнгэнэсэн аягатай архийг зочломтгой өвгөний гараас авлаа.

	— Амьд мэнд яваа дээрээ ууж ав! Май, загас ид. Залуу минь, настай улсад ихэрхэх хэрэггүй. Өвгөчүүд гэдэг чинь ухаантай улс! Залуучууд та нар бол амьдралаа яаж зохиох... Архи яаж уухыг биднээс сурах хэрэгтэй гэж хамар нь унаж дээд уруулынхаа буйланд хүртэл онгойсон нэг өвгөн гуншин хэлэв.

	Прохор хамаргүй өвгөн рүү сэжиглэж хялалзсаар аягатай архийг хоослов. Тэгээд хоёр дахь, гурав дахь аягыг уух завсар тэсэлгүй:

	— Өвгөн гуай, майхнаа буутал зугаалж орхио юу? гэж асуучихлаа.

	— Хаанаас даа, хонгор минь! Ханиаднаас болсон юм. Бүр багадаа ханиад хүрээд түүнээс болж уначихсан байхгүй юу.

	— Нөгөө бузар юмнаас болоод уначихаа юм болов уу гэж би бодож байсан байхгүй юу. Тэр монди нь битгий тусаасай! гэж Прохор санаж байснаа ний нуугүй ярив.

	Өвгөнийг тэгж хэлэхэд санаа нь амарсан Прохор аяганаас уруул салгалгүй шунаглан балгаж, айж сэжиглэн, амарч завсарлахаа болиод ёроол шавхан хоосолдог болов.

	Архины эзэн булиа бүдүүн, орилоо өвгөн:

	— Амьдрал ч гэж баларч байна! Ууж л суухаас өөр яах вэ дээ? Би хоёр зуун пүү будаа ачиж ирсэн. Мянгаад пүүг гэртээ орхичихсон. Таван хос шараар зүтгүүлж ирсэн юм сан. Цөмийг энд хаяхаас биш, Доноор авч гарч чадахгүй нь шиг байна! Олж хураасан маань ингээд дагуудаа балардаг байжээ! Дуу дуулмаар ч санагдаж байна! Наргиад бай, та минь! гээд царай нь улайж, нүдний нулимс гүйлгэнэв.

	— Трофим Иваныч, чи битгий орилгоноод бай. «Москва нулимсанд дургүй» гэлцдэг. Амьд байвал дахиад олохдоо л олно! гэж найзыгаа гуншаа өвгөн аргадав.

	Нулимс нь бөнжгөнөж ярвайсан өвгөний дуу чангарч:

	— Хашхирахгүй би яах юм бэ? Талх тариа ч баларлаа! Үхэр мал маань ч турж үхнэ! Гэр орныг маань улааныхан шатаачихна! Хүү маань энэ намар алуулчихсан! Ингэж байхад би яаж дуугүй суух юм бэ? Хэний төлөө олж хураалаа! Жилд арваад цамц ялзартал хөлсөө гоожуулж яваад одоо болоход нүцгэн шалдан хоцрох гэдэг... Ууц-гаа! гэж үглэв.

	Прохор хүмүүсийн яриаг далимдуулж, зуухны малтуур шиг том хавтгай загасыг ганцаараа идэж, долоон аяга архи хоослоод, зөндөө цадаад арай гэж босов.

	— Цэргийн залуу минь! Манийгаа хамгаалагтун! Моринд чинь будаа өгөх үү? Аль хэр авах вэ? 

	Ойр орчимдоо юу болж байгааг ойлгохгүй мэлэрсэн Прохор:

	— Шуудай! гэж хэлэв.

	Өвгөн шуудай дүүрэн шигшмэл овьёос үүрүүлж өгөөд Прохорыг тэвэрч нулимсаа савируулан:

	— Шуудайг нь авчирч өгөөрэй! Битгий л мартаарай! гэж уйлагнав.

	— Үгүй, авчирч өгч чадахгүй. «Авчирч өгч чадахгүй» л гэж хэлсэн бол өнгөрөх нь тэр... гэж Прохор учир зүггүй зөрүү зан гаргав.

	Тэр бээр шуудайтай овьёосыг дааж ядан хоёр тийшээ гуйвж ганхсаар тэрэгнээс холдов. Мөстөж хөлдсөн халтиргаатай газар салганаж яваа тахгүй морь шиг хөл нь гулгаж чичирнэ. Дахиад хэд тэнтэр тунтар алхалснаа зогсов. Малгайтай яв луу, малгайгүй яв луу гэж баахан бодлоо. Тэргэнд уяатай магнай цагаан хээр морь овьёосны үнэр аваад шуудай руу нь тэмүүлж, булангаас нь хазав. Цоорхойгоор нь шаргал овьёос шаагин гоожиж, овоо хөнгөрөөд Прохор дахиад явж эхлэв.

	Тавтиргүй том бухын дэргэдүүр гарахад хажуугаас нь гэнэт тийрээгүй бол Прохор овьёосныхоо хагасыг ч атугай мориндоо аваачиж өгөх байсан байх. Соно, ялаа, батганад хазуулж, халуунд бахардаж, орох байх газраа олж ядсан тэр бух биедээ хүн амьтан хавьтуулахгүй байжээ. Тэр өдөр оодонтсон үхэрт өртсөн олон хүний нэг Прохор бухад хол үсэртлээ дайруулж, толгойгоороо тэрэгний бул мөргөж ойчоод тэр дороо таг унтжээ.

	Шөнө дунд өнгөрсөн хойно сэрэхэд зэгэл саарал огторгуйд тугалган хөх үүлс, хуйлран нүүдэллэж, үүлний сиймхийгээр хавирган сар цухалзсанаа дахиад л огторгуйг үүл бүрхэж харанхуйлаад сэрүүн салхи ширүүсэж байгаа мэт санагджээ.

	Прохорын дэргэд нь хэвтэж байгаа тэрэгний цаахнуур морьт цэргүүд цувж, үй түмэн морины төмөр тахтай туурайнд давтуулсан газар дэлхий ёолон уухилж, морьд бороо зөгнөн тургилдаж, дөрөө сэлэм хавиран хангинаж, тамхины гал улалзана. Өнгөрч яваа зуутынхнаас морины хөлс, суран тоноглолын идээ шүү ханхалж байв.

	Прохор тэр морин цэргийн хачин үнэр танартай казак цэрэг бүхний нэг адил дайны жилүүдэд ижил дасал болсон ажээ. Тэр үнэрийг казакууд Прусс, Буковинаас эхлээд Донын талд хүртэл бүх замын дагуу тарааж, морины ангийнхны салшгүй үнэр танар нь төрсөн гэр орны нь үнэр танар шиг дотно танил болчихжээ. Прохор сарнагар хамраа сарталзуулан үнэртээд дүйрсэн толгойгоо өндийлгөв.

	— Дүү нар минь, энэ ямар анги вэ? гэхэд харанхуй дотроос нэг бүдүүн хоолой:

	— Морин... гэж даажигнав.

	— Хэний ангийг нь асууж байна?

	— Петлюрийнх... гэж бүдүүн дуут хариулав.

	— Задарсан нохой! гээд хэсэг дуугүй болсноо, — Нөхөд өө, ямар хороо вэ? гэж дахин асуув.

	— Боковынх.

	Прохор босох гэтэл толгой нь эргэж дотор нь муухай болоод дахин хэвтэж нойрсов. Үүрээр Доноос Сэнгэнэсэн хүйтэн салхи үлээж эхлэв.

	— Үхчихээ юу? гэх дуу нойрон дунд толгой дээр нь сонсогдов. 

	— Амьд байна... согтуу юм байна! гэж бас нэг хүн Прохорын яг чихэн дээр дуугарав.

	— Наадах золигийгоо чирээд зайлуул! Үхдэл шиг тэрийгээд хэвтэж гэнэ! Аюулхай руу нь хатгаад аваач! гэхэд казак морин жадны бөгсөөр гүйцэд ухаан ороогүй Прохорын хавирга руу өвдтөл хатгаж, нэг хөлөөс нь бариад хажуу тийш нь чирч зайлуулав.

	— Тэрэгнүүдээ салгаарай! Үхсэн золигууд! Гудрах цагаа олж дээ! Улааныхан бөгс ухчих гээд байхад эд нар унтацгааж байх, таарч дээ! Тэрэгнүүдээ зайлуул, үүгээр их буу гаргалаа! Бушуул! Зам таглаад... Мөн ч дүүрчихсэн улс аа! гэж зандчих дуу сонсогдлоо.

	Тэрэгнүүдийн дээгүүр доогуур хэвтэцгээж байсан дүрвэгсэд бужигналдаж, Прохор ч ухасхийн босов. Винтов, сэлэм байтугай баруун хөлийн нь гутал ч алга байв. Цөмийг өчигдөр уугаад хаячихсан ажээ. Гайхаш тасран эргэж хараад тэргэн доогуур эрэх гэтэл мориноос үсэрч бууцгаасан их бууныхан нөгөө тэргийг дээр нь байгаа авдартай нь хамт хайр найргүй онхолдуулж хаяад их буу өнгөрөх зам гаргав.

	— Хөдлөөд!

	Хүмүүс ч мориндоо мордоцгоов. Ширмэл суран жолоо сунаж, бүтээлэгтэй их бууны зэгзгэр дугуй нажигнан хөдөлж сум ачсан тэрэгний хигээсэнд дүрвэгсдийн нэг тэрэгний нум тээглэж хугарав:

	Прохортой үдэш архидсан гуншаа өвгөн тэргэн дээрээс:

	— Фронт орхиж яваа хэрэг үү? ойчихсон ч дайчид бол доо! гэж хархирч байв.

	Их бууныхан дув дуугүй өнгөрч голын эрэг дээр очоод явгалцгаав. Прохор үүрийн бүрэнхийгээр винтов морь хоёроо эрж цөхөөд олсонгүй. Завины хажууд очиж өрөөсөн гутлаа тайлж ус руу чулуудчихаад элдвийн юм бодож сэтгэл санаа нь баахан үймрэв.

	Нарнаар морин цэргүүд гол гаталж эхлэв. Нэгдүгээр зуутын эмээлгүй зуун тавиад морьдыг явган казакуудтай хамт Дон руу өвдөгнөөс дээгүүр усанд хөөж оруулаад, Дон мөрөн зүүн тийшээ эргэж урсах шиг бодов. Нүдэндээ тулсан арзгар хар хууз сахалтай, хэрцгий маягийн хянган хамартай, зэрлэг гахай шиг зуутын дарга зүүн гараа цус, хир болсон даавуугаар боочихсон, баруун гартаа ташуураа эцэж цуцахыг мэдэхгүй гозолзуулан: 

	— Морьдоо битгий ус уулга! Үргээ! Үргээгээч! Хүүш чи чинь... Эй эхээ... Уснаас айгаад байна уу даа?! Хөтлөөд орооч! Наадах чинь чихэр биш, хайлчихгүй!... гэж морьдоо ус руу оруулж байгаа казакуудыг соёотой цагаан шүдээ яралзуулан загнана.

	Морьд хуйларч бөөгнөрөөд янгинасан хүйтэн ус руу дургүйхэн орцгоож, казакууд хашхиралдан ташуурдана. Духан дээрээ өргөн гэгчийн ягаавтар сартай хошуу цагаан хар морь нэг бус удаа хөвж байсан бололтой түрүүлж, унжуу ташаан дээгүүр нь ус хальж, сагсгар сүүл нь ташиж урсаад хүзүү нуруу нь ил сэлж явлаа. Бусад нь дагалдан голын урсгалыг огтолж, ус үсчүүлэн тургилдсаар сэлэв. Казакууд зургаан завиар дагалдан хөвж завьчны нэг нь завиныхаа хошуун дээр зогсож болгоомжлон, олсон бугуйлыг эртнээс зэхэж:

	— Урьд нь битгий гар| Наадуулыгаа урсгал ташуул! Битгий л урсгал уруудуулчхаарай! гэж хашхирна. 

	Зуутын дарга ташуураа хий савж гутлынхаа шохой болсон түрийг тас нясхийтэл ороолгоно.

	Түргэн урсгал морьдыг урсгав. Хар морь бусдаасаа тасарч хөвөөд голын зүүн эргийн элсэн тохойд түрүүлж гарав. Тэр үед бургасны цаанаас нар мандаж ягаан туяа нь хар морин дээр тусаад норж гөлтгөнөсөн үс нь хэсэг зуур мөнх галын дөл шиг гялалзаж байв.

	— Мрыхины гүүг харж яваарай! Туслалцаарай!.. Хазаартайгаа яваа. Сэлээч дээ! Сэлээч... гэж зэрлэг гахай шиг дарга сөөнгө хоолойгоор зандачна.

	Морьд цөм бүрэн мэнд хөвж гарцгаав. Нугын цаад эрэгт хүлээж байсан казакууд морьдоо барилж аваад хазаарлав. Эмээлүүдээ голын цаанаас зөөж эхэллээ. Завь руу эмээл зөөж байсан казакаас Прохор:

	" Өчигдөр хаа гал гараа вэ? гэж асуув.

	— Чирт. 

	— Их бууны сумнаас уу?

	— Үхсэний нь их бууны сум байх вэ? Улааныхан л шатаасан.

	— Дагууд нь уу? гэж Прохор гайхав.

	— Үгүй дээ... Төмөр дээвэр, сайхан хашаатай баячуулын гэр орныг шатааж байгаа нь тэр.

	— Ямар гацаанууд шатаа бол?

	— Вислогузовоос Грачев хүртэл.

	— Нэгдүгээр дивизийн штаб одоо хаа явааг мэдээгүй биз?

	— Чукарины гацаанд байгаа..

	Прохор дүрвэгсдийн хөсөг рүү буцаж очив. Зах хязгааргүй үргэлжилсэн буудлын дээгүүр хашааны хуурай бургас, аргалын гашуун утаа тунарч эхнэр хүүхнүүд өглөөний хоол унд хийж байлаа.

	Тэр шөнө голын баруун талд дахиад хэдэн мянган дүрвэгсэд нэмж ирсэн байв.

	Хүмүүс түүдэг галын дэргэд, тэргэн дээгүүр зөгий шиг шуугилдаж: 

	— Хэзээ манийгаа гол гаргах болж байна аа? Хүлээж давахгүй нь! 

	— Будаагаа улааныханд өгөлгүй Дон руу хийчих юм байна!

	— Завины хажуугийн тэр олон улсыг хараач!

	— Өвчтэй золиг, бид авдраа яаж голын эрэг дээр орхих юм бэ? 

	— Хурааж хураачхаад... Ээ бурхан тэнгэр!

	— Гацааныхаа түүгээр гол гаталсан бол...

	— Энэ Вешенск рүү амаргүй их хүч орж иржээ! 

	Калиновын Уголыг юу ч үлдээлгүй шатаачихсан гэнэ.

	— Завиар гарахаасаа хулчийгаад..

	— Тэглээ гээд уучлахгүй вий!

	— Тэд казакуудыг зургаан настайгаас эхлээд хөгшин зөнөгийг хүртэл цавчиж алах тушаалтай юм гэнэ билээ.

	— Биднийг энд... Тэгвэл яана?

	— Мах л болгочихно биз!.. гэлцэв. 

	Тавриц хийцийн будмал тэрэгний дэргэд атаманы гуулин тольтой илдийг нэлээд жил зүүж явсан бололтой ихэрхүү янзын өндөр буурал өвгөн:

	— ...«Голын зах сахисаар суугаад үхэх юм болж байна уу? Хэзээ бид юмтайгаа голын нөгөө талд гарах болж байна? Улааныхан ирээд манийгаа үндэс ёзоороор нь тас цавчлаад хаяж орхих биз!» гэхэд тэдний нэг эрхэмтэн: «Өвгөн гуай, битгий сандар! Галын шугамаа эзэлж бататгаад авахлаар ардууд дагаад гол гарна. Ясаа тавьсан ч эхнэр хүүхэд өвгөчүүлээ орхихгүй» гэж надад хэлсэн гээд өндөр дуугаар илтгэн таниулж байв.

	Буурал атаманыг настайчуул, эмэгтэйчүүд тойроод түүний үгийг тун анхааралтай чагнаж байснаа ам амандаа:

	— Тэгвэл их бууныхан яагаад зугтаж яваа юм бэ?

	— Хүн амьтныг дайруулж алчих шахаад гол гарах гээд давхиж явсан.

	— Морин цэргүүд нь ч ирлээ..

	— Григорий Мелеховыг фронтоос зугтсан гэж ярилцаж байна. 

	— Энэ чинь ямар ёс вэ! Улс амьтнаа орхиод, өөрснөө зугтаж болох уу даа?..

	— Цэргүүд нь түрүүлээд ариллаа!..

	— Биднийг хэн хамгаалах юм болж байна? 

	— Морин ангийнхан, тэр гараад явчихлаа!.. 

	— Би мэнд бол эжий ч яах вэ... 

	— Чухам л тэр болж байна!

	— Манийгаа бодох амьтан алга аа!

	— Балрах гээч нь энэ дээ!

	— Улааныхан руу өвгөчүүлийгээ талх давс бариулаад тал засаж явуулна байгаа. Цаазлахгүй уучилж юу магад гэж шуугилдав.

	Эмнэлгийн том тоосгон байшингийн хажуугийн бяцхан гудамжаар винтовоо урдаа хөндлөн зүүж, ногоон будагтай морин жадныхаа бариулыг эмээлийнхээ хажууд хавчуулчихсан нэг хүн гарч ирэв.

	— Энэ чинь миний Микишка байх шив! гэж нэг толгой нүцгэн хижээл авгай баярлан хашхираад тэрэг морьдын дундуур орж тэрэгний суман дээгүүр харайж гараад морьтой хүний өөдөөс угтан гүйв. Морьтой казакыг улс дөрөөнөөс нь барьж зогсоов. Нэг хүн лац тамгатай бор дугтуйтай бичиг толгой дээрээ өргөж: 

	— Ерөнхий штабт мэдээ хүргэж явна! Явуулаач! гэж хашхирав.

	Буурал Сууж яваа хар үс нь нүүр лүүгээ унжсан хичээл авгай:

	— Микишенька! Хүү минь! гэж сандчин хашхираад салганан инээмсэглэж бүх биеэрээ дөрөө, морины нь хөлстэй нойтон ташаанд наалдаж: 

	— Манайхнаар оров уу? гэж асуув.

	— Орсон. Саяхан улааныхан орчихлоо...

	— Гэр маань байна уу?..

	— Манайх ч бүтэн. Харин Федотовынхыг шатаачихсан.

	Манай саравчийг шатаж эхлэхээр тэд өөрсдөө унтраасан. Улааны ахлагч нь «Ядуучуудын ганц ч байшинг шатааж болохгүй. Харин буржуйнхыг шатаа!» гэж хэллээ гэж Фетиска гүйж ирж бидэнд ярьсан.

	— Еэ ашгүй, буянтай улс вэ! Тэнгэр бурхан өршөөх болтугай! гэж эмгэн залбирав.

	Гэтэл эршүүд зантай өвгөн дургүйцэж:

	— Хонгор минь, чи юу л болж байна! Саахалт айлыг шатаачихсан гэхэд чи «Еэ ашгүй, буянтай улс» гэж байдаг! гэж буруушаав. 

	Тэгэхэд авгай уурлаж дуржигнасан хурдан дуугаар:

	— Тэднийхийг чөтгөр алгадаж байвал таарна! Тэр ч яах вэ, дахиад шинийг барьчихна. Харин манайхыг шатаачихвал би ямар үхсэн үлийгээрээ босгох вэ? Федот өчнөөн төчнөөн алтаа булчихсан. Би бол... үеийн үед хүн царайчилж гуйлга түйлгэ хийхээс наахнуур явж ирсэн хүн гэж омогдов.

	Залуу тонгойж:

	— Эжий минь, намайг явуулаач! Бичиг хүргэж яваа, яаралгүй болохгүй гэж гуйв.

	Эх нь морьтой нь зэрэгцэн алхалж хүүгийнхээ тас хар болтлоо наршсан гарыг явуут үнсээд тэрэг рүүгээ гүйв. Морьтой залуу ч идэрхэн хоолойгоор:.

	— Зам тавьцгаа! Командлалын газар бичиг хүргэж явна! Зам тавьцгаа!. гэж хашхирав.

	Морь нь агсарч хойд хоёр хөл дээрээ эргэлдэн цовхчиж, хүмүүс дуртай дургүйхэн гэдрэгээ болж морьтой залуу алгуурхан хөдөлсөн боловч төдхөн хөсөг тэрэг, үхэр морьдын цаагуур далд орж, урт жад нь л Дон руу очин очтол цугларагсдын дээгүүр цухалзан харагдлаа.

	 

	 

	LXI

	 

	Бүх босогчдын анги, дүрвэгсдийн хамт нэг өдрийн дотор Донын зүүн биед гарав. Хамгийн сүүлд Григорий Мелеховын нэгдүгээр дивизийн Вешенскийн хорооны морин зуутынхан гарцгаав.

	Улаан армийн Кубанийн гучин гуравдугаар дивизийн түрэлтийг Григорий шилдэг арван хоёр зуутаараа үдэш болтол тогтоожээ. Цэргийн ангиуд, босогчдыг гол гаргаж гүйцлээ гэсэн мэдээ Кудиновоос таван цагийн үеэр ирсний дараа сая ухрах тушаал өгчээ. 

	Урьдчилан боловсруулсан төлөвлөгөөтэйгөөр Донын хавийн босогчдын зуут гол гараад, тус тусынхаа гацааны харалдаа байрлацгаах ёстой байв. Үдийн алдад зуутуудын мэдээ штабт очиж эхлэв. Тэдний ихэнх нь голын зүүн биед өөрсдийнхөө гацааны харалдаа бууцгаасан байжээ.

	Гацаануудын хоорондох зайнуудад Донын эрэг хавийн талын бүсийн казак зуутуудыг байрлуулав. Кружилин, Максаев-Сингин, Каргины явган ангиуд, Латышев, Лиховидов, Грачевын зуутууд, Пегарев, Вешенск, Лебяжин, Красноярын хоорондох зайнуудаар байрлаж бусад нь ар тал руу орж Донын цаадтайх Дубровка? Черный, Гороховкийн гацаанд тус тус байрлав. Тэд нь Сафоновын бодсоноор фронт сэтлэх үед армийн командлалд хэрэгтэй нөөц хүчин болох ёстой байжээ.

	Донын зүүн биед хамгийн баруун захын Казанск сууринаас Усть-Хопер хүртэл зуун тавин мод газар босогчдын фронт сунав.

	Гол гаталсан казакууд хориглох байлдаанд бэлтгэж яаруу сандруу шуудуу малтаж, улиас, бургас, царс огтолж хөрөөдөж, халх хориг, пулемётын үүр байгуулж, дүрвэгсдээс олдсон хоосон шуудай хүүдийд элс дүүргэж өрөөд шуудууны амсраар шороо овоолж хорго хийцгээж байлаа.

	Үдэш гэхэд шуудуу ухах ажлыг газар сайгүй дуусгаж Вешенскийн цаадтай нарс дотор босогчдын нэг, гуравдугаар батарей нууцлан байрлав. Гэвч найман их буу нь уртаашаа тавхан сумтай байжээ. Винтовын сум ч тоотойхон болоод байлаа. Кудинов хий буудалцаж сум гарздахыг чангалан хориглосон тушаалыг морин элч томилж тараав. Баруун эргийн гацаануудын гудамжаар ил үзэгдсэн улааны пулемётчин, цэргүүдийг устгахын тул зуут бүрээс нэг хоёрын зэрэг онц мэргэн буудагчийг гаргаж хүрэлцэхүйц тооны сумаар ханга гэж уг тушаалд заажээ. Харин бусад цэрэг хэрэв улааныхныг гол гатлах гээд хөдөлбөл л буудах хэрэгтэй гэж зөвшөөрчээ.

	Григорий Мелехов Донын захаар тарж байрласан дивизийнхээ ангиудыг харуй бүрий болж байхад эргэж үзчихээд Вешенскт очиж хонохоор буцав.

	Голын тохойд гал гаргахыг хориглов. Вешенскт ч гэрэл гэгээ тасарч Донын хавь нэлдээ бүүдгэр хөх мананд живэв.

	Өглөө эрт Базкийн гүвээ дээгүүр улааны толгойн сэргийлэхийн түрүүч үзэгдэж, төдхөн тэд Усть-Хопероос Казанск хүртэлх баруун эргийн дов толгодоор нэг явцгаадаг болов. Улааны фронт Дон руу их үерийн ус шиг хамран очиж явлаа. Дарга нь толгойн сэргийлүүд үзэгдэхээ больж үд болтол дов толгод чив чимээгүй болж эзгүйрэв.

	Гетманы замын өлөн цагаан тоос салхинд Хуйлран босож, тэртээ өмнө түймрийн утаа улайж харласаар байв. Язарч сиймийсэн үүлс дахиад өтгөрч навсгар зузаан сүүдэр нь дов толгодыг бүрхэнэ. Өдрийн гэрэлд улцан цагаан үзэгдэх аянгын цахилгаан гялбаж, хар хөх үүлсийг агшин зуур угалзтай мөнгөн шаглаагаар эмжсэнээ, морин жад шиг чанх доошоо гялсхийгээд харуулын түнтгэр довууд руу шааж орох мэт болно. Унжиж нөмөрсөн хэмжээ дамжаагүй их үүлсийг аянгын дуу цоо цохих мэт болж, усан бороо шаагин цутгахад салхи ташиж үлээгээд, Дон хавийн гүдгэр ухаанууд, халуун наранд хатаж цангасан наран цэцэг, унхайж унжсан тариа будааг тонгочин бүжиглэсэн цагаан давлагаагаар шавхуурдав.

	Цайвар тоосонд дарагдаж залуугаараа хөгширчихсөн навч нахиа, хур бороонд сэргэж, хаврын тариалангийн шүүслэг соёо гялалзаад, наран цэцгийн дугариг шар толгой өндийлцөж, цэцэглэж байгаа гуаны амтат балын үнэр ханхлаад, цангаа нь гарсан газрын хөрс удтал уур савсан амьсгалав...

	Доныг дагаж Азовын тэнгист тултал аруу таруу үргэлжилсэн харуулын овоон дээгүүр үдээс хойш улаан армийн толгойн сэргийлүүд дахин гарч ирцгээв.

	Харуулын овоон дээрээс хэсэг бусагхан сөөг бургастай Донын цаадтай арваад мод газар үргэлжилсэн манхан шар тал ив илхэн харагдах ажээ. Улаан армийнхны толгойн сэргийлэхийнхэн гацаа руу болгоомжтой бууцгааж, толгодын оройгоос явган ангиуд эгнээ эгнээгээр үелэн орж ирж байлаа. Эрт урьд половцын хэсүүл дайчдын манаа харуулууд, дайснаа отдог байсан харуулын овоонуудын ард улааныхан их буугаа зоолоо.

	Белогорскийн ууланд байрласан их бууныхан Вешенск сууриныг галлаж эхлэв. Эхний сум хотын талбайд тэсэрч, дараа нь тэсрэгч сумны саарал утаа, бөмбөгний салхинд замхарч байгаа өлөн цагаан тоос айл амьтныг бүрхэв. Дахиад гурван их буугаар Вешенск суурин болон Донын хажуу дахь казакуудын шуудууг буудаж эхлэв.

	Их Громкод пулемёт тачигнаж «гочкис» хоёр удаа огцомхон галлаж, цээл дуутай «максимка» хангинасан төмөр шиг яргиж, Донын цаадтай өөдөө сөөргөө гүйлдэж яваа босогчдын явган ангийнхныг шүршиж гарав. Гүвээ өөд хөсөг тэрэг цувж гүвээний бут сөөг, хажуу бэлээр нуувч малтаж, Гетманы замаар хоёр дугуйтай сүйх тэрэгнүүд урт тоос татуулан өнгөрнө.

	Их бууны дуу бүх фронтын дагуу нижигнэж Донын эрэг хавийн уулсын ноён өндрүүдэд байрласан улааны их буунууд Донын цаад руу үдэш орой болтол галлав. Босогчдын шуудуу малтаж сэглэсэн голын тохой нь Каргинскаас Усть-Хопер хүртэл дуу шуу ч үгүй нам гүм болов. Агтынхан морьдоо битүү шугуй, бургас, зэгстэй тохойд нууж морьд нь сэрүү татсан нойтон газар ялаа хэдгэнэд тэвдэхгүй санаа амарч, тэднийг өндөр мод, бургас улаан армийнхны ажиглагчдаас баттай халхалж байв.

	Голын ногоон зүлгэн дээгүүр ганц ч хүн үл үзэгдэнэ. Цаашаа зугтаж яваа дүрвэгсэд ганц хоёроороо сандран бөгтийж гүйлдэхэд улаан армийн пулемёт толгой дээгүүр нь хэд шүршээд айсан хүмүүс үг сүггүй хярж хэвтэцгээнэ. Тэд өтгөн өвсөн дотор хярж, бүрэнхий болмогц сэтгэл татсан хус, нигүүрсний өтгөн шугуйтай хойд талын ой руу эргэж харалгүй хар эрчээрээ гүйлдэнэ. 

	Вешенск сууриныг их буугаар хоёр өдрийн турш чөлөө зайгүй буудав. Хүн зон нь зоорь, байшингийнхаа доод хонгилд нуугдаж шөнө болохоор бууны суманд сэглүүлсэн гудамж нь хөл хөдөлгөөн ордог байв. 

	Учир зүггүй ширүүн галладгийн учир бол давших, гол гатлахаар бэлтгэж байгаагаас зайлахгүй гэж штабынхан тааварлаж байлаа. Фронтын шулуун шугамын яг дундуур шааж ороод голоор нь хага татаж, дараа нь Калача, Усть-Медведицээс хоёр талаас нь хавсайдан давшиж нэгмөсөн бут ниргэх зорилгоор улааныхныг Вешенскийн халз урдаас гол гаталчих болов уу гэж айцгааж байжээ.

	Кудиновын тушаалаар Донын хавьцаа Вешенскт үлэмжхэн сум бүхий хорь гаруй пулемётчиныг бөөгнөрүүлжээ. Их бууны батарейн дарга нарт үлдсэн сумаараа улааныхныг гол гатлах гэвэл буудах тушаал өгөв. Бух завийг Вешенскийн дээхэнтэй аваачиж маш хүчтэй чангалан мануулав.

	Штабынхны айж болгоомжилж байсан нь Григорий Мелеховт төдий л үндэстэй зүйл биш шиг санагджээ. Тэгээд тавдугаар сарын 24-нд болсон зөвлөгөөн дээр Илья Сафонов ба түүний санал нэгтний таавар санааг Григорий даажигнан шүүмжилж:

	— Тэд яалаа гэж Вешенскийн халз урдаас гол гатлах билээ? Энэ чинь гол гатлахад тохиромжтой газар гэж үү дээ? Та нар хар л даа. Энэ талдаа юу ч үгүй цулгуй элсэн хамар, голынхоо дэргэд мод ч байхгүй, бут ч байхгүй. Ийм газраар гол гатлах гэж ямар тэнэг нь тэмүүлэх юм бэ? Харин Илья Сафонов л идтэй чадалтайгаараа иймэрхүү нүх рүү шургаж байж магадгүй... Иймэрхүү нүцгэн эргэн дээр гарч ирсэн улсыг пулемётоор ганцыг ч үлдээлгүй хяргаж орхидог байгаа даа! Кудинов, чи улааны дарга нарыг бид хоёроос тэнэг гэж битгий бод. Тэдний дотор манийг бодвол толгойтой аавын хүүхэд олон бий гэж мэдээрэй! Тэд яасан ч Вешенскийн халз өөдөөс хөдлөхгүй. Ингэхлээр тэднийг нэг бол хайргатай гүехэн олмоор, эсхүл нугачаа, ой модтой нууцгай газраар гарч ирнэ гэж отож байх хэрэгтэй. Тиймэрхүү эгзэгтэй газрыг, ялангуяа шөнийн цагт тун сайн ажиглаж байх хэрэгтэй. Ангайж байж алдаад туучхалгүй, гай дайрвал гар хоосон байхгүйн тул аюултай гэсэн газар луу бэлтгэл хүч эртнээс аваачихыг казакуудад урьдчилан анхааруулбал таарна гэв. 

	— Вешенск рүү орж ирэхгүй гэж байна уу? Тэгвэл яах гэж гацааг шөнө орой болтол галлаад байгаа юм бэ? гэж Сафоновын туслах асуув.

	— Чи наадахыгаа улааныхнаас асуугаарай. Ганц Вешенскийг буудаж байгаа гэж санаж байна уу? Казанскийг ч буудсаар байна. Еринскийг ч буудаж байна. Тэр ч байтугай Семеновын уулнаас ч галлаж байна. Сүрдүүлж байгаа юм. Манайхныг бодвол тэд сум ихтэй байгаа л даа. Манайхны их буу тавхан сумтай юм чинь нүхтэй мод гэсэн үг.

	— Орой руу нь ортол хэллээ дээ! гэж Кудинов инээд алдав.

	— Өөлж шүүмжлээд байх нь ч гайгүй байна! гэж гуравдугаар батарейн дарга гомдоод, — Ажлаа ярилцмаар байна гэв.

	— Ярьж л байгаач. Ам хэлийг чинь хэн барьсан юм бэ? гэж Кудинов хөмсөг зангидаад бүсээрээ оролдон: — Муусайн мондиуд та нарт «сум битгий үр. Тун чухал үед хэрэглэж бай!» гэж хэчнээн хэлдэг байлаа! Тэгсэн чинь байдаггүй. Юу дайралдсанаа, хөсөг тэрэг рүү ч хамаагүй галлаж галлачхаад ид хэрэгтэй цаг болохоор оготно үргээчих ч юмгүй сууж байх. Тэгээд бас шүүмжиллээ гэж гомдох уу? Та нарын модон бууг Мелеховын даажигнадаг долоон зөв. Ёстой нэг шоолж баймаар эд чинь та нарын тэр буу даа! гэв.

	Кудинов Григорийн талд орж голын гармуудыг хүчтэй хамгаалж эгзэгтэй гэсэн газруудын хавьцаа бэлтгэл анги бөөгнөрүүлэх саналыг шууд дэмжиж, гол гаталж магадгүй гэсэн газруудад байгаа Белогорск, Меркулов, Громкогийн зуутуудад Вешенскт байгаа пулемётуудаас хэд хэдийг шилжүүлж өгөхөөр шийдлээ.

	Улааныхан Вешенскийн халз өөдөөс гол гатлахгүй, харин өөр тохиромжтой газраар гарахыг бодно гэсэн Григорийн таавар маргааш нь батлагдав. Өглөө улааныхан гол гатлахаар бэлтгэцгээж байна гэж Громкогийн зуутын дарга мэдэгдэв. Донын нөгөө эрэгт бүхэл шөнөжингөө хүмүүс дүнгэр дүнгэр ярилцаж, алх тогших, тэрэг хяхнах чимээ сонсогджээ. Тэнд Громко руу олон хөсгөөр банз зөөж буулгах дуулдаж эхэлжээ. Удсан ч үгүй хөрөө хяхнаж сүх алхны дуу сонсогдож эхэлжээ. Улааныхныг ямар нэг юм барьж эхэллээ гэж бодохоор байв. Казакууд эхлээд хөвдөг гүүр, хийж байна гэж бодоод хоёр зоригтой эр шөнө нүцгэлж чимээ гарч байгаа газраас хагас модны дээгүүр усанд орж толгой дээрээ өвс тавьчхаад гол уруудан сэлж эргийн наахнатай очжээ. Бургасан доор байрласан пулемёт ангийн улаан цэргүүд ярилцаж, гацаанд хүмүүс шуугилдан, сүхээр юм цавчиж байгаа нь ив илхэн сонсогдовч усан дотор юу ч алга байжээ. Улааныхан хэрэв ямар нэг юм барьж байгуулсан бол тэр нь лав л гүүр биш байжээ.

	Громкогийн зуутын дарга дайсны талыг тун нарийн ажиглуулжээ. Нүднээс дуран салгалгүй ажиглагчид үүрээр юу ч олж үзсэнгүй. Харин Германы дайнд шилдэг бууД гэгдэж явсан ажиглагчийн нэг нь үүрийн бүрэнхийгээр хоёр зайдан морь хөтөлчихсөн улаан цэрэг Дон руу бууж явахыг харчхаад:

	— Улааны нэг цэрэг ус руу ирж явна гэж шивгэнээд дурангаа тавив. 

	Морьд нь өвдгөө хүртэл усанд ороод ууж эхлэв.

	Казак винтовынхоо гогцоорсон урт мөрөвчийг солгой гараараа тохойдоо ороож байгаад тун удаан мэрийж шагайв...

	Буу дуугармагц нэг морь нь хажуулдан унаж, нөгөө нь уул өөд давхив. Улаан цэрэг алагдсан мориныхоо эмээлийг авах гээд тонгойв. Казак хоёр дахь удаагаа буудчихаад жуумалзан инээмсэглэв. Улаан цэрэг дээш болж голоос гараад зугтсанаа гэнэт ойчоод дахиж хөдөлсөнгүй...

	Улааныхныг гол гатлахаар бэлтгэж байна Тэсэн мэдээ авмагцаа Григорий Мелехов морио эмээллэж Громкогийн зуутын байсан газар луу явав. Суурины цаадтай Доноос салбарлаж цаад үзүүр хүртэл үргэлжилсэн зурвас нарийхан нуурын гүехэн хүзүүвчээр гаталж ой дотуур давхив.

	Нуга дундуур гарсан задгай замаар явах нь аюултай байсан учраас Григорий нэлээд тойруу замаар явахаар шийдэж Рассоховын нуурыг шувтартал ойн ширэнгэ дотуур шургачуулан байж Халимаг олом (Подстойлицын нуур луу орсон битүү зэгстэй нугын бяцхан горхины) хүрч, горхины цаана гарчхаад морио түр зуур амраав.

	Шулуун явбал Дон хүртэл хоёр мод шахам газар байлаа. Нуга дундуур гарч казакуудын шуудуу руу шууд давхивал дайсан буудаж магадгүй байжээ. Хүлээж байгаад үдшийн бүрэнхий болсон хойно нугаар гарч болох байжээ. Гэтэл угийн хүлээж суух дургүй, юм л болбол «Хүлээх, хөөх хоёр шиг адгийн юм дэлхий дээр байхгүй» гэж ярьдаг Григорий тэссэнгүй, тэр чигээрээ гарахаар шийдэж сөөг дотроос гарахдаа «Морины хурдаар харайлгачихвал арай ч оночихгүй биз!» гэж бодов.

	Донын хажуугаар ойн бэлээс хошуурч гарсан зураас ногоон бургасанд очоод ташуураа далайв. Муухай хашхираад мориныхоо нимгэн хонго руу ташуурдмагц морь нь давхийгээд чихээ хулмайлган Дон руу жигүүртэн шувуу шиг дүүлэн харайлгав. Григорийг тавиад сажин газар давхитал голын баруун эргийн гүвээн дээрээс пулемёт галлаж, сум нь «Шуг-шуг-шуг!»гэж шавхуурдав. Григорий хөлөө хавчиж мориныхоо жолоог зөнд нь тавиад түүний салхи сөргөн халиурч байгаа дэлэнд хацраа наалдуулан бөгтийгөөд «Ах хүү харчихлаа бололтой!» гэж бодлоо. Гэтэл түүнийг нь мэдчихсэн юм шиг, цагаан хошууны гүвээн дээр пулемётынхоо хуягийн цаана нуугдаж хэвтсэн улаан цэрэг амдуулж шагайгаад доогуур барьж шүршсэнд улайссан сум Григорийн морины урд хөл доогуур, уурласан могой шиг хяхнан шуугьж ирээд цасны нь ус шавхарч гүйцээгүй нойтон шороонд шигдэн орж, халуун шавар үсчүүлэв. Дахиад тархин дээгүүр «Шав! Шув!» гэж шавхуурдаад морины нь хажуухантай «Шуг, шуг, шууг!» гэж тусав.

	Григорий эмээл дээрээ өндийсхийгээд, мориныхоо сунайсан хүзүү дээр бараг наалдаж хэвтэв. Бургасны ногоон мөчир харахын завдалгүй зурчин өнгөрнө. Григорийг замын дунд хүртэл Семеновын гүвээнээс их буу тасхийж сум нь агаар доргилуулан нажигнаад, эмээлээсээ ховхрох шахтал тэсрэв. Чих дөжрүүлсэн түрүүчийн сумны тэсрэлтийн яргиа чимээ хараахан тасраагүй, тэсрэлтийн салхинд цохиулж хэвтэгнэсэн ойрх намгийн зэгс босож амжаагүй байтал уулын орой дээр их буу дахин нирхийж, сум нь нисэн айсуй сонсогдов. Григорий дахиад л эмээлдээ наалдаж хэвтэв.

	Сүнгэнэсэн яриа чимээ чангарахын туйлд хүрээд нүд ирмэхийн зуур таг болох шиг болсноо өмнө нь багил хар үүл огло үсрэн босож газар донслуулсан их чимээ гараад морины нь урд хоёр хөл нэг юманд цөмрөөд орчих шиг болов...

	Григорий ойчихдоо л сэхээ оржээ. Зузаан цэмбэн өмдний нь өвдөг яз үсрэн, шуумгийн нь уяаг тасартал маш хүчтэй унаж, тэсрэлтэд хага ярагдсан агаарын долгио түүнийг мориноос нь хол шиджээ. Ойчихдоо хацар, гараараа нэлээд хэдэн алхам газар зулга харуулдан гулсжээ.

	Дүйртэл ойчсон Григорийг босоход бөөн бөөн шороо хөрстэйгөө зулгарч, тасарсан өвч ногоо толгой дээрээс нь хар бороо шиг дуслан унаж байлаа. Морь нь их бууны сум туссан нүхнээс хориод алхмын зайтай толгой нь хөдлөхөө болиод, шороонд булагдсан хойд хоёр хөл, нойтон цавь, гэдэс бие нь татвалзан чичиргэнэхээс цаашгүй болсон байлаа.

	Донын цаадах пулемётын дуу тасарч хэсэг зуур нам гүм болж намаг дээгүүр усны шувууд сандран хашхиралдав. Тархи толгой нь дүйрч эргэсэн Григорий морь руугаа явтал хөл нь удтал эвгүй сууж цус нь боогдоод чилсэн мэт мэдээ алдаж тэнтэр тунтар гээд гишгэж явахын аргагүй шахам болчихсон байжээ... 

	Григорий алагдсан мориноос эмээлээ салгаж аваад, бууны суманд сэглэгдсэн ойрх зэгс рүү ортол дахиад л пулемёт тачигнаж эхлэв. Гэвч өөр юм буудаж байгаа бололтой сум шуугих нь сонсогдсонгүй. 

	Григорий цагийн дараа зуутын даргын газар гэрт хүрлээ.

	— Мод чулуу балбахаа саяхан болилоо. Шөнө болохоор дахиад л ажиллаж эхлэх байх. Та нар нааш нь сум ирүүлэхгүй бол бид хүний хоёрхон сумтай яах ч аргагүй болно гэж зуутын дарга ярив. 

	— Үдэш сум авчирна. Тэр эргээс хараа салгаж болохгүй! 

	— Харахаараа л нэг харж байна. Өнөө шөнө голоор хөвж очоод юу хийж байгааг үзэж ирэх хүн олдог юм бил үү гэж бодож сууна.

	— Яагаад урьд шөнө явуулаагүй юм бэ?

	— Григорий Пантелеевич, хоёр хүн явуулсан чинь гацаа орохоос айж эрэг хавиар хөвж байгаад... Одоо хэнийгээ албаддаг юм билээ? Харуултай нь дайралдчихвал цусаа холиулах халгаатай ажил шүү. Энэ казакууд чинь гэр орныхоо хаяанд ирэхлээр нэг их зүрх зориг гаргадгаа больчихжээ... Германы дайны үед загалмайд дуртай улс зөндөө байдаг сан. Одоо ч тэр байтугай холхон тагнуулд явахаас ч дургүйцдэг болжээ. Тэгээд бас авгай хүүхнүүд нь гай болж нөхрүүд дээрээ ирж нуувчид нь хамт хоноод болох биш. Тэднийг өчигдөр хөөж эхэлтэл казакууд: «Томоотой байхгүй бол бид чамайг дөнгөж орхино шүү» гэж загнасан гэж зуутын дарга ярив.

	Григорий зуутын даргынхаас гарч Доноос эхлээд ой дотуур хориод алд газар тахиралдан үргэлжилсэн шуудуу руу оров. Шуудууны өмнүүр шар шороон дээгүүр улааныхнаас халхалж зулзаган улиас, бутнууд тавилжээ. Урт шуудууг казакуудын амарцгаадаг газар гэртэй салаа сувгаар холбожээ. Газар гэрийн гадуур хатаасан загасны цайвар хальс, хонины яс, наран цэцгийн самрын хальс, тамхины иш, даавууны өөдөс хөглөрч, угаасан оймс, дотуур өмд, хөлийн ороолт, эмэгтэйчүүдийн банзал, цамц модны мөчир дээгүүр сарайлцан унжина...

	Хамгийн наад талын газар гэрээс сагсгар үстэй, нойрмог залуухан хүүхэн толгойгоо цухуйлгаж, нүдээ нухчин Григорийг хэнэг ч үгүй харж байснаа нүхний харанхуй амсраар тарвага шиг бултас гээд далд орж байлаа... Зэргэлдээ газар гэрт хүмүүс аяархан дуулцгааж, эрэгтэйчүүдийн хажуугаар эмэгтэйчүүдийн хангинасан цээл хоолойгоор хослон дуулах сонстоно. Гурав дахь газар гэрийн үүдэнд цэвэрхэн гэгч хувцасласан хижээл авгай сууж, нөхөр нь тун тохитой хажуулдан, бууралтаж байгаа тав гэзэгтэй толгойгоо эхнэрийнхээ өвдөг дээр тавьчихсан нойрмоглож, авгай нь нөхрийнхөө үсийг модон шүүрээр самнаж, хар толгойтой бөөснүүдийг нясалж, өтөлсөн «найзынхаа» нүүрэн дээр суусан ялааг үргээж суув. Хэрэв Донын цаадтай пулемёт уцаарлан тачигнаж, Мигулинск, буюу Казанскийн талаас их бууны нүргээн дуу тэртээ дээрээс гол дагаж сонсогдоогүй байсан бол галын шугамд ороод байсан Громковын зуутынхны байдал нь яг л Донын хажууд буудалласан хадланчдын байр шиг санагдахаар байлаа.

	Григорий тиймэрхүү хачин сонин галын шугамыг дайны тавин жилд анх удаа энд үзжээ. Газар гэрүүдийн хажуугаар явахад инээд хүрэхгүй байж чадсангүй. Хаа л явбал нөхрийгөө асарч тордож, хувцас хунарыг нөхөж, сэлбэж, өмд цамцыг угааж, хоол ундны сав суулгыг арчиж цэвэрлэсэн авгай хүүхнүүд харагдана.

	Григорий зуутын даргын газар гэрт буцаж ирээд:

	— Та нар ч энд тун догь суудаг юм байна! Тохилог...гэхэд зуутын дарга:

	— Сайнаа алд даа гэж хэгжүүрхэв.

	Тэгэхэд Григорий хөмсөг зангидаж:

	— Харин дэндэж байна! Эхнэр хүүхнүүдийг одоохон эндээс зайлуул! Дайтаж байхад ингэж суудаг... Чиний энд чинь зах зээл байгаа юм уу? Юу юм бэ? Энэ ч ер нь юу болж байна? Улааныхныг Дон гатлаад ирж байсан ч та нар сонсохгүй. Түүнийг сонсох ч завгүй, авгайгаа нухаж хэвтэх улс байна... Харанхуй болмогц наад бөгсөө чирсэн золигуудыг дагууд нь хөөж зайлуул! Маргааш ирэхэд банзалтай амьтан харагдвал хамгийн түрүүнд чиний толгойг хуга мушгина! гэв.

	— Энэ ч бүр тийм болоод байна... гэж зуутын дарга дуртайяа зөвшөөрөөд, — Би уг нь дургүйцсэн юм. Гэтэл казакууд болохгүй юм чинь яах вэ? Сахилга журам ч гэж баларч гүйцсэн... Гурван сар байлдаж байгаа болохоор авгай хүүхнүүд ч нөхрөө саначихжээ! гэв.

	Тэгж хэлчхээд өөрөө минчийтлээ улайж ханзан дээр байсан эхнэрийнхээ улаан элгэвчийг биеэрээ таглаж суугаад газар гэрийн булан дахь хөшигний цаанаас хүрэн нүдээр жирвэлзэн инээмсэглэж байгаа авгай руугаа Григорийн нүдийг хариулж байгаад уурлаж хялалзав...

	 

	 

	LXII

	 

	Астаховын Аксинья Вешенск суурины захад шинэ сүмийн ойрхон байдаг нагац эгчийндээ очиж суув. Ирсэн өдрөө Григорийг эрсэн боловч цаадах нь Вешенскт байсангүй. Маргааш нь орой болтол гудамж зээлээр их бууны сум сүнгэнэж тэсрээд гэрээс гарч чадсангүй. 

	Унтлагын өрөөний авдар дээр өнгө жавхаа нь буурч байгаа ягаан уруулаа хазаж, «Хамт байна гэж Вешенск рүү дуудаж ирүүлчхээд өөрөө хаашаа чөтгөр алгадаад явчихдаг амьтан бэ?» гэж бодож хэвтэв. Цонхны дэргэд оймс нэхэж суусан эгч нь их буу дуугарах тоолонд залбирч «Ээ бурхан минь! Ингэж байхыг юунд нь дурладаг улс вэ?. Яахлаараа ингэж нэг нэг рүүгээ үсчиж байдаг улс вэ?» гэж үглэнэ.

	Гадаа гудамжинд тэдний байшингаас арван таван алдын зайтай сум тэсэрч цонхны шил ульж хангинав.

	— Эгч ээ! Та цонхноос холдооч. Таныг оночихвол яана! гэж Аксинья гуйв.

	Эмгэн нүднийхээ шилний цаанаас Аксиньяг доогтой хараад 

	— Иш Аксютка! Хараад байх нь аа чи ер нь тэнэг амьтан юм. Би ямар тэдний дайсан юм уу? Яалаа гэж намайг буудах болсон юм бэ? гэж гайхав. 

	— Мэдэлгүй алчихна шүү дээ! Сум хаа тусахыг тэд ямар харах биш. 

	— Албал алж л байг! Харахгүй бол харахгүй л биз! Улааныхны дайсан казакуудыг буудаж байгаа болохоос биш над шиг бэлэвсэн эмгэнээр тэд яах юм бэ? Чухам хэнийг үхэр буугаар шагайхаа тэд мэдэж байгаа л даа!

	Өдөр дундын алдад Григорий гудамжаар мориныхоо хүзүү дээр наалдаж хэвтчихсэн давхиж явахыг Аксинья цонхоор харж зэрлэг усан үзэм ороож ургасан хаалганы довжоон дээр гүйж гараад «Гриша!» гэж хашхирсан боловч Григорий гудамжаар далд орж, морины нь туурайгаар бужигнасан өлөн тоос зам дээр манаран үлдэв. Хойноос нь гүйгээд ч ашиггүй байжээ. Аксинья хаалган дээр хэсэг зогсож байснаа учир зүггүй уйлав.

	— Тэр давхиад өнгөрдөг чинь Степа юу? Чи юу болоод галзуу юм шиг гүйж гарав? гэж эгч нь асуув.

	— Үгүй... манай гацааны нэг хүн... гэж Аксинья уйлагнан хариулав.

	— Тэгээд юунд нь чи нус нулимс болоо вэ? гэж үгэнд дуртай эмгэн шалгаав.

	— Танд ямар хүртээлтэй юм бэ? Та нарын мэддэг юм биш! 

	— Мань мэтийн мэддэггүй юм гэдэг чинь... Тэгвэл сэтгэлтэй найз нь л өнгөрөө биз. Өөр юу л байв гэж! Тэгээгүй бол чи хаанаас орилоо аж дээ... Би чинь юм үзсэн хүн, мэдэхгүй яах вэ! 

	Үдэш тэднийхээр Прохор Зыков орж;

	— Сайн байцгаана уу? Хөгшин гуай, танайхаар Татарск гацаанаас хүн ирээгүй юу? гэж асуув.

	Тэр чимээгээр унтлагын өрөөнөөс баярлачихсан Аксинья:

	— Прохор! гээд дуу алдан гүйж гарав.

	— Чи ч мөн үйлийг минь эдэлдэг бүсгүй юм даа! Чамайг эрсээр байгаад хамаг хөлөө барчихлаа! Цаадах чинь үү? Яг аавыгаа дуурайсан амьтан юм. Дайсан зүг чиггүй буудаж, амьтай голтой бүгд нуугдчихаад байхад «Олж ирэхгүй бол авсанд чинь хийлээ!» гэж омогдоод амар заяа үзүүлдэг биш. Аксинья Прохорыг цамцны нь ханцуйнаас хөтөлж үүдэнд гаргаад:

	— Цаад монди чинь хаа байна? гэв.

	— Хм... Хаа байх вэ дээ? Галын шугамаас явган нүдэж ирсэн. Өнөөдөр морио алуулчхаад, уяаны нохой шиг улаан галзуу юм ирж «Олсон уу?» гэнэ, «Би хаанаас олох юм бэ? Түүнийг чинь би төрүүлж өгөлтэй биш» гэхэд «Бүхэл бүтэн хүн болохоос зүү тэвнэ биш!» гэж байгаад намайг загнасан гэж яана... Ёстой нэг хүний арьс нөмөрсөн чоно юм даа!

	— Тэгээд юу гэж хэлсэн бэ?

	— Яриад байх юм алга. Юмаа ав, явъя! гэв.

	Аксинья тэр дорхноо юмаа боож эгчтэйгээ хам хум салах ёс гүйцэтгэв.

	— Степан дуудуулаа юу?

	— Тэгсэн байна, эгч ээ!

	— За цаадхадаа мэнд хүргээрэй. Өөрөө ороод гарахаа яагаа юм бол? Энэ үлдсэн сүү таргаас уусан бол аятай юу... гэж хэлэхийг Аксинья гүйцэд сонсолгүй гүйж гарав.

	Григорий байр луу цонхийж амьсгаадаад сандчин гүйхэд Прохор гүйцэхээ байгаад:

	— Чи миний үгийг сонсооч! Би ч бас залуу насандаа хүүхнүүдийн хойноос гүйж явлаа. Тэгэхдээ би чам шиг ингэж ердөө ч яарч байгаагүй. Тэсгэлэнгийн тэлээ чинь тасарчихаа юу? эсхүл гал түймэр гарав уу? Бахардаж үхэх нь байна! Хэн хэзээ элсэн дотуур ингэж шогшиж явсан юм бэ? Та нарын ажил гэж хүнийхээс этгээд байх юм... гэж үглээд: «Дахиад л салахаа байлаа... Одоо чөтгөр ч салгаж чадахгүй байх аа! Эд нар өөрсдийнхөө ашиг тусыг бүтээж байхад би энэ өлөгчнийг алуулчих шахаж байж эрж явах ёстой байжээ... Наталья мэдэж орхивол намайг улнаас аваад толгойг минь хүртэл... Коршуновынхны тамирыг бид бас мэднэ! Архидаж баларч байж морь, винтовоо алдчихаагүй бол мондийн өлөгчнийг олох гэж сууринаар нэг яалаа гэж явган тэнэх билээ! Өөрөө унасан хүүхэд уйлдаггүй гэдэг хойно!» гэж бодов.

	Цонхны халхавчийг хааж түгжсэн унтлагын өрөөнд өөхөн дэн утаа савсан сүүмэлзэнэ. Григорий ширээний ард сууж винтовоо дөнгөж цэвэрлэж дуусаад гар бууныхаа гол төмрийг арчиж гүйцээгүй байтал хаалга хяхнаж Аксинья оров. Түүний цорвогор цагаан духны хөлс дааварлаж, царай цонхийж ширүүн харцтай нүд томорч тэсгэлэн нь алдуурсан тачаангуйн хүслэнгээр дүрэлзэж байдаг. Хармагцаа Григорийн зүрх баясан догдлов.

	— Хүн мэхлээд... Өөрөө алга болчхоод гэж Аксинья амьсгаадав. 

	Аксиньяд одоо тэр хоёрын аль эрт урьд анх нийлж нөхөцсөн тэр нэгэн өдөр шиг л Григорийгоос өөр хэрэгтэй юм алга санагдав. Григорийг байхгүй болохоор хамаг ертөнц дахин хоосорч сөнөх шиг болж, харин Григорийг дэргэдээ байхлаар дахин сэргэх шиг болж байдаг. Тэгээд Прохороос ичиж зовсон ч үгүй Григорий руу ухасхийн очоод янагийн халуун аагаар тэвэрч уйлан, хайртынхаа барсгар сахалтай хацар, хамар, дух, нүд, уруулыг шов шов үнсэж:

	— Зовж тарчилж гүйцлээ!.. Тэр аяараа өвчин болчихлоо! Гришенька! Цус махны тасархай минь! гэж шивнэн уйлагнав. 

	— За, за... Одоо ингээд л... уулзлаа шүү дээ!.. Аксинья, болиоч дээ... гэж Григорий царайгаа Прохороос буруулан цааш харж эвгүйрхэн үглэв.

	Аксиньяг вандан дээр суулгаж, ар шил рүү нь гулсаж унжсан алчуурыг авч, ээдэрч сагсайсан үсийг нь илбээд:

	— Чи чинь ямар ч болчихоо вэ дээ... гэв.

	— Би ч байдгаараа л байна! Харин чи чинь л...

	— Би ч үгүй л дээ. Харин чи чинь золигийн хүүхэн юм даа!

	Аксинья хоёр гараа Григорийн мөрөн дээр тавьж нулимс гүйлгэнүүлэн инээмсэглээд:

	— Хүнийг ингэж яаж болдог юм бэ? Дуудчихаад... Хамаг юмаа хаяад явган гүйж ирсэн чинь байдаггүй... Дэргэдүүр давхиад өнгөрөхлөөр гүйж гараад дуудсан чинь чи булан тойроод алга болсон... Алуулчихсан бол чамайгаа дахиж олж харахгүй өнгөрөх байсан... гэж хурдан шивнэв.

	Хүүхнүүдийн амнаас гардаг хайрлан энхрийллийн тоймгүй эелдэг нялуун үг урсган Григорийн түгдгэр мөрийг илбэж, үүрдийн дуулгавартай уяхан харцаар нүд рүү нь шохоорхон ширтэж зогслоо. 

	Григорий наршиж борлосон сормуусаа буулган инээмсэглэмээр болоод юу ч дуугарсангүй, харин Аксиньягийн хацар нь халуу цоргин улам ягаарч нүдийг нь шингэн хөх манан бүрхэх шиг болно. 

	Прохор баяртай ч гэж хэлэлгүй шууд гараад үүдэнд нь нулимж, шүлсээ нялж гишгээд эгдүү нь хүрэхдээ:

	— Хамаа намаагаа ч алдаж гүйцжээ! гэж хэлээд хашааны жижиг хаалгыг зориуд чанга хаав.

	 

	 

	LXIII

	 

	Тэд хоёр хоног орчин тойрноо ор тас мартаж, өдөр шөнийг ялгахгүй зүүд шиг өнгөрүүллээ. Григорийг хэсэгхэн зуур зүүрмэглээд сэрэхэд хажууд нь бүдэг харанхуйд Аксинья шинжиж байгаа мэт мэлрэн ширтэж байдаг байв. Тэр нь мөн л тохойлдон хэвтэж алгаараа шанаагаа тулаад нүдээ бараг цавчилгүй харж байв.

	Тэгэхэд нь Григорий:

	— Юуг нь хараа вэ? гэж асууна.

	— Ханаж цадталаа харж авмаар санагдаад... Чамайг алчих байх гэж бодогдоод байх юм. 

	— Тэгж бодогдоод байгаа бол харж л бай даа гэж Григорий инээмсэглэв. 

	Григорий гурав дахь хоног дээрээ анх гадаа гарав. Кудинов өглөөнөөс эхлээд дараа дараагаар элч ирүүлж, зөвлөгөөнд ирээч гэж урьжээ. «Очихгүй. Надгүйгээр зөвлөлдөцгөө» гэж Григорий хэлүүлжээ. 

	Прохор штабаас шинэ морь олж ирээд, Громковын зуутынхны байрлаж байсан газарт шөнө очиж тэнд орхисон эмээлийг нь олж ирлээ. Григорийн явах гэж байгааг хараад Аксинья айж: 

	— Хаачих нь вэ? гэж асуув.

	— Татарск гацаа орж манайхан нутгаа ямаршуу хамгаалж байгааг үзье. Далимд нь гэрийнхнээ ч мэдэж ирье.

	— Хүүхдүүдээ санаж орхио юу? гээд Аксинья даарсан янзтай арзалзан ноосон алчуураа мулцгар бор мөрөндөө нөмрөв.

	— Санаж байна.

	— Чи яваад дэмий юм биш үү дээ?

	— Үгүй, явна.

	— Битгий яв! гэж гуйгаад Аксинья хүнхгэр хар нүдээ гялалзуулан «Гэр орон чинь надаас чухал болж байгаа юм биз дээ? Тийм үү? Цааш нааш нь чангаагаад байна уу? Ингэхлээр чи нэг бол намайгаа татаж ав. Наталья бид хоёр эв зүйгээ яаж ийгээд олно... за яв даа! Яв! Харин дахиж над руу битгий ирээрэй! Оруулахгүй гэж мэдээрэй! Би ингэж байж чадахгүй!... Ингэж байх дур алга! гэв.

	Григорий юу ч дуугаралгүй гараад мориндоо мордов.

	 

	 

	Татарскийн явган ангийнхан шуудуу нуувч малтахаас залхуурцгаажээ. Христоня бүдүүн хоолойгоо шахаж:

	— Ямар золигоо хийх юм. Бид ямар Германы фронт дээр байгаа биш дээ? Та нар зөвхөн өвдгөөр татах л жирийн нэг нуувч шүү юм малтаж орхи. Ийм хатуу газрыг хоёр дэлэм ухна гэдэг ч санадаггүй хэрэг байх аа? Үүнийг хүрзээр битгий хэл, царилаар ч дийлнэ гэж үү гэв.

	Түүний үгэнд орцгоож зүүн эргийн хүрцэг ганганы амсар дээгүүр зөвхөн хэвтэж хоргодох гүехэн нуувч малтаж ой дотор газар гэр ухацгаав. 

	Угийн уйдахыг мэддэггүй Аникушка:

	— Бид ч хөөрхий, ингээд тарвага зурмын байдалд ордог байжээ! Нүхэн дотор өвс ногоо идчихээд хэвтэж байхгүй бол та нарт чинь шарвин хайрч, мах, гурилтай загас чанаж өгөх гэж бас... Өвс зулгаах хүн байна уу? гэж дамшиглаж байв. 

	Татарскийнхныг улааныхан төдий л сандраадаггүй байв. Тэдний гацааны харалдаа их буу ч байсангүй. Харин нуувчаас цухуйсан ажиглагчийг нь баруун эргээс хааяа нэг пулемётоор шүршчихээд таг чиг болдог байжээ.

	Гүвээ дээр нуувч малтаж байрласан улаан армийнхан үе үе буудаж, харин шөнө болохоор хурдан зуур гэр гэртээ ирцгээдэг байжээ.

	 

	* * *

	 

	Григорий үдэш болж байхад нутгийнхаа тохой руу оров.

	Тэндхийн хамаг юм ижил дасал болчихсон болоод ургаа мод бүр нь өнгөрсөн явдлыг санагдуулна... Зам нь Девичийн тал дундуур гарчээ. Тэр талд жил болгон Петрийн хишиг өдөр казакууд очиж архидаж байгаад нугын хадланг хуваадаг юм санжээ. Голын тохой руу Алешкийн төгөл мод хошуурч орсон байдаг. Эрт урьд тэр хэсэг модыг нэр ус ч үгүй байхад Татарск гацааны Алешкийнх гэдэг айлын үнээг тэнд чоно боорлочихсон юм санжээ. Алешка ч нас барж сураг чимээ нь хүүрийн дээрх чулууны бичиг шиг баларч арилаад удам угсааг нь айл саахалт, хамаатан садан нь ч мартаж, харин түүний нэрээр нэршсэн төгөл мод л үлдэж царс моносны хар ногоон үзүүр огторгуйг шөвөгдөн ургасаар иржээ. Тэр модноос Татарскийнхан аж ахуйнхаа ойр зуурын хогшил хэрэглэлийг засаж сэлбэхээр огтолно. Гэвч хавар мончгор хожуулаас нь залуу ногоон мөчир соёолж ганц хоёрхон жилийн дотор өсөж, Алешкийн төгөл дахиад л зун болоход номин ногоон саглагар мөчрөө дэлгэж, намар болоход алтан хуяг дуулгаа өмсөж, дарсны сарвагар навчнууд өглөөний наранд гялалзаж байдаг ажээ. 

	Зун Алешкийн төглийн нойтон шороог үхэр бөлжиргөнийн өргөстэй бут зай завсаргүй хэрж, өвгөн моддын орой дээр гоёмсог өдтэй өвөөлж, шаазгайнууд үүр засаж намар болж, царсны боргоцой, унасан навчны аагтай үнэр сэнгэнэж ханхлаад ирэхлээр нүүдлийн шувууд түр зуур айлчлан өнгөрдөг. Харин өвөл болохоор эгнүүлэн дэвссэн цагаан шанз эсгий шиг цасан дээгүүр нь үнэгний дугариг мөр сувд мэт үргэлжлэн дурайж байдаг ажээ. Григорий залуу байхдаа үнэгэнд хавх тавих гэж Алешкийн төгөлд бишгүйдээ нэг очдог байжээ.

	Григорий өвс ногоо ургаж балархай болсон ноднин жилийн хөсгийн мөрөөр орж моддын сэрүүн сүүдэр доогуур шурган явсаар Девичийн талыг өнгөрч Хар ганга өөд гартал урьдын нь явдал санагдаж тархи толгойг мансууруулав.

	Жаахан байхдаа гурван улиасны ойролцоо усан дотуур зэрэг галууны дэгдээхэй хөөж, Дугариг нуурт өглөөнөөс аваад орой болтол загас жараахай барьж нааддаг байжээ... Тэрхэн хавьд хүрцгийн ирмэг дээр асар шиг сагсайсан мөчиртэй цорын ганц хөгшин монос байдаг нь Мелеховын хашаанаас харагддаг юм санжээ. Григорий намар болгон байшингийнхаа үүдэнд гарахдаа холоос ув улаан дөл дүрэлзэн асаж байгаа мэт үзэгддэг тэр моносыг шохоорхон хардаг байжээ. Талийгаач Петро унжралдсан гашуувтар моностой боовонд дуртай нь аргагүй байжээ...

	Григорий хар багынхаа ижил дасал болсон газрыг сэтгэл гонсойн харж, морь нь агаарт хуйларч дагасан дэлэнч, эзтэй догшин хүрэн шумуулуудыг сүүлээрээ үргээсээр сажилна. Цэл ногоон хиаг өвс салхины аясаар найгаж нугын ногоо алаглан халиурна.

	Татарскийнхны нуувч руу очмогцоо Григорий эцэг рүүгээ хүн явуулав. Тэртээ зүүн жигүүрт Христоня:

	— Прокофич! Бушуу яваач. Григорий ирсэн шиг байна!... гэж хашхирах дуулдав. 

	Григорий бууж, тосож очсон Аникушкад морио бариулаад эцгийнхээ хазганан ирж явааг холоос танив.

	— За дарга, мэнд сайн уу? 

	— Сайн, аав сайн уу?

	— Ирээ юү?

	— Арай л гэж ирлээ. За манайхан ямаршуу байна? Эжий, Наталья хаа байгаа вэ? гэхэд Пантелей Прокофьевич гараа саваад үрчийж, баргар хар хацар дээгүүр нь нулимс бөмбөрч байв. 

	— За юу болж орхио вэ? Тэд яагаа вэ? гэж Григорий сандарч асуув. 

	— Ирээгүй... 

	— Яагаад?!

	— Наталья хэвтчихээд хоёр хонолоо. Хижиг л байгаа. Хөгшин цаадуулыгаа орхихгүй гээд... Тэглээ гээд, хүү минь, чи битгий санаа зов. Тэд ч тэндээ сайн л байна билээ.

	— Хүүхдүүдээ яасан бэ? Мишатка, Полюшка хоёр яаж байна?

	— Бас тэнд л байгаа. Харин Дуняшка гол гарч ирсэн. 

	Үлдэхээсээ айгаад... Хүүхнүүдийн ажлыг мэдэж байгаа биз дээ? Сая Аникушкийн эхнэртэй Волохов руу явчихлаа. Харин гэр лүүгээ хоёр ч удаа очиж ирсэн. Шөнө дундын алдад завиар сэмээрхэн гол гаталж очдог. Наталья бие нь хариугүй. Харин хүүхдүүд, ашгүй, зүгээр... Хөөрхий муу Наталья ч ухаангүй. Халуун нь гэж жигтэйхэн, уруул ам нь улайж хатчихсан байна билээ гэхэд:

	— Чи тэднийг аваад ирэхгүй яасан юм бэ? гэ Григорий дургүйцсэн янзтай зандчив.

	Тэгэхэд өвгөн гомдож уцаарлаад хоолой нь чичиргэнэн:

	— Харин чи юугаа хийж байсан хүн бэ? Чи ирэхдээ дайрч аваад ирэхгүй яасан юм бэ? гэж уурсав.

	— Би дивиз авч яваа хүн! Дивизээ гол гаргах хэрэгтэй байсан! гэж Григорий уцаарлав.

	— Вешенскт юу хийж байсныг чинь бид дуулсан... Гэр бүл ч бүр гаргуундаа гарсан уу? Иш, Григорий! Хүнийг боддоггүй юм гэлээ гэхэд бурхан тэнгэрийг бодмоор юм даа. Хэрэв би үүгээр гол гарсан бол тэднийг авчрахгүй яах вэ. Манай салаа Еланскт байсан. Тэгээд биднийг энд ирэх хооронд гацааг улааныхан эзэлчихсэн байхгүй юу гэв.

	— Би Вешенскт яасан юм!.. Тэр бол та нарт хүртээлгүй... Тэгээд ч чи намайг... гэж Григорийн дуу хяхнан чангарав. 

	— Би юу ч гээгүй л дээ! гэж өвгөн хулчийгаад ойролцоо байсан бөөн казакууд руу эвгүйхэн хялалзаж, — Би тэр тухай ярих гээгүй байна... Чи аяархан ярь, улс чагнаж байна... гээд дуу нь намсаж: — Чи бол жижиг нялзрай хүүхэд биш болохоор өөрөө л мэд, Харин гэр бүлдээ санаа зовох явдалгүй. Наталья заяа буян байвал сэхнэ биз. Харин тэдэнд улааныхан гар хүрээгүй. Муу тугалыг минь л төхөөрчихсөн байна билээ. Тэр ч яах вэ. Ашгүй л эелдэг номхон байна гэнэ... Дөчөөд пүү будаа авч билээ. Ямар, гарзгүй дайн гэж байх биш!.. гэж шивнэв.

	— Тэднийг одоохон аваад ирэх үү?

	— Хэрэггүй байх аа даа. Өвчтэй хүнийг хаа авчрах вэ?

	Ер нь ч тийшээ очих халгаатай. Зүгээр, тэндээ байг. Эмгэн аж ахуйгаа харгалзаж байг. Гал түймрийн үеэр овоо л мэнд үлдсэн. 

	— Хэнийх шатаа вэ? 

	— Талбайн хавь дагуудаа шатсан. Баян худалдаачдын байшин бүр ч авах юм алга. Коршунов хадмынхныг бууриар нь шатаачихжээ. Хадам эжий Лукинишна Андроповын гацаанд байгаа. Харин өвгөн Гришака бас гэрээ сахиж үлдсэн гэнэ билээ. Өвгөн Гришакаг «Хашаанаас хаашаа ч гарахГүй, буруу номтнууд манайхаар орж ирэхгүй. Загалмайтны сүлд хиймориос айцгаана» гээд сууж байна гэж ээж чинь ярьж байсан. Мань өвгөний ухаан одоо л зөнөж байх шиг бололтой. 

	Тэгсэн чинь улааныхны айсан нь аль вэ дээ. Гэр хашаагүй бөөн утаа болж, өвгөн ор сураггүй алга... Тэр бид хоёрын үхэх цаг ч болсон л доо. Аль хорин жилийн өмнө авсаа зэхчхээд одоо болтол амьд явлаа хойно... Харин чиний найз л ганзагаа галдчихаад арилж өгсөн шүү!

	— Хэн тэр вэ? 

	— Мишка Кошевой гэж нэг үхээр!

	— Нээрээ юу?

	— Яах аргагүй үнэн! Манайхаар орж чамайг сураглаж ээжид чинь «Бид голын цаад тал руу гараад хамгийн түрүүнд танай Григорийг оосорлож хамгийн өндөр модноос дүүжилнэ. Би түүнд сэлмээ бузарлах ч үгүй» гэж ярьсан байна билээ. Бас намайг сураглаад «Нөгөө хазгар чөтгөр чинь хаачаа вэ? Гэртээ халуун зуухан дээрээ хэвтэж л байвал таараа биз. Барьж авдаг юм бол ч арай шууд алахгүй, сүнсийг нь зайлтал ороолгож тавина!» гэж шазвалзаж байна гэнэ билээ. Тийм айхавтар золиг болж гэнэ! Айл амьтнаар тэнэж худалдаачид, лам нарын байшингуудад гал тавиад «Иван Алексеевич. Штокманы хариуд Вешенскийг дагууд нь шатаана» гэж явна гэнэ. Одоо мэдэв үү? гэв.

	Григорий дахиад хагас цаг хэртэй эцэгтэйгээ ярьж байгаад морь руугаа явав. Өвгөн яриандаа Аксиньягийн тухай дахиж юм цухуйлгаагүй боловч Григорийн сэтгэлд сүрхий юм оржээ. «Аав л мэдчихсэн болохоор цөм дуулсан байх нь. Хэн тараасан байдаг билээ? Прохороос өөр бид хоёрыг харсан хүн хэн байдаг билээ?! Степан мэдчихсэн гэж үү дээ?» гэж бодоод ичиж өөрөө өөртөө уурлахдаа шүдээ тачигнатал хавирав...

	Казакуудтай халти мулт ярилцмаар болов. Аникушка тоглоом хийж зуутынханд хэдэн хувин архи явуулаач гэж цамцныхаа хар хиртэй захыг хумсаараа маажлан нүд ирмэж

	— Жаахан архи л байвал сум ч хэрэггүй! гэж хөхрөв.

	Христоня болон бусад казакыг Григорий байгаа тамхиараа дайлж, явахынхаа өмнөхөн Степан Астаховтой дайралдав. Степан яаралгүй ирж мэндэлсэн боловч гар барьсангүй. 

	Бослого дэгдсэнээс хойш уулзаагүй Григорий «Мэдэж үү, үгүй юу?» гэсэн янзтай Степаны царайлаг туранхай нүүрийг сэтгэл түгшин ажиглаад тайвнаар барахгүй бүр хөгжүүн янзтай байхыг нь хараад «Мэдээгүй юм байна!» гэж сэтгэл нь уужран уртаар шүүрс алдав.

	 

	 

	LXIV 

	 

	Григорий дивизийнхээ фронтоор хоёр хоног явж байгаад буцаж ирэв. Командлалын штаб Черный гэдэг гацаанд оччихсон байлаа. Григорий Вешенск суурины хажууд морио хагас цаг амрааж услаад гацаагаар оролгүй шууд Черныйг чиглэв. 

	Кудинов, жигтэйхэн баяртай угтаж ёжтой жуумалзан:

	— За, Григорий Пантелеев, юу үзэж харав даа? Яриад бай гэв. 

	— Казакуудыг л үзлээ. Гүвээн дээр байгаа улааныхныг ч үзлээ. 

	— Чи ч тун их юм үзжээ! Харин манайханд гурван аэроплан ирж сум, жаал зугаа захидал бичиг авчирсан...

	— Чиний түнш, генерал Сидорин чамд юу бичиж байна даа? 

	— Миний найз уу? гэж Кудинов тоглоом болгон дахин лавлаж асуугаад улам хөгжсөн янзтай, — Улааныхныг гол гаргалгүй хамаг байдаг хүчээрээ тогтоож бай гэж бичжээ. Бас Донын арми өнөө маргаашгүй шийдвэрлэх давшилтад орохоор завдаж байгааг бичжээ гэв.

	— Мөн ч амттай юм бичиж дээ гэхэд Кудиновын царай хувьсхийж: 

	— Фронт сэтлэх гэж байна. Ганцхан чамд л хэлье. Маш нууц! Долоо хоноод улааны наймдугаар арми фронт сэтлэх гэж байна. Тэгэх л хэрэгтэй болж дээ гэв.

	— Тэртэй тэргүй тэсээд байгаа юм.

	— Улааныхан Громкогоор гол гатлах гэж бэлтгэж байна.

	— Нөгөө мод, чулуугаа одоо болтол цавчсаар байгаа гэж үү дээ? гэж Григорий гайхав.

	— Цавчсаар л даа... Чи чинь юугаа харж явсан юм бэ? Хаана байв аа? Харин чи далимд нь Вешенскт зугаагаа гаргаж байгаад ирэв үү дээ? Чи ер нь хаашаа ч яваагүй байх аа! Уржигдар би чамайг эрж бараг бүх айлыг нэгжүүлсэн чинь нэг зарлага ирээд: Мелехов байрандаа алга. Унтлагын өрөөнөөс нь нэг хөөрхөн авгай гарч ирээд: «Григорий Пантелевич явчихсан гэж хэллээ. Хоёр нүд нь бүлцэн булуу болтлоо хавдчихсан хүүхэн байна билээ» гэж ярьсан. Тэгэхлээр би дивизийн маань дарга манаасаа нуугдаад хонгортойгоо наргиж байдаг юм биш байгаа даа?» гэж бодсон шүү гэв.

	Кудиновын торлоом тохуу хийсэнд Григорийн дургүй хүрч царай хувьсхийгээд:

	— Чи ер нь элдэв янзын хов жив чагнаж суудгаа багасгаж, зарлага дагуулдаа дэл богинотой хүн олж авууштай юм!. Хэтэрхий урт хэлтэй амьтан ирүүлээд байвал... Би тэр, дэмий балай юм донгосдогийг нь зогсоож, хэлийг нь цавчиж орхино шүү гэв.

	Кудинов тачигнатал хөхөрч Григорийн дал мөрийг алгадаад:

	— Чи заримдаа тоглоом даадаггүй юм уу даа? За тэр тоглоом ч яах вэ! Чамтай яримаар ноцтой, яриа байна. «Хэл» олж, ирэх хэрэгтэй болоод байна. Энэ бол нэг зүйл. Бас нэг зүйл бол шөнө Казанскийн дээхнүүр голын цаад руу хоёр морин зуут гаргаж улааныхныг бужигнуулмаар байна. Бүр их сандраахыг бодож Громкогоор ч гармаар байна. Гэвч чи юу гэж бодож байна? гэв.

	Григорий хэсэг дуугүй байснаа:

	— Зүгээр л хэрэг байна гэв.

	— Зуутыг харин чи өөрөө аваад явах юм биш үү? гэж Кудинов туршиж асуув. 

	— Яагаад өөрөө явдаг билээ? 

	— Чадамгай дарга хэрэгтэй болоод тэр л дээ! Чадамгай хүн авахгүй бол тэр чинь амаргүй ажил. Гол гатлахдаа будилбал ганц ч хүн эргэж ирж чадахгүйд хүрнэ! гэв.

	Сайхан үгэнд хууртсан Григорий бодож санасан ч үгүй:

	— Явалгүй яах вэ! гэж уриалган зөвшөөрөв.

	Тэгэхэд Кудиновын сэтгэл сэргэж суудлаасаа болоод хяхтнуул шалтай өрөөн дотуураа алхлан:

	— Бид энд төлөвлөж бодохдоо дайсны ар тал руу гүнзгий оролгүй, Дон хавийн гурван гацаагаар орж тэднийг сумаар баярхаж суудгийг нь больтол сайн гөвшиж өгөөд хэдэн хүнийг олзолж, очсон замаараа буцаж ирэхээр тогтсон. Энэ бүгдийг шөнө амжуулж үүрээр голын гарам дээр ирчихсэн байх хэрэгтэй. Зөв үү? За тэгвэл чи өөрөө бодож боловсруулаад маргааш аль дуртай казакуудаа шилж аваад хөдөл. Үүнийг Мелеховоос ондоо хүн хийж чадахгүй гэж бид шийдсэн юм. Үүнийг хийчихвэл Донын арми чамайг мартахгүй. Өөрсдийнхөнтэйгөө нийлмэгц л шууд зарлигийн атаманд рапорт бичнэ. Бүх гавьяаг чинь дурдаж цол зэрэгт ч... гэв.

	Тэгмэгц огт тайван байсан Мелеховын царай гэнэт хүрлийж уурлан татвалзахыг хармагцаа Кудинов үгээ гүйцэд хэлж чадсангүй таг зогсов. 

	— Чи намайг юу гэж бодоо вэ?.. гээд Григорий нуруугаа үүрэн босож, — Би ямар цол хэргэм эрж явах гэж байгаа юм уу?... Чи хөлслөх санаатай байна уу? Цол зэрэг ахиулах гэнэ ээ... Ерөөсөө би... гэмэгц Кудинов: 

	— Чи байз хө! гэв. 

	— ... Тэр цол зэргийг чинь өгсөн ч авахгүй!

	— Чи байз! Чи намайг буруу ойлго...

	— Өгсөн ч авахгүй!

	— Мелехов, чи буруу ойлгожээ! 

	— Цөмийг нь ойлгосон! гээд Григорий уртаар сүүрс алдаж дахин суугаад, — Өөр хүн олоорой. Би Донын цаад руу казакуудыг авч явахгүй! гэв.

	— Чи хий дэмий уурлах хэрэггүй. 

	— Би явахгүй! Энэ тухай дахиж ярихгүй.

	— Би чамайг хүчлэх ч үгүй. Гуйх ч үгүй. Дуртай бол яв. Дургүй бол бай. Дураараа л бол. Бидний байдал сүрхий хүндэрчихлээ. Дайсныг гол гатлах бэлтгэл хийлгэхгүй сандаргая гэж шийдсэн юм. Харин цол зэрэг дэвшүүлнэ гэдгийг ч би тоглож хэлсэн юм. Чи тийм ч учраас тоглож байгааг ойлгохгүй байна гэж үү дээ? Хүүхний тухай даажигнаж цухуйлгаад эгдүүрхээд байхлаар чинь дахиад жаахан цаашлуулъя гэж бодсон юм! Чи дутуу боловсорсон большевик болохоор аливаа зэрэг тушаалд дургүй гэдгийг би мэдэлгүй яах вэ. Үнэнээсээ хэллээ гэж чи бодов уу? гэж Кудинов хаяагаа манаж бултаад үнээнээсээ тачигнатал инээхэд “Нээрэн ч өвчигнөж дамшигласан юм болов уу?” гэдэг бодол Григорийн дотор тэрхэн зуур төржээ. Цааш нь, — Тэгэхэд чи... х-х-хо хо-хо!...уурлаж байх таарч дээ. Нээрэн тоглосон юм! Даажигнамаар санагдаад... гэв.

	— Тэглээ ч гэсэн би явахаа болилоо. Дургүй хүрээд байна гэхэд Кудинов бүснийхээ үзүүрээр оролдож тайван янзтай удтал дуугүй сууснаа: 

	— За яах вэ, дургүй хүрсэн үү, хулчийсан уу, тэр чухал биш. Харин төлөвлөгөө балрах гэж байгаа нь гол юм. Гэвч бид өөр хүн, олж явуулна. Чамгүйгээр болох байлгүй... Одоо байдал сүрхий түгшүүртэй болоод байгааг чи өөрөө ойлгож байгаа биз. Сая Шумилинскээс Кондрат Медведев нэг шинэ тушаал олж ирүүлжээ. Бидний зүг цэрэг хөдөлгөжээ... Чи ер нь итгэхгүй байх, май өрөө унш... гээд цүнхнээсээ булан дээрээ хатсан цусан толботой шар цаас гаргаж өгөөд, — Интернационалын нэг ротын латви комиссараас олж авсан гэнэ. Муухай монди, эцсийнхээ сумыг дуустал буудалцаад сүүлд нь бүхэл салаа казакуудын өөдөөс ганцаараа винтов хөндлөн бариад дайрч орсон гэнэ шүү... Тэднийхэнд бас үзэл сурталтай айхавтар амьтад бий дэг... Комиссарыг Кондрат өөрөө нударч энгэрийн нь хармаанаас үүнийг олж авчээ гэв. 

	Цус үсчсэн шар цаасан дээр жижигхэн хар үсгээр дармалласан нь:

	 

	Аялан байлдах цэргүүдэд гаргасан

	ТУШААЛ

	1919 он тавдугаар сарын 25

	 

	Бүх рот, эскадрон, батарей, командуудад

	уншиж сонсгосугай. 

	 

	Донын хэрцгий балмад бослогыг эцэс болгоё!

	Сүүлчийн цаг боллоо!

	Бүх бэлтгэл хангагдав. Урван тэрслэгчдийн толгойг хага ниргэхэд хүрэлцэхүйц хүчин хуримтлагдав, Өмнөд фронтод байлдаж байгаа манай армийг ар талаас нь хоёр сар гаруй хэмлэж байгаа зандалчидтай тооцоо бодох цаг боллоо. Хуурамч улаан туг мандуулан, хар зуут газрын эзэд-Деникин, Колчакт туслалцаж байгаа Мигулинск, Вешенск, Елан, Шумилины дээрэмчдийг бүх ажилчин, тариачны Орос орон жигшин занаж байна.

	Залхаан цээрлүүлэх ангийн цэрэг, дарга, комиссарууд аа!

	Бэлтгэл ажил дууслаа. Шаардлагатай бүх хүч, хэрэгсэл хуримтлагдлаа. Та нарын эгнээ жигдэрлээ.

	Одоо дохио өгмөгц урагшаа хөдөлцгөө!

	Нэр нүүрээ алдсан урван тэрслэгчдийн үүрийг бүрэлгэн сүйтгэж зандалчдыг хядаж устгавал зохино. Угтаж эсэргүүцсэн сууринуудыг хайрлаж энэрч хэрхэвч болохгүй. Харин сайн дураараа зэвсгээ хураалгаж манай талд орсон хүмүүсийг л өршөөх хэрэгтэй. Колчак, Деникинд туслалцсан этгээдийг халуун тугалга, ган болд, ширүүн галаар сөнөөх хэрэгтэй!

	Зөвлөлт Орос Улс цэрэг нөхөд та нарт найдаж байна.

	Бүх Донын нутгийг хэдхэн өдрийн дотор урван тэрслэгчдийн хар толбоноос ариутган цэвэрлэх ёстой. Сүүлчийн цаг боллоо.

	Цөмөөрөө нэг хүн шиг урагшаа!

	 

	 

	LXV

	 

	Есдүгээр армийн аялан байлдах бригадын штабын дарга Гумановский гучин хоёрдугаар хорооны штабыг Горбатовын гацаанд байна гэдэг мэдээ аваад тэрхүү штабт яаралтай бичиг хүргүүлэхээр тавдугаар сарын арван есөнд Мишка Кошевойг томилон явуулав.

	Кошевой тэр оройдоо Горбатовт давхиж хүртэл гучин хоёрдугаар хорооны штаб тэнд байсангүй. Донецоос хоёр явган ротоор хамгаалуулсан Усть-Медведиц орохоор яваа хорин гуравдугаар дивизийн хоёрдугаар хэсгийн баахан ачаа хөсөг гацаагаар нэг дүүрсэн байв.

	Мишка штаб байгаа газрыг сураглах гэж гацаагаар хэдэн цаг тэнэж гучин хоёрдугаар хорооны штабыг Бодовск суурины хавьцаа Евлантьевын гацаанд байгаа гэж улаан цэргийнхний нэгнээс сонсов.

	Мишка морио идээшлүүлчхээд шөнө нь Евлантьевт очтол тэнд бас штаб байсангүй. Тэгээд шөнө дунд өнгөрсөн хойно Горбатов руу буцаж яваад улаан армийн харуулынхантай хээр дайралдав.

	— Хэн бэ? гэж Мишкаг холоос шалгаав.

	— Өөрийн хүн байна аа.

	Цагаан кубань малгай, хөх черкесс дээлтэй дарга тосож очоод:

	— Өөрийн гэнэ ээ... Аль ангийнх вэ? гэж баргиа намуун хоолойгоор асуув. 

	— Есдүгээр армийн аялав байлдах бригадынх. 

	— Ангиас олгосон үнэмлэх байна уу? гэв.

	Мишка үнэмлэхээ үзүүлэв. Харуулын дарга үнэмлэхийг сарны гэрэлд уншаад итгэхгүй, байгаа янзтай:

	— Бригадын дарга чинь хэн бэ? гэж асуув.

	— Нөхөр Лозовский.

	— Бригад чинь одоо хаа байна вэ?

	— Донын цаана. Нөхөр та аль ангийнх вэ? Гучин хоёрдугаар хорооных биш биз дээ?

	— Биш ээ. Бид Кубанийн гучин хоёрдугаар дивизийнх.

	Чи чинь тэгээд хаанаас явж байгаа юм бэ?

	— Евлантьеваас. 

	— Хаашаа? 

	— Горбатов оръё.

	— Мөн дөө! Горбатовт одоо казакууд орчихсон байгаа.

	— Арай үгүй байлгүй! гэж Мишка гайхав. 

	— Тэнд боссон казакууд байгаа гэж чамд хэлж байна шүү. Сая бид үзээд ирлээ. 

	— Тэгвэл би Бобровын гацаа руу яаж явдаг билээ? гэж Мишка гайхширав.

	— Би яаж мэдэх вэ гээд харуулын дарга шувтан бөгстэй морио гуядаж хөдөлснөө эргэж хараад, — Бидэнтэй яв. Үгүй бол «бөндгөрөөсөө сална» гэж мэдээрэй гэж зөвлөв.

	Мишка харуулынхантай дуртай нийлж тэдний хамт тэр шөнөдөө Таганрогийн хоёр зуун ерэн дөрөвдүгээр хороо байгаа Кружилиний гацаанд очиж яаралтай бичгийг гардуулах газар нь хүргэж өгч чадаагүйгээ хорооны даргад тайлбарлаж, тэдний хорооны тагнуулын морин ангид үлдэх зөвшөөрөл гуйв.

	Саявтар Таманий армийн ангиуд, Кубанийн сайн дурынхнаас бүрдүүлж байгуулсан Кубанийн гучин гуравдугаар дивизийг Астрахань хавиас Воронеж-Лискийн районд ирүүлсэн байжээ. Таганрог, Дербент, Васильковын хороодоос бүрэлдсэн нэг отрядыг бослого дарахаар явуулсан нь Мелеховын нэгдүгээр дивизийг дайрч Донын цаад руу хөөсөн ажээ. 

	Бригад нь Донын баруун эргээр Казанскийн талаас эхлэн баруун тийшээ байлдсаар яваад Усть-Хоперын суурины наад талын гацаанд хүрч баруун жигүүр нь Чирийн гацаануудыг эзэлж Донын дэргэд, хоёр долоо хоног хэртэй байгаад гэдрэг буцжээ.

	Мишка Каргинск суурин, Чирийн нэлээд гацааг эзлэх тулалдаанд оролцов. 27-ны өглөө Нижне-Грушинск гацааны цаад талд гараад, Таганрогийн 294 дүгээр хорооны гуравдугаар ротын дарга замын хажууд цэргүүдээ жагсааж дөнгөж сая хүлээж авсан тушаалыг уншив.

	«... Нэр нүүрээ алдсан урван тэрслэгчдийн үүрийг бүрэлгэн сүйтгэж зандалчдыг хядаж устгавал зохино... Колчак, Деникинд туслалцсан этгээдийг халуун тугалга, ган болд, ширүүн галаар сөнөөх хэрэгтэй» гэсэн үг Мишагийн санаанд баттай хоногшив.

	Штокман алагдаж, дараа нь Иван Алексеевич, Еланы коммунистууд амь үрэгдсэнийг дуулсан цагаас хойш Мишкагийн зүрх казакуудыг үзэн ядах занал хорслоор чинэрч явдаг болжээ. Боссон казакыг олзлогдоод байгааг харахлаар хайрлах өрөвдөхийг огтхон ч мэдэхээ больжээ. Тэр цагаас хойш ганц ч казакыг энэрч хайрлахаа болив. Сууриныхныг мөс шиг хүйтэн хөх нүдээр эгц ширтэж: «Зөвлөлт засагтай тэмцэлдсэн үү?» гэж асуугаад хариу хэлэхийн завдалгүй тэдний үхээнц царайг харалгүй шууд цавчиж орхидог болжээ. Цавчих цавчихдаа нүнжиггүй цавчдаг байв. Хүнийг цавчихаар барахгүй босогчдын орхиж зугтсан байшингуудын дээвэр лүү «улаан шувуу» нисгэдэг байв. Айж улангассан үнээ, мал шатаж байгаа хашаагаа дэлбэ татан, мөөрөлдөж гүйлдэхэд винтовоор тулгаж байгаад бууддаг байлаа.

	Казакуудын тарган цатгалан байдал, хэрцгий балмад зан авир хийгээд сүрэл дээвэртэй хөглөгөр том байшингуудад хэдэн зуун жилээр бугшиж хэвшсэн казакын аж амьдралын онгон дархан, зөрүү гажуу хэвшил бүгдтэй Мишка хайр найргүй дайтаж явлаа, Штокман, Иван Алексеевич хоёрын үхэл нь Мишкагийн занал хорслыг тэжээж, саяын уншсан тушаал түүний санаж бодож явсныг яруу тод илэрхийлж... Тэр өдөр Мишка гурван нөхдийнхөө хамт Каргинск суурины зуун тавиад айлыг шатаав. Нэг худалдаачны дэлгүүрийн зоориноос савтай керосин олж аваад барлагар хар гартаа чүдэнз атгаж талбай руу явахад түүний хойноос гашуун утаа зам татан суунаглаж, худалдаачин, лам нарын хээ хуар болсон гоё ганган байшингууд, баян чинээлэг казакуудын гэр, «үй түмэн бүрэг харанхуй казакыг өдөөн хатгаж үймээн самуун гаргасан» хүмүүсийн орон сууцыг улаан гал дүрэлзэн нөмөрч байлаа.

	Тагнуулын морьт ангийнхан дайсны орхисон гацаанд хамгийн түрүүнд очиж, явган ангийнхныг очиж амжаагүй байхад Мишка хамгийн баян хээнцэр байшингуудыг үнсэн чандруу болгоно. Иван Алексеевич болон Еланы коммунистуудыг алсны өшөөг авч гацааны нь талыг шатаахаар Татарскт заавал очно гэж бодож явжээ. Шатаах айлуудын нэрсийг сэтгэлдээ жагсааж, хэрэв анги нь Чирээс Вешенскийн зүүн биеэр өнгөрчихвөл шөнө өөрөө ангиасаа зориуд салж төрсөн газраараа орно гэж шийдлээ.

	Татарск гацаагаар заавал орох өөр шалтгаан ч бас байжээ... Сүүлийн хоёр жил, Мелеховын Дуняшкатай дутуу зэрвэсхэн уулзсан цагаас хойш үг хэлээр илэрхийлж үл болох тийм нэг сэтгэл тэр хоёрын зүрхийг холбосон ажээ. Тийм ч учраас Дуняшка мулцгар бор хуруугаараа шаглаж оёсон тамхины уутыг Мишкад бэлэглэж, ямааны ноолуураар нэхсэн цайвар хөх бээлийг гэр орныхоосоо нууж байгаад өвлийн хүйтэнд Мишкад авчирч өгч байсан удаатай. Кошевой ч Дуняшкагийн бяцхан угалзтай алчуурыг цэрэг цамцныхаа энгэрийн хармаанд нямбайлан хадгалж явдаг байв. Тэр бяцхан алчуур хийгээд биедээ гурван сар хадгалж явсан шинэхэн бордооны үнэр ааг шиг залуу бүсгүйн булбарай сайхан биеийн үнэрээс эрхэм нандин юм Кошевойд алга санагддаг болжээ! Ганцаараа тэр бяцхан алчуураа гаргаж харахад хэзээ ч зүгээр орхиж болшгүй бодол, дуртгал сэтгэлийг нь догдлуулж худгийн хажуу дахь цан хүүрэг болсон өндөр улиас, бүрхэг огторгуйгаас будран унаж байгаа хялман цас Дуняшкагийн чичиргэнэн байгаа жирвэгэр уруул, эргэсэн сормуус дээгүүр хайлж байгаа цагаан цасны талст ширхэг харагдах шиг болно.

	Кошевой гэртээ очиж ирэхээр шаргуу бэлтгэж эхэллээ. Каргинскийн нэг худалдаачны гэрийн хананы эрээн хивсийг хуу татаж тохомдоо давхарласан нь холоос харахад олон өнгийн хээ угалз нүд булаан ирэлзээд жигтэйхэн гоё үзэгдэнэ. Казак айлын авдраас улаан хамжаартай бараг шинэхэн шалбуур өмд, эмэгтэйчүүдийн баахан ноосон алчуур олж гурван ээлжийн хөлийн ороолт хийж, харин эмэгтэй хүний сүлжмэл бээлийг дайтаж яваа одоо үед өмсөхгүй, Татарскийн наахнатай очоод өмсөхөөр бодож богцондоо хийв. 

	Цэрэгт явсан хүмүүс нутагтаа очихдоо гоёдог нь эрт дээр үеийн заншил юмсанжээ. Улаан армид яваа атлаа казакын уламжлалаас ангижирч чадаагүй Мишка ч бас тэр эртний заншлыг нандигнан сахиж явахаар шийджээ.

	Цагаан хоншоортой сайхан хар хээр морь унаж явлаа... Түүний эзэн Усть-Хоперын казакыг Кошевой өөрөө цавчиж алаад морийг олзолж авсан юмсанжээ. Бие цогцос, алхаа гишгээ нь аргагүй л гайхуулж явахаар морь байв. Харин эмээл нь чамлагдаж, мааюуз нь халцарч элэгдээд, хойд олмыг түүхий сураар хийчихсэн, дөрөө нь зэвэрч хуучраад өнгөө алджээ. Хазаар нь бас тиймэрхүү ямар ч чимэг тоноглолгүй тааруухан байв. Үгүй ядаж хазаараа гоёх ямар нэг арга бодох хэрэгтэй байжээ. Тэр асуудлыг шийдвэрлэх гэж баахан тарчилж байтал гэнэт нэг сайхан мэргэн ухаан төрөв. Суурины талбайд худалдаачныхыг шатахад зарц нарын нь чирч гаргасан цагаан толгойтой ор байшингийн хажууд хэвтэж байгаа үзэгдэв. Түүний наранд гялалзаж байгаа бөндгөр цагаан үрлийг мулталж аваад хийчихвэл хазаар нь шал өмнөө болмоор санагдав. Тэгмэгц Мишка хөндий төмөр үрлийг орны толгойноос эрэгдэж аваад торгон утсаар оосорлож хоёрыг хазаарынхаа амгайд, хоёрыг хоёр шанаанд зүүхэд тэр үрлүүд морины толгой дээр үдийн нар шиг гялалзгаж байв. Морь нь нар өөд явахдаа нүдээ анивчин хаа гишгэж яваагаа харахгүй байн байн бүдэчтэл нь гялалздаг болов. Үрлийн гялтгар туяанд морины хараа муудаж, нүд нь гялбаж нулимс гоожоод байхад Мишка хазаарынхаа ганц ч үрлийг аваагүй ажээ. Тэгж байтал тэн хагас нь үнсэн чандруу болж түлэнхий тоосго, үнс ханхалсан Каргинскаас хөдлөх цаг болжээ.

	Тэдний хороо Вешенскийн чиглэлээр Дон руу явах болсон учраас Мишка даргаасаа гэрийнхнээ эргэж ирэх өдрийн чөлөө гуйхад ямар ч түвэг учралгүй бүтжээ.

	Дарга нь чөлөө олгохоор барахгүй бүр ч найршааж:

	— Эхнэртэй юу? гэж асуув.

	— Үгүй. 

	— Нэг юм бий биз дээ?

	— Ямар... Тэр чинь юу юм бэ? гэж Мишка гайхав.

	— За яагаа вэ, зугаалдаг хүүхэн!

	— А-а-а... Тийм юм байхгүй. Харин хайртай, шударга томоотой бүсгүй л бий.

	— Чамд оосортой цаг бий юу?

	— Байхгүй, дарга аа.

	— Ээ чааваас! гээд тагнуул ангийн дарга нь Ставрополь нутгийн урьд олон жил цэргийн алба хааж, хуучин армиас амралтаар гэртээ нэг бус удаа харьж байсан хашир хүн болохоор цэргээс юу юу ч үгүй гуяа ганзагалж очих аягүй гэдгийг туршлагаас мэдэх учраас ханхгар цээжиндээ зүүлттэй байсан учиргүй урт оосортой цагаа авч, — Чи ер нь сайн байлдагч болох эр байна. Май зүүгээд харь. Хүүхнүүдийн нүдийг булааж яв. Харин манийгаа гурав дахь салаанд байдаг гэж санаж яваарай. Өөрөө би залуу явсан болохоор мэдэж байна л даа... Оосор нь шинэхэн америк алт юм шүү. Хүн асуугаад байвал тэгж хэлээрэй. Харин шунахай нэг нь тэмдгийг нь үзье гэж оролдоод байвал шууд намалдаг руу нь тавьж орхиорой! Хэтэрхий нүүрэмгий иргэдийг үг дуугүй намалдаглаж байх хэрэгтэй. Урьд намайг гуанзанд юм уу, аль эсхүл янхны газар оччихоод байхад муусайн зарлага, бичээч нарын аль нэг нь хүрч ирээд: «Цэвэр алт юм шиг гэдэс гүзээн дээгүүрээ оосор гинж унжуулчхаад... Тэмдэг нь хаа байна? Аль үзэх үү?» гэж хүн амьтны дунд халаагаад байхлаар «Тэмдэг нь үү? Энэ байна?» гээд л ингэдэг гэж Мишкагийн сайхан ааштай дарга нялх хүүхдийн толгой шиг зэнтгэр бор гараа зангидан маш хүчтэй ширвэв, 

	Мишка цагийг зүүж, шөнө задгай галын гэрэлд сахлаа хусаж морио эмээллээд мордож давхив. Үүрээр Татарск гацаанд орлоо.

	Гацаа хуучин янздаа нөгөө тоосгон сүмийн намхан, халцархай алтан ганжир хөх огторгуй өөд ёрдойсоор, гацааны гол дунд нөгөө л лам, худалдаачдын сэрчгэр байшингууд шахцалдсаар, Кошевойн яйжгай байшингийн дэргэдэх улиас нөгөө л ижид дасал болсон хэвээрээ шивгэнэсээр ажээ!

	Харин гудамж зээлийг нь аварга том аалз шүлсээрээ хэрчихсэн мэт угийн дуу шуугиантай гацаа анир чимээгүй байгаа нь хачин санагдлаа. Гудамжаар нэг ч хүний сүг бараа алга. Байшингуудын цонхыг дангинатал хааж, зарим нэг айлын хаалганд цоож өлгөөстэй, ихэнх нь дэлгээстэй үзэгдэнэ. Хар үхэл гацааг дайрч хашаа хороо, гудамж зээлийг хоосолж орон байрыг нь эзгүйрүүлсэн мэт ажээ.

	Хүн ч дуугарахгүй, үхэр мал ч мөөрөхгүй, тахиа ч чимээ гаргахгүй, гагцхүү болжмор л бороо орох гэж саравчны дээр доогуур, хуурай мөчир дотуур хөгжилдөн жиргэнэ.

	Мишка хашаандаа оров. Угтаж хэн ч гарч ирсэнгүй. Гадаа хаалгыг дэлгэчихсэн, босгоны нь хажууд улаан цэргийнхний уранхай ороолт, цустай умралдсан хар хиртэй шархны боодол, ялзарч ялаа батгана шавсан тахианы толгой, өд сөд хөглөрнө. Хэд хоногийн өмнө улаан армийнхан хооллоцгоосон бололтой. Гэрийн шалан дээр шавар суулганы хагархай, тахианы яс, тамхины иш, гишгэлсэн сонины тасархай хөглөрнө... Мишка уртаар санаа алдаад унтлагын өрөөнд орлоо. Тэнд хамар юм байдаг хэвээрээ. Харин намар болохоор шийгуа хадгалдаг зоорины нь таглаа ялимгүй сөхөөтэй харагдав.

	Мишкагийн эх хатсан алимыг хүүхдүүдээсээ нууж дандаа тэнд хийдэг байжээ.

	Түүнийг санаад Мишка очиж «Эжий минь намайгаа хүлээж чадсангүй гэж үү дээ? Эжий минь энд ямар нэг юм нуугаагүй байгаа?» гэж бодоод сэлмээ сугалж, үзүүрээр нь зоорины тагийг гөнжихөд хяхнан онгойж шалан дороос өжсөн чийгийн үнэр ханхийтал сэнгэнэв. Мишка сөхөрч суугаад харанхуйд нүдээ дасгаж удтал юу ч харж чадахгүй байснаа, ширээний хуучин бүтээлэг дэвсэж, хугас шил нэрмэл архи, хөгцөрчихсөн өндөгтэй хайруул тогоо, тэн хагасыг оготно хэмлэчихсэн зүсэм талх, дугариг модоор таглачихсан шавар суулга байгааг олж харлаа... Настай эжий маань хүүгээ хүлээж байжээ. Хамгийн эрхэм хүндтэй зочин шигээ хүлээжээ! гэж бодмогц Мишкагийн зүрх хайрлаж баярлан догдлов. Тэгээд Мишка зооринд орлоо. Цэвэрхэн гэгч оёчихсон хуучин бүтээлэг дээр өрж тавьсан тэр бүх юманд хэдхэн хоногийн өмнө хайрт эхийн нь ачлалт гар хүрсэн байжээ!.. Тэрүүхэнд бяцхан цагаан даавуун хүүдий өлгөөтэй байв. Түүнийг Мишка бушуухан авч уудлахад өөрийн нь хуучин дотуур өмд цамцыг сайхан угааж, дэрийтэл илүүрдээд хийчихсэн байлаа.

	Хоолыг оготно зооглоод сүү, архи хоёр л бүтэн үлджээ. Мишка архийг нь ууж, зооринд жигтэйхэн сайхан хөрсөн хүйтэн сүүг залгилж, өмд цамцаа аваад гарав. 

	Эх нь Донын цаад руу явчихсан бололтой. «Үлдэхээсээ айжээ. Явсан нь дээр дээ. Аягүй бол казакууд алчих байсан байх. Тэртэй тэргүй надаас болж тэр амьтан үйл тамаа үзэж гүйцсэн юм...» гэж бодоод хэсэг зуур байснаа гадаа гарав. Морио тайлж авсан боловч Мелеховын руу очих гэснээ болив. Тэднийх Донын яг эрэг дээр байдаг болохоор Мишкаг Донын цаад биеэ мэргэн буудагч босогчдын бүрээсгүй тугалган сумаар нүдчихэж магадгүй байжээ. Тэгээд Мишка Коршуновынх руу очиж үдшийн бүрэнхийд талбай руу буцахдаа Моховын байшин, бусад худалдаачин, лам нарын байшинг галдъя гэж шийдлээ.

	Хашаанаасаа гарч давхиад Коршуновын том хаалгаар орж үүдэнд нь морио уячхаад гэрт орох гэтэл өвгөн Гришака гарч ирэв... Цал буурал толгой нь салганаж, өтөлж цэхийсэн нүдээ солбин, харалган хун шиг онийлгов. Хар хиртэй зах дээрээ улаан туузтай, үжиршсэн казак цэргийн саарал шинелиэ нямбай гэгч товчилж шалбуур өмд нь ёлхойж унжаад түүнийгээ хоёр гараараа зуурчихжээ.

	Мишка хаалганы хажууд ташуураа годолзуулан зогсоод:

	— Өвөө, мэнд үү? гэв.

	Өвгөн Гришака хариу юу ч дуугарсангүй. Жигшиж занаж байгаа бололтой муухай харна. 

	— «Мэнд үү?» гэж байна шүү! гэж Мишка дуугаа өндөрлөв.

	— Гайгүй дээ гэж өвгөн дургүйхэн хариулаад Мишкад жигтэйхэн зэвүү нь хүрч байгаа янзтай ажигласаар байв. Тэгэхэд Мишка алцайж ташуураараа наадан, хөмсөг зангидаж, хүүхэнцэр пэмбэгэр уруулаа жимийн зогсов.

	— Григорий гуай, та яагаад Донын цаад руу зугтсангүй вэ?

	— Чи миний нэрийг газрын хаанаас мэдэх юм бэ?

	— Энэ нутгийнх л даа, тэгээд мэдэж байна. 

	— Чи чинь хэнийх вэ? 

	— Кошевой. 

	— Акимкины хүү юу? Манайд ажиллаж байсан уу даа?

	— Тэр чинь 

	— Уухай, энэ ноёнтон гуай чинь чи байсан юм уу? Чамайг угаасан лам чинь Мишка гэж нэрлэсэн шиг билээ? Мөн дөө! Яг эцгийгээ дуурайжээ! Цаадах чинь хүний тусыг усаар хариулдаг хүн байсан юм даг... Чи ч бас тийм биз дээ?

	Кошевой бээлийгээ мулталж улам хүрлийгээд:

	— Юу гэж нэрлэдэг, ямар хүн байсан нь чамд хүртээл алга. Яагаад Донын цаад руу зугтаагүйг чинь асууж байна шүү гэв. 

	— Дургүй хүрээд яваагүй. Тэглээ гээд чи яах нь вэ? Буруу номтны зарц болоо юу? Малгай дээрээ улаан таван хошуу хадчихаа юу? Өмхий нохойн гөлөг, чи манайхны казакуудыг эсэргүүцэх нь үү? гэж өвгөн Гришака үүдэн дээрээсээ тэнтэр тунтар гишгэлсээр буув. Коршуновынхныг Донын цаад руу зугтсанаас хойш хоол унд муутай байсан бололтой агаад цор ганцаараа хаягдаж эцэж тураад, зөнөж өтөлж, хамаа намаагаа алдчихсан тэр өвгөн Мишкад тулж зогсоод гайхаж, занасан янзтай ширтэв.

	— Эсэргүүцнэ. Үзэгдэж харагдахгүй байгаа улсыг цааш нь харуулна даа гэж Мишка хариулав.

	— Бурхны номд юу гэж бичсэн байдаг билээ? Ямар ч арга хэрэглэвэл тэр арга эргэж өөрсдөд нь ногдоно доо. Ямар вэ?

	— Өвгөн чи тэр бурхныхаа номоор тархи толгой битгий эргүүлээд бай. Би түүнийг чинь сонсох гэж ирээгүй. Одоохон гэрээсээ зайл гэж Мишка ширүүлэв.

	— Яаж байгаа нь тэр билээ?

	— Яах вэ, тэгэх л болно доо

	— Чи яах нь вэ?.

	— Яах ч үгүй, зүгээр! Зайл гэж байна шүү!...

	— Гэрээсээ зайлахгүй. Яах гэж байгааг чинь би мэдэж байна... Чи буруу номтны зарц. Тэмдэг нь малгай дээр чинь хадаатай байна! Та нарын тухай Еремийн сургаалд «Би бээр тэднийг агиар тэжээж, гашуун өвсний ус угуулгах буй. Тэр ягууны тул хэмээвээс: мэхт хор ану бүхэл газарт дэлгэрсэн буй» гэж хэлсэн байдаг. Одоо тэр цаг ирээд хүү нь эцгийнхээ эсрэг, дүү нь ахынхаа эсрэг босож байгаа юм.

	— Өвгөн гуай, битгий мунхруулах гээд бай! Үүний хамаг учир нь ах дүүдээ байгаа юм биш. Энд бодож цөхөөд байх юм алга. Аав маань танай ажлыг үхэн үхтлээ хийсэн. Би гэсэн дайны өмнө будааг чинь цайруулж шуудайтай нь зөөсөөр байгаад идэр залуу насаа зэмдэглэж гүйцсэн. Одоо тооцоо бодох цаг иржээ. Гэрээсээ зайл. Наадахыг чинь би одоохон шатаалаа! Та нар сайхан байшинд сууж үзсэн. Ингэхлээр одоо бидэнтэй адилхан амьдарч шавар гэрт сууж үз. Өвгөн, чи ойлгов уу? 

	— Ухай! Иймдээ хүрсэн бий! Исаин зөгнөж сургасан номд: «Бас тэдэн ину гарч мину тус хилэнцийг үйлдэгсэн улсын хүүрүүдийг үзэх буй. Тэр ягууны тул хэмээвээс тэдний хорхой ану үл үхэх бөгөөд гад ану үл унтрах буй. Харин тэдэн ину хамаг махбодод дор жигшүүрт болох болоюу...» гэсэн байдаг.

	— За, чамтай шалчигнаж байх зав алга! Гэрээсээ холдох уу? Үгүй юү? гэж Мишка жигтэйхэн ууртай зандрав.

	— Үгүй! Муу ёрын монди үхэж ялзар!

	— Та нар шиг ийм өтөлж өгөршсөн амьтдын уршгаар дайн дажин болж байна! Та нар л улс амьтныг үймүүлж хувьсгалын эсрэг хатгаж байгаа юм... гээд Мишка карабин буугаа бушуухан гэгч мөрнөөсөө мулталж эхлэв.

	Буу дуугармагц Гришака намсхийж ойчоод:

	— Хэдийгээр... эрх дураараа биш ч бол... Тэнгэр бурхны тааллаар өнгөрлөө... Бурхан минь, өчүүхэн муу боолыгоо татаж аваач... Амар сайхан... гэж хэлэхэд хоолой нь хоржигнож цагаан сахалтай амнаас нь цус гожгодон урсав.

	— Татаж авах л байх! Чам шиг муу өтөлсөн чөтгөрийг аль эрт тийш нь тонилгох байсан юм гээд Мишка сунаж ойчсон өвгөнөөс сэжиглэсэн янзтай тойрч байшингийн үүд өөд гүйж гарав.

	Үүдний өрөөнд хийсэж орсон хуурай зомгол явган дөл улалзуулан асаад, үүдний нь хорго банз тэр дорхноо авалцан шатав. Утаа нь таазанд хүрч хаалганы салхиар мухрын өрөөнүүд рүү туугдан оров.

	Кошевой гарч саравч амбаарыг галдах зуур байшингийн гал гадагшаа цухалзаж, цонхны нарсан хөмсгийг сүр сархийтэл ховдоглон долоож дээвэр өөд нь сарвалзаж эхлэв.

	Мишка зэргэлдээ байсан бургасанд орж багшралдаж ургасан бутны сүүдэрт үдшийн бүрэнхий болтол унтаж чөдөртэй морь нь идшилж шүүслэг ногоог залхуурсан янзтай зулгаана. Үдэш цангасан морь нь янцгааж эзнийгээ сэрээв.

	Мишка босож шинелиэ ганзагалж морио худгаас усалж эмээллээд гацаа руу оров.

	Коршуновын түлэнхий хашаанд хар нүүрс болсон анжиснууд цогшиж, гашуун хар утаа манаран баагина. Ханхгар том байшингаас зөвхөн өндөр чулуун шал, дутуу нурсан пийшин, ёрдойж гозойсон утаатай яндан л үлджээ.

	Кошевой шуудхан Мелеховын хашааг чиглэв. Мишкаг мориноосоо буулгүй хашааны явган хаалгыг нээж ороход Ильинишна саравчийн доор түлээний үртэс хормойлж байлаа. 

	— Эгч гуай, сайн байна уу? гэж Мишка эелдэгхэн мэндлэв. 

	Гэтэл цаадах нь айсандаа болоод хариу дуугарсангүй гараа алдаж хормойлсон зомгол нь асгарав.

	— Эгч гуай, сайн сууж байна уу?

	— Мэнд... мэнд л байна гэж Ильинишна гайхширан хариулав.

	— Таны бие сайн уу?

	— Бие тэнхээ ч яамай, амьд шүү л гэлдэрч явна.

	— Танай харчуул хааччихсан бэ? гээд Мишка мориноосоо бууж саравч руу очив.

	— Донын цаад руу...

	— Кадетуудыг хүлээж суугаа юу?

	— Тэд надад хамаатай биш... Би тэр мэтийн юмыг мэдэхгүй...

	— Евдокея Пантелевна гэртээ бий юу?

	— Донын цаад руу явчихсан.

	— Тэднийг тийш нь муу л юм татаж дээ! гэж Мишкагийн хоолой чичиргэнэж зэвүү нь хүрээд «Эгч гуай, танд гэж хэлэхэд танай хүү Григорий Зөвлөлт засгийн хамгийн заналт дайсан болжээ. Бид голын тэр тал руу гараад хамгийн түрүүнд түүний толгойг оосорлож авна. Харин Пантелей Прокофьевич бол шал дэмий зугтаж л дээ. Түүн шиг хазгар доголон, настай хүн гэртээ л сүүж байвал болоо биз...» гэв.

	— Үхлээ эрж суух юм уу? гэж эгдүүцээд Ильинишна дахиад түлээгээ түүж эхлэв.

	— Түүний үхэх ч өдий л дөө. Ташуурын амт л хүртэж магадгүй байсан. Тэгэхээс биш алахгүй. За тэр ч яах вэ. Би ямар тэгэх гэж ирсэн биш гээд энгэрийнхээ цагийн оосрыг засаж доошоо харснаа, — Би Евдокея Пантелевнатай уулзах гэж танайхаар ирлээ. Бас зугтаад явчихсан нь тун харамсалтай. Гэсэн ч төрсөн эхийн нь хувьд эгч гуай танд хэлье. Миний хэлэх гэсэн юм бол би түүний хүслэн болоод удаж байна. Одоо бол бидэнд хүүхэн бодож явах зав алга. Бид хувьсгалын эсэргүү нартай байлдаж тэднийг хайр найргүй цохиж явна. Харин тэднийг дарж дуусаад ертөнц дахинд энх тайван, зөвлөлт засаг тогтмогц эгч гуай би танай Евдокеяг ирж гуйна гэв.

	— Ийм юм ярьж суудаг цаг биш байна шүү дээ!

	— Яг л цаг нь болоод байна! гэж Мишка хөмсөг атируулаад, — Худ ураг бололцох цаг биш ч гэсэн ярьж болно биз дээ. Үүнийг дараа ярьж байх зав алга. Би өнөөдөр энд байж байна. Маргааш болоход Донецын цаад руу явуулчих ч юм бил үү. Ийм учраас би танд урьдчилан хэлж байна. Евдокеяг, тэнэглээд өөр хадамд битгий өгч орхиорой. Тэгвэл та нарт муу юм болно гэж мэдээрэй. Харин намайг алуулчихлаа гэж миний ангиас захидал ирвэл хадамд өгч болно. Одоо бол болохгүй. Тэр бид хоёр бие биедээ хайртай.. Би түүнд одоо бэлэг авчраагүй. Авах ч газар байгаагүй. Хэрэв та нарт буржуй, худалдаачдын юмнаас хэрэгтэй бол би одоохон ачаад ирнэ гэв:

	— Ээ бурхан минь! Хүн болсоор хүний юм хэрэглэж яваагүй! 

	— За яах вэ, дураараа л бол. Надаас урьтаж уулзвал Евдокея Пантелевнад мэнд хүргээрэй. За баяртай. Эгч гуай, миний хэлснийг бүү мартаарай гэв.

	Ильинишна юу ч хэлэлгүй гэр лүүгээ явав. Мишка мордож гацааны төв рүү явлаа..

	Шөнө гацаанд улаантан бууж ирээд гудамж зээлээр нэг шуугиан болов. Донын заставт очиж явсан хөнгөн пулемётын гурван цэрэг Мишкаг шалгаж үнэмлэх бичгийг үзэв. Семен Чугуны гэрийн үүдэнд дахиад дөрвөн цэрэг дайралдав. Тэдний хоёр нь Чугуны мэнгэртэй эхнэртэй гурвуул оёдлын хөл машин, шуудай гурил авч явав.

	Чугуны авгай Мишкаг таньж мэндлэв.

	Эгч гуай, та юу чиргүүлж яваа юм бэ? гэж Мишка сонирхов. 

	— Бид ядуу ангийн энэ эмэгтэйгээр аж ахуйгаа харуулахаар буржуй нарын машин, гурилаас аваачиж өгч явна гэж нэг улаан цэрэг товчхон хариулав.

	Мишка Донецын цаад руу оргож зугтсан худалдаачин Мохов, Атепин-Цаца, хар лам Виссарион, да лам Панкратий болон бусад гурван баячуулын нийт долоон байшинг дараа дараагаар галдаж дуусаад сая гацаанаас мордов.

	Шөнийн түнэр харанхуйд гүвээн дээр гараад эргэж харахад Татарск гацаанд үнэгний сүүл шиг хурц улаан дөл оч бутран улалзаж, гал нь нэг үе Донын жирэлзсэн түргэн урсгалыг гэрэлтүүлэн дүрэлзээд, нэг үе барилгыг ховдоглон залгилсаар баруун зүг дөлж тэмүүлнэ.

	Дорно зүгээс талын зөөлөн салхи сэвэлзэж галын дөлийг оволзуулан үлээж, гялтганасан хар үнс чандрууг тэртээ хол хийсгэж хаялна...

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Заметки

		[←1]
	 Анх XVIII зууны үед Өмнөд Германы Масон хэмээх газар үүссэн нэгэн зүйлийн шашин-гүн ухааны урсгал.




	[←2]
	Чехословакуудын үймээн гэдэг бол дэлхийн нэгдүгээр дайны үед олзлогдсон чехословакийн хэсэг цэрэг 1918 онд бослого гаргасныг хэлж байгаа юм. Тэр үймээн нь гадаад гүрнүүдийн шууд удирдлагаар, меньшевик. баруун эсерүүдийн идэвхтэй дэмжлэгтэйгээр гарсан билээ.




	[←3]
	Махно Нестор бол украин нутагт байсан дээрэмчдийн том отрядын төлөөлөгч юм. Врангелийг бут цохигдсоны дараа тэд Украины өмнө нутагт зөвлөлт засгийн гол дайсан болж байв.




	[←4]
	 Граммофон гэж нэгэн зүйлийн эгшигт хайрцгийн нэр




	[←5]
	 Пугундер гэж Тундрийг хэлжээ.




	[←6]
	 Анжсаа билүүд! Анжсаа билүүд!




	[←7]
	 «Бойтог оймс! Бойтог оймс!»




	[←8]
	 «Цөмөөрөө гуталтай байхад би л хөл нүцгэн»




	[←9]
	 «Навсархай жаалд зах дээрээс гутал авч өгнө!»




	[←10]
	 Киквидзе Василий Исидорович (1895 — 1919) хувьсгалч большевик иргэний дайны баатар, 1919 оны хоёрдугаар сарын 11-нд Ярыкена районд болсон байлдаанд нас баржээ. 




	[←11]
	 Үүнийг 1840 онд монгол хэлнээ орчуулсан Библи судрын орчуулгаас хуулбарлан буулгав. Б. Д. 

